
 

 

 

 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ 

ᐱᖓᔪᐊ, ᔫᓂ 10, 2026 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ  

(ᕿᑭᖅᑖᓘᑉ ᓂᒋᐊ) 

ᐊᐅᓚᑦᑎᔩᑦ 

ᐊᓪᓚᑦᑎᐅᑲᐃᓐᓇᖅᑐᖅ   ᐊᓪᓚᑦᑎᐅᑉ ᑐᓪᓕᐊ  

ᓯᑏᕙᓐ ᐃᓄᒃᓱᒃ    ᕙᓐᑎ ᐱᐊᓐᔅ 
 

ᐊᓪᓚᑦᑎᐅᑉ ᐃᑲᔪᖅᑎᖓ 

ᖂᔪ ᓄᓱᑦᑕᖅ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒪᓕᒃᑐ ᓄᓱᑦᑕᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᒃ ᐅᖃᐅᓯᕐᒧᑦ ᑎᒥᖓᑦ  

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

 

ᐊᖓᔪᖅᑳᖅ ᒍᐊᐃᓐ Hᐄᓕ ᐊᕿᐊᕈᖅ 
(ᐃᖃᓗᐃᑦ−ᒪᓂᕋᔭᒃ) 

ᒥᓂᔅᑕ ᐃᓄᓕᕆᔨᒃᑯᓐᓄᑦ;ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᖏᓐᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ ᐊᒃᖢᓂᕐᒥᒃ 

ᒥᒃᖠᒋᐊᖅᑎᑦᑎᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᖏᓐᓂᒃ;    

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᙴ) 

ᒐᕙᒪᒃᑯᑦ ᓯᕗᒃᑲᖅᑕᖅᑎᖓ; ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᒃ   

 

ᕼᐋᓇ ᐊᖑᑎᐊᓗᒃ 
(ᐊᐃᕕᓕᒃ) 

 

ᐃᐊᑦᕗᑦ ᐊᑕᒍᑦᑖᓗᒃ 
(ᐊᒡᒍ) 

 

ᐊᖓᔪᖅᑳᖅ ᔮᓂᑦ ᐳᕉᔅᑐ 
(ᐃᖃᓗᐃᑦ-ᓯᓈ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ;  ᒥᓂᔅᑕ 

ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᐊᖓᔪᖅᑳᖅ ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ)  

ᓄᓇᕗᒻᒧᑦ ᓯᕗᓕᖅᑎᐅᑦ ᑐᖓᓕᖓ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᐃᖏᕐᕋᔪᓕᕆᓂᕐᒧᑦ 

ᒪᑭᒪᐅᑎᓄᓪᓗ;  ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒧᑦ ᑲᑎᒪᔨᓂᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᐃᑦ ᐱᔪᓐᓇᐅᑎᖏᓐᓄᑦ ᑲᑎᒪᔨᓂᒃ 

 

ᔭᐃᒥ ᖃᑉᓗᑦᓯᐊᖅ 
(ᐊᕐᕕᐊᑉ ᓂᒋᐊ) 

 

ᕗᕆᐊᑦ ᐲᑕᓴᓐ 
(ᐃᖃᓗᒃᑑᑦᑎᐊᖅ) 

ᒍᐊᑕᓐ ᑲᐅᑕᒃ 
(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᐳᕋᐃᔭᓐ ᑯᓄ 
(ᑐᓄᓂᖅ) 

ᒥᓂᔅᑕ ᐃᓕᖅᑯᓯᓕᕆᔨᒃᑯᑦ; ᒥᓂᔅᑕ 

ᐅᖃᐅᓯᓕᕆᓂᕐᒧᑦ;   

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐆᒻᒪᖅᑯᑎᓕᕆᓂᕐᒧᑦ 

 

ᓴᐃᒪᓐ ᖁᓕᒃᑖᓇ 
(ᖁᕐᓗᖅᑑᖅ) 

 

ᐊᖓᔪᖅᑳᖅ ᓯᓯᐅᓪ ᓂᐅᓪᕙᓇ 

ᓚᐃᔪᓪ 
(ᓇᑦᓯᓕᒃ) 

ᒥᓂᔅᑐ ᑲᒪᒋᔭᖃᖅᑐᖅ ᓄᓇᕘᑉ 

ᐃᒡᓗᓕᕆᔨᕐᔪᐋᒃᑯᖏᓂ 

 

ᐊᖓᔪᖅᑳᖅ ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ)  

ᓯᕗᓕᖅᑎ ᓄᓇᕗᒻᒥ; ᒥᓂᔅᑕ ᓯᕗᓕᖅᑎᓄᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ; ᒥᓂᔅᑕ 

ᑮᓇᐅᔭᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᑲᓇᑕᐅᑦ ᓯᓚᑖᓃᖖᒑᖅᑐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐆᒻᒪᖅᑯᑎᑦ 

ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓐᓇᕐᓂᒃ; ᒥᓂᔅᑕ ᑲᒪᒋᔭᓕᒃ 

ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᒥᓴᓐ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᑎᒪᔨᖏᓐᓄᑦ;   
 

ᔮᓂ ᒪᐃᒃ 
(ᐸᓐᓂᖅᑑᖅ) 

 

 

ᑕᐃᕕᑦ ᐳᐊᑐ 
(ᐅᖅᓱᖅᑑᖅ) 

 

ᐊᐃᕝᕙᓚᕼᐋ ᖃᒪᓂᖅ  
(ᐊᒥᑦᑐᖅ) 

 

ᐃᓄᖃᕈᓐᓃᖅᑐᖅ 
(ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

  

ᐃᓐᓇᖓᔪᖅ ᖂᑭᐊᖅ 
(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

 ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ 
(ᖃᒪᓂᑦᑐᐊᖅ) 

ᒥᓂᔅᑕ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᖅᑎᒃᑯᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᓇᖕᒥᓂᖃᖅᑐᓄᑦ 

ᐊᑐᖅᑐᐊᕐᕕᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐅᔭᕋᖕᓂᐊᕐᓂᕐᒧᑦ; ᒥᓂᔅᑕ 

ᑕᐅᖅᓯᕋᕐᓂᕐᒥᒃ ᐱᓕᕆᐊᒃᓴᓕᒃ; 
 

ᐊᖓᔪᖅᑳᖅ ᐋᓂ ᑕᑦᑐᐃᓂ 
(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᐃᔭᖅᑎᓄᑦ 

ᐊᑦᑕᕐᓇᖅᑐᓂᒃ ᐊᒻᒪ ᓇᓪᓕᐊᒃᑯᒫᓂᒃ 

ᖃᐅᔨᓴᖅᑏᑦ 
 

ᓯᑏᕙᓐ ᑕᖅᑐ 
(ᖁᑦᑎᒃᑐᕐᒃ) 

 



 

 

 

 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᐱᖓᔪᐊ, ᔫᓂ 10, 2026 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᒍᐃᐊᓐ ᕼᐄᓕ−ᐊᕿᐊᕈᖅ, ᒥᔅ ᕼᐋᓇ ᐊᖑᑎᐊᓗᒃ, ᒥᔅᑕ ᐃᐊᑦᕗᑦ ᐊᑕᒍᑦᑖᓗᒃ, ᐊᖓᔪᖅᑳᖅ ᔮᓂᑦ 

ᐱᑦᓯᐅᓛᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᐊᖓᔪᖅᑳᖅ ᒍᐊᑕᓐ ᑲᐅᑐᒃ, ᐊᖓᔪᖅᑳᖅ 

ᐳᕋᐃᔭᓐ ᑯᓄᒃ; ᒥᔅᑕ ᓴᐃᒻᒪ ᑯᓕᒃᑖᓇ, ᐊᖓᔪᖅᑳᖅ ᓯᓯᐅᓪ ᓂᐅᓪᕚᓇ ᓚᐃᔪᓪ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᒥᔅᑕ 

ᔮᓂ ᒪᐃᒃ, ᒥᔅᑕ ᕗᕆᐊᑦ ᐲᑕᓴᓐ, ᒥᔅᑕ ᑕᐃᕕᑦ ᐳᐊᑐ, ᒥᔅᑕ ᐊᐃᕙᓚᕼᐋᒻ ᖃᒪᓂᖅ, ᒥᔅᑕ ᑖᓂᐅᓪ ᖃᕝᕕᒃ, ᒥᔅᑕ 

ᐋᓕᒃᓵᓐᑐ ᓴᒻᒧᖅᑐᖅ, ᒥᔅᑕ ᓯᑏᕙᓐ ᑕᖅᑐ, ᐊᖓᔪᖅᑳᖅ ᐋᓂ ᑕᑦᑐᐃᓂ.  

 

>>ᑲᑎᒪᓯᒋᐊᖅᑐᑦ 013:29ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑕᐃᕕᑎ ᔪᐊᓇᓯ): ᑲᑎᒪᔾᔪᑎᑦᑕ ᓈᓴᐅᑎᖓ 1, ᑐᒃᓯᐊᕐᓂᒃᑯᑦ ᒪᑐᐃᖅᓯᒍᓇᖅᑮᑦ ᒥᔅᑕ 

ᓯᒪᐃᓚᒃ.  

 

>>ᑐᒃᓯᐊᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᐅᓪᓗᒃᑯᑦ, ᒪᓕᒐᓕᐅᖅᑏᑦ ᐊᒻᒪᓗ ᓄᓇᕗᒻᒥᐅᑦ, ᓈᓚᑦᑐᑦ ᑕᓚᕖᓴᒃᑯᓪᓗ 

ᑕᑯᓐᓇᖅᑐᐃᑦ. 

 

ᑲᑎᒪᔾᔪᑎᑦᑎᓐᓅᓚᐅᕐᒥᑕ. ᓈᓴᐅᑎᖓ 2, ᒥᓂᔅᑕᐃᑦ ᐅᖃᐅᓯᖏᑦ. ᐃᖏᕐᕋᔪᓕᕆᔨᒃᑯᑦ ᐊᐅᓚᔪᓐᓇᐅᑎᓕᕆᔨᒃᑯᓪᓗ 

ᒥᓂᔅᑕᖓ, ᕼᐃᒃᔅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 79 - 7(2): STEM ᐃᖅᑲᓇᐃᔮᒐᖏᑦ/ᓄᓇᕐᔪᐋᕐᒥ ᐊᕐᓇᑦ ᓴᓇᔪᓕᕆᔨᕐᔪᐊᑦ 

ᐅᓪᓗᖏᑦ (ᕼᐃᒃᔅ) 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐅᐱᒍᓱᒍᒪᓪᓗᖓ 

ᖁᕝᕙᓯᖕᓂᓕᓐᓂᒃ 12-ᒥ ᐃᓕᓐᓂᐊᖅᑎᓂᒃ ᐱᔭᕇᖅᐸᓪᓕᐊᔪᓂᒃ ᐊᒻᒪᓗ ᐊᓂᒍᐃᕙᓪᓕᐊᔪᓂᒃ ᐃᓕᓐᓂᐊᕐᕕᐊᓗᖕᒥ. 

 

ᐅᖃᖅᑎᑦᑎᔩ, ᑎᓕᐅᕈᒪᕙᒃᑲ ᑖᒃᑯᐊ ᐃᓕᓐᓂᐊᖅᑏᑦ ᐃᓕᓐᓂᐊᖁᓪᓗᒋᑦ ᐃᖅᑲᓇᐃᔮᖃᖁᓪᓗᒋᓪᓗ 

ᖃᐅᔨᓴᖅᑐᓕᕆᓂᕐᒥᑦ, ᐱᓕᕆᔾᔪᑎᓂᒃ, ᐊᐅᓚᐅᓯᕆᓂᕐᒥᒃ ᐅᕝᕙᓘᓐᓃᑦ ᓈᓴᐅᓯᕆᓂᕐᒥᑦ, ᖃᐅᔨᒪᔭᐅᓂᖅᓴᐅᓪᓗᓂ 

STEM.  

 

ᐅᖃᖅᑎᑦᑎᔩ, ᐱᓕᕆᕝᕕᒐ ᐃᖅᑲᓇᐃᔭᖅᑎᑦᑎᕙᒃᐳᖅ ᐅᓄᖅᑐᓂᒃ ᐃᓄᖕᓂᒃ ᐱᓕᕆᖃᑦᑕᖅᓯᒪᓂᑰᔪᓂᒃ 

ᑕᒪᒃᑯᓂᖓ, ᓄᓇᕗᒻᒥᐅᓂᒡᓗ ᐱᒃᑲᓐᓂᕆᐊᖃᖅᐳᒍᑦ ᑕᒪᒃᑯᓂᖓ ᐱᒻᒪᕆᐊᓗᖕᓂᒃ ᐊᔪᕈᓐᓃᖅᑕᐅᕙᒃᑐᓂᒃ, 

ᓄᓇᕗᒻᒧᑦ ᐅᑎᕐᓗᑎᒃ, ᐱᒻᒪᕆᐊᓗᖕᓂᒡᓗ ᐃᖅᑲᓇᐃᔮᖃᓕᕐᓗᑎᒃ ᐃᖏᕐᕋᔪᓕᕆᓂᕐᒧᑦ, ᑐᓴᖅᑕᐅᔪᒃᓴᓂᒃ 

ᐊᐅᓚᑦᑎᕝᕕᖃᖅᐸᖕᓂᕐᒧᑦ, ᑐᓴᐅᒪᑎᑦᑎᓂᕐᒧᑦ ᐱᓕᕆᔾᔪᑕᐅᕙᒃᑐᓄᑦ, ᐊᐅᓚᔪᓐᓇᐅᑎᓕᕆᔨᒃᑯᓐᓂ 

ᐱᓕᕆᕝᕕᒋᔭᓐᓂ. 

 

ᐅᖃᖅᑎᑦᑎᔩ, ᐅᓄᖅᑐᓂᒃ ᐱᔪᒥᓇᖅᑐᓂᒃ ᐱᕚᓪᓕᕈᑕᐅᔪᓐᓇᖅᑐᓂᒡᓗ ᐃᖅᑲᓇᐃᔮᒃᓴᖅᑕᖃᖅᐳᖅ 

ᐃᖏᕐᕋᔪᓕᕆᔨᒃᑯᓐᓂ ᐊᐅᓚᔪᓐᓇᐅᑎᓕᕆᔨᒃᑯᓐᓂ ᓄᓇᕗᒻᒥ ᐱᒻᒪᕆᐊᓗᖕᓂᒃ ᖁᕕᐊᓇᖅᑐᓂᒡᓗ ᐱᓕᕆᐊᒃᓴᓂᒃ 

ᓄᓇᕗᒻᒥᐅᓄᑦ. 

ᐅᖃᖅᑎᑦᑎᔩ, ᔫᓂ 23-ᖑᓕᖅᐸᑦ ᓄᓇᕐᔪᐊᕐᒥ ᐊᕐᓇᐃᑦ ᐊᐅᓚᐅᓯᕆᔨᐅᓂᕐᒧᑦ ᐅᓪᓗᕆᓂᐊᕐᒪᒍ, ᑎᓕᐅᕈᒪᕙᒃᑲ 

ᐊᕐᓇᐃᑦ ᐃᓕᓐᓂᐊᕌᓂᒃᑐᑦ ᐃᓱᒪᒃᓴᖅᓯᐅᖁᓪᓗᒋᑦ ᐃᖅᑲᓇᐃᔮᕆᔪᒪᔭᒥᓂᒃ ᐊᐅᓚᐅᓯᕆᔨᐅᓂᕐᒥᒃ ᐊᓯᖏᓐᓂᒡᓗ 

ᑐᕌᖓᔪᓂᒃ ᖃᐅᔨᓴᖅᑐᓕᕆᓂᕐᒧᑦ, ᐱᓕᕆᔾᔪᑎᓄᑦ, ᐊᐅᓚᐅᓯᕆᔨᐅᓂᕐᒧᑦ, ᓈᓴᐅᓯᕆᓂᕐᒧᓪᓗ. ᐱᓕᕆᕝᕕᒐ 

ᐃᖅᑲᓇᐃᔭᖅᑎᑦᑎᕙᒃᐳᖅ ᐱᓕᕆᖃᑎᖃᑦᑎᐊᖅᐸᒃᖢᓂᓗ ᖃᔅᓯᑲᓪᓚᖕᓂᑦ ᐊᐅᓚᐅᓯᕆᔨᓂᒃ, ᐱᒻᒪᕆᐅᕗᖅ 

ᑲᔪᖏᖅᓴᐃᖏᓐᓇᕐᓗᑕ ᒪᒃᑯᒃᑐᓂᒃ ᐊᕐᓇᓂᒃ ᑕᑯᖁᓪᓗᒋᑦ ᐊᐅᓚᐅᓯᕆᓂᕐᒥᒃ ᖃᐅᔨᓴᖅᑐᓕᕆᓂᕐᒥᒡᓗ, 

ᐱᓕᕆᔾᔪᑎᓂᒃ, ᐊᐅᓚᐅᓯᕆᓂᕐᒥᒃ, ᓈᓴᐅᓯᕆᓂᕐᒥᒡᓘᓐᓃᑦ ᖁᕕᐊᓇᕐᓂᖏᓐᓂᒃ, ᐊᓂᒍᖅᑎᒐᒃᓴᐅᓪᓗᑎᒃ, 

ᐱᕚᓪᓕᕈᑕᐅᔪᓐᓇᖅᖢᑎᒡᓗ ᐃᖅᑲᓇᐃᔮᕆᓛᕈᒪᔭᒥᓄᑦ. 

 

ᓇᑯᕐᒦᒃ, ᐅᖃᖅᑎᑦᑎᔩ. 

 

>>ᐸᒃᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᑦᑕᐅᖅ. ᒥᓂᔅᑕᐃ ᐅᖃᐅᓯᖏᑦ. ᓄᓇᕗᑦ ᐃᓪᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕ, ᓚᐃᔪᓪ. 

 

ᐊᖓᔪᖅᑳᑉ ᐅᖃᐅᓯᖓ 80 - 7(2): ᐃᓕᓴᕆᔭᖃᓐᓂᖅ ᐊᕐᕌᒍᒐᓴᓄᑦ ᓴᓇᔪᑐᖃᓂᒃ ᐃᓄᓇᕘᑉ 

ᐃᒡᓗᓕᕆᔨᕐᔪᐋᒃᑯᖏᓂᒃ (ᓚᐃᔪᓪ) 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ 

ᐃᓕᓴᖅᓯᔪᒪᓪᓗᖓ ᖁᔭᓕᔪᒪᑦᑎᐊᖅᖢᖓᓗ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᐃᖅᑲᓇᐃᔭᖅᑎᒋᔭᐅᔪᓂᒃ ᐊᕐᕌᒍᐃᑦ 

20 ᐅᖓᑖᓄᑦ ᐱᔨᑦᑎᕋᖅᓯᒪᓕᕐᓂᖏᓐᓄᑦ ᐃᒡᓗᓕᕆᓂᕐᒧᑦ ᓄᓇᕘᓕᒫᒥ. 

 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐱᔭᕆᐊᑭᑦᑐᑯᓘᖃᑦᑕᙱᒻᒪᑕ. ᓂᐱᖃᙱᐸᔪᒃᖢᑎᒃ ᐱᓕᕆᓂᐅᕙᒃᑐᖅ. ᖃᐅᑕᒫᑦ 

ᓴᖅᑭᖃᑦᑕᕐᓂᐅᔪᖅ, ᐃᑲᔪᖅᐸᒡᓗᓂ ᐃᓄᖕᓂᒃ ᐊᒃᓱᕈᕐᓇᖅᑐᒃᑰᖅᑎᓪᓗᒋᑦ, ᐊᑲᐅᙱᓕᐅᕈᑎᓂᒃ 

ᐋᖅᑭᒃᓯᖃᑦᑕᕐᓂᕐᒥᒃ, ᐃᑲᔪᖅᓱᐃᓂᖅ ᐃᖅᑲᓇᐃᔭᖃᑎᒥᓂᒃ, ᑲᒪᒋᔭᖃᕐᓂᕐᓗ ᐱᒻᒪᕆᐅᒋᔭᐅᔪᓂᒃ ᖃᑕᙳᑎᒌᓄᑦ 

ᓄᓇᓕᖕᓄᓪᓗ. 

 

ᐅᖃᖅᑏ, ᐃᒡᓗᓕᕆᓂᖅ ᐱᒻᒪᕆᐅᓂᖅᐹᖑᖃᑕᐅᖕᒪᑦ ᓄᓇᕘᒥ. ᐊᒃᑐᐃᓂᖃᖅᑐᖅ ᓄᓇᓕᓕᒫᓂᑦ ᐊᒻᒪ 

ᐃᓚᒌᓕᒫᓂᑦ. ᐊᖏᕐᕋᖅ ᐃᒡᓗᕐᔪᐊᑐᐃᓐᓇᐅᙱᓚᖅ. ᓄᓇᕗᒻᒥᐅᑦ ᐱᕈᖅᓴᐃᕙᒃᐳᑦ ᓄᑕᖅᑲᓂᒃ, 

ᑲᒪᒋᔭᖃᖅᐸᒃᖢᑎᒃ ᐃᓐᓇᕐᓂᒃ, ᑕᖃᐃᖅᓯᖅᐸᒃᖢᑎᒃ ᐃᖅᑲᓇᐃᔭᕈᓐᓃᕌᖓᒥᒃ, ᓯᕗᓂᒃᓴᒥᓂᒡᓗ 

ᐋᖅᑭᒃᓱᐃᕙᓪᓕᐊᕙᒃᖢᑎᒃ. 

 

ᐃᖅᑲᓇᐃᔭᖅᑏᑦ ᐃᓕᓴᕆᔭᕗᑦ ᐅᓪᓗᒥ ᐱᓕᕆᓯᒪᕐᔪᐊᖅᑐᑦ ᐃᖅᑲᓇᐃᔮᒥᓂᒃ ᑕᒪᑐᒧᖓ ᐱᓕᕆᐊᒧᑦ. 

ᐱᔨᑦᑎᖅᓯᒪᕗᑦ ᐊᒥᓱᓂ ᐊᓯᔾᔨᕐᓂᐅᔪᓂ ᐊᒻᒪ ᐊᔪᕐᓇᖅᑐᖅᓯᐅᕐᓂᐅᔪᒥ. ᐃᑲᔪᖅᑐᐃᖃᑦᑕᖅᓯᒪᕗᑦ ᐊᑐᖅᑐᐊᖅᑎᓂᒃ, 

ᑲᒪᒋᔭᖃᖅᐸᒃᖢᑎᒃ ᐊᖏᕐᕋᕆᔭᐅᔪᓂᒃ, ᐊᐅᓚᑦᑎᕙᒃᖢᑎᒃ ᐱᓕᕆᐊᒃᓴᓂᒃ, ᑭᐅᓯᕙᒃᖢᑎᒃ ᐊᐱᖅᑯᑎᒃᓴᓂᒃ 

ᑲᔪᓯᑎᑦᑎᕙᒃᖢᑎᒡᓗ ᐱᓕᕆᐊᒃᓴᓂᒃ ᓄᓇᕗᒻᒥᐅᓄᑦ ᐊᑐᖅᑕᐅᔭᕆᐊᖃᖅᐸᒃᑐᓂᒃ. ᑕᐃᒪᐃᑦᑐᑦ ᐱᔨᑦᑎᕋᕐᓂᐅᔪᑦ 

ᐅᐱᒋᔭᕆᐊᖃᖅᑕᕗᑦ. 

 

ᐅᖃᖅᑏ, ᐅᑯᐊ ᐃᓕᓴᕆᔪᒪᔭᒃᑲ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂ ᐃᖅᑲᓇᐃᔭᖅᑐᑦ ᐊᕐᕌᒍᒐᓴᖕᓄᑦ 

ᐃᖅᑲᓇᐃᔭᖅᓯᒪᓕᖅᑐᑦ: 

 

ᔮᑭᓖᓐ ᐅᑐᒃ, ᐊᐅᓚᑦᑎᔨ, ᓄᓇᓕᖕᓂ ᐱᕙᓪᓕᐊᔪᓕᕆᔨ, ᐊᕐᕕᐊᑦ, ᐊᕐᕌᒍᓄᑦ 20−ᓄᑦ; ᑭᐅᕋᓐ ᐸᓂᒍᓂᐊᖅ, 

ᐊᐅᓚᑦᑎᔨ, ᐊᑐᖅᑐᐊᖅᑕᐅᔪᓄᑦ ᐃᒡᓗᓄᑦ, ᐊᕐᕕᐊᑦ, ᐊᕐᕌᒍᓄᑦ 21-ᓄᑦ; ᐋᓕᒃᔅ ᐄᓴᓗᒃ, ᐊᐅᓚᑦᑎᔨ, ᓄᓇᓕᖕᓂ 

ᐱᕙᓪᓕᐊᔪᓕᕆᔨ, ᐊᕐᕕᐊᑦ, ᐊᕐᕌᒍᓄᑦ 22-ᓄᑦ; ᕗᕌᓐᓰᓐ ᖃᑉᓗᑦᓯᐊᖅ, ᐊᕕᒃᑐᖅᓯᒪᓂᒃᑯᑦ ᑎᑎᕋᖅᑎ, ᐊᕐᕕᐊᑦ, 

ᐊᕐᕌᒍᓄᑦ 24-ᓄᑦ; 

ᐅᐊᓃᑕ ᑭᖕ−ᑯᒃᓱᒃ, ᓄᓇᓕᖕᓂ ᐱᕙᓪᓕᐊᔪᓕᕆᔨ, ᐊᕐᕕᐊᑦ, ᐊᕐᕌᒍᓄᑦ 24−ᓄᑦ; ᔨᒥ ᒪᐃᓐ, ᐊᖓᔪᖅᑳᑉ ᑐᒡᓕᐊ, 

ᐊᐅᓚᓂᖏᓐᓄᑦ, ᐊᕐᕕᐊᑦ, ᐊᕐᕌᒍᓄᑦ 24-ᓄᑦ; ᔫᓕᐊ ᑰᒨ, ᐊᖓᔪᖅᑳᑉ ᑎᑎᕋᖅᑎᖓ, ᐃᖃᓗᐃᑦ, 27-ᓄᑦ 

ᐊᕐᕌᒍᓄᑦ; 

 

ᒍᕋᕼᐋᒻ ᒑᕕᓐ, ᐊᐅᓚᑦᑎᔨ, ᓄᓇᓕᖕᓂ ᐱᕙᓪᓕᐊᔪᓕᕆᔨ, ᐊᕐᕕᐊᑦ, ᐊᕐᕌᒍᓄᑦ 27−ᓄᑦ; ᑖᓇ−ᓖ ᐃᒃᐸᑯᕼᐊᒃ, 

ᐃᒡᓗᖁᑎᑖᕋᓱᖕᓂᕐᒧᑦ ᓄᓇᖁᑎᑖᕋᓱᖕᓂᕐᒧᑦ ᓄᓇᓕᕆᔨᖓᓗ, ᐃᖃᓗᒃᑑᑦᑎᐊᖅ, ᐊᕐᕌᒍᓄᑦ 28−ᓄᑦ; ᓲᓴᓐ 

ᖃᕆᑕᖅ, ᐊᒡᓚᒡᕕᓕᕆᔨᐅᑉ ᐃᑲᔪᖅᑎᖓ, ᐊᕐᕕᐊᑦ, ᐊᕐᕌᒍᓄᑦ 28-ᓄᑦ. 

 

ᐊᒻᒪᓗ ᐃᓕᓴᖅᓯᔪᒪᓪᓗᖓ ᐅᑯᓂᖓ ᔫᓕᐊ ᑰᒨ, ᐊᐅᓚᑦᑎᔨᓄᑦ ᑎᑎᕋᖅᑎᖓ ᐃᖃᓗᓐᓂ ᐊᕐᕌᒍᓄᑦ 27-ᓄᑦ; 

ᐊᒻᒪ ᑖᓇ−ᓖ ᐃᒃᐸᑯᐊᒃ ᐃᒡᓗᖁᑎᑖᕋᓱᖕᓂᕐᒧᑦ ᓄᓇᖁᑎᑖᕋᓱᖕᓂᕐᒧᑦ ᓄᓇᓕᕆᔨᖓᓗ, ᐃᖃᓗᒃᑑᑦᑎᐊᖅ, 

ᐊᕐᕌᒍᓄᑦ 28−ᓄᑦ; ᓲᓴᓐ ᖃᕆᑕᖅ, ᐊᒡᓚᒡᕕᓕᕆᔨᐅᑉ ᐃᑲᔪᖅᑎᖓ, ᐊᕐᕕᐊᑦ, ᐊᕐᕌᒍᓄᑦ 28-ᓄᑦ. 

 

ᐊᒻᒪᓗ ᐃᓕᓴᖅᓯᔪᒪᓪᓗᖓ ᐅᑯᓂᖓ ᔫᓕᐊ ᑰᒨ, ᐊᐅᓚᑦᑎᔨᓄᑦ ᑎᑎᕋᖅᑎᖓ ᐃᖃᓗᓐᓂ ᐊᕐᕌᒍᓄᑦ 27-ᓄᑦ; 

ᐊᒻᒪ ᑖᓇ−ᓖ ᐃᒃᐸᑯᐊᒃ, ᓄᓇᓂᒃ ᓇᒻᒥᓂᖅᑖᕐᓂᕐᒧᑦ ᓄᓇᓕᕆᓂᕐᒧᓪᓗ, ᐃᖃᓗᒃᑑᑦᑎᐊᕐᒥ, ᐊᕐᕌᒍᓄᑦ 28-ᓄᑦ. 

 

ᐅᖃᖅᑏ, ᑖᒃᑯᐊ ᐃᖅᑲᓇᐃᔭᖅᑏᑦ ᐃᑲᔪᖅᓯᒪᓪᓚᕆᒻᒪᑕ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓄᑦ ᓄᓇᕗᒻᒥ. ᑖᒃᑯᐊ 

ᐱᔨᑦᑎᕋᕐᓂᖏᑦ ᑕᑯᒃᓴᐅᑎᑦᑎᕗᑦ ᐱᓕᕆᖃᑦᑕᖅᓯᒪᓂᖏᓐᓂᒃ, ᐊᔪᙱᑦᑎᐊᕐᓂᖏᓐᓂᒃ, ᐊᒻᒪ 

ᐊᖏᖅᓯᒪᑦᑎᐊᕐᓂᖏᓐᓂᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᑐᙵᕕᒋᔭᖏᓐᓂᒃ. 

 

ᑭᒡᒐᖅᑐᖅᖢᒋᑦ ᓄᓇᕗᑦ ᒐᕙᒪᒃᑯᑦ ᐊᒻᒪ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ, ᖁᔭᓐᓇᒦᖅᐸᒋᑦ 

ᐱᓕᕆᑦᑎᐊᖏᓐᓇᖃᑦᑕᕋᔅᓯ, ᐱᔨᑦᑎᕋᖃᑦᑕᕋᔅᓯ, ᐊᒻᒪ ᐊᖏᖅᓯᒪᑦᑎᐊᕋᔅᓯ ᓄᓇᕗᒥᐅᓄᑦ. 

 

ᐊᐱᕆᕙᒃᑲ ᒪᓕᒐᓕᐅᖅᑎᓕᒫᑦ ᖁᔭᓕᖃᑎᒋᔪᒪᓪᓗᒋᑦ ᑖᒃᑯᓂᖓ ᐱᒻᒪᕆᐅᔪᓂᒃ ᐃᖅᑲᓇᐃᔭᖅᑎᓂᒃ ᐊᕐᕌᒍᒐᓴᖕᓄᑦ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᓯᒪᓂᖏᓐᓄᑦ. ᖁᐊᓇ, ᐅᖃᖅᑎᑦᑎᔩ. 

 

>>ᐸᒃᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᐅᐱᒍᓱᖃᑎᖃᖅᐳᒍᑦ. ᒥᓂᔅᑕᐃᑦ ᐅᖃᐅᓯᖏᑦ. ᓄᓇᕗᑦ ᓯᓚᑦᑐᓴᕐᕕᒃᑯᓐᓄᑦ, ᒥᓂᔅᑕ 

ᐊᕿᐊᕈᖅ. 

 

ᐊᖓᔪᖅᑳᑉ ᐅᖃᐅᓯᖓ 81 - 7(2): ᓄᓇᑦᓯᐋᕗᒻᒥ ᐳᓛᖅᑐᑦ ᑕᐅᖅᓰᖃᑎᖃᓐᓂᕐᓗ (ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᓚᙱᓐᓂᓐᓂ ᑕᐃᒃᑯᐊ 

ᓄᓇᒨᖅᓯᓂᐊᖅᑐᑯᓗᐃᑦ ᐅᐃᓕᐊᒻ ᐃᓚᖏᑦ, ᐃᖅᑲᐅᒪᑦᑎᐊᖅᐸᒃᑲ ᐊᒻᒪᓗ ᑕᐃᑲᓃᒍᒥᓇᕋᓗᐊᖅᓱᓂ ᑭᓯᐊᓂ 

ᑕᒫᓃᑭᓪᓗᑕ.  

 

ᐅᖃᖅᑎᑦᑎᔩ, ᓄᓇᕗᒻᒥ ᓯᓚᑦᑐᖅᓴᕐᕕᒃ ᐱᒃᑯᒍᓱᒃᐳᖅ ᐊᔾᔨᒌᙱᑦᑑᑎᓂᒃ ᐃᓄᐃᑦ ᐅᖃᐅᓯᖏᓐᓂᒃ 

ᐃᓕᖅᑯᓯᖏᓐᓂᒡᓗ ᐃᓕᓐᓂᐊᒐᒃᓴᓂᒃ ᒪᓂᒪᑎᑕᖏᓐᓂᒃ. ᐱᓕᕆᐊᒃᓴᑦ ᓲᕐᓗ ᐃᓄᐃᑦ ᐃᓕᓐᓂᐊᕐᓂᖏᑦ, 

ᑐᓵᔨᐅᓂᕐᒧᑦ/ᑐᑭᓕᐅᕆᔨᐅᓂᕐᒧᑦ ᐃᓕᓐᓂᐊᒐᒃᓴᑦ, ᐊᒥᓕᕆᓂᖅ ᐊᒻᒪ ᐊᓐᓄᕋᔾᔨᐅᕐᓂᖅ, ᐊᒻᒪ ᑕᑯᒥᓴᐅᑎᑦ ᐊᒻᒪ 

ᓴᕕᕋᔭᓕᕆᓂᖅ ᐃᓕᓐᓂᐊᒐᒃᓴᑦ ᐱᕕᖃᖅᑎᑦᑎᓲᖑᕗᑦ ᖃᐅᔨᓇᓱᖕᓂᕐᒥᒃ ᐊᔾᔨᒌᙱᑦᑑᑎᓂᒃ ᐃᓄᐃᑦ 

ᐃᓕᖅᑯᓯᖏᓐᓂᒃ ᑕᑯᒃᓴᐅᑎᑦᑎᔪᓂᒃ.  

 

ᑕᒪᒃᑯᐊ ᐊᒃᓱᕉᑕᐅᔪᑦ ᐅᖓᕙᕆᐊᖅᑕᐅᒃᑲᓐᓂᖅᐳᑦ ᐱᓕᕆᐊᑎᒍᑦ ᐊᒻᒪ ᐃᓕᓐᓂᐊᒐᒃᓴᑎᒍᑦ ᐱᖅᑯᓯᓕᕆᕝᕕᖕᒥ 

ᑲᖏᖅᑐᒑᐱᖕᒥ.  ᐱᖅᑯᓯᓕᕆᕝᕕᒃ ᓯᓚᑦᑐᖅᓴᕐᕕᐅᑉ ᐃᓄᐃᑦ ᐃᓕᖅᑯᓯᖏᓐᓄᑦ ᐃᓕᓐᓂᐊᕐᕕᐅᕗᖅ, 

ᓯᕗᓪᓕᖅᐹᑦᑎᐊᖑᓪᓗᓂ ᓄᓇᕗᒻᒥ. ᐱᓕᕆᐊᒃᓴᖏᑦ ᑕᐅᑐᒐᖃᓪᓗᐊᑕᖅᐳᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᐊᑐᖅᓯᒪᔭᖏᓐᓂᒡᓗ ᒪᓂᒪᑎᑕᐅᕙᒃᖢᑎᒡᓗ ᐃᓄᒃᑐᑦ.   

ᑕᐃᒪᙵᑦ 2011−ᖑᓚᐅᖅᑎᓪᓗᒍ, ᐱᖅᑯᓯᓕᕆᕝᕕᒃ ᐃᓄᖕᓅᖓᔪᓂᒃ ᐃᓕᓐᓂᐊᖅᑎᑦᑎᖃᑦᑕᖅᓯᒪᕗᑦ ᐃᓄᖕᓄᑦ 

ᓄᓇᕘᓕᒫᒥ. ᑖᓐᓇ ᐱᓕᕆᐊᖅ ᐃᓄᐃᑦ ᐊᑐᖅᓯᒪᔭᖏᓐᓂᒃ ᐊᑐᖅᓯᒪᔪᖅ, ᐃᑲᔪᖅᓱᖅᑕᐅᓪᓗᓂᓗ 

ᐃᓕᑦᑎᕙᓪᓕᐊᓂᒃᑯᑦ ᐃᓕᓐᓂᐊᕐᕕᐊᕈᓯᕐᒥ, ᐃᓕᖅᑯᓯᕐᒥᒃ ᑕᑯᒃᓴᐅᑎᑦᑎᓂᒃᑯᑦ, ᐊᒻᒪᓗ ᓄᓇᒦᓪᓗᑎᒃ 

ᐃᓕᑦᑎᕙᓪᓕᐊᓂᕐᒥᒃ ᐱᕙᓪᓕᐊᑎᑦᑎᓂᕐᒥᒡᓗ ᐃᓕᖅᑯᓯᑐᖃᓕᕆᓂᕐᒥᒃ. ᓯᓚᑦᑐᖅᓴᕐᕕᒃ ᐱᒃᑯᒍᓱᑦᑎᐊᖅᐳᖅ 

ᐱᖅᑯᓯᓕᕆᕝᕕᒃ ᐃᓚᒋᔭᐅᓪᓗᓂ ᐃᓕᑦᑎᕙᓪᓕᐊᓂᕐᒧᑦ ᐱᓕᕆᖃᑎᒌᒃᐸᒃᑐᓄᑦ.   

 

ᐊᒃᓱᕉᑎᒋᔭᕗᑦ ᐊᖏᒡᓕᒋᐊᖅᑎᑦᑎᔪᒪᓪᓗᑕ ᐃᓕᓐᓂᐊᕐᓂᓕᕆᓂᕐᒥᒃ ᑕᐅᑐᒐᖃᓪᓗᐊᑕᖅᑐᒥᒃ ᐃᓄᐃᑦ 

ᐃᓕᖅᑯᓯᖓᓂᒃ ᐅᖃᐅᓯᖓᓂᒡᓗ ᐃᓕᓴᕆᔭᐅᕙᓪᓕᐊᕗᑦ ᐃᓄᖕᓄᑦ ᐊᓯᖏᓐᓂ ᐊᕕᒃᓯᒪᓂᕆᔭᐅᔪᓂ.   

 

ᓯᓚᑦᑐᖅᓴᕐᕕᒃ ᐱᒃᑯᒍᓱᓚᐅᖅᐳᑦ ᑐᙵᓱᒃᑎᑦᑎᔪᓐᓇᕋᒥᒃ ᖃᔅᓯᑲᓪᓚᖕᓂᒃ ᐃᓄᖕᓂᒃ ᓄᓇᑦᓯᐊᕗᒻᒥᙶᖅᑐᓂᒃ, 

ᐳᓛᕆᐊᓚᐅᖅᑐᓂᒃ ᐱᖅᑯᓯᓕᕆᕝᕕᖕᒧᑦ ᑲᖏᖅᑐᒑᐱᖕᒧᓪᓗ ᒪᐃᖑᑎᓪᓗᒍ.  ᑕᐃᑲᓂ ᐳᓛᕆᐊᖅᓯᒪᑎᓪᓗᒋᑦ, 

ᑖᒃᑯᐊ ᑕᑯᔪᓐᓇᓚᐅᖅᑐᑦ ᐃᓪᓗᓂᒃ, ᐃᓕᓐᓂᐊᖅᑐᑎᒃ ᐱᓕᕆᐊᕆᓂᐊᖅᑕᖏᓐᓂᒃ, ᐊᒻᒪᓗ ᑲᑎᖃᑎᖃᖅᑐᑎᒃ 

ᐃᓕᓴᐃᔨᓂᒃ, ᐃᓐᓇᑐᖃᕐᓂᒃ, ᐊᒻᒪᓗ ᐃᖅᑲᓇᐃᔭᖅᑎᓂᒃ ᑕᐃᑲᓂ ᐃᖅᑲᓇᐃᔭᖅᑐᓂᒃ. ᖁᕕᐊᓇᐃᓐᓇᓲᖑᒻᒪᑦ 

ᐃᓄᐃᑦ ᓇᑭᑐᐃᓐᓈᖅᓯᒪᔪᑦ ᑲᑎᒐᐃᒻᒪᑕ ᐃᓕᓐᓂᐊᖃᑎᒌᑦᑐᑎᒃ.   

 

ᐊᖏᕐᕋᐅᕙᓪᓕᐊᓕᖅᑎᓪᓗᒋᑦ, ᓄᓇᑦᓯᐊᕗᑦ ᐱᓕᕆᖃᑎᒌᑦ ᑲᑎᖃᑎᖃᓚᐅᕆᕗᑦ ᐃᖅᑲᓇᐃᔭᖅᑎᓂᒃ ᓄᓇᑦᑕ 

ᓯᓚᑦᑐᖅᓴᕐᕕᖕᒥ ᐃᓕᑦᑎᔪᒪᓪᓗᑎᒃ ᐱᓕᕆᐊᒃᓴᓂᒃ ᒪᓂᒪᑎᑕᐅᕙᒃᑐᓂᒃ ᓄᓇᑦᑕ ᓯᓚᑦᑐᖅᓴᕐᕕᖕᒥ. 

ᑐᑭᓯᓯᒪᓕᖅᐳᖓ ᑕᒪᓐᓇ ᐳᓛᕆᐊᕐᓂᕆᓚᐅᖅᑕᖓ ᖁᕕᐊᓇᖅᑐᒻᒪᕆᐅᓚᐅᕐᓂᖓᓂᒃ.   

 

ᐅᑭᐊᒃᓵᖑᓚᐅᙱᓐᓂᖓᓂ, ᑲᑎᙵᔪᑦ ᐱᖅᑯᓯᓕᕆᕝᕕᖕᒥ ᓄᓇᑦᓯᐊᕗᒻᒨᕐᓂᐊᖅᑐᑦ ᑲᑎᖃᑎᖃᕆᐊᖅᑐᕐᓗᑎᒃ 

ᓯᕗᓕᖅᑎᖏᓐᓂᒃ, ᓄᓇᓕᖕᒥᐅᓂᒃ, ᐊᒻᒪ ᑐᓵᔨᓂᒃ/ᑐᑭᓕᐅᕆᔨᓂᒃ ᐃᓕᑦᑎᔭᖅᑐᕐᓗᑎᒃ ᐱᓕᒻᒪᒃᓴᕐᓂᕐᒧᑦ ᐊᒻᒪ 

ᐃᓕᓐᓂᐊᕐᓂᕐᒧᑦ ᐸᕐᓇᐅᑎᓂᒃ ᐊᒻᒪ ᐱᔭᕆᐊᖃᖅᑕᖏᓐᓂᒃ. 

 

ᐃᓄᐃᑦ ᐱᓕᕆᖃᑎᒌᒍᒪᐃᓐᓇᐅᔭᕐᒪᑕ.  ᓄᓇᕗᒻᒥ ᓯᓚᑦᑐᖅᓴᕐᕕᖕᒥ, ᓂᕆᐅᒃᐳᒍᑦ ᑖᒃᑯᐊ ᐳᓛᕆᐊᕐᓂᕆᔭᐅᔪᑦ 

ᑲᔪᖏᖅᓴᐃᔾᔪᑕᐅᓂᐊᖅᐳᑦ ᑲᔪᓰᓐᓇᖅᑐᒥᒃ ᐅᖃᖃᑎᒌᖕᓂᕐᒥᒃ ᖃᓄᖅ ᐃᓄᐃᑦ ᓄᓇᕐᔪᐊᓕᒫᒥ 

ᐱᓕᕆᖃᑎᒌᒍᓐᓇᕐᒪᖔᑕ ᐃᑲᔪᖅᑐᐃᓗᑎᒃ ᐊᑕᐅᑦᑎᒃᑯᑦ ᐃᓕᑦᑎᕙᓪᓕᐊᓂᕐᒥᒃ.  

  

ᓄᖅᑲᐅᓯᕐᓗᖓ, ᐃᓕᓴᕆᔪᒪᔭᕋ ᓲᓴᓐ ᐃᓄᐊᕋᖅ ᐃᒃᓯᕙᐅᑕᕆᔭᐅᓪᓗᓂ ᐱᖅᑯᓯᓕᕆᕝᕕᖕᒧᑦ. ᐱᒋᐊᓚᐅᖅᓯᒪᕗᖅ 

ᑖᔅᓱᒥᖓ ᐱᓕᕆᐊᒃᓴᒥᒃ 2025−ᒥ, ᖁᔭᒋᕙᕗᓪᓗ ᓯᕗᓕᖅᑎᐅᓚᐅᕐᓂᖓᓄᑦ ᐃᑲᔪᖅᑐᐃᓚᐅᕐᓂᖓᓄᓪᓗ 

ᐱᓕᕆᐊᖑᔪᒧᑦ ᑲᖏᖅᑐᒑᐱᖕᒥ, ᖃᖓᑦᑕᖅᑎᑕᐅᓯᒪᔪᒃᑯᓪᓗ ᐱᓕᕆᐊᖑᕙᒃᑐᓄᑦ ᒪᓂᒪᑎᑕᐅᔪᓄᑦ ᐃᒡᓗᓕᖕᒥ 

ᖃᒪᓂ'ᑐᐊᕐᒥᓗ.  

 

ᖁᔭᓐᓇᒦᒃ ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑲᑎᒪᔾᔪᑎᑦᑎᓐᓄ 3-ᒧᓚᐅᙱᓐᓂᖓᓂ, ᖃᐅᔨᒪᖁᔨᕗᖓ ᒪᓕᒐᓕᐅᖅᑎᐅᖃᑎᒃᑲᓂ 

ᐊᐃᕕᓕᐅᑉ ᒪᓕᒐᓕᐅᖅᑎᖓ ᑕᕝᕙᓃᔾᔮᖏᒻᒪᑦ ᑎᒥᖓ ᓈᒻᒪᙱᓗᐊᕐᓂᖏᓐᓄᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᐸᓐᓂᖅᑑᒧᑦ ᒪᓕᒐᓕᐅᖅᑎ ᒪᐃᒃ.   

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 80 - 7(2): ᓇᑦᑎᕋᓱᓐᓂᐅᑉ ᐃᖃᓗᓕᕆᔪᓪᓗ ᖃᐅᔨᓵᖏᑕ 

ᐅᒃᐱᑉᓇᑦᑎᐊᕐᓂᖏᑦ (ᒪᐃᒃ)  

ᒪᐃᒃ: ᐅᓪᓗᒃᑯᑦ ᐃᓄᐃᑦ, ᓄᓇᕗᒻᒥᐅᑦ, ᐸᓐᓂᖅᑐᕐᒥᐅᑦ, ᑕᐃᒃᑯᐊᓗ ᐃᖃᓗᒐᓱᑦᑏᑦ.  

ᐅᓪᓗᒥ ᓇᖏᖅᓯᔾᔪᑎᖃᖅᑐᖓᓕ ᒪᓕᒐᓕᐅᖅᑏᑦ ᐅᖃᐅᓯᔅᓴᖃᕐᕕᖓᓂ ᑖᒃᑯᐊ ᓄᓇᕗᑦ ᒐᕙᒪᒃᑯᑦ 

ᐃᖃᓗᓕᕆᓂᕐᒧᑦ ᓇᑦᑎᓕᕆᓂᕐᒧᑦ ᐸᕐᓇᐅᑎᒋᔭᖏᑦ 2023 ᑕᕝᕗᖓ ᑎᑭᓪᓗᒍ 2028.  

 

ᐆᒥᖓ ᓇᓗᓇᖃᑦᑕᐸᓪᓚᐃᖏᑦᑐᖓ ᐊᒃᓱᕈᐊᖃᖅᓯᒪᒐᒪ ᐃᖃᓗᓕᕆᓂᕐᒦᑦᑐᓂᑦ ᐱᔭᒃᓴᐃᑦ ᐊᒥᓱᒻᒪᕆᐊᓘᒻᒪᑕ 

ᐃᖃᓗᓕᕆᓂᕐᓗ ᓄᓇᕗᒻᒧᑦ ᑐᕌᖓᔪᖅ ᑮᓇᐅᔾᔭᔅᓴᐅᑎᒋᔪᓐᓇᖅᑕᖓ ᑕᒫᓃᒻᒪᑦ $150-ᒥᓕᐊᓐ (ᑐᓵᔨᑎᒎᓕᖅᑐᖅ) 

ᓂᐊᕕᐊᔅᑕᓴᖃᕐᓂᕐᒧᑦ ᑖᒃᓰᔭᐃᒍᑎ, ᑮᓇᐅᔭᓕᐅᕐᓂᕐᒧᑦ ᑖᒃᓰᔭᐃᒍᑎ, (ᑐᓵᔨᑎᒎᕈᓐᓃᖅᑐᖅ) ᒐᕙᒪᒃᑰᖃᑦᑕᖅ ᖃᓄᖅ 

ᐅᑎᕈᓐᓇᖅᑲᑦ ᑕᒪᐅᖓ.  

 

(ᑐᓵᔨᑎᒎᓕᖅᑐᖅ) ᓄᓇᕗᒻᒥ ᐃᑭᕐᒥ ᐃᖃᓪᓕᐊᓂᕐᒧᑦ, ᐸᕐᓇᐅᑎᒋᔭᖏᑦ, ᐅᖃᕈᒪᓪᓗᖓ ᐊᔾᔨᒌᒥᑦ 

ᑕᑎᒋᔭᐅᔪᓐᓇᖅᑐᓂᑦ ᓇᐅᑦᑎᖅᓱᐃᖃᕆᐊᖃᖅᑐᑦ ᖃᔅᓯᓂᑦ ᐱᒻᒪᖔᑕ. ᓄᖑᑦᑎᕙᓪᓕᐊᖏᓪᓗᑎᑦ ᓄᓇᕗᒻᒥᐅᑦ 

ᐃᑭᕐᒥ ᐃᖃᓪᓕᐊᕈᑎᖏᓐᓂ ᑲᒪᔪᓐᓇᖁᓪᓗᒍ (ᑐᓵᔨᑎᒎᕈᓐᓃᖅᑐᖅ) ᑕᐃᒪᐃᓯᒪᙱᒻᒪᑦ ᖃᐅᔨᓴᖅᑕᐅᓯᒪᙱᒻᒪᑦ 

ᓄᓇᕗᒻᒧᑦ ᑐᕌᖓᔪᑦ ᑰᑕᖓ ᐃᓚᙵᖅᑕᐅᓚᐅᖅᓯᒪᔪᖅ, ᓈᒻᒪᖏᓪᓚᕆᑦᑐᖅ. ᑖᓐᓇᓗ ᖃᐅᔨᓴᕐᓂᖅ ᐅᕙᒍᑦ 

ᐊᐅᓚᓐᓇᑎᒍ. 

 

(ᑐᓵᔨᑎᒎᓕᖅᑐᖅ) ᑭᓯᐊᓂ, ᖃᐅᔨᓴᖅᑏᑦ ᑕᒪᒃᑯᐊ ᐱᓕᕆᐊᒃᓴᕆᔭᖏᑦ ᒐᕙᒪᑐᖃᒃᑯᓐᓃᖃᑦᑕᕐᒪᑕ ᑮᓇᐅᔭᐃᓪᓗ 

ᐊᒥᒐᖅᐸᒃᖢᑎᑦ ᐃᖅᑲᓇᐃᔭᖅᑎᑭᒃᓴᕐᓗᑎᓪᓗ ᐅᑭᐅᖅᑕᖅᑐᒥ. ᑕᐃᒪᓐᓇ ᑭᓪᓕᓕᐅᕈᑎᖃᖃᑦᑕᕐᒪᑕ ᑰᑕᓂᑦ 

ᐃᓄᐃᓴᕐᓂᖅᓴᓂᑦ ᐱᑎᑕᐅᖃᑦᑕᖅᑐᑦ ᓄᓇᓖᓪᓗ ᐊᐅᓚᑦᑎᔨᐅᖃᑎᒋᔭᐅᔪᓪᓗ ᑕᒪᒃᑯᐊ.  

 

(ᑐᓵᔨᑎᒎᕈᓐᓃᖅᑐᖅ) ᐃᓛᓐᓂᒃᑯᓂᓛ ᑖᓐᓇ ᐊᐅᓚᑦᑎᔨᐅᖃᑎᒌᓐᓂᖅ, ᐃᓛᓐᓂᒃᑯᑦ ᐱᐅᖃᑦᑕᖅᑑᒐᓗᐊᖅ. 

ᐅᖃᖅᑏ, ᐊᐱᕆᔪᒪᔪᖓ ᐱᕕᔅᓴᖃᖅᑎᑕᐅᒃᑲᓐᓂᕈᒪᓪᓗᖓ.  

 

ᐅᖃᖅᑎ: ᒪᓕᒐᓕᐅᖅᑎ ᐊᐱᕆᒻᒪᑦ ᐅᖃᐅᓯᒃᓴᕆᔭᒥᓂᑦ ᐃᓱᓕᒍᒪᓪᓗᓂᐅᒃ ᐅᓪᓗᒥ. ᐋᒡᒑᖅᑐᖃᖅᐸ? ᑐᓴᙱᓐᓇᒪ. 

ᒥᔅᑕ ᒪᐃᓐ.  

 

ᒪᐃᒃ: ᑖᓐᓇᐃᓛᒃ ᑰᑕᒥ ᐊᖏᓪᓕᒋᐊᕈᓐᓇᙱᔾᔪᑕᐅᖃᑦᑕᕈᓐᓇᕐᖓᑦ (ᑐᓵᔨᑎᒎᓕᖅᑐᖅ) ᐊᒻᒪ ᓄᓇᓕᓐᓂ ᐊᒻᒪᓗ 

ᑲᑐᔾᔨᖃᑎᒌᓂ ᐊᑐᖅᑕᐅᕙᑦᑐᖅ. ᑐᓴᕈᑎᖃᑦᓯᐊᖏᑦᓱᑎᑦ ᐃᑭᕐᒦᑦᑐᑦ ᑕᕆᐅᕐᒥ ᐃᖃᓗᓐᓂ. ᐊᒻᒪᓗ ᑖᒃᑯᐊ 

ᒐᕙᒪᑐᖃᒃᑯᑦ ᐅᑭᐅᖅᑕᖅᑐᒧᑦ ᐱᓇᓲᑏᑦ ᐱᑦᓴᕆᐊᖃᕐᓂᐊᖅᑐᑦ ᐃᖃᓗᓕᕆᓂᖃᑦᓯᐊᑦᓴᐃᓇᖃᖁᓪᓗᒍ ᐊᒻᒪ 

ᐃᑲᔪᖅᓯᕐᓈᓐ ᓈᒻᒪᑦᑐᓂᑦ ᑐᕌᒐᕆᔭᐅᔪᓂᑦ ᐃᖃᓗᓕᕆᓂᕐᒧᑦ ᐃᑲᔪᕈᑎᐅᓂᐊᖅᑐᓂᑦ ᓄᓇᕗᒻᒥᐅᓄᑦ.  

 

ᖃᓕᕋᓖᑦ ᑭᖑᑉᐸᐃᑦ ᐊᖏᓂᖅᐹᖑᖃᑦᑕᖅᐳᑦ ᐃᑭᕐᒥ ᐱᔭᐅᕙᑦᑐᓂᑦ, ᐊᓯᖏᑦᑕᐅᖅ ᐃᒪᖁᑎᑦᑎᓐᓂ ᓄᓇᕗᑦ 

ᑮᓇᐅᔭᓕᐅᕈᑕᐅᒍᓐᓇᖅᑰᖅᑐᓂᑦ. ᖃᐅᔨᓴᕐᓂᒃᑯᑦ ᐱᓗᑎ ᐱᕙᓪᓕᐊᓂᕐᓗᑎ ᐃᖃᓗᓕᕆᓂᖅ ᐃᖃᓗᓕᕆᓂᕐᒧᑦ 

ᐃᑲᔪᕈᑎᐅᓂᐊᖅᑯᑦ ᐊᔾᔨᒌᙱᑦᑐᓕᑦ ᐃᖃᓗᒍᓐᓇᓕᖁᓪᓗᒋᑦ ᐃᓂᓪᓚᖓᑦᑎᐊᓂᖅᓴᐅᓕᖁᓕᕐᓗᑎᓪᓗ 

ᐃᑯᖓᒃᑲᓐᓂᖅ.  

 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ, ᐃᖃᓗᒃᑑᑦᓯᐊᕐᒧᑦ ᒪᓕᒐᓕᐅᖅᑎ, ᐲᑕᓴᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 81 - 7(2): ᐃᖃᓗᒃᑑᑦᑎᐊᕐᒥ ᐊᓂᒍᐃᔪᑦ ᐃᓕᓐᓂᐊᖅᑎᓐ (ᐲᑕᓴᓐ)  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑰᖅᐸᔅᓯ ᑕᒪᔅᓯ, ᑕᕐᕆᔭᖅᑐᓪᓗ ᑕᓚᕖᓴᒃᑯᑦ ᐃᖃᓗᒃᑑᑦᑎᐊᕐᒥ. 

ᔫᓂ 13,  ᑭᓪᓕᓂᖅ ᐃᓕᓐᓂᐊᕐᕕᐊᓗᖓ ᐃᖃᓗᒃᑑᑦᑎᐊᕐᒥ ᐱᔭᕇᖅᑐᓂᒃ ᒪᑐᐃᖓᓂᖃᓛᖅᐳᖅ 2026-ᒥ 

ᖁᕝᕙᓯᓐᓂᓕᓐᓂᑦ 12-ᒥ. ᑖᒃᑯᐊ ᖁᔭᓐᓇᒦᕈᒪᓪᓗᒋᑦ ᐱᔭᕇᖅᓯᓚᐅᖅᑐᑦ, ᐃᓚᓐᓇᕆᔭᖏᓪᓗ 

ᐃᑲᔪᖅᑐᐃᕙᓚᐅᕐᓂᖏᓐᓄᑦ ᐃᓕᓐᓂᐊᖅᐸᓪᓕᐊᑎᓪᓗᒋᑦ. ᐊᑎᖁᑎᖏᑦ ᐅᑯᐊ: 

• ᓛᓐᑕ ᐊᓐᓇᕕᒐᖅ 

• ᐳᕋᔅᑕ ᐳᓴᐅᑦ 

• ᑕᐃ ᐃᕙᓕᒃ 

• ᔭᓯ ᐃᕕᑕᓕᒐᖅ 

• ᔫ ᑲᐅᑕᓗᒃ 

• ᐳᕈᒃ ᒪᓂᔪᒋᓇ 

• ᔨᐅᕆᒪᐃᔭ ᒪᓂᔪᒋᓇ 

• ᓴᐃ ᓂᑉᑕᓈᑦᑎᐊᒃ 

• ᑲᐃᓕ ᓄᕗᓕᖓᒃ 

• ᖃᐃᔭᓐ ᐅᕼᐅᑲᒃ 

• ᒥᓯ ᐸᖕᓇᓇ 

• ᕕᓐᓯᓐᑦ ᐸᓇᑲᒃ, ᐊᒻᒪᓗ 

• ᑰᐱ ᑐᓗᒐᓇᒃ−ᑭᓲᓂ 

 

ᑖᒃᑯᐊ ᖁᕕᐊᓲᑎᒋᓗᒋᑦ ᐃᓚᒋᙵ. ᖁᔭᓐᓇᒦᒃ, ᐅᖃᖅᑏ. 

 

>>ᐸᒃᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᒡᒍᒧᑦ ᒪᓕᒐᓕᐅᖅᑎ, ᐊᑕᒍᑦᑖᓗᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 82 - 7(2): ᐃᓕᓴᕆᔭᐅᓂᖓ ᒥᔅ ᐃᔨᔭᒃ (ᐊᑕᒍᑦᑖᓗᒃ)  

 

ᐊᑕᒍᑦᑖᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᐅᐱᒍᓱᒍᒪᓪᓗᖓ ᐃᒡᓗᓕᖕᒥᐅᑕᕐᒥᑦ ᓄᓇᓕᐊ ᐃᔨᕋᖅ. ᑖᓐᓇ 

ᐃᓕᓐᓂᐊᓯᒋᐊᓚᐅᖅᐳᖅ ᐊᖓᑕᓲᖅᑎᐅᓂᕐᒧᑦ ᑲᖏᖅᖠᓂᕐᒥ ᒪᐃᒥᑦ ᐋᒡᒌᓯᒧᑦ 2024-ᖑᑎᓪᓗ.  

 

ᐋᑦᑑᕝᕙ 2025-ᒥ ᓰᑏᕝᕙ, ᐋᑦᑑᕝᕙ 2024-ᒥ ᓰᑏᕝᕙ 2025-ᒧᑦ ᓂᐅ ᐳᐊᓐᓱᐃᒃᒥᑦ ᐃᓕᓐᓂᐊᕆᐊᓕᓚᐅᖅᐳᖅ. 

ᖃᖓᑕᓲᖅᑎᐅᓂᕐᒧᑦ ᐃᓕᓐᓂᐊᕐᓂᖅ ᓄᓇᖃᖅᑳᖅᓯᒪᔪᓄᑦ, ᐃᓄᖕᓄᓪᓗ ᒫᓐᓇ ᖃᖓᑕᓲᖅᑎᐅᓕᖅᐳᖅ 

ᑭᕙᓪᓕᕐᒥᐅᑦ ᖃᖓᑕᓲᖑᑎᖓᓄᑦ ᓄᓇᕗᒻᒥ, ᓅᕖᕝᕙ 2025-ᒥᓂ ᐱᒋᐊᖅᖢᓂ, ᑐᐊᕕᕐᓇᖅᑐᖃᓕᕌᖓᑦ 

ᐊᖁᑎᐅᖃᑦᑕᓕᖅᑐᖅ.  

 

ᖁᔭᓐᓇᒦᒃ, ᐅᖃᖅᑏ. 

 

>>ᐸᒃᑕᑐᖅᑐᑦ 

 

ᐅᖃᖅᑎ: ᐅᐊᓪᓕ ᐱᒃᑲᓇᖅᑐᐊᓘᕙᑦᑐᑦ ᓄᓇᕗᒻᒥᐅᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ, ᐊᕐᕕᐊᑦ ᓂᒋᐊᓄᑦ 

ᒪᓕᒐᓕᐅᖅᑎ, ᖃᑉᓗᑦᓯᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 83 - 7(2): ᐊᔪᖅᓴᕐᓂᐅᑉ ᐊᖅᐸᓯᒋᐊᕆᔭᐅᓂᐊ (ᖃᑉᓗᑦᓯᐊᖅ)  

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏᑦ, ᐃᓄᐃᑦ ᑕᐱᕇᒃᑯᑦ ᑲᓇᑕᒥ ᐱᒋᐊᖅᑎᑦᓯᓚᐅᖅᐳᑦ 

ᐃᓄᐃᑦ ᓄᓇᖓᓐᓂ ᑳᓗᐊᖅᑕᐃᓕᑎᑦᓯᓂᕐᒧᑦ ᔫᓂ 9-ᖑᑎᓪᓗᒍ ᐱᒋᐊᕈᑎᖃᓚᐅᖅᑐᑦ.  

 

ᐸᕐᓇᐅᑎᐅᔪᖅ ᐃᓄᓐᓄᑦ ᐋᖅᑭᑦᑕᐅᓯᒪᔪᖅ ᓄᖑᑉᐹᓪᓕᖁᓪᓗᒋᑦ ᓱᒃᑰᓗᐊᖅᐸᑦᑐᖅ, 

ᓇᒻᒥᓂᖅᓱᒍᓐᓇᓯᕙᓪᓕᐊᓗᑎᓪᓗ ᐊᒻᒪ ᐊᑯᓂᒃᑯᑦ ᐊᖑᒪᙱᓗᐊᕐᓂᖏᑦ ᐃᓄᐃᑦ ᐃᓅᙱᑦᑐᑦ ᓴᓂᐊᓐᓂ. 

 

ᐅᖃᖅᑎᑦᑎᔩ, ᑮᓇᐅᔭᓕᕆᓂᕐᒧᑦ ᐃᓄᐃᑦ ᐊᒻᒪ ᓄᓇᖃᖅᑳᖅᑐᓪᓗ (ᑐᓵᔨᑎᒎᕈᓐᓃᖅᑐᖅ) ᑖᓐᓇ ᕿᒥᕐᕈᐊᒐᖅ 

ᐱᓕᕆᐊᕆᔭᐅᓚᐅᖅᑐᖅ ᐃᓄᐃᑦ ᑕᐱᕇᑦ ᑲᓇᑕᒦᒃᑯᓐᓄᑦ, ᐃᓄᐃᑦ ᓄᓇᖓᑦ $32,000 (ᑐᓵᔨᑎᒎᓕᖅᑐᖅ) 

ᑮᓇᐅᔾᔭᔅᓴᖅᐸᑦᑐᑦ ᓄᓇᖃᖅᑑᖏᑦᑐᑦ $100,000 ᐅᖓᑖᓃᓲᑎᑦ. ᐊᒻᒪ 52% ᐃᓄᐃᑦ ᐃᖅᑲᓇᐃᔭᖅᑐᑦ, 72% 

ᐃᓅᙱᑦᑐᐃᑦ. ᐃᓄᐃᑦ ᓄᓇᖓᓐᓂ 47% ᓂᓐᓂᐅᓗᐊᖅᑐᓃᑉᐸᑦᑐᑦ ᐃᓪᓗᓂᑦ, ᐃᓅᖏᑦᑐᑦ ᑲᓇᑕᒥᐅᑦ 90%-

ᒦᑐᐃᓐᓇᖅᓱᑎᒃ ᐃᓄᒋᐊᓗᐊᖅᐸᑦᑐᑦ.  

ᐃᓄᐃᑦ ᓄᓇᖓᓐᓂ 58% ᐱᔭᕇᖅᓯᓯᒪᖏᑦᑐᑦ ᐃᓕᓐᓂᐊᕐᕕᐊᓗᒻᒥ, 13% ᐱᔭᕇᖅᓯᓯᒪᙱᑎᓪᓗᒋᑦ 

ᓄᓇᖃᖅᑳᑑᖏᑦᑐᑦ. ᐃᓄᐃᑦ, ᐃᓄᐃᑦ ᓄᓇᖓᓐᓂ 21% ᐱᔭᕇᖅᓯᓚᐅᖅᓯᒪᕗᑦ ᖁᑦᓯᓂᖅᓴᒥᒃ ᐃᓕᓐᓂᐊᖅᖢᑎᒃ, 

51% ᐱᔭᕇᖅᓯᓚᐅᖅᓱᑎᓪᓕ ᓄᓇᖃᖅᑳᖅᑑᖏᑦᑐᑦ. ᐃᓄᐃᑦ, ᐃᓄᐃᑦ ᓄᓇᖓᓐᓂ 68% ᓄᑕᖅᑲᑦ ᑳᑉᐸᑦᑐᑦ 

ᐊᒻᒪᓗ ᓄᓇᖃᖅᑳᖅᑑᖏᑦᑐᑦ 17% ᓄᑕᖅᑲᑦ ᑳᑉᐸᑦᑐᑎᒃ.  

 

ᐃᓄᐃᑦ, ᐃᓄᐃᑦ ᓄᓇᖓᓐᓂ 72 ᐅᑭᐅᑦ ᐃᓅᒡᒍᔪᑦᑐᑦ ᓄᓇᖃᖅᑳᖅᑑᖏᑦᑐᑦ ᐃᓅᓯᖃᒐᓱᒃᑐᑎᒃ 85-ᒧᑦ ᑎᑭᑦᑐᒍ 

ᐃᓅᓯᕐᒥᓂ. ᐃᓄᐃᑦ, ᐃᓄᐃᑦ ᓄᓇᖓᓐᓂ 19% ᓇᒻᒥᓂᖃᖅᑐᑦ ᐃᒡᓗᒥᑦ, ᓄᓇᖃᖅᑳᖅᑑᖏᑦᑐᑦ 67%-ᖑᓪᓗᑎᒃ 

ᐃᒡᓗᖃᖅᑎᐅᔪᑦ. 

 

ᐅᖃᖅᑎᑦᓯᔩ, ᐊᐱᕆᕗᖓ ᐱᕕᖃᖅᑎᑕᐅᒃᑲᓐᓂᕈᐊᖅᖢᖓ. 

 

ᐅᖃᖅᑎ: ᒪᓕᒐᓕᐅᖅᑎ ᐊᐱᕆᒻᒪᑦ ᐅᖃᐅᓯᒃᓴᕆᔭᒥᓐᓂ ᐃᓱᓕᒍᒪᓪᓗᓂᐅᒃ ᐅᓪᓗᒥ, ᐋᒃᑳᖅᑐᖃᖅᐹ? 

ᑐᓴᙱᓐᓇᒪ, ᒥᔅᑕ ᖃᑉᓗᑦᓯᐊᖅ ᑲᔪᓯᒋᑦ. 

 

ᖃᑉᓗᓯᐊᖅ: ᒪ’ᓇ, ᒪᓕᒐᓕᐅᖅᑎᐅᖃᑎᒃᑲ. ᐅᕙᓂ ᐃᑲᔪᖅᑎᒌᑦᑕ 7−ᒋᓕᖅᑕᖓᓐᓂ ᒪᓕᒐᓕᐅᕐᕕᒻᒥ 2026, 

ᐅᖃᖅᓯᒪᔪᖅ ᒪᑉᐱᒐᖓᓂᑦ 14, (ᑐᓵᔨᑎᒎᓕᖅᑐᖅ) ᐱᐅᓯᑎᒋᐊᖅᑕᐅᓗᑎᑦ ᐊᐅᓚᓃᑦ ᑲᑐᔾᔨᖃᑎᒌᓐᓂᖅ ᐃᓗᑦ 

ᐱᕚᓪᓕᕐᓗᒋᑦ, ᓈᓴᐅᑎᖓ 7-ᒦᑦᑐᖅ, ᕿᓂᕐᓗᑎᑦ ᐋᖅᑮᓗᑎᓪᓗ ᒥᑭᓪᓕᕚᓪᓕᕈᑎᐅᖃᑦᑕᖅᑐᓂ ᐊᑭᖏᑕᖓ, 

ᖃᓄᑎᒋᓪᓗ ᐃᓪᓗᓕᐅᖅᐸᓐᓂᖅ ᓄᓇᕗᒻᒥ. ᐃᑲᔪᖅᐹᓪᓕᕈᑏᓪᓗ ᐊᖏᓂᖅᐹᖑᔪᓐᓇᕐᓗᑎᒃ ᓄᓇᕗᒻᒥᐅᑦ 

ᑮᓇᐅᔭᓕᐅᕈᑎᓂᖏᓐᓂ. 

 

(ᑐᓵᔨᑎᒎᕈᓐᓃᖅᑐᖅ) ᓂᕆᐅᑉᐳᖓ ᐅᖃᖅᑎᑦᓯᔩ, ᑖᒻᓇ ᐱᔾᔪᒋᒃᖢᒍ ᐅᖃᓕᒫᒐᓂᓵᕋᑦᑕ 

ᐱᕚᓪᓕᕐᓂᖃᕆᐊᖃᕐᓂᖓᓂᒃ ᑕᕝᕙᓂ ᒪᓕᒐᓕᐅᕐᕕᐅᑉ ᐃᓗᐊᓂ ᓄᓇᕗᒻᒥᐅᓄᑦ. ᐅᕙᒍᑦ ᒪᓕᒐᓕᐅᖅᑎᐅᔪᑎᒍᑦ 

ᐱᓕᕆᖃᑎᒌᓐᓂᕐᒥᑦ ᐱᑕᖃᕆᐊᕐᓂᖓᓂᒃ. ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᐃᑦ ᒪᓂᕋᔭᒻᒧᑦ ᒪᓕᒐᓕᐅᖅᑎ, ᕼᐄᓕ ᐊᕿᐊᕈᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 84 - 7(2): AFN 45ᓄᑦ ᐊᕐᕌᒍᑦ ᒪᑭᒪᓂᐊᓄᑦ (ᕼᐄᓕ-ᐊᕿᐊᕈᖅ)  

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᓪᓗᒃᑯᑦ 

ᒪᓕᒐᓕᐅᖅᑎᐅᖃᑎᒃᑳ, ᐃᖃᓗᒻᒥᐅᓪᓗ ᑕᐅᑐᒃᑐᑦ ᖃᕆᑕᐅᔭᒃᑯᑦ, ᓯᕿᓐᓂᖅᑐᐊᐱᐅᓪᓗᓂ ᐅᓪᓗᒥ. 

 

ᐅᖃᖅᑏ, ᐱᓇᓱᐊᕈᓯᐅᑉ ᓄᙳᐊᓂ ᑖᒃᑯᐊ ᐅᐃᕖᑦ ᑲᑐᔾᔨᖃᑎᒌᖏᑦ ᓄᓇᕘᒻᒥ, ᑕᒫᓂ ᐃᖃᓗᓐᓃᔅᓱᓂ ᒪᓂᕋᔭᒻᒥ 

ᑭᒡᒐᑐᖅᓱᑎᒃ ᓄᓇᕗᒻᒥᐅᓕᒫᓂᒃ. 45-ᖓᓐᓂ ᓇᓪᓕᐅᓂᖅᓯᐅᕐᓂᖃᓚᐅᖅᐳᑦ ᑕᒫᓂ ᐃᖃᓗᓐᓂ. 

 

1981-ᒥ ᐱᙳᖅᑎᑕᐅᓚᐅᖅᓯᒪᔪᖅ ᐅᐃᕖᑦ ᑲᑐᔾᔨᖃᑎᒌᖏᑦ ᐊᑕᐅᓯᖏᑦᑐᓂᒃ ᖃᐅᔨᖃᑦᑕᖅᓯᒪᔪᑦ 

ᐱᓂᐊᕐᓂᐅᔪᓂᑦ ᐊᒻᒪᓗ ᑕᒫᓂ ᐃᓕᖅᑯᓯᖃᑎᒌᙱᑦᑐᓄᑦ 1990-ᖏᓐᓂ ᐸᐃᕆᕕᓕᐅᓚᐅᖅᓱᑎᒃ ᐊᒻᒪ 

ᓈᓚᐅᑎᒃᑰᕈᓘᔭᖃᑦᑕᖅᓯᒪᔪᑦ 1980-ᒥᓂᑦ. ᐊᒻᒪᓗ ᐅᖃᓕᒫᒐᓕᐅᖅᐸᔅᓱᑎᒃ ᐱᕙᓪᓕᐊᔪᖁᑎᒻᒥᓂᒃ 

ᐱᒋᐊᖅᑎᑦᓯᒐᒥ.  

 

ᐅᐃᕖᑎᑐᓪᓗ ᐃᓕᓴᐅᑎᖃᖃᑦᑕᐸᓪᓕᐊᒍᒪᓪᓗᑎᒃ ᑕᒫᓂ ᐃᖃᓗᓐᓂ, ᑐᙵᓱᓪᓗᑎᒃ ᐊᔾᔨᒌᙱᑦᑐᓂᒃ 

ᓄᓇᖃᖅᑐᓂᒃ, ᑐᙵᓱᑎᑦᓯᖃᑦᑕᕐᓗᑎᓪᓗ ᐱᙳᐊᖅᑐᓂᒃ. 

 

ᖁᔭᓐᓇᒦᕈᒪᓪᓗᒋᑦ ᑲᑎᒪᔨᖏᑦ ᐃᓚᐅᔪᓪᓗ ᓇᓪᓕᐅᓂᖅᓯᐅᑎᓪᓗᒋᑦ ᓇᓪᓕᐅᓂᖅᓯᕐᓂᖓ ᓇᓪᓕᕐᒪᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

>>ᐸᒃᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᑦᑕᐅᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᐃᑦ ᓂᐊᖁᙳᒧᑦ ᒪᓕᒐᓕᐅᖅᑎ, ᐊᕿᐊᕈᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 85 - 7(2): ᐅᓗᕆᐋᓇᖅᑕᐃᓕᒪᓂᑦ ᐊᐅᓪᓛᖅᑐᓄᑦ ᐅᐱᕐᖔᒃᑯᑦ (ᐊᕿᐊᕈᖅ)  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐅᐱᕐᖓᖅᑐᐊᓐᓅᒪᐃᓛᒃ ᒫᓐᓇ 

ᐊᒻᒪᓗ ᐃᓄᐃᑦ ᑕᕝᕙᓂ ᐃᖃᓗᓐᓂ ᐊᐅᓚᑲᑕᓕᖅᓱᑎᓪᓗ ᐊᒻᒪᓗ ᓇᒧᕈᓘᔭᖅ ᐱᓱᑲᑕᖃᑦᑕᓕᖅᑎᓪᓗᒋᑦ.  

 

ᐅᔾᔨᖅᓱᑦᑎᐊᖁᔨᑐᐃᓐᓇᖅᑐᖓ ᑕᒪᒃᑯᐊ ᑰ ᑰᓕᕋᑖᖅᑎᓪᓗᒍ ᓱᐱᓚᐅᖃᑦᑕᕐᒪᑕ, ᐊᒻᒪᓗ ᑖᓐᓇ ᓯᑯᖓ ᐃᖃᓗᓐᓂ 

ᑕᐅᓅᓇ ᐊᑎᖔᖓᒍᑦ ᓄᖑᑉᐸᓪᓕᐊᓂᖅᓴᐅᓲᖑᖕᒪᑦ. ᖄᖓ ᖃᓄᐃᖅᑰᔨᖏᑦᑎᐊᖅᑎᓪᓗᒍ, ᐅᔾᔨᖅᓱᑦᑎᐊᖁᔨᕗᖓ.  

 

ᑕᐃᓐᓇᓗ ᐃᓐᓇᖁᑎᕗᑦ ᔩᑕᓘ ᑲᒃᑭᒃ, ᓰᐲᓰᒃᑯᒡᒍᓪᓗᓂ ᑕᒪᒃᑯᓂᖓ ᖃᐅᔨᒪᑎᑦᑎᓇᓱᒃᖢᓂ. ᑕᐃᒪᓐᓇᐃᑎᓪᓗᒍ 

ᖃᐅᔨᒪᖃᑎᒌᑦᑎᐊᖁᔨᕙᒃᑯ ᑕᒪᒃᑯᐊ ᓯᓚ ᑲᔾᔮᕐᓇᖅᑐᒻᒪᕆᐊᓘᖕᒪᑦ ᑕᕝᕙᓂ ᐃᖃᓗᓐᓂ, ᐊᓃᕐᕕᒋᔪᒥᓇᖅᓱᓂ. 

ᐊᓃᕐᕕᒋᔪᒥᓇᖅᓱᓂ ᐊᓃᕋᔭᒋᐊᖅᑐᕈᔅᓯᑦ ᑕᒪᒃᑯᐊ ᖃᓄᐃᓕᑳᓪᓚᑦᑐᖃᕈᔅᓯᑦ ᐅᖃᐅᓚᐅᑎᓂᓪᓘᓐᓃᑦ ᐅᕝᕗᓘᓐᓃᑦ 

ᖁᒻᒧᐊᑎᑦᑐᓂ ᐊᑐᐃᓐᓇᖃᕈᔅᓯᑦ ᓄᓇᒧᑦ ᐅᕝᕙᓗ ᓯᑯᒨᕐᓂᐊᓕᕈᔅᓯᑦ, ᑕᐃᒪᓐᓇᐃᑎᓪᓗᒍ.  

 

ᐱᔪᓱᒃᓱᒍ ᑰᒐᓛᑯᓘᒐᓗᐊᖅᓱᑎᒃ ᐅᑎᒧᑦ ᑰᔾᔪᐊᕌᓘᓕᑳᓪᓚᖃᑦᑕᕐᒪᑕ ᑕᐃᒪᓐᓇᐃᑎᓪᓗᒍ ᑕᒪᒃᑯᐊ 

ᐊᑦᑕᕐᓇᖅᓯᑳᓪᓚᖃᑦᑕᕐᓂᖏᓐᓂᑦ ᑖᓐᓇ ᓄᓇᖁᑎᑯᓗᑉᐳᑦ ᑐᙵᓇᕐᔪᐊᖅᓱᓂ, ᑭᓯᐊᓂ 

ᐅᓗᕆᐊᓇᕐᓂᖃᐅᕌᕐᔪᖕᒥᒻᒪᑦ.  

 

ᑕᐃᒪᓐᓇᐃᑎᓪᓗᒍ ᑖᓐᓇ ᐅᔾᔨᖅᓱᖁᔨᑦᑎᐊᖅᐳᖓ ᑕᕝᕙᓂ ᐃᖃᓗᓐᓂ ᐱᓕᕆᓂᐊᖅᑐᐃᑦ, ᓄᓇᕘᓕᒫᖃᐃ ᑖᓐᓇ 

ᓄᓇᖁᑎᕗᑦ ᑲᔾᔮᕐᓇᕐᔪᐊᖅᓱᓂ, ᐅᐱᕐᖓᓕᕋᐃᒐᒥ ᐊᒃᓱᑲᓪᓚᒃ ᐱᒋᐊᓪᓚᖃᑦᑕᕐᒪᑦ ᑕᐃᒪᓐᓇᐃᑎᓪᓗᒍ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎ, ᓯᒪᐃᓚᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 86 - 7(2): ᖃᒪᓂᑦᑐᐊᕐᒥᑦ ᐃᓐᓇᕈᕐᓂᕐᒧᑦ ᓄᖅᑲᖅᑐᓄᑦ (ᓯᒪᐃᓚᒃ)  

 

ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᓇᓱᐊᕈᓯᐅᓚᐅᖅᑐᒥᒃ 

ᖃᒪᓂᑦᑐᐊᕐᒥᒃ ᔫᓇ ᐊᒥᑦᓈᖅ ᐃᓕᓐᓂᐊᕐᕕᖓᓂ ᐱᔭᕇᖅᓯᓚᐅᕐᒪᑕ ᐃᖅᑲᓇᐃᔮᕐᒥᓂᒃ ᔭᐃᒃ ᐃᒃᓯᑦᑕᐃᔪᖅ, 39-ᓂᒃ 

ᐅᑭᐅᓂᒃ ᐃᓕᓴᐃᔨᐅᓕᖅᑐᖅ ᑲᑎᑦᑐᒋᑦ, ᓴᓗᒻᒪᖅᓴᐃᔨᐅᓪᓗᓂ ᐅᑭᐅᒐᓴᓐᓄᑦ. ᑖᓐᓇ ᐃᓕᓴᖅᓯᕕᒃ ᐃᓕᓐᓂᐊᕐᕕᒃ 

ᐱᓕᕆᓪᓗᓂ ᐊᒻᒪ ᒥᔅᑕ ᐊᒥᑦᓈᖅ ᐃᓕᓐᓂᐊᕐᕕᖓᓂ ᓴᓗᒻᒪᐃᓐᓇᑦᓯᐊᖅᐸᓚᐅᖅᑕᖏᑦ ᖃᐅᑕᒫᑦ.  

 

ᐊᐃᑉᐹ ᐊᔭᒻᒪ ᒥᐊᕆᐊᒻ ᐳᑐᒥᕋᖅᑐᖅ 48-ᓄᑦ ᐊᕐᕌᒍᑦ ᐃᓕᓴᐃᔨᐅᓯᒪᓪᓗᓂ ᐃᑲᔪᖅᑎᐅᖃᑦᑕᖅᓯᒪᓪᓗᓂ 

ᐃᓕᓴᐃᔨᒧᑦ, ᐃᑲᔪᖅᐸᔅᓱᓂ ᐃᓕᓐᓂᐊᖅᑎᑦ ᐊᑦᑕᓇᙱᑦᑐᒥᒃ, ᐃᓕᖅᑯᓯᕐᒧᑦ ᐃᓕᓴᐅᑎᑦᓯᐊᕙᓐᓂᒃ.  

 

ᐊᒻᒪ ᐱᓇᓱᐊᕈᓯᐅᓚᐅᖅᑐᒥ ᓯᑕᒻᒥᕐᒥ ᓇᓪᓕᐅᓂᖅᓯᐅᓚᐅᖅᐳᑦ ᐃᖅᑲᓇᐃᔮᕆᓚᐅᖅᑕᒥᓂᒃ ᖃᒪᓂᑦᑐᐊᕐᒥᑦ. 

ᑲᑎᑦᑐᒋᑦ 80-ᐅᓗᐊᓚᐅᖅᑐᑦ ᐃᓚᒌᑦ ᐱᖃᓐᓂᕇᑦ, ᐃᖅᑲᓇᐃᔭᖃᑎᒌᑦ, ᐃᖅᑲᓇᐃᔭᖃᑎᒌᒥᓃᑦ ᐅᐸᔅᓯᒪᓚᐅᖅᑐᑦ.  

 

ᔭᐃᒃ ᐊᒻᒪ ᒥᐊᕆᐊᒻ ᓄᖅᑲᖓᑦᓯᐊᕐᓂᐊᖅᐳᓯᒃ ᓄᖅᑲᐅᓯᖅᓯᒪᓕᕋᔅᓯᑦ, ᖁᔭᓐᓇᒦᒃ ᐅᑭᐅᒐᓵᓗᓐᓄᑦ 

ᐱᔨᑦᓯᑦᑎᐊᖅᐸᓚᐅᕋᔅᓯᒃ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᔪᓯᓗᑕ, ᑲᑎᒪᔾᔪᑎᑦᑕ ᓈᓴᐅᑎᖓ 4, ᐅᖃᐅᓯᒃᑯᑦ ᑭᐅᔾᔪᑎᕕᓂᕐᓄᑦ 

ᐃᓚᒋᐊᕈᑏᑦ, ᐃᓕᖅᑯᓯᓕᕆᔨᒃᑯᓐᓄᑦ, ᒥᓂᔅᑕ, ᑯᓄ.  

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 73 - 7(2): ᓄᓇᐅᑉ ᑕᐃᒎᓯᑐᖃᖏᑦ ᓴᓪᓕᐅᑉ ᐊᕙᑖᓂ (ᑯᓄ) 

 

ᐊᖓᔪᖅᑳᖅ ᐳᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᓇᖏᖅᓯᕗᖓ ᐃᓚᒋᐊᖅᓯᔪᒪᓪᓗᖓ ᑭᐅᔾᔪᑎᒧᑦ, 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᖅ 73-7(2) ᐊᐱᖅᑯᑕᐅᓚᐅᖅᑐᖅ ᔫᓂ 2, 2026-ᒥ ᒪᓕᒐᓕᐅᖅᑎ ᐊᐃᕕᓕᖕᒧᑦ, 

Hᐋᓇ ᐊᖑᑎᐊᓗᒃ. ᑕᒫᓃᙱᒃᑲᓗᐊᖅᑎᓪᓗᒍ.  

 

ᐅᖃᖅᑎᑦᑎᔩ, ᑭᐅᔾᔪᑎᓐᓂᒃ ᐅᖃᐅᓯᖃᓚᐅᕋᒪ ᓄᓇᖃᖅᑳᖅᓯᒪᔪᓄᑦ ᐅᖃᐅᔾᔨᒋᐊᖅᑎᒥᒃ ᑎᒃᑯᐊᖅᑕᐅᓯᒪᔪᒥᒃ 

ᓄᓇᐃᑦ ᐊᑎᖏᓐᓄᑦ ᑲᑎᒪᔨᓄᑦ ᑲᓇᑕᒥ. ᐅᖃᖅᑎᑦᑎᔩ, ᓇᓗᓇᐃᖅᓯᒍᒪᕗᖓ ᑎᒃᑯᐊᖅᑕᐅᓂᖅ ᐊᓯᐊᒎᖓᖕᒪᑕ 

ᐃᓕᖅᑯᓯᓕᕆᔨᒃᑯᓐᓂ ᓄᓇᕗᒻᒥ, ᓄᓇᙳᐊᓕᕆᔨᐅᑉ ᐃᖅᑲᓇᐃᔮᖓᑕ ᐊᓯᖔᖓᓂ. ᓄᓇᕗᒻᒥ ᓄᓇᙳᐊᓕᕆᔨᐅᑉ 

ᐃᓂᖓ ᒫᓐᓇ ᐃᓐᓄᒃᑕᐅᓯᒪᙱᑦᑐᖅ, ᐱᓕᕆᔨᐅᔪᓪᓗ ᐱᓕᕆᕙᓪᓕᐊᕗᑦ ᓄᓇᕗᑦ ᒐᕙᒪᖓᑕ 

ᐃᖅᑲᓇᐃᔭᖅᑎᒃᓴᖅᓯᐅᕐᓂᕐᒧᑦ ᑲᔪᓯᑎᓐᓂᕆᕙᑦᑕᖓᒍᑦ ᑖᓐᓇ ᐃᖅᑲᓇᐃᔮᒃᓴᖅ ᐃᓐᓄᒃᑕᐅᖁᓪᓗᒍ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᑖᒃᑯᐊ ᓈᓴᐅᑎᖓ 4-ᒦᒃᑲᑦᑕ, ᐅᖃᐅᓯᒃᑯᑦ ᐊᐱᖅᑯᑎᕕᓂᕐᓄᑦ, ᐅᖃᐅᓯᒃᑯᑦ ᐃᓚᒋᐊᕈᑏᑦ.  

ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ, ᐊᕿᐊᕈᖅ.  

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 78 - 7(2): ᐱᓕᕆᕝᕕᐅᑉ ᐱᖁᑎᕐᔪᐋᕆᔭᖏᑦ ᐊᕐᕕᐊᓂᑦ (ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑭᐅᓇᓱᑉᐳᖓ 

ᐊᐱᖅᑯᑕᐅᓚᐅᖅᑐᒧᑦ ᐅᖃᐅᓯᒃᑯᑦ, 83−7(2), ᔫᓂ 3, 2026-ᒥ ᐊᐱᖅᑯᑕᐅᓚᐅᖅᑐᖅ, ᐊᕐᕕᐊᑦ ᓂᒋᐊᓄᑦ ᔭᐃᒥ 

ᖃᑉᓗᑦᓯᐊᖅ ᐊᐱᖅᑯᑎᒋᓚᐅᖅᑖ. ᐊᒻᒪ ᔮᑦ ᒪᐃᑦ, ᒥᓂᔅᑕᐅᑲᐃᓐᓇᖅᓱᓂ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᐊᐱᕆᔭᐅᓚᐅᕐᒪᑦ.  

 

ᐅᖃᖅᑏ, ᐅᓪᓗᒥ ᑐᓴᖅᑎᑦᓯᑲᓐᓂᕈᒪᕗᖓ ᓴᓇᒋᐊᕆᐊᓕᓐᓂ ᓄᑖᙳᕆᐊᕈᑎᐅᔪᓂᑦ ᐃᓕᓴᕐᕕᐅᔪᓄᑦ. ᐊᒻᒪᓗ 

ᐃᓕᓐᓂᐊᖅᑐᓕᕆᔨᒃᑯᑦ ᐊᓪᓚᕕᖓᑕ ᐊᕐᕕᐊᓂᑦ. 

 

ᔪᓂ 3, 2026, ᒪᓕᒐᓕᐅᖅᑎ ᐊᕐᕕᐊ ᓂᒋᐊᓄᑦ ᐊᐱᖁᑎᖃᓚᐅᕐᒪᑦ ᓇᐃᓈᖅᑐᓂᒃ ᐱᓕᕆᐊᖑᕙᓪᓕᐊᔪᒃᓴᓂᒃ 

ᐊᕐᕕᐊ ᐃᓕᓴᕐᕕᖏᓐᓂᑦ.  

 

ᕿᑎᖅᖠ ᐃᓕᓴᕐᕕᖓ ᐃᒪᖃᐅᑎᖓ ᐊᐅᔭᖅ ᐊᓯᔾᔨᖅᑕᐅᒍᒫᒪᑦ. ᔮᓐ ᐊᕐᓈᓗᒡᔪᐊ ᐃᓕᓴᕐᕕᖓ, ᐊᒻᒪᑕᐅ ᕿᑎᖠᓕᒃ 

ᐃᓕᓴᕐᕕᖓ ᑖᒃᑯᐊ ᑕᒪᕐᒥᒃ ᐅᖅᓱᖃᐅᑎᖏᑦ ᐊᓯᔾᔨᖅᑕᐅᒍᒫᕐᓂᐊᖅᑐᑦ, ᐊᒻᒪᓗ ᐃᖃᓇᐃᔮᒃᓴᐅᓂᖓ ᒪᓂᒪᑎᑕᐅᕗ 

ᐃᓱᓕᕝᕕᖃᓛᕐᓱᓂ ᔫᓂ 26−ᐅᓕᖃᑦ.  

 

ᐃᓕᓐᓂᐊᖅᑐᓕᕆᔨᒃᑯᑦ ᐸᕐᓇᖕᒥᕗᑦ ᑮᓇᐅᔭᖅᑖᕋᓱᒃᓱᑎᓗ ᐊᓯᖏᓐᓂᑦ ᐊᕐᕕᐊᑦ ᐃᓕᓴᕐᕕᖏᓐᓂ, 

ᐱᖃᓯᐅᔾᔭᐅᓪᓗᓂ ᐊᒃᓴᓗᐊᓕᖕᓂ ᐃᒃᓯᕙᐅᑕᓕᓄᑦ ᐃᓯᕈᑎ ᓕᕙᐃ ᐊᖕᒪᒃ ᐃᓕᓴᕕᒥ; ᐊᒻᒪᑕᐅ 

ᓴᓇᒋᐊᖅᑕᐅᓚᕆᒃᑲᔭᖅᑐᓂ ᕿᑎᖅᖠ ᕿᑎᐊᓃᑦᑐᖅ ᐃᓕᓴᕕᒃ; ᐄ’, ᕿᑎᖅᖠᓕ ᕿᑎᖓᓂᑦᑐᖅ ᐃᓕᓴᕕᒃ 

ᓴᓇᒋᐊᖅᑕᐅᕖᙵᕐᓂᖓ ᐱᔭᕇᖅᑕᐅᒐᓱᒃᑎᓛᕐᑕᕗᑦ. 

 

ᑕᒪᒃᑯᐊ ᓂᕆᐅᑦᑎᐊᕈᑎᒋᕙᕗᑦ ᐱᔭᕇᖅᑕᐅᓛᕐᓂᖏᑦ ᓴᓇᒋᐊᖅᑕᐅᓂᖏᑦ ᐊᖑᒻᒪᑎᑦᑎᐊᖁᓪᓗᑕ ᐱᓕᐊᔅᓴᓄᑦ. 

 

ᐅᖃᖅᑏ, ᐊᕐᕕᐊᑦ ᒪᓕᒐᓕᐅᖅᑎᖓ ᐊᕐᕕᐊᒃ ᓂᒋᐊᓄᑦ ᒪᓕᒐᓕᐅᖅᑎᖓ ᐊᐱᖁᑎᖃᓚᐅᕐᒥᒪᑦ 

ᓴᓇᒋᐊᖅᓯᓂᐅᔪᓂᑦ ᐃᓕᓐᓂᐊᖅᑎᒃᑯᑦ ᐊᓪᓚᐱᖏᓐᓂᑦ ᐹᓇ ᐃᓪᓗᖓᓂ ᐊᕐᕕᐊᓂᑦ. ᑮᓇᐅᔭᕐᓄᑦ ᐃᑲᔫᑏᑦ 

ᓄᓇᕗᒥᑦ ᐃᓕᓐᓂᐊᖅᑎᓄᑦ ᐊᒻᒪᑕᐅᖅ ᐃᓕᓐᓂᐊᕈᑎᓕᐅᕕᖓᑕ ᐊᓪᓚᕕᖓᑕ ᓴᓇᒋᐊᖅᑕᐅᕖᖓᓚᐅᕐᖓᑕ 

ᐱᔭᕇᖅᑕᐅᔪᓗᑎᓪᓗ ᐊᐅᔭᖓᓂ 2025. ᓴᓇᒋᐊᖅᑕᐅᓂᖏᑦ ᐃᓚᖃᓚᐅᕐᑐᑦ ᓄᑖᒥᑦ ᓇᑎᖅᑖᑐᓂ, ᓄᑖᓂ 

ᐃᓪᓗᒥᐅᑕᑕᖅᑐᑎ, ᐊᕙᓗᖓ ᐊᒥᐊᖅᑕᐅᓪᓗᓂ, ᐊᒻᒪ ᑲᑎᒪᕕᒃᑖᖅᑐᑎᒃ.  

 



ᐱᖓᔪᐊ, ᔫᓂ 10, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᒃᑯᐊᓕ ᐃᓯᕈᑎᖏᑦ ᐱᒍᓐᓇᑦᑕᐅᑎᒋᔪᖏᑦᑑᒐᓗᐊᑦ ᑭᓯᐊᓂ ᐃᓕᓐᓂᐊᖅᑐᓕᕆᑯᑦ ᖃᐅᔨᓴᖅᑐ ᑖᓱᒥᖓ 

ᐊᕿᒃᓯᓛᖅᑐᐃᓪᓗ ᒫᓐᓇᕈᓗᒃ. 

 

ᑖᒃᑯᐊ ᐊᓪᓚᕕᖕᒥᑦ ᐊᕿᒋᐊᕆᓂᐅᔪᐃᑦ ᐱᐅᓯᕚᓪᓕᑎᑦᑎᒐᔭᕐᑐᑦ ᐊᐅᓚᑦᑎᐊᓂᓴᐅᓕᑎᑦᑎᓗᑎᒃ 

ᐃᓵᖅᑕᐅᓂᐅᓴᖏᓐᓂᓴᐅᓕᕐᓗᑎᒡᓗ ᐱᓕᕆᕕᐅᔪᐃᑦ ᐱᒻᒪᕆᐊᓗᖕᒥᒃ. 

 

ᒪᓕᒐᓕᐅᖅᑏᑦ, ᐊᐱᖁᑎᖏᑦ ᖁᔭᒋᔭᒃᑲ, ᐊᒻᒪᓗᑦᑕᐅ ᖃᐅᔨᒋᐊᒃᑲᓐᓂᖁᔭᕋ ᐅᕙᓐᓄᑦ ᖃᓄᑐᐃᓐᓇᖅ 

ᓇᓗᓇᐃᖅᑐᐃᑲᓐᓂᖁᓐᓂᖅᑲᑦ. ᖁᔭᓐᓇᒦᒃ, ᐅᖃᖅᑎ.  

 

ᐅᖃᖅᑎ (ᑐᒡᓴᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᑭᐅᔾᔪᑎᕕᓂᕐᓂᑦ ᐃᓚᒋᐊᕈᑎ, ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᖓ, 

ᒥᔅ ᓚᐃᔪᓪ. 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 97 - 7(2): ᐱᓕᕆᐋᖏᓄᑦ ᓄᓇᕘᑉ ᐃᒡᓗᓕᕆᔨᕐᔪᐋᖏᑕ (ᓚᐃᔪᓪ) 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᓂᑯᕕᑦᑐᖓ ᐅᓪᓗᒥ ᐃᓚᒋᐊᕈᒪᓪᓗᒍ 

ᑭᐅᔾᔪᑎᒋᓚᐅᕐᑕᕋ ᐊᐱᖅᓱᕐᓇᐅᑎᓪᓗᒍ ᔫᓐ 8, 2026−ᒥ ᑭᐅᒐᓱᒃᑐᖓ ᐊᐱᖁᑎ ᓈᓴᐅᑎᓕᒃ 97 – 7(2) ᒥᔅᑕ 

ᑕᖅᑐ ᐊᐱᖅᑯᑎᒋᓚᐅᖅᑕᖓ ᐱᓕᕆᓂᕆᖃᑦᑕᖅᑕᖏᓐᓂ ᓄᓇᕗᒻᒥ ᐃᒡᓗᓕᕆᔨᕐᔪᐊᑯᑦ. 

 

ᒪᓕᒐᓕᐅᖅᑎ ᖃᐅᔨᒍᒪᓚᐅᖅᑐᖅ ᖃᖓ ᐱᔭᕇᑕᐅᓛᒪᖔᑕ 6 ᑲᑎᙵᔪᑦ ᐃᓪᓗᓕᐊᖑᔪᐃᑦ ᐊᐅᓱᐃᑦᑐᒥ. ᑖᒃᑯᐊ 

ᐱᖓᓲᒐᔭᕐᖓᑕ ᐊᑕᐅᓯᕐᒥᑦ ᐃᓪᓗᕈᓯᓖᑦ ᐊᒻᒪ ᐱᖓᓱᑦ ᐱᖓᓱᓂᑦ ᐃᒡᓗᕈᓯᓖᑦ. ᑖᓐᓇ ᑭᖑᕙᕆᐊᕆᐊᖃᖅᓯᒪᖕᒪᑦ 

ᐱᔾᔪᑎᒋᓪᓗᒋᑦ ᑭᖑᕙᖅᓯᒪᓂᕆᔭᖏᑦ ᐊᓪᓕᕋᓕᐅᑕᐅᓂᖓ 2025 ᑭᖑᕙᕐᓯᒪᓚᐅᖓ. 

 

ᐊᒻᒪ ᑐᓴᕐᓯᒪᔭᕗᑦ ᒪᓕᒃᑐᒍ ᑳᓐᑐᕌᒃᓯᒪᔭᑦᑎᓐᓄᑦ, ᒫᓐᓇ ᑐᙵᕕᓕᐊᖓ ᑐᙵᕕᖓ ᐅᑭᐊᒃᓵᖅ 2026−ᒥᑦ, 

ᐱᓕᕆᐊᖑᓛᖅᑐᖅ ᐊᒻᒪ ᐱᔭᕇᕐᕕᒃᓴᖃᕐᓗᓂ ᐊᒃᑑᕝᕙ 2027−ᒥᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ. ᑲᑎᒪᔾᔪᑎᑦᑎᓐᓄᑦ ᓈᓴᐅᑎᖓ 5, ᐳᓛᕆᐊᖅᑐᓂᒃ ᐃᓕᑕᖅᓯᓂᖅ. ᓇᑦᑎᓕᖕᒧᑦ 

ᒪᓕᒐᓕᐅᖅᑎ, ᓚᐃᔪᓪ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓂᑯᕕᑉᐳᖓ ᐅᓪᓗᒥ ᐃᓕᓴᖅᓯᒍᒪᓪᓗᖓ 

ᑐᙵᓱᒃᑎᓪᓗᒍᓗ ᔫᓕᐊ ᑰᒧ, ᑖᓐᓇ ᐊᐅᓚᑦᑎᓂᕆᔭᑦᑎᓐᓄᑦ ᐃᓚᓪᓚᕆᐊᓘᔪᖅ ᐊᖏᔪᖅᑳᖃᕐᕕᑦᑎᓐᓂ 

ᐃᖃᓗᖕᓂᑦ. 

 

ᑖᓐᓇ ᔫᓕᐊ ᐱᔨᑦᑎᕋᓯᒪᓕᕐᑐᖅ ᐱᓕᕆᓯᒪᓕᖅᑐᖅ ᓄᓇᕗᒻᒥᑦ ᐃᓪᓗᓕᕆᔨᕐᔪᐊᒃᑯᓐᓄᑦ 27−ᓂ ᐅᑭᐅᓂᑦ. 

ᐊᖓᔪᖄᒧᑦ ᑎᑎᕋᖅᑎᐅᓪᓗᓂ, ᐃᓯᖅᑐᖃᕋᐃᒻᒪᓪᓗ ᑖᓐᓇ ᑕᑯᔭᐅᖅᑳᓲᖑᔪᖅ ᐊᓪᓚᕕᑦᑎᓐᓅᖅᑐᖃᕋᐃᒻᒪᑦ 

ᑕᐃᒫᓪᓗ ᑐᙵᓇᑦᑎᐊᕐᑐᒥᑦ ᐊᓪᓚᕕᖃᖅᑎᑎᖃᑦᑕᖅᑐᖅ. ᖁᔭᓐᓇᒦᒃ, ᔫᓕᐊ, ᐊᒻᒪᓗ ᑐᙵᓱᒋᑦ 

ᒪᓕᒐᓕᐅᕐᕕᒋᔭᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑐᙵᓱᑦᑎᐊᕆᑦ, ᒥᔅ ᑰᒨ, ᐊᒻᒪᓗ ᑭᙵᕐᓂᑦᑕᐅᖅ ᐃᖅᑲᓇᐃᔭᑲᐃᓐᓇᓚᐅᖅᓯᒪᒻᒥᒐᕕᑦ 

ᑭᙵᕐᒥᐅᑕᐅᑲᐃᓐᓇᓚᐅᖅᓯᒪᓃᓪᓗ ᐃᓕᑕᕆᑦᓯᐊᖅᐸᕋ. ᑐᙵᓱᑦᓯᐊᕆᑦ ᒪᓕᒐᓕᐅᕐᕕᒻᒧᑦ.  

 

ᑲᑎᒪᔾᔪᑎᑦᑎᓐᓄᑦ. ᓈᓴᐅᑎᖓ 6, ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖅᑯᕐᒥᐅᒧᑦ ᒪᓕᒐᓕᐅᖅᑎ, ᑲᐅᑐᖅ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

ᐊᐱᖅᑯᑦ 113 - 72): ᐱᓕᕆᐋᖏᑦ ᓄᓇᕘᑉ ᓯᓚᑦᑐᖅᓴᕐᕕᖓᑕ (ᑲᐅᑐᖅ) 

 

ᑲᐅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᐅᓪᓗᒥ ᑐᕌᖓᙳᓱᑦᑐᑦ ᒥᓂᔅᑕᒧᑦ ᑲᒪᔨᐅᔪᒧᑦ ᓄᓇᕗᒻᒥ 

ᓯᓚᑦᑐᓴᕐᕕᒻᒧᑦ. ᐃᓚᖏᑦ ᐃᓱᒪᒋᖃᑦᑕᖅᑲᕗᑦ. 

 

ᐅᖃᖅᑏ, ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᓄᓇᕗᑦ ᓯᓚᑦᑐᓴᕐᕕᒃ ᑲᒪᔨᐅᒻᒪᑦ ᐱᖅᑯᓯᓕᕆᕝᕕᒃ ᐃᓕᖅᑯᓯᓕᕆᕕᒻᒥᑦ 

ᐃᓕᓐᓂᐊᕐᕕᒻᒥ ᑲᖏᖅᑐᒑᐱᒻᒥ, ᐊᒻᒪᓗᑦᑕᐅᖅ ᐃᓕᓴᕕᕋᓛᖏᓐᓂ ᖃᒪᓂᑦᑐᐊᕐᒥ, ᐃᓪᓗᓕᒻᒥᓗ.  

 

ᐅᖃᖅᑏ, ᐱᖅᑯᓯᓕᕆᕝᕕᒃ ᐃᓪᓗ ᐱᐅᓪᓚᕆᑦᑐᐊᓗᒃ ᐊᒻᒪᑦᑕᐅᖅ ᐱᒻᒪᕆᐊᓗᒃ ᐊᑐᖅᑕᐅᒋᐊᖅᑲᑦ 

ᐊᑐᖅᑕᐅᔪᓐᓇᕐᓂᓕᒫᖓᓄᑦ. ᑐᑭᓯᑎᑦᑎᒋᐊᕈᑏᑦ ᓴᖅᑭᖅᑕᐅᓯᒪᔪᐃᑦ ᒫᓐᓇᓕᓴᐅᓛᖁᑎᖏᓐᓂᒃ ᒐᕙᒪᒃᑯᑦ 

ᑎᓴᒪᐃᕋᖅᑐᓂ ᐅᓂᒃᑳᓕᐊᕆᕙᑦᑕᖏᓐᓂᑦ ᐅᖃᖅᓯᒪᒻᒪᑕ; 40%-ᒎᖅ ᐃᖅᑲᓇᐃᔮᖁᑎᖏᑦ ᐃᓐᓄᑦᑕᐅᓯᒪᙱᒻᒪᑕ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᓇᓕᐊᑦ ᐃᖅᑲᓇᐃᔮᑦ ᖃᓄᐃᑦᑐᑦ ᐃᖅᑲᓇᐃᔮᑦ ᐃᓐᓄᑦᑕᐅᓯᒪᙱᒻᒪᖔᑕ ᐊᒻᒪᓗ 

ᓇᓗᓇᐃᖅᓯᒍᓐᓇᖅᑳ ᖃᓄᐃᓕᐅᖅᑐᑎᒃ ᐃᓐᓄᔅᓯᒐᓱᐊᕐᒪᖔᑕ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓄᓇᕗᒻᒥ ᓯᓚᑦᑐᓴᕐᕕᒃᑯᓐᓄᑦ ᑲᒪᔨ, ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐊᖏᖃᑎᒋᑦᑎᐊᖅᐸᕋ ᑖᓐᓇ 

ᑲᑎᒪᔨᐅᖃᑎᒐ ᐱᖅᑯᓯᓕᕆᕝᕕᒃ ᐱᐅᑦᑎᐊᖅᓱᓂᓗ ᐊᒻᒪᓗ ᐊᑐᖅᑕᐅᒃᑲᓐᓂᕆᐊᖃᕐᓂᖓ ᐃᑉᐱᓐᓇᑦᑎᐊᖅᑐᖅ. 

ᐊᒻᒪᓗ ᑖᒃᑯᐊ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖅᑎᑖᕆᒋᐊᖃᖅᑕᖏᓪᓗ ᑕᒪᒃᑯᐊ ᐋᖅᑭᒃᐸᓪᓕᐊᖏᓐᓇᖃᑦᑕᕐᒪᑕ.  

 

ᐅᓪᓗᒥᐅᔪᖅ ᑖᒃᑯᐊ ᓇᓪᓕᐊᓪᓚᕇᑦ ᐃᓐᓄᒃᓯᒪᙱᒻᒪᑕᑭᐊᖅ, ᐱᓯᒪᓇᒋᑦ ᑭᓯᐊᓂ ᑐᓂᔪᓐᓇᑦᑎᐊᕐᓂᐊᖅᓱᒋᑦ. 

ᐅᖃᕆᐊᕈᒪᑐᐃᓐᓇᑦᑎᐊᖅᓱᖓ ᑖᒃᑯᐊ ᑕᒫᓂ ᒥᓂᔅᑕᐅᓕᖅᑎᓪᓗᖓ ᑎᓕᐅᕆᓚᐅᕋᒃᑭᑦ ᑖᒃᑯᐊ ᓄᓇᕗᑦ 

ᓯᓚᑦᑐᓴᕐᕕᒃᑯᑦ ᐃᖅᑲᓇᐃᔭᖅᑎᖏᓐᓂᑦ ᑲᑎᑎᒋᐊᑦᑎᐊᒃᑲᓐᓂᖁᓯᒪᓪᓗᒋᑦ ᑖᓐᓇ ᐱᓕᕆᐊᕆᔭᐅᑦᑎᐊᖅᑐᖅ 

ᖃᐅᔨᒪᓪᓗᒍᒃ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᑲᐅᑐᖅ.  

 

ᑲᐅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᓄᓇᕗᑦ ᓯᓚᑦᑐᓴᕐᕕᐅᑉ ᒫᓐᓇ 

ᐱᓕᕆᐊᔅᓴᓄᑦ ᐸᕐᓇᐅᑎᖓ ᐅᖃᖅᓯᒪᒻᒪᑦ ᐅᖃᓕᒫᕐᓗᒍ: “ᐱᒋᐊᖅᑎᑦᑎᓂᐊᖅᑐᐃᑦ ᕿᒥᕐᕈᓂᐅᔪᓂᑦ 

ᐱᓕᕆᔾᔪᑎᖏᓐᓂᒃ ᐊᑖᒍᑦ ᐅᖃᐅᓯᓕᕆᓂᕐᒧᑦ ᐃᓕᖅᑯᓯᓕᕆᓂᕐᒧᓪᓗ ᐱᔾᔪᑎᖃᖅᑐᓂ.  

 

ᐊᒻᒪ ᐱᓕᕆᐊᖏᑦ ᕿᒥᕐᕈᔭᐅᓗᑎᑦ ᐃᓕᑕᐅᑎᑕᐅᒐᓱᑦᑐᑦ ᖃᐅᔨᓴᖅᑕᐅᓪᓗᑎᒃ, ᐃᓕᓐᓂᐊᕈᑎᖏᓪᓗ ᐱᖁᑎᖏᓪᓗ 

ᐅᓪᓗᒥᒧᑦ ᐊᙳᑎᓯᒪᒐᓗᐊᕐᒪᖔᑕ ᐱᕙᓪᓕᐊᓯᒪᔪᓂᑦ. ᐊᒻᒪᓗᑦᑕᐅᖅ ᐊᖏᓪᓕᒋᐊᖅᑕᐅᓗᓂ ᐊᑐᕐᓂᕆᕙᑦᑕᖏᑦ 

ᐃᓄᐃᑦ ᐅᖃᐅᓯᖏᓐᓂᒃ, ᐃᓕᖅᑯᓯᖏᓐᓂᓪᓗ.” 

 

ᒥᓂᔅᑕ ᓇᓗᓇᐃᕆᒍᓐᓇᖅᑳ ᖃᑦᑎᓂᑦ ᐃᓕᓐᓂᐊᖅᑎᓂᑦ ᐊᑎᓕᐅᖅᓯᒪᔪᖃᕐᒪᖔᖅ ᐱᖅᑯᓯᓕᕆᕕᒻᒥ 

ᑲᖏᖅᑐᒑᐱᒻᒥ, ᐊᒻᒪᓗᑦᑕᐅᖅ ᐃᓕᓐᓂᐊᕐᕕᖏᓐᓂᒃ ᖃᒪᓂᑦᑐᐊᕐᒥ, ᐃᓪᓗᓕᒻᒥᓗ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐃᒃᑲ ᒫᓐᓇ ᐱᔭᕇᖅᓯᒪᓕᕐᒪᑕ 

ᐱᖅᑯᓯᕆᓕᕆᕕᒃᑯᑦ ᐃᓕᓐᓂᐊᖅᑎᖃᙱᑲᐃᓐᓇᖅᑐᐃᑦ ᒫᓐᓇ ᐊᐅᔭᐅᓂᖓᓂ. ᑭᓯᐊᓂ ᐅᑭᐊᖅ 

ᐱᒋᐊᒃᑲᓐᓂᕐᓂᐊᖅᓱᑎᑦ.  

ᒫᓐᓇᐅᔪᖅ ᐊᒻᒪᓗ ᑕᐃᓐᓇ ᐅᖃᐅᓯᕆᕋᑖᖅᑕᖓ ᑖᒃᑯᐊ ᐃᓄᐃᑦ ᐱᖅᑯᓯᖏᓐᓄᑦ ᐊᒻᒪᓗ ᐅᖃᐅᓯᖏᓐᓄᑦ 

ᑐᕌᖓᔪᓂᑦ ᑖᒃᑯᐊ ᓯᓚᑦᑐᓴᕐᕕᒃᑯᑦ ᐱᓕᕆᔭᖏᑦ ᖃᐅᔨᓇᓱᒋᐊᒃᑲᓐᓂᕐᓂᐊᕆᕙᒃᑲ. ᑖᒃᑯᐊ 

ᐱᓕᕆᐊᕆᔭᐅᕙᓪᓕᐊᓕᖅᓱᑎᑦ ᐃᖅᑲᓇᐃᔭᖅᑎᑦᑎᓐᓄᑦ, ᐊᒻᒪᓗ ᐱᓕᕆᐊᕆᔭᐅᓕᖅᑎᓪᓗᒋᑦ 

ᑎᓕᐅᕆᑦᑎᐊᕐᓂᐊᕆᕙᒃᑲ ᑖᒃᑯᐊ ᐃᓄᖁᑎᑦᑎᓐᓂ ᑐᓴᕆᐊᑦᑎᐊᒃᑲᓐᓂᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᑐᒡᓕᐊᓂ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᑲᐅᑐᖅ.  

 

ᑲᐅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ, ᒥᓂᔅᑕ, ᑭᐅᒐᕕᙵ.  

 

ᒥᓂᔅᑕᑦᑕᐅᖅ ᖃᐅᔨᒪᒻᒪᑦ ᓄᓇᕗᑦ ᓯᓚᑦᑐᓴᕐᕕᒃ ᑲᒪᔨᐅᒻᒪᑦ ᐃᓐᓇᕐᓄᑦ ᐃᓕᓴᕕᒻᒥ ᕿᑭᖅᑕᕐᔪᐊᕐᒥ. ᐊᔅᓱᐊᓗᒃ 

ᐃᑲᔪᖅᓯᕋᒃᑭᑦ ᐃᓐᓇᕐᓄᑦ ᐃᓕᓐᓂᐊᕐᓂᐅᖃᑦᑕᖅᑐᑦ ᓄᓇᓕᓐᓂ, ᑐᑭᓯᐅᒪᔾᔪᑎ ᓴᖅᑭᖅᑕᐅᓯᒪᔪᑦ ᒐᕙᒪᒃᑯᑦ 

ᒫᓐᓇᓕᓴᐅᓛᖁᑎᖏᓐᓂ ᑎᓴᒪᐃᕋᖅᑐᓂ ᐅᓂᒃᑳᓕᐊᕆᕙᑦᑕᖏᓐᓂ ᐃᖅᑲᓇᐃᔭᖅᑎᓕᕆᓂᕐᒧᑦ, ᐅᖃᖅᓯᒪᒻᒪᑕ 

75%-ᐸᓗᒻᒪᕇᒡᒎᖅ ᑖᔅᓱᒪ ᐃᖅᑲᓇᐃᔮᖁᑎᖏᑦ ᐃᓐᓄᑦᑕᐅᓯᒪᙱᒻᒪᑕ.  

 

ᒥᓂᔅᑕ ᓇᓗᓇᐃᕆᒍᓐᓇᖅᑳ ᐅᓪᓗᒥ ᖃᓄᐃᓕᖓᓕᕐᒪᖔᖅ ᐃᓐᓄᔅᓯᒐᓱᑦᑎᓪᓗᒋᑦ, ᐃᓐᓄᑦᑕᐅᓯᒪᙱᑦᑐᓂᑦ 

ᐃᖅᑲᓇᐃᔮᕐᓂᑦ ᕿᑭᖅᑕᕐᔪᐊᕐᒥ ᐃᓐᓇᐃᑦ ᐃᓕᓴᕕᖓᓂᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓄᓇᕗᒻᒧᑦ ᓯᓚᑦᑐᓴᕐᕕᒃᑯᓐᓂ ᒥᓂᔅᑕ, ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᓴᖑᑳᓪᓚᒻᒪᑦ ᕿᓂᑲᐅᑦᑐᑲᐃᓐᓇᕋᒪ. 

ᕿᓂᑲᐅᑦᑐᕋᓱᒃᑲᒪ ᒫᓐᓇ ᑕᐃᓐᓇ ᐃᖅᑲᓇᐃᔮᖑᔪᖅ ᕿᑭᖅᑕᕐᔪᐊᕐᒥ.  

 

ᑕᒪᒃᑯᐊ ᓄᓇᓕᓐᓄᑦ ᓯᓚᑦᑐᓴᕐᕕᒻᒥ ᓄᓇᕘᓕᒫᕐᒥᑦᑐᐃᖏᓛᒃ ᐃᓚᖏᑦ ᐃᖅᑲᓇᐃᔮᖃᙱᒻᒪᑕ, ᑭᓯᐊᓂᑦᑕᐅᖅ 

ᐅᖃᖅᑲᐅᒐᒪ ᑕᕝᕗᖓ ᒥᓂᔅᑕᙳᖅᑎᓪᓗᖓ ᑖᒃᑯᐊ ᑎᓕᐅᕆᒋᐊᒃᑲᓐᓂᖁᓪᓗᒋᑦ ᐃᖅᑲᓇᐃᔭᖅᑎᓂᒃ 

ᓇᓂᓯᖁᓪᓗᒋᑦ.  

 

ᑕᒪᒃᑯᐊ ᐊᑐᖅᑕᐅᕐᔪᐊᕈᓐᓇᕐᒪᑕ ᐃᓐᓄᒃᓯᒪᙱᑎᓪᓗᒋᑦ ᐅᒡᒍᕐᓇᖃᑦᑕᖅᑑᒐᓗᐊᖅ. ᖃᐅᔨᒪᑦᑎᐊᖅᑐᖓ ᑖᒃᑯᐊ 

ᓯᓚᑦᑐᓴᕐᕕᒃᑯᑦ ᐃᖅᑲᓇᐃᔭᖅᑎᓂᒃ ᕿᓃᓐᓇᐅᔭᖅᑐᑦ, ᑭᓯᐊᓂ ᐃᓛᓐᓂᒃᑯᑦ ᓇᓂᓯᔪᓐᓇᐃᓪᓕᐅᖅᑲᖃᑦᑕᕐᓂᖏᓐᓄᑦ 

ᑕᐃᒪᓐᓇ ᑭᖑᕙᕆᐊᖅᓯᒪᖃᑦᑕᕐᒪᑦ.  

 

ᑕᐃᒪᓐᓇᐃᑎᓪᓗᒍ ᑖᒃᑯᐊ ᑎᓕᐅᕆᑦᑎᐊᒃᑲᓐᓂᕐᓂᐊᖅᐸᒃᑲ ᑕᒪᒃᑯᐊ ᐃᖅᑲᓇᐃᔮᔅᓴᐃᑦ ᓴᖅᑭᑉᐸᓪᓕᐊᑎᓪᓗᒋᑦ, 

ᐱᓗᐊᙳᐊᖅᑐᖅ ᐅᑭᐊᖅ ᑕᐃᒪ ᐱᒋᐊᕐᕕᔅᓴᖃᕐᓂᐊᓕᕐᒥᒻᒪᑕ. ᒫᓐᓇ ᕿᓂᖅᐸᓪᓕᐊᓪᓚᕆᓕᕐᒪᑕ 

ᐃᖅᑲᓇᐃᔭᖅᑎᔅᓴᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐊᒡᒍᕐᒧᑦ ᒪᓕᒐᓕᐅᖅᑎ, ᐊᑕᒍᑦᑖᓗᒃ.  

 

ᐊᐱᖅᑯᑦ 114 - 72): ᐃᓕᓐᓂᐊᖅᑐᓕᕆᔨᒃᑯᑦ ᐱᖁᑎᕐᔪᐊᖏᓄᑦ (ᐊᑕᒍᑦᑖᓗᒃ) 

 

ᐊᑕᒍᑦᑖᓗᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥᓕ ᐊᐱᖅᑯᑎᔅᓴᖃᖅᐳᖓ ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᒧᑦ. 

ᖁᔭᓐᓇᒦᒃ, ᐅᑎᖅᓯᒪᓕᕋᕕᑦ ᐊᐱᖅᑯᑎᔅᓴᖃᐅᖅᐳᒍᑦ ᐃᓕᖕᓄᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᐱᓕᕆᕕᖓ ᓴᓇᒋᐊᖅᑎᑦᑎᖃᑦᑕᖅᓯᒪᒻᒪᑕ, ᓱᕋᔅᓯᒪᔪᓂᓪᓗ 

ᓴᓇᓪᓗᑎᒃ, ᐃᓱᒫᓗᓇᖅᑐᓂᓪᓗ ᐋᖅᑭᒋᐊᕆᓪᓗᑎᒃ ᐃᓪᓗᓕᒻᒥ ᐊᑕᒍᑦᑖᓘᑉ ᒥᑭᔫᑕᐅᓛᕐᓄᑦ ᐃᓕᓐᓂᐊᕐᕕᖓᓂ.  

 

ᐅᖃᖅᑏ, ᐱᒻᒪᕆᐊᓘᒻᒪᑦ ᕿᑐᕐᖓᕗᑦ ᐃᓕᓴᐃᔨᖏᓪᓗ ᐊᑦᑕᓇᙱᑦᑐᒥᒃ ᐃᓕᓴᑎᑦᑎᕕᖃᖅᑲᑕ ᐃᓕᓴᕕᖃᖅᑲᑕᓗ.  

ᒥᓂᔅᑕ ᓇᓗᓇᐃᖅᓯᒍᓐᓇᓕᖅᑳ ᐅᓪᓗᒥ ᖃᓄᐃᓕᖓᓕᕐᒪᖔᖅ ᑖᓐᓇ ᓴᓇᒋᐊᖅᓯᓂᐅᓯᒪᔪᖅ? ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ: ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕ, ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑖᓐᓇ ᐊᒃᓱᐊᓗᒃ 

ᐱᓕᕆᐊᕆᒋᐊᖃᓚᐅᕐᒪᑦ ᑐᐊᕕᕐᓇᖅᑐᒃᑯᑦ.  

 

ᑕᐃᒪᓐᓇᐃᑎᓪᓗᒍ ᑖᓐᓇ ᐱᓕᕆᔭᐅᕙᓪᓕᐊᖏᓐᓇᖅᑐᖅ, ᑕᒪᓐᓇᓗ ᑖᒃᑯᐊ ᑎᑭᓴᕆᐊᖃᖅᑕᐅᔪᐃᑦ 

ᐱᓕᕆᐊᕆᔭᐅᓯᒪᓪᓗᑎᒃ. ᑖᓐᓇᓗ ᓴᓇᔭᐅᒐᓱᐃᓐᓇᕐᓂᐊᖅᓱᓂ ᑕᐃᒪᓐᓇ ᐋᖅᑭᔅᓯᒪᑦᑎᐊᖅᑐᓂᑦ ᐃᓕᓐᓂᐊᕐᕕᓐᓂ 

ᑕᑯᔪᒪᖃᑦᑕᕋᑦᑕ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᐊᑕᒍᑦᑖᓗᒃ.  

 

ᐊᑕᒍᑦᑖᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᑦᑕᐅᖅ ᖃᐅᔨᒪᒻᒪᑦ ᐃᓪᓗᓕᖏᓐᓇ ᐃᓪᓗᒥ 

ᐊᓱᐃᔨᓚᐅᕐᒥᒻᒪᑦ ᐊᖏᔪᐊᓗᒻᒥᖏᓛᒃ ᐃᑭᑦᑐᒧᑦ ᐃᑭᑦᑐᓂ. ᐊᒻᒪ ᖃᐅᔨᒪᓪᓗᑕᑦᑕᐅᖅ ᐊᒥᓱᑲᓪᓚᐃᑦ ᓄᓇᕗᒻᒥ 

ᐃᓕᓴᕖᑦ ᐃᑭᔅᓯᒪᒻᒪᑕ ᐊᕐᕌᒍᓂ ᐊᓂᒍᕋᑖᖅᓯᒪᔪᓂ.  

 

ᐅᖃᖅᑏ, ᑖᔅᓱᒪ ᐱᓕᕆᕕᐅᑉ ᓴᓇᒋᐊᖅᓯᓂᕆᔭᖓ ᐃᓪᓗᓕᒻᒥ ᑲᒪᓂᐅᓯᒪᒻᒪᑦ ᐃᑭᓐᓂᐅᓴᙱᓂᖅᓴᐅᖁᓪᓗᒍ 

ᐊᑕᒍᑦᑖᓗᒃ ᐃᓕᓐᓂᐊᕐᕕᖓ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᑖᓐᓇ ᐃᓕᓴᕕᒃ ᒪᓕᑦᑎᐊᕈᓐᓇᓕᖅᑳ ᖃᑦᑎᕆᔨᒃᑯᑦ ᒪᓕᒐᖏᓐᓂᑦ? ᐊᒻᒪᓗ 

ᓇᓗᓇᐃᖅᓯᒍᓐᓇᖅᑳ ᖃᖓ ᑖᓐᓇ ᐃᓪᓗ ᒫᓐᓇᓕᓴᐅᓛᕐᒥᒃ ᖃᖓᒃᑯᑦ ᖃᐅᔨᓴᖅᑕᐅᓂᕐᒪᖔᖅ ᖃᑦᑎᕆᔨᒻᒪᕆᒃᑯᑦ 

ᐊᓪᓚᕝᕕᖓᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕ, ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᖃᓪᓚᕆᒍᓐᓇᖏᑦᑐᖓ ᒫᓐᓇ ᒪᓕᒍᓐᓇᓕᕐᒪᖔᖅ ᒪᓕᒐᖏᓐᓂᑦ, ᓴᓇᒋᐊᖅᓯᓪᓗᐊᑲᓪᓚᒐᐃᒐᑦᑕ ᑕᒪᔾᔭ 

ᓱᓇᒃᑯᑖᖏᑦ ᓱᓇᒃᑯᑖᖑᔭᕆᐊᓖᑦ ᐃᓕᓴᕕᒻᒥ ᐱᑕᖃᕋᓗᐊᕐᒪᖔᑕ ᖃᐅᔨᓴᖅᐸᒻᒪᑕ. ᐊᒻᒪᓗ ᑖᔅᓱᒧᖓᐃᓛᒃ 

ᑕᐃᒪᐃᓕᖓᑦᑕᕋᔭᖅᑯᖅ. ᖃᑦᑎᕆᔨᒻᒪᕆᒃᑯᑦ ᐅᖃᕈᑎᔪᓐᓇᙱᓐᓇᒃᑭᑦ, ᐃᒻᒥᒃᑯᑦ ᐱᓕᕆᒻᒪᑕ ᒪᓕᒐᕐᓂᑦ 

ᒪᓕᑦᑎᐊᓕᕐᒪᖔᑕ ᐅᖃᕈᓐᓇᙱᑦᑐᖓ.  

 

ᐊᒻᒪ ᖃᐅᔨᒪᒐᓱᓐᓂᐊᖅᑐᒍᑦ ᑕᐃᓐᓇ ᐃᓕᓴᕕᐅ ᓴᓇᒋᐊᖅᑕᐅᓂᖓ ᐱᔭᕇᖅᑕᐅᑉᐸᑦ ᖃᓂᒌᓪᓗᑕ 

ᐱᓕᕆᖃᑎᖃᕐᓂᐊᖅᑐᒍᑦ ᖃᑦᑎᕆᔨᒻᒪᕆᒃᑯᓐᓂᑦ ᐊᓪᓚᕕᖓᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᐊᓂ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑎᕕᑦ ᐃᓚᒋᐊᕈᑖ, ᒪᓕᒐᓕᐅᖅᑎ ᐊᑕᒍᑦᑖᓗᒃ. 

 

ᐊᑕᒍᑦᑖᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᒥᓂᔅᑕ ᖃᐅᔨᒪᖕᒪᑦ, ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ 

ᐅᒡᓗᓕᒫᖅ ᐃᓕᓐᓂᐊᓵᖅᑐᑯᓗᖕᓂᒃ ᐊᑐᐃᓐᓇᕈᐃᕙᓪᓕᐊᕐᒪᑕ ᓄᓇᕗᒻᒥ.  

 

ᑐᓴᒐᒃᓴᐃᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᓴᖅᑭᑕᐅᓚᐅᖅᑐᑦ ᐅᖃᖅᓯᒪᔪᑦ “ᓄᓇᕗᒻᒥ ᐃᓕᓐᓂᐊᕐᕕᓕᒫᑦ 

ᐃᓂᒃᓴᖃᖅᑐᐃᓐᓇᐅᖏᑦᑐᑦ ᓱᓇᒃᑯᑖᖃᖏᒃᖢᑎᒡᓗ ᐃᓚᖏᑦ ᐅᓪᓗᓕᒫᕐᓂᐊᓕᖅᐸᑕ ᐃᓕᓐᓂᐊᓕᓵᖅᑐᖅ.”  

 

ᖃᖓ ᐅᓪᓗᓕᒫᕐᓂᐊᖅᐸᑦ ᐃᓕᓐᓂᐊᓕᓵᖅᑐᑦ ᐃᒡᓗᓕᒻᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐊᕿᐊᕈᖅ. 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᒡᓗᓕᖕᒥ 

ᐅᓪᓗᓕᒫᓯᒋᐊᕐᓂᐊᖅᑐᑦ ᑐᕌᖓᓗᐊᙳᐊᖅᑐᖅ ᖃᖏᖅᖠᓂᕐᒧᑦ ᐊᒻᒪ ᐊᕐᕕᐊᑦ ᒫᓐᓇ. ᐊᒻᒪᓗ ᓱᓕ 

ᓄᓇᓕᖁᑎᖃᐅᖅᑐᒍᑦ  ᐅᓪᓗᓕᒫᕐᕕᐅᓂᐊᖅᑐᑦ. 

 

ᑭᓯᐊᓂ ᑖᒃᑯᐊ ᐊᑕᐅᑦᑎᒃᑰᖃᑦᑕᖏᒻᒪᑕ ᐃᓕᓐᓂᐊᕐᕕᓕᒫᑦ ᑕᑯᔪᒪᔭᕗᑦ ᐅᓪᓗᓕᒫᖃᑦᑕᖁᒡᓗᒋᑦ, ᑕᐃᒃᑯᐊ 

ᐃᓕᓐᓂᐊᓕᓵᖅᑐᑯᓗᐃᑦ. ᒪᑯᐊ ᓱᓇᒃᑯᑖᑦ ᐊᒥᒐᕐᓂᖏᓐᓄᑦ ᓱᒃᑲᐃᑦᑐᒍᑦ ᐊᑐᓕᖅᑎᑦᑎᕙᓪᓕᐊᓂᖅ. ᑭᓯᐊᓂ 

ᐅᖃᐅᑎᔪᒪᒡᓗᒋᑦ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᐅᓪᓗᓕᒫᓯᒋᐊᓛᖅᑐᑦ ᐃᓕᓐᓂᐊᓕᓵᖅᑐᖁᓗᐃᑦ ᒫᓐᓇᕈᓗ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖅᓱᖅᑑᒧᑦ ᒪᓕᒐᓕᐅᖅᑎ, ᒥᔅᑕ ᐳᐊᑐ. 

 

ᐊᐱᖅᑯᑦ 115 - 72): ᐱᓕᕆᐋᖏᑦ ᓄᓇᕘᑉ ᓯᓚᑦᑐᖅᓴᕐᕕᖓᑕ (ᐳᐊᑕ) 

 

ᐳᐊᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓄᑦ 

ᒥᓂᔅᑕᕆᔭᐅᔪᒧᑦ, ᖁᔭᓐᓇᒦᒃ ᐅᑎᕋᕕᑦ. 

 

ᐅᖃᖅᑏ, ᑖᓐᓇ ᒥᓂᔅᑕ ᖃᐅᔨᒪᒡᓗᓂ, ᒐᕙᒪᒃᑯᑦ ᒫᓐᓇᕈᓘᓚᐅᖅᑐᖅ ᐃᖅᑲᓇᐃᔭᖅᑐᓕᕆᓂᕐᒧᑦ ᐅᓂᒃᑳᑦ 

ᓯᓚᑦᑐᖅᓴᕐᕕᒻᒥᒃ ᑲᑎᓕᒪᖅᖢᒋᑦ 2.27−ᖑᔪᑦ ᐃᖅᑲᓇᐃᔮᑦ ᐅᖅᓱᖅᑑᕐᒥ ᑕᐃᒪᐃᒃᑲᓗᐊᖅᑎᒡᓗᒍ ᑖᒃᑯᐊ 

ᐃᓐᓄᑦᑕᐅᓯᒪᔪᐃᓐᓇᐅᖏᒻᒪᑕ; ᐊᒻᒪ ᑕᐃᒪᐃᒻᒥᔪᑦ ᐃᒡᓗᓕᒃ, ᑰᕋᔪᒃ, ᖃᐅᓱᐃᑦᑐᕐᓗ. ᐃᓄᒃᓯᒪᔪᐃᓐᓇᐅᒡᓗᑎᒃ 

ᐊᐅᓱᐃᑦᑐᕐᒥ ᓴᓂᑭᓗᐊᕐᒥᓗ. 

 

ᐅᖃᖅᑏ, ᓯᓚᑦᑐᖅᓴᕐᕕᒃᑯᑦ ᐃᓕᓐᓂᐊᕐᓂᓕᕆᓂᕐᒥᒃ ᓴᖅᑭᔮᖅᑎᑦᑎᔨᐅᒻᒪᑕ ᐱᓕᒻᒪᒃᓴᐃᓂᕐᒥᒡᓗ. ᒥᓂᔅᑕᖃᐃ 

ᓇᓗᓇᐃᖅᓯᔪᓐᓇᖅᐸ ᓄᓇᓖᑦ ᓇᓕᐊᒃ ᐃᖅᑲᓇᐃᔭᖅᑎᖃᕐᒪᖔᖅ ᐅᕝᕙᓘᓐᓃᑦ ᐊᒥᒐᖅᓯᒪᒻᒪᖔᖅ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓄᑦ ᒥᓂᔅᑕ, ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᖅᑲᓇᐃᔭᖅᑎᖃᙱᓐᓂᖅ 

ᐱᔭᕐᓂᖃᑦᑕᖏᑦᑐᑦ ᐃᓐᓇᕐᓄᑦ ᐃᓕᓐᓂᐊᕐᕕᒃ ᐊᑐᐃᓐᓇᕈᐃᓯᒪᔪᒪᒐᑦᑕ ᓄᓇᕗᑦ ᐃᓕᓐᓂᐊᕐᕕᖏᓐᓂ. ᑕᒪᓐᓇ 

ᐅᖁᒪᐃᑦᓴᓐᓇᖅᑐᖅ. ᐃᓕᓐᓂᐊᕈᑎᒃᓴᐃᑦ ᑕᒪᒃᑯᐊ ᓴᖅᑭᔮᖅᑎᑦᑐᓇᙱᒃᖢᑎᒃᑯᑦ ᐃᓕᓴᐃᔨᖃᖅᐸᑦ ᑭᓯᐊᓂ. 

 

ᖃᐅᔨᒪᒡᓗᖓ ᑖᒃᑯᐊ ᓯᓚᑦᑐᖅᓴᕐᕕᒃᑯᑦ ᓴᖅᑭᓚᐅᖅᓯᒪᔪᑦ, ᐊᒻᒪᓗ ᐃᓐᓄᐃᔪᓐᓇᖏᒃᑯᓂ ᖃᐅᔨᒪᔨᑕᕆᔭᐅᔪᓂᑦ 

ᐊᑐᖃᑦᑕᖅᑐᒍᑦ ᐃᓕᓐᓂᐊᖅᑕᐅᔪᒃᓴᐃᑦ ᑕᐃᒃᑯᐊ ᐊᑐᕆᐊᓖᑦ ᓴᖅᑭᔮᖁᒡᓗᒋᑦ, ᐊᒥᓱᑦ ᑕᐃᒪᐃᑦᑐᑦ. 

 

ᐅᐊᑦᑎᐊ ᐅᖃᖅᑲᐅᒐᒪ, ᐊᖏᖅᓯᒪᑦᑎᐊᕋᒪ ᑕᒪᑐᒥᖓ, ᓯᓚᑦᑐᖅᓴᕐᕕᒃᑯᑦ ᐅᖃᐅᑎᓯᒪᔭᒃᑲ ᐃᖅᑲᓇᐃᔮᑦ ᑕᐃᒃᑯᐊ 

ᐃᓐᓄᒃᑕᐅᓯᒪᙱᑦᑐᑦ ᐃᓐᓄᒃᑕᐅᖁᒡᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᐳᐊᑐ.  

  

ᐳᐊᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᑭᐅᒐᕕᑦ. ᑖᓐᓇ ᒥᓂᔅᑕ ᖃᐅᔨᒪᔪᖅ, ᓯᓚᑦᑐᖅᓴᕐᕕᒃᑯᑦ ᒫᓐᓇ 

ᐃᓐᓇᐃᑦ ᐃᓕᓴᐃᔨᐅᑉ ᐃᓂᖓᓂᒃ ᑲᔪᖏᖅᓴᐅᑎᑎᒎᖅᑎᑦᑎᑐ ᐅᖅᓱᖅᑑᕐᒥ, ᖁᕐᓗᒃᑐᖅ, ᑰᕌᔪᒃ, ᐊᕐᕕᐊᑦ, 

ᐃᒡᓗᓕᒑᕐᔪᒃ ᐊᒻᒪ ᓇᐅᔮᑦ. ᑕᐃᒪᐃᒃᑲᓗᐊᖅᑎᒡᓗᒍ, ᐃᒡᓗᖃᖅᑎᑕᐅᖏᑦᑐᑦ ᑖᒃᑯᐊ ᐃᖅᑲᓇᐃᔮᒃᓴᐃᑦ. 

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᐃᖅᑲᓇᐃᔭᖅᑐᓕᕆᔨᒃᑯᓐᓂᑦ ᐃᖅᑲᓇᐃᔭᖃᑎᖃᕐᒪᖔᑦ, 

ᐃᒡᓗᓕᕆᔨᕐᔪᐊᒃᑯᓐᓂᓪᓗ ᐃᒡᓗᖃᖅᑎᑦᑎᓂᖅ ᐱᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓄᑦ, ᒥᔅᑕ ᐊᕿᐊᕈᖅ. 



ᐱᖓᔪᐊ, ᔫᓂ 10, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᐃᖅᑲᓇᐃᔭᖃᑎᒌᑦᑎᐊᖃᑦᑕᖅᑕᕗᑦ 

ᑖᒃᑯᐊ ᐃᖅᑲᓇᐃᔭᖅᑐᓕᕆᔩᑦ ᐊᒻᒪᓗ ᐃᒡᓗᓕᕆᔨᕐᔪᐊᒃᑯᑦ. 

 

ᓄᓇᓖᑦ ᑕᐃᒃᑯᐊ ᒥᑭᓐᓂᖅᓴᐃᑦ ᐊᑲᐅᖏᓕᐅᕈᑎᖃᖃᑦᑕᕐᒪᑕ ᐃᒡᓗᑕᖃᖃᑦᑕᖏᒻᒪᑦ ᐃᖅᑲᓇᐃᔮᒃᓴᐃᑦ 

ᑕᒪᔾᔭᐅᒐᓗᐊᖅᑎᓪᓗᒍ, ᐊᒻᒪᓗ ᐅᓐᓄᐊᖏᓐᓇᖅ ᑖᓐᓇ ᐋᖅᑭᑦᔮᖏᒻᒥᒐᑦᑎᒃᑯᑦ. ᖁᔭᓐᓇᒦᖅᐸᕋ, ᑖᓐᓇ 

ᐃᒡᓗᑖᑦᑎᑦᑎᓇᓱᖕᒪᑦ, ᐃᒡᓗᐃᑦ ᑕᐃᒃᑯᐊ ᓴᓇᔭᐅᓂᐊᖅᑐᑦ ᐃᒡᓗᓕᕆᓂᖅ 3000 ᐱᔭᕇᖅᑕᐅᑉᐸᑕ, 

ᐱᑕᖃᓕᕋᔭᖅᑑᒐᓗᐊᖅ. 

 

ᖃᓄᖅᑑᕈᑎᕆᕈᓘᔭᖅᓯᒪᔭᕗᑦ ᑕᒪᓐᓇ, ᑕᐃᒃᑯᐊ ᐃᓕᓴᐃᔨᑦᓴᙳᕆᐅᖅᓴᕐᓂᕐᒥᑦ ᐃᓕᓐᓂᐊᖅᑐᖅ, ᐃᑭᐊᖅᑭᕕᒃᑯᑦ 

ᐃᓕᓐᓂᐊᖃᑦᑕᕐᒪᑕ, ᐊᒻᒪᓗ ᑕᐃᒪᐃᓐᓂᖓᓄᑦ ᐃᑭᐊᖅᑭᕕᖕᓂᑦ ᐊᑐᖅᖢᑕ ᐃᓕᓐᓂᐊᕈᑎᒃᓴᓂᑦ 

ᐊᑐᐃᓐᓇᕈᐃᖃᑦᑕᖅᑐᒍᑦ. ᐃᒻᒪᖄ, ᑕᒪᓐᓇ ᓇᓖᕌᕈᑎᒋᔭᐅᔪᓐᓇᓂᐊᖅᑐᖅ. ᐄ’, ᐃᖅᑲᓇᐃᔭᖃᑎᒋᑦᑎᐊᖃᑦᑕᖅᕗᑦ 

ᖃᓄᖅ ᐃᑲᔪᕈᓐᓇᕐᓂᐊᕐᒪᖔᑦ ᐃᓕᓐᓂᐊᕈᑎᒃᓴᐃᑦ ᑕᐃᒃᑯᐊ ᓴᖅᑭᔮᖁᒡᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑎᕕᑦ, ᒥᔅᑕ ᐳᐊᑐ.  

  

ᐳᐊᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃᖢᒍ ᑭᐅᔭᐅᒐᒪ ᒥᓂᔅᑕᒧᑦ. ᐅᖅᓱᖅᑑᑉ ᕼᐋᒻᓚᒃᑯᖏᑦ 

ᐱᖁᑎᕐᔪᐊᓕᕆᓂᕐᒧᑦ ᒫᓐᓇ ᐸᕐᓇᐅᓯᐅᖅᓯᒪᔪᑦ ᐃᒪᐃᓕᖓᓪᓗᓂ: 

 

“ᑕᐃᓐᓇ ᐃᓐᓇᕐᓄᑦ ᐃᓕᓐᓂᐊᕐᕕᒃ ᐊᑐᖅᑕᐅᔪᓐᓃᖅᑐᖅ ᐊᕐᕌᒍᒐᓴᖕᓄᑦ. ᐊᒃᑐᐃᓯᒪᓪᓚᕆᒃᖢᑎᒡᓗ ᓄᓇᑦᑎᓂᒃ 

ᐃᓕᓐᓂᐊᕈᒪᔪᓂᒃ, ᐱᕕᖃᑦᑎᐊᕐᓇᑕ ᐅᖅᓱᖅᑑᖕᒥ. ᑖᓐᓇ, ᒪᒃᑯᑦᑐᓄᑦ ᐅᓐᓄᐊᖅᓯᐅᕐᕕᐅᖃᑦᑕᕐᓂᖓ ᐱᓪᓗᒍ 

ᐱᕋᔭᑦᑕᐅᖃᑦᑕᓕᖅᑐᖅ ᑖᓐᓇ ᐃᒡᓗᕐᔪᐊᖅ. ᒪᐃᔭ ᑲᑎᒪᔨᖏᓪᓗ ᑐᐊᕕᕐᓇᖅᓯᓂᕋᐃᔪᑦ ᓄᓇᕗᑦ ᒐᕙᒪᒃᑯᑦ 

ᑖᒃᓱᒥᖓ ᐃᒡᓗᕐᔪᐊᕐᒥᒃ ᓴᓇᒃᑲᓐᓂᕈᓐᓇᕐᒪᖔᑦ, ᐱᔨᑦᑎᕈᑏᑦ ᑕᒪᒃᑯᐊ ᐊᑐᐃᓐᓇᐅᑯᒡᓗᒋᑦ.” 

 

ᖃᓄᖅ ᐃᓱᒫᓘᑎᒋᔭᐅᔪᖅ ᑖᓐᓇ ᑲᒪᒋᔭᐅᔪᓐᓇᖅᐸ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᓲᑎᔪᒪᓪᓗᒍ ᑖᓐᓇ 

ᒪᓕᒐᓕᐅᖅᑎ ᖃᐅᔨᒃᑲᐃᒻᒪᑦ ᐱᕋᔭᖅᑕᐅᖃᑦᑕᓕᕐᒪᑦ ᑕᐃᓐᓇ ᐃᒡᓗᕐᔪᐊᖅ ᐅᖃᓯᕆᔭᖓ. ᑭᓱᑐᐃᓐᓇᐃᑦ ᑐᓴᒐᕐᓴᐃᑦ 

ᐱᔪᓐᓇᕈᑎᒃᑯᑦ ᐃᓕᔅᓯᓐᓂᑦ ᑲᒪᒋᔭᐅᑦᓴᐅᑎᒋᔪᓐᓇᖅᑐᖅ ᓴᓇᔭᐅᒃᑲᓐᓂᕐᓗᑎᒡᓗ ᑕᐃᒃᑯᐊ ᓯᖁᑦᑎᖅᑕᐅᓯᒪᔪᑦ. 

ᓄᓇᓕᓐᓂ ᑲᐅᔨᓴᐃᖃᖅᑕᖅᓯᒪᒐᑦᑕ ᐃᒡᓗᕐᔪᐊᑯᑎᑦᑎᓐᓂᑦ.  

ᐄ’, ᑕᐃᒪᓐᓇ ᐱᕋᔭᕐᕕᐅᖃᑦᑕᖅᐸᑦ ᑐᓴᖅᑎᑕᐅᒍᑦᑕ ᑮᓇᐅᔭᖅᑐᕈᑎᑎᒎᒋᐊᖃᕐᓂᐊᖅᑐᖅ. ᑕᐃᓐᓇ ᐃᒡᓗᕐᔪᐊᖅ 

ᐊᑐᖅᑕᐅᖁᒐᒃᑯᑦ ᐃᓕᓐᓂᐊᖅᑎᑕᐅᕙᓪᓕᐊᔪᓐᓇᕐᓂᐊᕐᒪᑕ ᓄᓇᕗᒻᒥᐅᑦ ᐃᓄᖁᑎᖏᑦ. ᑕᒪᒃᑯᐊ ᑐᓴᕋᖅᖢᒋᑦ 

ᐊᒃᓱᐊᓗᒃ ᐃᑲᔫᑎᖃᖃᑦᑕᖅᑐᑦ. 

 

ᐊᑏ’, ᖃᐅᔨᒪᑎᑕᐅᖃᑦᑕᕐᓚᖓ ᐱᕋᔭᑦᑕᐅᓕᕌᖓᑕ ᑕᐃᒃᑯᐊ ᐃᒡᓗᕐᔪᐊᖁᑎᒋᔭᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᖁᕐᓗᒃᑑᒧᑦ ᒪᓕᒐᓕᐅᖅᑎ, ᖁᓕᑦᑖᓇ. 

 

ᐊᐱᖅᑯᑦ 116 - 72): ᓯᓚᐅᑉ ᐊᓂᖅᓵᖅᑕᒐᖓᑕ ᐱᐅᓂᐊᓄᑦ (ᖁᓕᒃᑖᓇ) 

 

ᖁᓕᑦᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 

ᒥᓂᔅᑕᖓᓐᓄᑦ ᒪᓐᓇ ᐊᓂᖅᓵᖅᑐᖅᑕᕗᑦ ᐱᐅᖏᓐᓂᖓ ᐱᔾᔪᑎᒋᒡᓗᒍ. 

 

ᐅᖃᖅᑏ, ᑖᒃᑯᐊ ᑐᓴᒐᒃᓴᓂᑦ ᒐᕙᒪᒃᑯᑦ ᓴᖅᑭᑦᑎᓚᐅᖅᓯᒪᖕᒪᑕ ᑕᒪᑐᒪᓂ ᐱᓇᓱᐊᕈᓯᕐᒥ ᐃᑯᐊᓚᔪᐊᓘᒻᒪᑦ ᑕᐃᒃᑯᐊ 

ᓇᐹᖅᑐᐃᑦ. 



ᐱᖓᔪᐊ, ᔫᓂ 10, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒫᓐᓇ ᐊᕐᕌᒍᓂ ᐊᓂᒍᓵᖅᑐᓂ, ᐃᑯᐊᓚᔪᓄᑦ ᖃᓪᓗᓈᑦ ᓄᓇᖏᓐᓂ ᓯᓚᕗᑦ ᐱᐅᔪᓐᓃᕐᒪᑦ. ᐊᒻᒪᓗ ᑕᒪᓐᓇ 

ᓇᓗᓇᖏᒃᖢᓂ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᑕᐃᒪᐃᑦᑐᖅ, ᐊᒃᓱᐊᓗᒃ ᐊᑐᖅᑕᐅᓯᒪᒻᒪᑕ ᑕᐃᒃᑯᐊ ᐃᓐᓇᐃᑦ 

ᓄᓇᖅᑲᑎᒌᓪᓗ ᐊᓂᕐᓂᑭᖃᑦᑕᖅᑐᑦ ᑕᒪᒃᑯᐊ. 

 

ᐅᖃᖅᑏ, ᐅᑯᐊ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᓴᖅᑭᓚᐅᖅᑕᖏᑦ ᐃᒪᓐᓇᐃᓕᖓᓚᐅᖅᑐᑦ “ᐊᓂᖅᓵᖅᑐᖅᑕᕗᑦ 

ᖃᐅᔨᓴᖅᑕᐅᔪᖅ ᒫᓐᓇ ᓄᓇᕗᒻᒥ ᐃᖃᓗᓐᓂᓗ ᑖᓐᓇ ᐊᑐᐃᓐᓇᕈᖅᑎᑕᐅᓯᒪᒡᓗᓂ ᐊᒻᒪᓗ 

ᑕᐃᒫᓪᓚᕆᐅᖏᑦᑑᒐᓗᐊᖅ ᖃᐅᔨᓴᐃᕐᓗᑎᒃ ᐊᕐᕕᐊᓂ ᖁᕐᓗᒃᑑᒥᓗ.” 

 

ᖃᓄᑭᐊᖅ ᑖᓐᓇ ᐊᕙᑎᓕᕆᒃᔨᓐᓂ ᐃᖅᑲᓇᐃᔭᖃᑎᖃᖅᐸ ᑕᒪᓐᓇ ᐱᓪᓗᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᐳᕉᔅᑐ.  

 

ᐊᖓᔪᖅᑳᖅ ᔮᓇᑦ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᖃᕐᒪᑦ. 

 

ᐅᖃᖅᑏ, ᐊᓂᖅᓴᖅᑐᖅᑕᕗᑦ ᐊᕙᑎᕗᓪᓗ ᖃᐅᔨᓴᖅᑕᐅᓂᖓ ᐊᕙᑎᓕᕆᔨᒃᑯᓐᓄᑦ ᑲᒪᒋᔭᐅᔪᖅ. 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑖᒃᑯᐊ ᖃᐅᔨᒪᔨᑕᕆᔭᐅᖃᑦᑕᖅᑐᑦ.  

 

ᐊᒻᒪᓗ ᑕᐃᒪᐃᓐᓂᖓᓄᑦ ᑕᐃᒃᑯᐊ ᐃᖅᑲᓇᐃᔭᖅᑎᕗᑦ ᑲᑎᑎᓚᐅᖃᑦᑕᖅᑕᕗᑦ ᑕᒪᒃᑯᐊ 

ᐅᖃᐅᓯᕆᔭᐅᔪᓐᓇᕐᓂᐊᕐᒪᑕ. ᐊᓂᖅᓵᖅᑐᖅᑕᕗᑦ ᐱᔾᔪᑎᒋᓪᓗᒍ ᒪᑯᐊ ᓯᓚᒥ ᑕᐃᒃᑯᐊ ᐅᖁᒪᐃᓐᓂᓂᐊᖅᑏᑦ 

ᖃᐅᔨᑎᑕᐅᖃᑦᑕᖅᑐᑦ ᐅᔾᔨᖅᓱᑦᑎᐊᕆᐊᖃᕐᒪᖔᓪᓘᓐᓃᑦ ᑕᐃᒃᑯᐊ ᐅᖁᒪᐃᓐᓂᓂᐊᖅᑏᑦ ᑕᒪᒃᑯᓄᖓ 

ᓇᓗᓇᐃᔭᐃᔨᐅᖃᑦᑕᖅᑐᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᖁᓕᑦᑖᓇ. 

 

ᖁᓕᑦᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᓄᖅ ᐊᑦᑐᐃᓂᖃᓪᓚᕆᖃᑦᑕᕐᓂᖓ ᖃᓄᒃᑲᓐᓂᖅ ᐅᖃᕆᐊᒃᓴᖅ 

ᓇᓗᔭᕋ ᐃᓐᓇᐃᑦ ᐊᒻᒪᓗ ᒪᑯᐊ ᐊᓂᕐᓂᑭᑦᑐᑦ ᐱᔾᔪᑎᒋᓪᓗᒋᑦ. 

 

ᒥᓂᔅᑕᖃᐃ ᓇᓗᓇᐃᔭᕈᓐᓇᖅᐸ ᐋᓐᓂᐊᕖᑦ ᖁᕐᓗᒃᑑᒥ ᐊᓯᖏᓐᓂᓗ ᖃᓄᖅ ᐸᕐᓇᓯᒪᒻᒪᖔᑕ ᐊᐅᔭᙳᕐᓂᐊᓕᕐᒪᑦ 

ᖃᓄᖅ ᒪᑯᐊ ᐳᔪᐃᑦ ᐃᓯᐊᕿᓃᓪᓗ ᐊᑦᑐᐃᓂᐊᕐᒥᒻᒪᑕ? 

 

ᒪᒃᑯᓂᖅᓴᐅᑎᓪᓗᖓ, ᑕᐃᒫᖑᖃᑦᑕᓚᐅᙱᒻᒪᑦ, ᑭᓯᐊᓂ ᓯᓚᐅᓪᓗ ᐊᓯᔾᔨᖅᐸᓪᓕᐊᓂᖓ ᐱᓪᓗᒍ, 

ᖃᐅᑕᒫᑦᑎᐅᓯᑦᑎᐊᖅ ᐊᑐᖃᑦᑕᖅᑕᕗᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᐳᕉᔅᑐ.  

 

ᐊᖓᔪᖅᑳᖅ ᔮᓇᑦ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᓚ ᐊᓂᕐᓂᕆᔭᕗᑦ ᑕᒪᒃᑯᐊ ᐊᕙᑎᓕᕆᔨᒃᑯᓐᓄᑦ 

ᑲᒪᒋᔭᐅᖃᑦᑕᖅᑐᑦ ᐊᑦᑐᐃᓂᖃᕐᓂᐊᖅᐸᑕ ᐋᓐᓂᐊᕐᓂᕐᒧᑦ ᑎᒥᒧᒡᓘᓐᓃᑦ. 

 

ᒪᑯᐊ ᐃᓯᐊᕿᔪᑦ ᓇᐹᖅᑐᐃᑦ ᐃᑯᐊᓚᓂᖏᑦ ᐱᓪᓗᒋᑦ, ᓄᓇᑦᓯᐊᕐᒥ ᐱᓗᐊᕐᓗᒍ ᑕᒪᓐᓇ 

ᐊᑲᐅᖏᓕᐅᕈᑕᐅᖃᑦᑕᖅᑐᑦ, ᐊᒻᒪᓗ ᑕᒪᓐᓇ ᓯᓚ ᐃᓯᐊᕿᓗᐊᖅᑎᒡᓗᒍ ᐊᓂᑦᑕᐃᓕᒪᓂᖅ 

ᐃᓂᖅᑎᖅᑕᐅᖃᑦᑕᖅᑐᖅ.  

 

ᑭᓯᐊᓂ ᑕᐃᒪᖓᓕᒫᖅ ᓇᓗᓇᐃᖅᓯᕕᐅᖃᑦᑕᖅᑐᒍᑦ. ᐊᒻᒪᓗ ᐅᖁᒪᐃᓐᓂᓂᐊᖅᑏᑦ ᐊᖏᔪᖅᑳᖓᑕ ᑎᑎᕋᕐᕕᖓᑦ 

ᖃᐅᔨᒃᑲᖅᑕᐅᒃᖤᖅᐳᑦ ᐋᓐᓂᐊᖃᕐᓇᙱᑦᑐᓕᕆᓂᕐᒥ ᑭᒡᒐᖅᑐᐃᔨ ᑕᐃᓐᓇ ᐊᖅᑯᑎᒋᒡᓗᓂᔾᔪᒃ ᓄᓇᖅᑲᑎᒌᓂᑦ 

ᐃᑲᔪᕋᓱᖃᑦᑕᖅᑐᑦ ᓯᓚ ᐱᔾᔪᑎᒋᓪᓗᒍ ᖃᓄᖅ ᐊᑦᑐᖅᑕᐅᓂᐊᕐᒪᖔᑦ. 

ᐊᒻᒪᓗ ᑕᐃᒪᙵᓕᒫᖅ ᐃᓕᓐᓂᐊᖅᑎᑦᑎᓇᓱᖃᑦᑕᖅᑐᒍᑦ ᓄᓇᖅᑲᑎᒌᓂᑦ, ᐃᒡᓗᒥᖕᓂᒃ ᖃᓄᖅ ᓲᕐᓗᖃᐃ ᐃᒡᓘᑉ 

ᐃᓗᐊᓂ ᓯᒡᒐᓕᐊᖅᑐᖏᓪᓗᑎᒃ ᑕᐃᒪᐃᑦᑐᕈᔪᓐᓂ ᐃᓕᓐᓂᐊᖅᑎᑦᑎᕙᒃᑐᑦ.  

 

ᑭᐅᒋᐊᕐᓗᒍᒃ ᑕᐃᒪᙵᓕᒫᖅ ᐅᖃᓪᓚᖃᑎᒋᖃᑦᑕᖅᑕᕗᑦ ᐅᖁᒪᐃᓐᓂᕐᓂᐊᕐᕕᐅᑉ ᐊᖏᔪᖅᑳᖓᑕ ᑎᑎᕋᕐᕕᖓᑦ. 

ᐱᑕᖃᖅᐸᓪᓗ ᖃᐅᔨᒃᑲᖅᑕᐅᖃᑦᑕᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ ᐊᐱᕆᒍᒃ, ᒥᔅᑕ ᖁᓕᒃᑖᓇ.  

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᒪᓕᒐᓕᐅᖅᑎᐅᖃᑎᒐ ᐊᐃᕕᓕᒃ ᓇᒡᒐᔾᔭᒥ ᐊᐱᖅᓱᑲᑕᓚᐅᕐᒪᑦ, ᓄᓇᓕᓐᓂ ᐱᔨᑦᑎᖅᑏᑦ ᒥᓂᔅᑕᖓᓐᓄᑦ ᐳᔪᖅ 

ᐱᔾᔪᑎᒋᓪᓗᒍᒃ ᐊᒻᒪᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕᖓᑦ ᓲᕐᓗ ᐃᖃᓗᐃᑦ, ᐊᒃᓱᐊᓗᒃ ᐱᕚᓪᓕᖅᓯᒪᖕᒪᑕ 

ᑕᒪᒃᑯᐊ ᐊᖅᑯᑎᖏᑦ ᖁᐊᖅᑎᓯᒪᒻᒪᑕ, ᐊᒻᒪᓗ ᐳᔫᙱᓐᓂᖅᓴᐅᓪᓗᓂ ᑕᐃᒪᐃᓕᖕᒪᑦ.  

 

ᑖᓐᓇᖃᐃ ᒥᓂᔅᑕᕆᔭᐅᔪᖅ ᑕᐃᒪ ᐃᖅᑲᓇᐃᔭᖃᑎᖃᕈᓐᓇᖅᐸ ᓄᓇᓕᓐᓂ ᐱᔨᑦᑎᖅᑎᓂᒃ ᐳᔪᖅ ᐱᓪᓗᒍᒃ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᐳᕉᔅᑐ.  

 

ᐊᖓᔪᖅᑳᖅ ᔮᓇᑦ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᓕᕆᕕᖕᒥ ᐃᖅᑲᓇᐃᔭᖅᑐᑦ 

ᐅᖃᖃᑎᖃᐃᓐᓇᖅᑐᑦ ᑕᒪᒃᑯᓂᖓ ᐱᔾᔪᑎᐅᔪᓂᒃ ᐋᓐᓂᐊᖏᓐᓄᑦ ᐃᓄᐃᑦ ᐊᒃᑐᐃᓂᖃᖅᑐᓄᑦ, ᖃᓄᐃᒃᑐᓂᒡᓗ 

ᐱᓕᕆᔪᓐᓇᕐᒪᖔᑕ ᑕᐃᒃᑯᐊ ᓄᓇᕗᒻᒥᐅᑦ ᐋᓐᓂᐊᖏᓐᓂᖅᓴᐅᖁᓪᓗᒋᑦ.  

 

ᑭᓯᐊᓂ ᐃᓗᓕᑯᓘᔭᓕᖕᓂ ᐅᓂᒃᑳᒃᓴᖃᙱᑦᑐᖓ, ᖃᓄᖅ ᐅᖃᐅᓯᕆᔭᐅᓐᓂᕐᒪᖔᑕ ᓄᓇᓕᓐᓂ ᐱᔨᔅᓯᕈᑏᑦ, 

ᐋᓐᓂᐊᕐᕕᒻᒥᓗ ᐋᓐᓂᐊᖃᕐᓇᖏᑦᑐᓕᕆᔨᒃᑯᓪᓗ, ᐱᔾᔪᑎᒋᓪᓗᒍ ᐳᔪᕐᓗᐃᔭᐃᓂᖅ. ᖁᕕᐊᓱᒃᑲᔭᖅᑐᖓ ᑲᑎᒪᔨᒧᑦ 

ᑭᐅᑦᑎᐊᕆᐊᒃᓴᖅ ᑐᓴᒐᒃᓴᐃᑦ ᐱᓯᒪᓕᕈᒃᑭᑦ ᑐᓂᑦᑎᐊᓛᖅᐸᒃᑲ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ, ᐊᒥᑦᑐᕐᒧᑦ ᒪᓕᒐᓕᐅᖅᑎ, ᖃᒪᓂᖅ.  

 

ᐊᐱᖅᑯᑦ 117 - 72): ᐃᓕᓐᓂᐊᖅᑐᓕᕆᔨᒃᑯᑦ ᐱᖁᑎᕐᔪᐊᖏᓄᑦ (ᖃᒪᓂᖅ) 

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᓴᖃᖅᑐᖓᓕ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕᒧᑦ, ᑐᙵᓱᐊᐱᒋᑦ 

ᐊᐱᖅᑯᑎᒃᓴᖃᐅᑦᑎᐊᓕᖅᖢᑕ ᑕᕝᕗᙵᕋᕕᑦ.  

 

ᐄ, ᑕᐃᒪ ᐅᑭᐅᖑᓚᐅᖅᑐᖅ ᑕᕝᕗᖓ ᒪᓕᒐᓕᐅᕐᕕᖕᒥᑦ ᐊᖏᖅᓯᓚᐅᕐᒪᑕ ᐊᖏᔫᑎᓄᑦ ᑮᓇᐅᔭᖅᑑᑎᒃᓴᓂᒃ. 

ᐃᓕᓐᓂᐊᖅᑐᓕᕆᔨᒃᑯᑦ ᑲᒪᔪᒃᓴᐅᑕᒫᖑᓪᓗᑎᑦ ᓱᕋᒃᓯᒪᔪᓂᑦ, ᐊᒻᒪ ᓄᑖᙳᖅᑎᑎᕆᒐᓚᒡᓗᑎᒃ ᐃᓕᓐᓂᐊᕐᕕᖕᓂᑦ 

ᑕᒫᓂ ᓄᓇᕘᑉ ᐃᓗᐊᓂ.  

 

2026-2027 ᑮᓇᐅᔭᖅᑑᑎᖓᓂᒃ ᓇᓕᖅᑲᖏᑦᑎᒍᑦ ᐅᕙᓃᑦᑐᖅ, ᐃᓕᓐᓂᐊᖅᑐᓕᕆᔨᒃᑯᑦ ᓇᓗᓇᐃᖅᓯᓯᒪᕗᑦ 

ᓴᓂᕋᔭᖕᒥ ᐊᕐᓇᕐᔪᐊᖅ ᐃᓕᓐᓂᐊᕐᕕᖓ ᓴᓇᔭᕆᐊᖃᐅᓪᓚᕆᖕᒪᑦ, ᐱᕈᓇᖅᓴᕆᐊᖃᐅᓪᓚᕆᖕᒪᑦ.  

 

ᒥᓂᔅᑕ ᐅᓪᓗᒥᒨᖓᓕᖅᑎᑦᑎᔪᓐᓇᖅᐸ ᓇᒦᓕᕐᒪᖔᖅ ᑖᓐᓇ ᐱᓕᕆᔭᐅᔪᒃᓴᐅᑕᒫᖑᔪᖅ ᓴᓂᕋᔭᐅᑉ 

ᐃᓕᓐᓂᐊᕐᕕᖓᓂᒃ ᐊᕐᓇᕐᔪᐊᖅ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᕿᐊᕈᖅ.  

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑕᐃᒪ ᑖᒃᑯᐊ ᐊᖏᓚᐅᖅᓱᑎᒍ 

ᐊᖏᖅᑕᐅᓚᐅᖅᑎᓪᓗᒋᑦ ᐱᒋᐊᕈᓐᓇᖅᓯᖃᑦᑕᕐᒪᑕ, ᒫᓐᓇ ᑖᓐᓇ ᖃᐅᔨᒋᐊᑦᑎᐊᒃᑲᓐᓂᕈᓐᓇᕐᓂᐊᖅᓱᒍ ᑕᕝᕘᓇ 

ᐅᒥᐊᕐᔪᐊᒃᑯᑦ ᑎᑭᓴᐃᕙᓪᓕᐊᓯᒪᓕᕐᒪᑕᑭᐊᖅ, ᐃᓕᓐᓂᐊᖅᑐᓕᕆᔨᒃᑯᑦ ᑖᔅᓱᒥᖓ ᐋᖅᑭᒋᐊᕈᑎᒃᑲᓐᓂᕐᓂᒃ.  

 

ᑕᐃᒪᓐᓇ ᑖᒃᑯᐊ ᐸᕐᓇᐅᑎᒋᖃᑦᑕᖅᑕᕗᑦ ᑕᐃᒪᓐᓇ ᐊᐅᓚᓂᖃᕐᒪᑦ, ᑕᐃᑲᓂ ᐃᓕᓐᓂᐊᖅᑐᓕᕆᔨᒃᑯᓐᓂ 

ᐃᖅᑲᓇᐃᔭᖅᑎᑦᑎᐊᕚᓗᖃᕋᑦᑕ ᑕᒪᒃᑯᓂᖓ ᐊᖏᖅᑕᐅᓱᖓᕋᐃᒻᒪᑕ ᐱᒋᐊᖅᑎᑦᑎᑲᐅᑎᒋᓲᕐᒥᒃ. ᑕᐃᒪᓐᓇ 

ᑭᐅᑲᐃᓐᓇᕈᓐᓇᖅᓱᖓ, ᐅᖃᖅᑎᑦᑎᔩ, ᖁᔭᓐᓇᒦᒃ.  

 

ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᖃᒪᓂᖅ.  

 

ᖃᒪᓂᖅ: ᐄ, ᖁᔭᓐᓇᒦᒃ, ᐅᖃᖅᑏ. ᐊᐱᖅᓱᖅᑕᐅᑲᑕᕈᓘᔭᖅᓯᒪᒐᕕᑦ ᑕᕝᕙᓂ ᑲᑎᒪᕕᖕᒥᑦ, ᐃᓱᒫᓘᑎᒋᔭᐅᓪᓗᑎᒃ 

ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᖃᖓ ᐱᓕᕆᑲᑕᖃᑦᑕᓛᕐᒪᖔᑦ ᐃᓕᓐᓂᐊᕐᕕᓕᐅᕐᓗᑎᒃ ᓄᑖᕐᓂᒃ?  

 

ᐊᒻᒪ ᑐᑭᓯᕗᖓ ᓱᖅᑯᐃᖅᓯᓪᓗᖓᓗ ᑖᒃᑯᐊ ᐱᔾᔪᑎᖃᐅᕈᓘᔭᖅᖢᑎᒃ ᐃᓱᒪᓕᐅᕈᑏᑦ, ᐱᖃᓯᐅᖦᖢᑎᒃ ᐃᒡᓘᑉ 

ᖃᓄᐃᓕᖓᓂᖏᑦ, ᐃᓕᓐᓂᐊᕐᕖᓪᓗ ᐊᑐᖅᑕᐅᓂᖏᑕ ᒥᒃᓵᓄᑦ.  

 

ᑕᒪᓐᓇᐅᖦᖤᕋᒥᒃ ᐊᒻᒪ, ᒥᓂᔅᑕ ᑖᓐᓇ ᐅᓪᓗᒥᒨᖓᓕᖅᑎᒋᐊᒃᑲᓐᓂᕈᓐᓇᖅᐱᐅᒃ ᐃᓕᓐᓂᐊᕐᕖᑦ ᐊᑐᖅᑕᐅᓂᖏᓐᓂᒃ 

ᐃᓕᓐᓂᐊᕐᕕᒃᐳᑦ, ᐱᓗᐊᕐᔪᐊᖅᖢᓂ ᓴᓂᕋᔭᖕᒥ ᐊᕐᓇᕐᔪᐊᖅ ᐃᓕᓐᓂᐊᕐᕕᖕᒥ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐅᖃᕆᐊᕈᓐᓇᖅᓱᖓ ᑕᕝᕙᓂ 

ᐊᕐᕌᒍᓂ 20-25-ᓄᑦ ᐊᕐᕌᒍᓄᑦ ᐸᕐᓇᔅᓯᒪᔾᔪᑎᕗᑦ ᑕᐅᑐᒐᓱᒃᑯᑦᑎᒍᑦ, ᒫᓐᓇᐅᔪᖅ $2.8-ᐱᓕᐊᑦ ᑮᓇᐅᔭᓂᑦ 

ᓴᖅᑭᑦᑐᖃᕆᐊᖃᖅᑐᖅ.  

 

ᑕᐃᒪᓐᓇᐃᑎᓪᓗᒍ ᑕᒪᒃᑯᐊ ᐊᔾᔨᒌᙱᑦᑐᓂ ᕿᓂᕈᑎᖃᑦᑕᕋᑦᑎᒍᑦ, ᐊᒻᒪᓗ ᓇᓪᓕᐊᒃ ᐃᓕᓐᓂᐊᕐᕖᑦ 

ᐋᖅᑭᑦᑕᐅᖅᑳᕆᐊᖃᕐᒪᑕᑭᐊᖅ ᐅᕝᕙᓘᓐᓃᑦ ᓄᑖᖅᑖᕈᓐᓇᕐᒪᑕᑭᐊᖅ. ᒫᓐᓇᐅᔪᖅ ᑖᒃᑯᐊ ᑮᓇᐅᔭᐃᑦ 

ᑕᐅᑐᒃᓯᒪᒍᑦᑎᒍᑦ, ᓲᕐᓗ ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓐᓂᐊᕐᕕᒻᒥ ᓄᑖᕐᒥᒃ ᐊᑕᐅᓯᕐᒥᒃ ᓴᖅᑮᓚᐅᑦᑕᖅᑯᑦ, ᐊᒻᒪᓗ 

ᐊᖏᔪᒥᒃ ᓴᓇᔭᐅᒃᑲᓐᓂᕆᐊᓕᒻᒥᒃ ᓴᖅᑮᖃᑦᑕᖅᓱᑎᒃ.  

 

ᑖᒃᑯᐊ ᑮᓇᐅᔭᐃᑦ ᐊᒥᒐᕐᓂᖏᓐᓄᑦ ᑕᐃᒪᓐᓇ ᐱᑎᓪᓗᒋᑦ ᑕᕝᕗᖓ ᐸᕐᓇᔅᓯᒪᑦᑎᐊᕋᓱᖃᑦᑕᖅᑐᒍᑦ ᑕᒪᒃᑯᐊ 

ᓇᓪᓕᐊᑦ ᐋᖅᑭᒋᐊᕆᐊᖃᕐᒪᑕᑭᐊᖅ. ᒫᓐᓇᐅᔪᖅ 40-ᐅᒻᒪᑕ ᐃᓕᓐᓂᐊᕐᕖᑦ ᑖᒃᑯᐊ ᐊᑐᖅᑕᕗᑦ ᓄᓇᕗᒻᒥ, ᐊᒻᒪᓗ 

ᐋᖅᑭᒋᐊᕆᐊᖃᐃᓐᓇᖃᑦᑕᖅᓱᑎᒃ ᐊᒻᒪᓗ ᓄᓇᓖᑦ ᐊᒥᓱᕈᖅᐸᓪᓕᐊᑎᓪᓗᒋᑦ ᓄᑖᕐᓂᒃ ᓴᖅᑮᒋᐊᖃᖃᑦᑕᖅᓱᑕ.  

 

ᑖᓐᓇ ᐊᒃᓱᕉᑎᒋᑦᑎᐊᖅᑕᕋ, ᓇᓪᓕᐊᒃᑯᑦ ᑭᓱᒃᑯᑦ ᑮᓇᐅᔭᓂᑦ ᕿᓂᒃᑲᓐᓂᐅᑎᓐᓇᓱᒃᓱᒍ, ᑕᕝᕗᖓ ᑕᐃᒪᓐᓇ ᒫᓐᓇ 

ᑕᐃᒪᓐᓇᐃᓕᖓᓪᓗᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑎᓐᓅᓚᐅᕆᑦ, ᒥᔅᑕ ᖃᒪᓂᖅ.  

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑏ. ᐊᒻᒪ ᖁᔭᓐᓇᒦᒃ, ᑭᐅᒐᕕᑦ.  

 

ᐃᖅᑲᐅᒪᒍᕕᑦᑕᐅᖅ ᐃᓕᓐᓂᐊᖅᑐᓕᕆᔨᒃᑯᑦ 2026-2027 ᐊᖏᔫᑎᓄᑦ ᒥᒃᓴᐅᓴᐃᓯᒪᔪᑦ ᑮᓇᐅᔭᖅᑑᑎᒃᓴᐃᑦ 

ᐃᓕᓐᓂᐊᕐᕕᖕᒥ ᓱᕈᓯᖅᑕᐅᑎᑖᕈᑎᒃᓴᓄᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᓇᓕᐊᑦ ᓄᓇᓖᑦ ᓄᑖᕐᓂᒃ ᓱᕈᓯᖅᑕᐅᑎᑖᖅᑐᕐᓂᐊᕐᒪᖔᑦ, 2026-2027 

ᑮᓇᐅᔭᑑᑎᖏᑦᑕ ᐊᕐᕌᒍᖓᓂ?  

ᐊᒻᒪ ᓇᓗᓇᐃᖅᓯᔪᓐᓇᕆᕚ ᐃᓕᓐᓂᐊᖅᑐᓕᕆᔨᒃᑯᑦ ᐃᑲᔪᖅᑐᐃᖕᒪᖔᑦ ᓄᓇᓕᓐᓂ ᑕᒪᒃᑯᓂᖓ 

ᓱᕈᓯᖅᑕᐅᑎᖃᖅᐸᒌᖅᑐᓂᒃ ᐃᖏᕐᕋᑦᑎᐊᖏᓐᓇᕈᓐᓇᕐᒪᖔᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎᑦᑎᔩ, ᐊᓕᐊᓇᐃᒍᓱᑦᑎᐊᖅᐳᖓ ᐊᐱᖅᓱᖅᑕᐅᔪᐊᐃᓐᓅᒐᒪ, ᑭᓯᐊᓂ ᑖᒃᑯᐊ ᐅᖃᓕᒫᒐᐃᑦ 

ᒪᑉᐱᕐᓇᓵᓗᐊᕐᓂᑯᐸᓗᖕᓄᑦ ᓇᓪᓕᐊᖑᓪᓚᕆᓕᕐᒪᑕᑭᐊᖅ ᐊᑐᐃᓐᓇᐅᙱᑲᐃᓐᓇᖃᑦᑕᕐᒪᑕ. ᑭᓯᐊᓂ ᑖᒃᑯᐊ 

ᓱᕈᓯᖅᑕᐅᑎᐅᔪᐃᑦ ᒫᓐᓇ 54-ᓂᑦ ᓱᕈᓯᖅᑕᐅᑎᖃᖅᓱᑕ, ᐊᒻᒪᓗ ᑖᒃᑯᐊ 2026-2027-ᒥᑦ ᑭᙴᒪᓯᒪᔪᑦ: 

ᑎᑭᕋᕐᔪᐊᖅ ᐊᒻᒪᓗ ᓴᓪᓕᖅ.  

 

ᑖᒃᑯᐊ ᑭᙴᒪᓯᒪᓪᓗᑎᒃ, ᐊᒻᒪᓗ ᐅᖃᖅᓯᒪᓪᓗᖓ ᐊᒻᒪᓗ ᑎᑎᕋᓚᐅᖅᓯᒪᓪᓗᖓ ᑖᒃᑯᓄᖓ ᐃᓕᓐᓂᐊᖅᑐᓕᕆᔨᑦ 

ᑲᑎᒪᔨᕋᓛᖏᓐᓄᑦ ᓱᕈᓯᖅᑕᐅᑎᓂᒃ ᐱᓇᓱᒍᒪᓂᐊᕈᔅᓯᑦ ᑐᓴᐅᒪᒍᒪᓪᓗᑕ. ᑖᒃᑯᐊ ᐸᕐᓇᒃᑕᐅᐸᓪᓕᐊᓂᐊᕐᒪᑕ.  

 

ᑕᕝᕙᓂ ᒫᓐᓇᐅᔪᖅ ᑮᓇᐅᔭᐃᑦ ᐊᑭᑐᔫᑎᓄᑦ ᑕᐅᑐᒃᓱᑎᒍᑦ ᒪᕐᕈᓪᓗᐊᐸᓗᓐᓂᒃ ᑎᑭᓴᐃᔪᓐᓇᑲᑕᖃᑦᑕᕋᑦᑕ 

ᒫᓐᓇᐅᔪᖅ ᐊᕐᕌᒍᑕᒫᖅ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᑦᑑᑦᓯᐊᕐᒧᑦ ᒪᓕᒐᓕᐅᖅᑎ, ᐲᑕᓴᑦ.  

 

ᐊᐱᖅᑯᑦ 118 - 72): ᐱᓕᕆᐋᖏᓄᑦ ᓄᓇᕘᑉ ᐃᒡᓗᓕᕆᔨᕐᔪᐋᖏᑕ (ᐲᑕᓴᓐ) 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᖅᑕᕋ ᐅᓪᓗᒥ ᒥᓂᔅᑕᒧᑦ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ ᑲᒪᔪᒧᑦ.  

 

ᒫᓐᓇ ᖁᔭᓐᓇᒦᕈᒪᔭᕋ ᒥᓂᔅᑕ ᑐᓴᒐᒃᓴᖃᖅᑎᑦᑎᓚᐅᕐᒪᑦ ᐸᕐᓇᐅᑎᒋᔭᖏᓐᓂᑦ ᐃᒡᓗᓕᕆᔨᒃᑯᑦ ᐃᒡᓗᒃᓴᖏᓐᓂᑦ. 

ᐃᖅᑲᓇᐃᔭᖅᑏᓪᓗ ᐃᒡᓗᒃᓴᖏᓐᓂᒃ ᓄᓇᓕᓐᓂ ᐊᕐᕌᒍᐊᓂ 2026-2027. ᖁᕕᐊᓱᒃᑐᖓ ᐃᖃᓗᒃᑑᑦᑎᐊᖅ 

ᑎᓴᒪᓂᑦ ᓴᓇᒪᕙᒌᖅᑐᓂᑦ ᐃᒡᓗᑖᖅᑎᑕᐅᓂᐊᕐᒪᑕ ᓄᓇᓕᓐᓂ ᑲᑎᓪᓗᒋᑦ ᐱᔭᐅᓂᐊᖅᑐᑦ.  

 

ᖁᕕᐊᓱᒃᑐᖓ ᑖᒃᑯᐊ ᐃᒡᓗᐃᑦ ᐅᑭᐅᖅᑕᖅᑐᒥ ᐃᒡᓗᓂᑦ ᓴᓇᒪᕙᒌᖅᑐᓂᒃ ᓴᓇᔭᐅᓯᒪᔪᑦ ᑖᒃᑯᐊ ᑲᒻᐸᓂᐅᔪᑦ 

ᐊᖏᕐᕋᖃᖅᑎᑦᑎᓯᒪᓕᕐᒪᑕ ᐊᕐᕌᒍᒐᓴᖕᓂ ᓄᓇᖃᑐᕕᓂᕐᒧᑦ ᑲᒪᒋᔭᐅᓪᓗᑎᒃ, ᓇᒻᒥᓂᕆᔭᐅᓪᓗᓂ. ᑐᑭᓯᔪᖓ 

ᑳᓐᑐᕌᒃᑕᐅᓯᒪᔪᑦ ᐃᒡᓗᓂᑦ ᓴᓇᒪᕙᒌᖅᑐᓂᒃ ᐊᑐᐃᓐᓇᐅᑎᑦᑎᖃᑦᑕᖅᑐᑦ ᑳᓐᑐᕌᒃᑕᐅᔪᓪᓗ ᐃᒡᓗᓂᒃ 

ᓇᑉᐸᖅᑎᕆᓂᐊᖅᑐᐃᑦ ᐃᓛᒃᑰᖓᒻᒪᑕ ᑳᓐᑐᕌᒃᖏᑦ, ᐊᒻᒪᓗᑦᑕᐅᖅ ᑐᑭᓯᔪᖓ ᓄᓇᕗᑦ 3000 ᐸᕐᓇᐅᑎᖏᑦ 

ᑖᒃᑯᓇᙵᑦ ᑲᒪᒋᔭᐅᒻᒪᑕ ᓄᓇᕗᑦ ᐃᓪᓗᓕᐅᖅᑎᓄᑦ ᑯᐊᐴᕆᓴᑦ 2026-2027-ᒥ.  

 

ᑖᒃᑯᐊ ᐅᔾᔨᕆᓚᐅᕋᒃᑭᑦ ᑳᓐᑐᕌᒃ ᓄᓇᕗ ᐃᒡᓗᓕᐅᖅᑎᖏᓐᓄᑦ ᑐᓂᔭᐅᓯᒪᙱᒻᒪᑕ ᑳᓐᑐᕌᒃ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᑖᔅᓱᒥᖓ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓄᑦ, ᓚᐃᔪᓪ.  

 

ᐊᖓᔪᖅᑳᖅ ᓯᓰᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᕙᕋ ᑲᑎᒪᔨ ᑕᐃᒪ ᒫᓐᓇ ᐃᒡᓗᓕᐅᕐᓇᕐᒪᑦ, 

ᑲᑎᙵᓂᐊᕐᒪᑕ ᓴᓇᒪᕙᒌᖅᑐᑦ ᐊᒻᒪ ᓇᑉᐸᖅᑎᓪᓚᑦᑖᕆᐊᓖᑦ ᐃᒡᓗᐃᑦ, ᓴᓇᔭᕆᐊᓖᑦ ᓄᓇᕗᒥ.  

 

ᐃᓚᖓᑦ ᑕᒪᒃᑯᐊ ᕿᒥᕐᕈᓇᓚᐅᖅᑕᕗᑦ ᑳᓐᑐᕌᒃ ᑐᓂᔭᐅᓯᒪᔪᑦ ᑖᒃᑯᓄᖓ ᐅᒥᐊᕐᔪᐊᒃᑯᑦ ᑎᑭᓐᓂᐊᖅᑐᓄᑦ, ᑕᐃᒃᑯᐊ 

ᓇᑉᐸᖅᑎᒋᐊᓖᒃ ᓴᓇᔭᕆᐊᓖᑦ ᐃᖅᑲᓇᐃᔭᖅᑎᖏᑦ ᑕᒪᒃᑯᐊ ᐊᔾᔨᒌᙱᑦᑐᑦ ᓇᑉᐸᖅᑎᕆᔪᓐᓇᕐᓂᐊᕐᒪᑕ 

ᓂᕆᐅᒃᑐᒍᑦ ᐃᒡᓗᓂᒃ ᐊᒡᒋᖅᑐᓂᑦ, ᑕᐃᒃᑯᓄᖓ ᓴᓇᓂᐊᕐᒪᑕ. ᐃᓕᓴᖅᓯᓪᓗᑕᓗ ᑳᓐᑐᕌᒃᑕᐅᔪᑦ 

ᑳᓐᑐᕌᒃᑕᐅᖃᑦᑕᓚᐅᖅᑐᑦ ᑭᖑᓂᑦᑎᓐᓂ ᐊᕐᕌᒍᑦᑎᓐᓂ ᐱᔭᕇᖅᓯᕙᓪᓕᐊᓕᖅᑐᑦ ᑳᓐᑐᕌᒃᓄᑦ ᑐᓂᔭᐅᓚᐅᖅᓯᒪᔪᓄᑦ.  



ᐱᖓᔪᐊ, ᔫᓂ 10, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᒪᒃᑯᐊ ᐃᖅᑲᓇᐃᔭᖅᑎᖃᖅᑎᐊᖁᓪᓗᒋᑦ ᓄᓇᕗᒥ ᐊᑐᓂ ᓄᓇᓕᓐᓂᙶᕐᓂᐊᖅᑐᓂᑦ ᐃᓕᓴᖅᓯᓪᓗᑕᓗ ᐃᒪᓐᓇ 

ᕿᓚᓈᖅᖢᑕ ᐃᒡᓗᓕᐅᕋᓱᒃᑲᑦᑕ, ᐃᓚᖏᓪᓗ ᓴᓇᒪᕙᒌᖅᑐᑦ ᐃᒡᓗᐃᑦ ᐊᔾᔨᒌᙱᒻᒪᑕ. ᑕᒪᒃᑯᐊ ᑐᕌᒐᒃᓴᕆᔭᕗᑦ 

ᐊᐅᔭᐅᓂᐊᖅᑐᑦ ᐊᔾᔨᒌᙱᑦᑐᓂᑦ ᑕᒪᒃᑯᓂᖓ ᐃᒡᓗᓕᐅᖅᑎᑦᑎᔪᑦ. ᑕᐃᒃᑯᐊ ᐃᖅᑲᓇᐃᔭᖅᑎᖃᑦᑎᐊᕆᐊᖃᕐᒪᑕ 

ᐃᒡᓗᓕᐅᖅᑎᐅᖃᑦᑕᖅᑐᑦ ᓄᓇᕗᑉ ᐃᓗᐊᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᐲᑕᓴᑦ.  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ ᑭᐅᖕᒪᑦ, ᒥᓂᔅᑕ.  

 

ᐃᖃᓗᒃᑑᑦᑎᐊᕐᒥᑦ 8-ᓂᑦ ᐃᒡᓗᓂ ᓴᓇᒪᕙᒌᖅᑐᓂᑦ ᐃᒡᓗᑖᓚᐅᕐᒪᑕ ᐅᑉᐱᕈᓱᒃᑐᖓ ᐃᒡᓗᓂᒃ ᐊᑐᐃᓐᓇᐅᑎᑦᑎᔪᑦ 

ᓇᑉᐸᖅᑎᕆᔪᓪᓗ ᑖᔅᓱᒧᖓᔅᓴᐃᓐᓇᖅ ᑳᓐᑐᕌᒃᑎᒧᑦ ᑲᒪᒋᔭᐅᓚᐅᕐᒪᑕ. ᐅᒥᐊᕐᔪᐊᕐᒥ ᑎᑭᒻᒪᑕ ᐃᓯᕐᕕᐅᔪᓐᓇᖅᓯᒻᒪᑕ 

8-ᖑᔪᑦ, 8-ᓄᑦ ᐱᓇᓱᐊᕈᓯᕐᓄᑦ ᓴᓇᔭᐅᓚᐅᖅᑐᑦ. ᑐᓴᓚᐅᕋᒪ ᐊᓯᖏᓐᓂᑦ ᓄᓇᓕᓐᓂᑦ ᐊᑯᓂᐊᓗᒃ ᐃᒡᓗᓂᒃ 

ᓴᓇᒐᓱᓚᐅᕐᒪᑕ, ᐃᓚᖏᑦ ᐊᕐᕌᒍᑦ ᐅᖓᑖᓄᓪᓘᓐᓃᑦ ᓴᓇᒪᕙᒌᖅᑐᑦ ᓇᑉᐸᖅᑎᑕᐅᓚᐅᙱᓐᓂᖏᓐᓂᑦ.  

 

ᑕᒪᒃᑯᐊ ᐃᕕᖅᑎᑐᐃᓐᓇᕆᐊᓖᑦ ᓲᕐᓗ ᓴᓇᒪᕙᒌᖅᑐᑦ ᐃᓕᑐᐃᓐᓇᕐᓗᒋᑦ ᒪᔪᕋᐅᓯᑐᐃᓐᓇᕐᓗᒋᑦ ᐊᒻᒪᓗᑦᑕᐅᖅ 

ᑭᓈᓗᒃᑯᕕᖏᑦ, ᐃᒥᖅᑕᐅᑎᖏᓪᓗ ᑕᒪᒃᑯᐊᓗ ᐅᐊᔭᓕᖅᑕᐅᓗᑎᒃ ᐱᑐᐃᓐᓇᕆᐊᖃᕐᒪᑕ. ᑕᐃᒪᓕ ᒪᓕᒃᓯᒪᓗᑎᑦ 

ᐊᑐᐃᓐᓇᐅᑉᐸᑕ ᓄᓇᐃᑦ ᐃᓂᒃᓴᕆᔭᖏᑦ ᐱᔭᕇᖅᑕᐅᑦᓴᐅᑎᒋᔪᓐᓇᖅᑐᑦ ᐊᒻᒪ ᓇᐸᔪᐊᓗᓕᖅᑕᐅᓗᑎᒃ.  

 

ᒥᓂᔅᑕᒧᑦ ᐊᐱᖅᑯᑎᒐ, ᖃᓄᐃᒻᒪᑦ ᑕᐃᒃᑯᐊ ᑳᓐᑐᕌᒃᑕᐅᓯᒪᔪᑦ ᓇᑉᐸᖅᑎᕆᓂᕐᒧᑦ ᐊᒻᒪᑦᑕᐅᖅ ᓴᓇᒪᕙᒌᖅᑐᓂᑦ 

ᑲᒪᓂᐊᖅᑐᑦ ᐃᓛᒃᑰᖓᕙᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᓚᐃᔪᓪ.  

 

ᐊᖓᔪᖅᑳᖅ ᓯᓰᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗ ᑲᑎᒪᔨ ᐊᐱᕆᖕᒪᑦ.  

 

ᖁᔭᓐᓇᒦᖅᐸᕋᓗ ᑕᐃᒃᑯᓂᖓ ᐅᐸᒍᑎᓚᐅᕐᒪᑕ ᐃᖃᓗᒃᑑᑦᑎᐊᕐᒥ ᒪᑐᐃᖅᑕᐅᑎᓪᓗᒋᑦ ᐃᒡᓗᐃᑦ ᑕᐃᒃᑯᐊ 

ᐅᑭᐊᒃᓵᖅ. ᐃᓘᓐᓇᖏᑦ ᐃᒡᓗᓂᒃ ᓴᓇᒪᕙᒌᖅᑐᓂᒃ ᐊᑐᐃᓐᓇᕈᖅᑎᑦᑎᓂᖅ ᑎᑭᒃᐸᖏᒻᒪᑕ ᐃᑲᔪᖃᑦᑕᖏᒻᒪᑕ 

ᐃᓚᖏᑦ, ᐃᓘᓐᓇᖏᓐᓂᑦ ᐃᒡᓗᓂᒃ ᐋᖅᑭᒃᓱᐃᑎᓪᓗᒋᑦ ᑕᐃᒃᑯᐊ ᐃᓕᓴᕆᔭᒃᑲ ᐃᒡᓗᐃᑦ ᓴᓇᒪᕙᒌᖅᑐᑦ ᑕᐃᒪᓐᓇ 

ᑲᒪᒋᔭᐅᑎᓪᓗᒋᑦ.  

 

ᑕᐃᒃᑯᐊ ᐃᒡᓗᓂᑦ ᓴᓇᒪᕙᒌᖅᑐᓂᒃ ᓴᓇᔨᐅᔪᑦ ᑎᑭᓪᓗᑎᑦ ᐋᖅᑭᒃᓱᐃᑎᓪᓗᒋᑦ ᑕᐃᒃᑯᓂᖓ ᐃᒡᓗᓂᑦ 

ᐃᑲᔪᖅᑐᐃᑎᓪᓗᒋᑦ ᕿᓚᒥᐅᓂᖅᓴᐅᖃᑦᑕᕐᒪᑦ. ᐃᓕᐅᖅᑲᖅᑕᐅᑎᓪᓗᒋᑦ ᐃᓕᔭᕆᐊᓖᑦ, ᑕᐃᒃᑯᐊᓕ ᐃᒡᓗᐃᑦ 

ᓴᓇᒪᕙᒌᖅᑐᑦ Hᐋᒻᒪᓚᒃᑯᓐᓄᐊᖃᑦᑕᖅᑐᒍᑦ ᑐᒃᓯᕋᐅᑎᓕᐅᖃᑦᑕᖅᑐᒍᑦ ᐱᕙᓪᓕᐊᑎᑦᑎᔾᔪᑎᒃᓴᓄᑦ ᓄᓇᒥ ᐃᒡᓘᑉ 

ᐃᓂᒋᐊᓂᐊᖅᑕᖓᓂᒃ ᑐᒃᓯᕋᐅᑎᓕᐅᖃᑦᑕᖅᑐᒍᑦ.  

 

ᐃᖃᓗᒃᑑᑦᑎᐊᕐᒥ ᐱᒻᒪᕆᐅᔪᖅ ᐃᓕᓴᖅᓯᔭᕆᐊᖃᖅᑐᒍᑦ ᑲᑎᒪᔨᖏᑦ ᕼᐋᒻᒪᓚᒃᑯᑦ ᐊᔭᐅᖅᑐᐃᓪᓚᕆᖃᑦᑕᕐᒪᑕ 

ᓄᓇᓂᒃ ᐃᓂᒃᓴᓂᒃ ᐃᒡᓗᓄᑦ ᐋᖅᑭᒃᓱᐃᑎᓪᓗᒋᑦ, ᐸᕐᓇᐃᑎᓪᓗᒋᑦ. ᑕᐃᒪᐃᑦᑐᐃᓐᓇᐅᙱᒻᒪᑕ ᓄᓇᓖᑦ, 

ᐃᓚᖏᓪᓗ ᓄᓇᓖᑦ ᐊᓯᖏᓐᓂᒃ ᐊᔾᔨᒌᙱᑦᑐᓂᒃ ᐱᔾᔪᑎᖃᕐᒪᑕ. ᑐᐊᐸᑭᒃᓴᖅᑐᓪᓗ ᐃᓚᖏᑦ ᓄᓇᓖᑦ 

ᐃᓂᒃᓴᖏᓐᓂᒃ ᓴᓇᓂᐊᖅᑎᓪᓗᒋᑦ, ᐃᓚᖏᑦ ᓄᓇᓕᖕᓂ ᓴᓇᕐᕈᑎᖃᙱᒻᒪᑕ ᓄᓇᓯᐅᑎᕐᔪᐊᓂᒃ ᑕᒪᒃᑯᓂᖓ 

ᓴᓇᔾᔪᑎᐅᓂᐊᖅᑐᓂᒃ ᑭᓯᐊᓂᓕ ᓱᓇᒃᑯᑎᓂᒃ ᑎᑭᓴᐃᔭᕆᐊᖃᖃᑦᑕᕐᒪᑕ. 

 

ᑕᒪᒃᑯᓂᖓᓗ ᓇᑉᐸᖅᑎᕆᑎᓪᓗᒋᑦ ᐃᑯᒻᒪᖁᑎᐅᓪᓗ ᓇᐸᔪᐊᓗᒃᓴᖏᓐᓂᒃ ᓄᓇᓕᖕᓂ ᑭᖑᕙᕈᑕᐅᖃᑦᑕᖅᑐᖅ 

ᐊᑯᓂᐅᓂᖅᓴᐅᖃᑦᑕᖅᑐᑦ. ᐊᒻᒪᓗᑦᑕᐅᖅ ᓂᕆᐅᒃᑐᒍᑦ ᐊᓯᖏᓐᓂᒃ ᑭᖑᕙᕆᐊᕈᑎᖃᕐᓂᐊᖅᑎᓪᓗᒋᑦ ᐊᔾᔨᒌᙱᑦᑐᑦ 

ᓄᓇᓖᑦ ᐊᔾᔨᒌᒃᐸᙱᒻᒪᑕ. 

ᑕᒪᒃᑯᐊ ᓴᓇᒪᕙᒌᖅᑐᑦ ᕿᓚᒥᑯᓗᒃ ᓴᓇᔭᐅᖃᑦᑕᖅᑐᑦ ᐊᓯᖏᓐᓂ ᓄᓇᓕᖕᓂ ᒫᓐᓇᐅᔪᖅ. ᐃᓚᖏᓐᓄᑦ 

ᑕᐃᒪᐃᙱᖦᖢᑎᒃ, ᑕᐃᒃᑯᐊᓕ ᓴᓇᒪᕙᒌᖅᑐᑦ ᐃᓚᖏᑦ ᐃᓕᑲᐅᑎᒋᔭᐅᖃᑦᑕᖅᓯᒪᙱᑦᑐᑦ ᐊᓯᖏᓐᓂᒃ 

ᐊᔾᔨᒌᙱᑦᑐᓂᒃ ᐱᔾᔪᑎᖃᖅᖢᑎᒃ ᕼᐋᒻᒪᓚᒃᑯᓐᓂᑦ ᑳᓐᑐᕌᒃᑕᐅᓯᒪᔪᓂᒡᓗ ᐃᖅᑲᓇᐃᔭᖃᑎᖃᕋᓱᒃᐸᒃᑐᒍᑦ 

ᐱᔭᕇᖅᑕᐅᖁᓪᓗᒋᑦ ᕿᓚᒥᐅᔪᒃᑯᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑏᑦ ᐊᐱᕆᒍᑦ, ᒥᔅᑕ ᐲᑕᓴᓐ. 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑭᐅᑦᑎᐊᕋᕕᑦ. ᐃᓱᒪᓇᖅᑐᓂ ᐅᑭᐅᖅᑕᖅᑐᒥ ᑖᒃᑯᐊ 

ᓴᓇᒌᖅᓯᒪᔪᑦ ᐃᒡᓗᐃᑦ ᕿᓚᒥᐅᕙᓐᓂᖏᓐᓂᓪᓗ ᑐᑭᖃᑦᓯᐊᖅᑰᕐᒪᑦ ᑖᒃᑯᐊ ᐋᖅᑭᑦᓱᒐᐅᕙᑦᑐᑦ ᐱᓕᕆᔨᖃᑦᑕᕈᓂ 

ᓄᓇᓕᒻᒥ ᑲᒪᒋᔭᐅᓂᐊᓕᕈᑎᒃ ᐋᖅᑭᑦᓱᐃᒍᓐᓇᓲᖑᒻᒪᑕ ᐋᖅᑭᑦᓱᒋᐊᓕᓐᓂᒃ ᐃᒡᓗᒃᓴᐃᑦ.  

 

ᐊᐱᖅᑯᑎᒐᓕ, ᑕᐃᒪ ᐊᑐᐃᓐᓇᐅᕙᓐᓂᖏᑦ ᐃᒡᓗᒃᓴᐃᑦ ᐊᐱᖅᑯᑎᒋᔭᕋ ᐅᖃᐅᓯᐅᓯᒪᒻᒪᖔᑦ ᑕᒪᒃᑯᐊ 

ᑕᐃᒪᐃᑦᓴᐃᓐᓇᖃᑦᑕᖁᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓄᑦ, ᓚᐃᐅᓪ. 

 

ᐊᖓᔪᖅᑳᖅ ᓯᓯᐅᓪ ᓚᐃᐅᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᐊᐱᖅᑯᑎᒋᒻᒪᒍ ᑖᓐᓇ. ᑕᒪᒃᑯᐊ 

ᐃᓪᓗᑦᓴᓕᐅᖅᐸᑦᑐᑦ ᐊᑐᐃᓐᓇᐅᑦᓴᐃᓐᓇᖅᐸᙱᒻᒪᑕ ᐃᓚᐅᑎᑦᓯᒐᓱᑉᐸᒃᑲᓗᐊᕐᒥᔪᒍᑦ ᑲᒻᐸᓂᓂᒃ ᓴᓇᔪᕕᓂᕐᓂᒃ 

ᐋᖅᑭᓱᖅᑕᐅᓂᐊᓕᕋᐃᒍᑎᒃ.  

 

ᑳᓐᑐᕌᒃᕗᓪᓗ ᐊᒥᓱᑦ ᐃᒻᒥᒃᑯᑦ ᐃᓪᓗᖃᖅᑎᑦᓯᔪᓂᒃ ᐃᑲᔪᕆᐊᖅᑐᕋᓱᓲᖑᕗᑦ ᐱᑦᓴᕆᐊᖃᕌᖓᑦ ᑖᒃᑯᓂᖓ 

ᐋᖅᑭᑦᓱᒐᐅᕙᑦᑐᓂᒃ ᐃᒡᓗᒃᓴᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᖁᑦᑎᒃᑯᒧᑦ ᒪᓕᒐᓕᐅᖅᑎ, ᑕᖅᑐ. 

 

ᐊᐱᖅᑯᑦ 119 - 72): ᐃᓕᓐᓂᐊᖅᑐᓕᕆᔨᒃᑯᑦ ᐱᖁᑎᕐᔪᐊᖏᓄᑦ (ᑕᖅᑐ) 

 

ᑕᖅᑐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᖅᑲᐅᒪᖦᖤᖅᑰᕐᓂᕋᑦᑎᒍᑦ ᒥᓂᔅᑕ ᑲᒪᒋᔭᖃᖅᑐᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᐊᐱᖅᓱᕈᒪᒐᒃᑯ. (ᑐᓵᔨᑎᒎᓕᖅᑐᖅ) ᒥᓂᔅᑕ ᖃᐅᔨᒪᑦᓯᐊᕐᒪᑦ ᐃᑉᐸᕐᔪᒻᒥ ᐃᓅᔭᐅᑉ ᐃᓕᓐᓂᐊᕐᕕᖓ ᐅᑭᐅᑦ 50 

ᐊᓂᒍᖅᐳᑦ ᓴᓇᔭᐅᓚᐅᖅᓯᒪᒻᒪᑦ ᐊᓯᔾᔨᖅᑕᐅᒋᐊᖃᓕᖅᖢᓂ. 

 

ᐅᖃᖅᑏ, ᒫᓐᓇ ᐱᕕᖃᕈᒪᓪᓗᖓ ᐅᐱᒋᔪᒪᓪᓗᒋᑦ ᐃᖅᑲᓇᐃᔭᖅᑎᖏᓐᓂᒃ ᐃᓕᓐᓂᐊᕐᕕᐅᑉ ᐊᒻᒪ ᓄᓇᓕᐅᑉ 

ᐃᓕᓐᓂᐊᖅᑐᓕᕆᔨᖏᑦ ᐱᓕᕆᐊᕆᓯᒪᔭᖏᓐᓄᑦ. ᐅᖃᖅᑏ, ᐃᓕᓐᓂᐊᖅᑐᓕᕆᔨᒻᒪᕆᒃᑯᑦ ᐅᑭᐅᑦ ᑕᓪᓕᒪᓂᒃ 

ᐸᕐᓇᐅᑎᖏᑦ ᐅᖃᖅᓯᒪᒻᒪᑕ ᑮᓇᐅᖃᖅᑎᑦᓯᓂᑦᓴᖓᑕ ᓴᓇᒥᓂᑦᓴᖓᑕ ᐃᓕᓐᓂᐊᕐᕕᐅᑉ ᑎᑎᕋᐅᔭᕐᓂᒃᑯᑦ 

ᐱᒋᐊᕈᒫᕐᓂᖓᓂᒃ 2028-2029. 

 

ᒥᓂᔅᑕ ᐅᖃᕈᓐᓇᖅᐹ ᐅᓪᓗᖅᓯᐅᑎᖏᓐᓂᒃ ᓴᓇᔭᐅᓂᑦᓴᖓ ᓄᑖᖅ ᐃᓕᓐᓂᐊᕐᕕᐅᑉ ᐊᒻᒪᓗ ᐅᓂᒃᑳᕈᓐᓇᖅᐸ 

ᖃᓄᖅ ᐸᓐᓇᖅᐸᓪᓕᐊᓂᐊᕐᒪᖔᑕ ᐊᕐᕌᒍᒧᑦ ᑕᒪᓐᓇ ᐸᕐᓇᑕᐅᕙᓪᓕᐊᓕᖅᑎᓪᓗᒍ? ᖁᔭᓐᓇᒥᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᓱᓕ ᐱᔭᕇᙱᓐᓇᕕᑦ, ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ ᐊᒻᒪᓗ ᐊᓕᐊᓇᐃᑦ ᐅᖓᔭᐅᓕᖅᑐᕕᓂᐅᔪᖓ. ᐊᐱᖅᓱᖅᑕᐅᔪᒪᒐᒪ 

ᐊᓕᐊᓇᐃᑦ ᐊᐱᖅᓱᖅᑕᐅᔪᐊᐃᓐᓅᒐᒪ. 

 

ᑖᓐᓇ 2028-ᒦᓛᒃ ᑎᑎᕋᐅᔭᖅᑕᐅᕙᓪᓕᐊᓂᖓ ᐱᒋᐊᓛᕐᒪᑦ. ᑕᐃᑲᓂ ᑕᕝᕙ ᒫᓐᓇ ᑕᕝᕙ 

ᓄᓇᓕᓐᓅᖅᑕᐅᕙᓪᓕᐊᓕᕐᓗᓂᓗ ᐊᒻᒪᓗ ᖃᓄᖅ ᖃᓄᐃᓕᖓᒐᔭᕐᒪᒃᑭᐊᖅ, ᐊᑭᖏᓪᓗ ᖃᐅᔨᔭᐅᕙᓪᓕᐊᓕᕐᓗᑎᒃ 

ᑕᐃᑲᓂ. ᑖᓐᓇ ᐱᔭᕇᖅᐸᑦ ᑕᐃᒪ ᓴᓇᔭᐅᕕᒃᓴᖓ ᑖᒃᑯᐊ ᐊᑐᕈᑦᑎᒍᑦ ᑕᐃᒪᓐᓇ ᐊᑐᖃᑦᑕᖅᑕᑦᑎᒍᑦ ᐊᕐᕌᒍᓄᑦ 

ᑕᓪᓕᒪᓄᓪᓗᐊᐸᓗᒃ ᐱᔭᕇᖅᑕᐅᓇᓱᖕᓂᐊᖅᑐᖅ 2028-ᒥ ᐱᒋᐊᕐᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᑕᖅᑐ. 

 

ᑕᖅᑐ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᒥᓂᔅᑕ ᖃᐅᔨᒪᒻᒪᑦ ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᓯᒪᒻᒪᑕ 

ᐊᑯᐃᓐᓇᐅᒍᓐᓇᖅᑎᒋᒻᒪᖔᑦ ᐅᓪᓗᓕᒫᖅ ᓄᑲᖅᑎᖅᐹᑦ ᐃᓕᓐᓂᐊᕈᓐᓇᕐᓂᖏᓐᓂᒃ ᓄᓇᓕᓐᓂ ᐊᒥᓱᓂᒃ ᓄᓇᕗᒻᒥ. 

 

ᑐᓴᕋᒃᓴᐃᑦ ᐃᓕᓐᓂᐊᖅᑐᓕᕆᔨᒃᑯᓐᓂᑦ ᓄᑖᒥᒃ ᐃᓕᓐᓂᐊᕐᕕᑦᓴᐅᓛᖅᑐᖅ ᐃᑉᐸᕐᔪᒻᒥ ᐱᖃᓯᐅᑎᒍᒫᖅᑐᖅ 

ᑕᒪᑐᒧᖓ ᐃᓂᑦᓴᓕᐅᖅᓯᒪᑦᓯᐊᕐᓗᑎᒃ. ᒥᓂᔅᑕ ᐅᖃᕈᓐᓇᖅᐸ ᐅᓪᓗᓕᒫᖅ ᓄᑲᖅᑎᖅᐹᓄᑦ ᐃᓕᓴᐃᓂᖅ 

ᐊᑐᐃᓐᓇᐅᑎᑕᐅᓛᕐᒪᖔᑦ ᐃᑉᐸᕐᔪᒻᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᓕᒫᖅ ᐃᓕᓴᐃᕙᓐᓂᖅ 

ᓄᑲᖅᑎᖅᐹᓂᒃ ᑕᒪᒃᑯᐊ ᓴᓇᒋᐊᖃᖅᑐᑦ ᐅᓄᖅᓯᒋᐊᕋᔭᕐᒥᒻᒪᑕ, ᓈᒻᒫᓂᙱᒃᑯᑎᒃ ᐃᓕᓐᓂᐊᕐᕕᒻᒥ ᑕᐅᑐᒃᐳᒍᑦ 

ᒥᑦᓴᐅᓯᕋᓱᑦᓯᒪᔭᑦᑎᓐᓂᒃ ᐃᓅᔭᕐᒧᑦ ᒫᓐᓇ ᐊᒥᒐᕐᒪᑦ ᐃᓂᑦᓴᒧᑦ. ᓄᑲᖅᑎᖅᐹᑦ ᐊᒥᓲᓂᖏᑦ ᑕᑯᑉᓗᒋᑦ 

ᐅᑭᐅᕆᔭᑦᑎᓐᓂ ᐊᒡᓛᑦ ᐃᓂᑭᒃᓴᑭᒋᐊᓪᓚᒃᓯᒪᑐᐃᓐᓇᕐᒪᑦ. ᐅᖃᓪᓚᕆᒍᓐᓇᙱᑦᑐᖓ ᖃᖓᒃᑯᑦ 

ᐅᓪᓗᓕᒫᕐᓂᖃᓕᕋᔭᕐᒪᖔᑕ ᓄᑲᖅᑎᖅᐹᓄᑦ. 

 

ᐃᓚᓕᐅᖃᓯᐅᑎᓯᒪᓛᕐᓂᐊᖅᑑᒐᓗᐊᖅ ᐊᑭᑐᔫᑎᓄᑦ ᐊᑐᓕᕈᑎᒃ ᐊᓯᔾᔨᖅᑕᐅᓕᖅᐸᑦ ᐃᓅᔭᐅᑉ ᐃᓕᓴᕐᕕᖓ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑏᑦ ᐊᐱᕆᓚᐅᕐᒥᒍᑦ, ᒥᔅᑕ ᑕᖅᑐ. 

 

ᑕᖅᑐ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᒪᓕᒐᓕᐅᖅᑎᐅᓪᓗᓂ ᖁᑦᑎᑦᑐᒧᑦ, ᖁᕕᐊᓱᒻᒪᕆᑉᐳᖓ 

ᐅᐱᒋᒻᒪᕆᑦᓱᒋᑦ ᐃᓕᓴᕐᕖᑦ ᖃᐅᓱᐃᑦᑐᒥ ᐊᐅᓱᐃᑦᑐᒥᓪᓗ. ᒥᓂᔅᑕ ᖃᐅᔨᒪᒐᒥ ᒪᓕᒐᓕᐅᕐᕕᒃ 

ᐊᖏᕈᑎᖃᓚᐅᖅᓯᒪᕗᖅ ᐊᑭᑐᔫᑎᖃᓚᐅᖅᓯᒪᕗᖅ ᐊᑭᑐᔫᑎᓄᑦ ᐅᑭᐅᖅ ᐃᓕᓐᓂᐊᖅᑐᓕᕆᔨᒃᑯᑦ ᒥᑭᓐᓂᖅᓴᓂᒃ 

ᐋᖅᑭᒋᐊᕈᑎᑦᓴᓂᒃ ᓴᓇᒋᐊᕆᐊᕈᑎᑦᓴᓄᑦ ᐋᖅᑭᒋᐊᕈᑎᑦᓴᓄᑦ. 

 

ᒥᓂᔅᑕ ᐅᖃᕈᓐᓇᖅᐸ ᖃᓄᖅ ᐱᓕᕆᕙᓪᓕᐊᕙ ᐃᓕᓴᕐᕕᐅᔪᓂ ᐊᐅᓱᐃᑦᑐᒥ, ᖃᐅᓱᐃᑦᑐᒥᓪᓗ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒥᒃ, ᐅᖃᖅᑏ. ᐅᖃᖅᑏ, ᒪᓕᒐᓕᐅᖅᑎ ᖃᓄᐃᑦᓴᙱᒃᑯᓂ 

ᑐᓂᓛᖔᕈᒪᓪᓗᒍ ᐃᓗᓕᖅᑐᓂᖅᓴᓂᒃ ᒫᓐᓇᐅᙱᑦᑐᖅ.  

 

ᐊᑐᖅᑕᐅᕙᓐᓂᐊᖅᑐᓄᑦ ᐱᓕᕆᐊᒃᓴᐃᑦ ᐸᕐᓇᒐᓱᓲᖑᕗᒍᑦ ᐱᔪᓐᓇᕐᓂᕗᑦ ᒪᓕᑦᑐᒍ ᐊᖏᔪᒥᒃ 

ᖃᓄᐃᑦᑐᖅᑕᖃᕌᖓᑦ ᓲᕐᓗ ᑕᒫᓂ ᑭᓈᓗᕝᕕᒃ, ᑭᓈᓗᖃᐅᑎ ᓱᕈᑦᑎᓚᐅᖅᓯᒪᒻᒪᑦ ᐊᕗᖓᐅᔭᓂᖅᓴᐅᓯᒪᓕᕌᖓᑕ 

ᑕᒪᒃᑯᐊ ᖃᓄᖅᑑᒋᐊᖃᓯᓲᖑᒐᑦᑕ. ᑐᓴᖅᑎᑉᐸᓐᓂᐊᖅᐸᕋ ᒪᓕᒐᓕᐅᖅᑎ ᑭᐅᒐᓱᑉᐸᓪᓗᖓᓗ ᑎᑎᖅᑲᑎᒍᑦ ᖃᓄᖅ 

ᐱᑐᖃᐅᑎᒋᓂᖓ ᐊᓯᔾᔨᖅᓯᒪᓕᕐᒪᖔᑦ.  

 

ᑖᓐᓇ ᒪᑐᐃᖓᕈᑎᒋᕙᑦᑕᕗᑦ ᓯᕗᓕᖅᑎᐅᖃᑎᓐᓄᑦ ᐅᓂᒃᑳᕈᓐᓇᖅᑎᒋᓗᖓᓗ ᑭᓱᑦ ᐱᔾᔪᑕᐅᕙᒻᒪᖔᑕ ᓱᒻᒪᑦ 

ᑕᕝᕙᐅᔪᓐᓃᕐᓂᕐᒪᖔᓪᓘᓐᓃᑦ. ᐅᖃᕈᒪᙱᑦᓱᖓ ᐅᑯᐊ ᐱᓕᕆᐊᒃᓴᕗᑦ ᐊᑐᖅᑕᐅᓂᑦᓴᖓᓄᑦ 

ᓇᓗᓇᐃᖅᓯᒪᓪᓚᕆᔾᔮᙱᒻᒪᑦ ᑎᑭᓴᐃᔪᖃᓕᓚᐅᙱᓐᓂᖓᓂᒃ ᑕᕝᕙᓂ ᐅᑭᐅᒥ.  

ᑲᔪᓯᑎᑦᓯᓚᐅᖅᑎᓪᓗᑕ ᐊᑭᑐᔫᑎᑦᓴᓄᑦ ᑐᕌᖓᔪᓂᒃ ᖃᓄᐃᑦᑐᖃᕐᓂᕈᓂ ᓅᑦᑎᕆᒋᐊᖃᓯᖃᑦᑕᕐᒥᒐᑦᑕ. 

ᒪᑐᐃᖓᖏᓐᓇᕈᒪᕙᒃᑲ ᐅᖃᐅᓯᖃᖅᐸᓐᓂᖏᑕ ᒪᓕᒐᓕᐅᖅᑎᐅᖃᑎᓐᓄᑦ ᐊᑯᓂ ᐊᑐᖅᑕᐅᕙᑦᑎᒋᓂᐊᕐᓂᖏᑦ 

ᓄᓇᓕᑦᑎᓐᓂ. 

 

ᑕᒪᑐᒧᖓ ᐊᖏᖅᓯᒪᑦᓯᐊᖅᐳᖓ ᒪᓕᒐᓕᐅᖅᑎ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ ᖃᑉᓗᑦᓯᐊᖅ. 

 

ᐊᐱᖅᑯᑦ 120 - 72): ᑭᕙᓪᓕᐅᑉ ᐃᓄᒃᑎᑑᕈᓯᖓ (ᖃᑉᓗᑦᓯᐊᖅ) 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᐅᓪᓗᒥ ᐅᖃᐅᓯᓕᕆᓂᕐᒧᑦ ᑐᕌᖅᑐᓂ ᑭᕙᓪᓕᕐᒥ 

ᐅᖃᐅᓯᖓ ᐱᓪᓗᒍ.  

 

ᐅᖃᖅᑏ, ᒥᓂᔅᑕ ᐃᖅᑲᐅᒪᔪᔅᓴᐅᕗᖅ ᐃᑉᐸᔅᓴᖅ ᐃᒡᓗᒥ ᑐᓴᖅᑎᑦᓯᓵᓚᐅᕐᒪᑦ ᓄᑖᒥᒃ ᑲᑎᒪᔨᐅᓂᐊᓕᖅᑐᒥᒃ 

ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓄᑦ. ᒫᓐᓇ ᐱᕕᖃᕈᒪᓪᓗᖓ ᐅᐱᒋᔪᒪᓪᓗᒍ 

ᑲᑎᒪᔨᐅᖃᑕᐅᓂᐊᓕᖅᑐᖅ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᓐᓄᑦ, ᐅᑯᐊ ᓯᐊᓪᑕᓐ ᓂᐱᓴ ᐊᒻᒪ ᒥᐊᓕ 

ᑖᒻᓴᓐ ᐊᕐᕕᐊᕐᒥᐅᑕᐅᔫᒃ.  

 

ᐅᖃᖅᑏ, ᒥᓂᔅᑕ ᖃᐅᔨᒪᒐᒥ ᑭᕙᓪᓕᐅᑉ ᐅᖃᐅᓯᖓ ᐊᑐᖅᑕᓪᓚᕆᐅᒻᒪᑦ ᓄᓇᓕᓐᓂ ᑭᕙᓪᓕᕐᒥ, ᐊᕐᕕᐊᑦ 

ᐃᓚᒋᓪᓗᒍ.  

 

ᐅᖃᖅᑏ, ᓯᑎᐱᕆ 17, 2025−ᖑᑎᓪᓗᒍ ᒥᓂᔅᑕᐅᓚᐅᖅᑐᖅ ᑕᐃᔅᓱᒪᓂ ᓴᖅᑭᑎᑦᓯᓚᐅᖅᓯᒪᕗᖅ ᐃᒡᓗᒧᑦ 2025-

2028 ᐃᓄᒃᑐᑦ ᐅᖃᐅᓯᖓᓐᓄᑦ ᐸᕐᓇᐅᑎᐅᔪᒥᒃ ᐃᒡᓗᒥ. ᓯᕗᓪᓕᐅᔾᔭᐅᔪᓂᒃ ᖃᓄᖅᑑᕈᑏᑦ ᓇᓗᓇᐃᖅᓯᓗᑎᒃ 

ᐋᖅᑭᒋᐊᕈᑎᑦᓴᓄᑦ ᐃᓄᑦᑎᑐᑦ ᐃᓕᓴᐅᑎᒃᓴᓂᒃ. 

 

ᓇᓗᓇᐃᖅᑕᐅᓗᓂ ᐃᓚᖓ ᐅᖃᖅᖢᒍ, ᓇᓗᓇᐃᕆᓗᑎᒃ ᕿᒥᕐᕈᓗᑎᒃ ᓄᑖᙳᕆᐊᕆᓗᑎᓪᓗ 

ᐱᓇᓲᑎᐅᕙᒌᖅᑐᓂᒃ ᐃᓕᓴᐅᑎᐅᕙᒌᖅᑐᓂᓪᓗ ᐅᖃᖃᑎᒋᓗᒋᑦ ᐅᖃᐅᓯᓕᕆᔨᐅᖃᑎᒋᔭᐅᔪᓂᒃ ᐊᒻᒪᓗ ᑖᒃᑯᐊ 

ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ. 

 

ᒥᓂᔅᑕ ᐅᖃᕈᓐᓇᖅᐸ ᖃᖓᒃᑯᑦ ᐅᓪᓗᓯᐅᖅᓯᒪᒻᒪᖔᑕ ᐱᔭᕇᖅᑕᐅᓂᔅᓴᖓᑕ ᑕᒪᑐᒪ ᐱᓕᕆᐊᒃᓴᐅᑉ 

ᐱᒻᒪᕆᐊᓘᔪᒻᒪᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐅᖃᐅᓯᓕᕆᓂᕐᒧᑦ, ᑯᓄᒃ. 

 

ᐊᖓᔪᖅᑳᖅ ᐳᕋᐃᐊᓐ ᑯᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ.  

 

ᑖᓐᓇ ᐱᓕᕆᕙᓪᓕᐊᓕᓵᕐᒪᑕ ᑕᐃᒃᑯᐊ ᑲᑎᒪᔨᙳᕋᑖᕐᓂᖏᑦ. ᒫᓐᓇᐅᔪᖅ ᖃᐅᔨᓴᖅᑕᐅᕙᓪᓕᐊᓵᖅᖢᑎᒃ, ᒫᓐᓇ 

ᕿᓂᖅᐸᓪᓕᐊᓕᓵᖅᑐᒍᑦ ᑕᐃᒃᑯᓂᖓ ᐃᓕᓐᓂᐊᖅᑎᑦᑎᔨᐅᓂᐊᖅᑐᓂᒃ, ᑕᐃᒃᑯᓂᖓ ᐃᓕᓐᓂᐊᖅᑎᑦᑎᔨᐅᓂᐊᖅᑐᑦ 

ᐃᓄᐃᓐᓇᖅᑐᓪᓗ ᐃᓄᒃᑐᓪᓗ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓄᑦᑎᑐᑦ ᐅᖃᐅᓯᕐᒥᒃ ᐱᓕᒻᒪᑦᓴᐅᑎ ᓇᓗᓇᐃᕆᓯᒪᒻᒪᑦ 

ᓄᓇᕗᑦ ᒐᕙᒪᒃᑯᑦ ᐊᔭᐅᖅᑐᐃᓂᖏᓐᓂᒃ ᐃᓄᑦᑎᑐᑦ ᐊᑐᖅᑕᐅᕙᑦᑐᓂᒃ ᐃᖅᑲᓇᐃᔭᕐᕕᓐᓂ. ᐸᕐᓇᐅᑎᑦ 

ᑕᑯᑎᑦᓯᓯᒪᕗᑦ ᒐᕙᒪᒃᑯᑦ ᐋᖅᑮᓂᐊᕐᒪᑕ ᐃᓕᓴᐃᓕᕐᓗᑎᓪᓗ ᐃᓄᒃᑎᑐᑦ ᐊᒻᒪᓗ ᑖᓐᓇ ᐃᓄᒃᑐᑦ 

ᐅᖃᐅᓯᖅᑕᒻᒪᕆᐅᓕᕐᓗᓂ ᓄᓇᕗᑦ ᒐᕙᒪᒃᑯᖏᓐᓂ. 

ᒥᓂᔅᑕ ᐅᖃᕈᓐᓇᖅᐹ, ᐃᓄᑦᑎᑐᑦ ᐃᓕᓴᐅᑎᖃᕈᒫᕐᒪᖔᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᑭᕙᓪᓕᕐᒥ, 

ᑭᕙᓪᓕᕐᒥᐅᑎᑐᑦ ᐅᖃᓪᓚᑦᑖᖅᐸᑦᑐᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐅᖃᐅᓯᓕᕆᓂᕐᒧᑦ, ᒥᔅᑕ ᑯᓄᒃ. 

 

ᐊᖓᔪᖅᑳᖅ ᐳᕋᐃᐊᓐ ᑯᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ. ᐄ’, 

ᑖᒃᑯᐊ ᑕᒪᕐᒥᒃ ᐱᕕᖃᖅᑎᑦᑎᓇᓱᖃᑦᑕᕐᒪᑕ ᐃᓄᒃᑐᑦ, ᓇᑭᙶᖅᖢᓂ ᕿᑭᖅᑖᓗᖕᒥᓗ ᑭᕙᓪᓕᕐᒥᓗ, ᕿᑎᕐᒥᐅᓂᓗ 

ᐃᓄᐃᓐᓇᖅᑐᑦ. ᑖᒃᑯᐊ ᐱᑕᖃᖅᑐᐃᓐᓇᐅᑎᑦᑎᓇᓱᖃᑦᑕᖅᑐᑦ ᐃᓕᓐᓂᐊᖅᑎᑦᑎᓂᕐᒥᒃ ᐃᓄᒃᑐᑦ 

ᐃᓕᓐᓂᐊᖅᑎᑦᑎᓂᕐᒥᒃ ᐃᖅᑲᓇᐃᔭᖅᑎᖏᓐᓄᒃ. 

 

ᐱᑕᖃᕆᓪᓗᓂ ᐃᓕᓐᓂᐊᖅᑎᑦᑎᓇᓱᖃᑦᑕᕆᓪᓗᑎᒃ ᐅᐃᕖᑎᑐᑦ. ᑖᒃᑯᐊ ᑕᐅᕙᓂ 

ᐃᓕᓐᓂᐊᖅᑎᑦᑎᕙᓪᓕᐊᓂᐊᕐᒥᔪᑦ ᑕᐅᕙᓂ ᑭᕙᓪᓕᕐᒥᐅᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᕆᑉᓗᒍ ᐱᒻᒪᕆᐊᓘᒻᒪᑦ ᓯᕗᓪᓕᐅᔾᔨᒍᑦᑎᒍᑦ ᑖᒃᑯᐊ 

ᑭᕙᓪᓕᕐᒥᐅᑦ ᐅᖃᐅᓯᖏᑦ ᐃᓅᓱᑦᑐᓄᑦ ᐊᑐᖅᑕᐅᓕᕐᓗᓂ ᐅᖃᐅᓯᕗᑦ ᓲᖑᑦᓴᐃᓐᓇᖁᓪᓗᒍ, 

ᑐᙵᕕᖃᕆᐊᑦᓯᐊᕐᓗᓂ ᐃᓕᖅᑯᓯᑦᑎᓐᓂᒃ, ᖃᐅᔨᒪᓂᑦᑎᓐᓂᒃ ᐃᓕᖅᑯᓯᑦᑎᓐᓂᒡᓗ. 

 

ᒥᓂᔅᑕ ᐅᖃᕈᓐᓇᖅᐹ, ᖃᓄᓪᓚᑦᑖᖅ ᐱᒋᐊᕈᒫᕐᓂᐊᖅᐸᑦ ᐅᖃᐅᓯᓕᕆᔨᒃᑯᑦ ᐃᓚᒋᓗᒋᑦ ᐃᓕᓐᓂᐊᖅᑐᓕᕆᔨᒃᑯᑦ 

ᓄᑖᓂᒃ ᐃᓕᓴᐅᑎᑖᓕᖁᑉᓗᒍ ᐅᖃᐅᓯᕐᒥᒃ ᓄᓇᕗᒻᒧᑦ, ᓄᓇᕗᒻᒥ ᐃᓕᓐᓂᐊᖅᑎᖏᓐᓄᑦ ᑭᕙᓪᓕᕐᒥ 

ᐅᖃᐅᓯᖃᓲᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᑯᓄᒃ. 

 

ᐊᖓᔪᖅᑳᖅ ᐳᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒪᓕᒐᓕᐅᖅᑎ.  

 

ᒫᓐᓇᐅᔪᖅ ᐃᓕᓐᓂᐊᖅᑎᓂᒃ ᐃᓕᓐᓂᐊᖅᑎᑦᑎᔨᐅᓂᐊᖅᑐᓂᒃ ᕿᓂᖅᐸᓪᓕᐊᑲᑕᐃᓐᓇᕐᒪᑕ, ᑖᒃᑯᐊ ᐃᓄᒃᑐᑦ 

ᐅᖃᐅᓯᖏᑦ ᐃᓕᓐᓂᐊᕈᑎᒃᓴᕈᔪᐃᑦ ᐊᔾᔨᒌᙱᑦᑐᑦ ᐋᖅᑭᓱᖅᓯᒪᐅᖅᖢᑎᒃ, ᕿᓂᕈᒪᓯᒪᓪᓗᑕ ᒫᓐᓇ 

ᐃᓕᓐᓂᐊᖅᑎᑦᑎᔨᐅᔪᓐᓇᖅᑐᓂᒃ. 

 

ᑕᐅᕙᓂ ᑭᕙᓪᓕᕐᒥᐅᑦ ᐃᓚᐅᖃᑕᐅᓪᓗᓂ. ᑖᒃᑯᐊ ᐃᓕᓐᓂᐊᕈᑎᐅᔪᓐᓇᖅᑐᑦ ᐊᔾᔨᒌᙱᒻᒪᑕ ᐃᓄᒃᑐᑦ 

ᐃᓕᓐᓂᐊᕈᑏᑦ, ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᓕᓐᓂᐊᖅᑎᑦᑎᕙᓪᓕᐊᔭᕗᑦ.  

 

ᑮᓇᐅᔭᖃᖅᑎᑦᑎᖃᓯᐅᖃᑦᑕᕐᒥᔭᕗᑦ ᒥᑭᔫᑕᐅᓛᓂᑦ ᖁᑦᑎᓐᓂᓕᓐᓄᑦ 12-ᒧᑦ, ᑖᓐᓇ 2025-2026 ᑮᓇᐅᔭᓂᒃ 

ᑐᓂᓯᓯᒪᓪᓗᑎᒃ $6,900,000-ᓂᒃ ᐃᓕᓐᓂᐊᕈᑎᐅᔪᓐᓇᕐᓂᐊᖅᑐᓂᑦ ᐃᓄᒃᑐᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐸᓐᓂᖅᑑᕐᒧᑦ ᒪᓕᒐᓕᐅᖅᑎ, ᒪᐃᒃ. 

 

ᐊᐱᖅᑯᑦ 121 - 72): ᕿᑭᖅᑖᓗᒻᒥ ᑐᒃᑐᓕᕆᓂᐅᑉ ᑲᒪᒋᔭᐅᓂᖓ (ᒪᐃᒃ) 

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᐊᐱᖅᑯᑎᔅᓴᖃᖅᑐᖓ ᐊᕙᑎᓕᕆᔨᒃᑯᑦ ᒥᓂᔅᑕᖓᓐᓄᑦ. (ᑐᓵᔨᑎᒎᓕᖅᑐᖅ) 

ᐃᑉᐸᓴᖅ ᑕᐃᒪ ᐃᖃᓗᒐᓱᙳᐊᓚᐅᕋᒪ ᑭᐅᔾᔪᑎᔅᓴᒥᑦ, ᐅᓪᓗᒥ ᐊᖑᓇᓱᖔᓕᕐᒥᔪᖓᓕ ᑭᐅᔾᔪᑎᔅᓴᒥᑦ. 

 

>>ᐃᓪᓚᖅᑐᑦ 

(ᑐᓵᔨᑎᒎᕈᓐᓃᖅᑐᖅ) ᐅᖃᐅᓯᖃᓚᐅᕋᑦᑕ ᐃᑉᐸᔅᓴᖅ ᑐᑦᑐᐃᑦ ᐊᐅᓚᑕᐅᓂᖏᓐᓄᑦ ᑕᒫᓂ ᕿᑭᖅᑖᓗᒻᒥ, ᒥᓂᔅᑕ 

ᖃᐅᔨᒪᒻᒪᑦ ᑕᒫᓂ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔪᒫᕐᓂᐊᕐᖓᑕ ᔫᓂ 24 ᐊᒻᒪ 25 ᑕᐃᑲᓂ ᑭᙵᕐᓂᑦ, ᓄᓇᖓᓐᓂᒃ 

ᑭᙵᐃᑦ. 

 

ᑕᐃᒪ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔾᔪᑎᔅᓴᖓᓃᒻᒪᑦ ᑖᓐᓇ ᐊᕙᑎᓕᕆᔨᒃᑯᑦ ᑐᓂᓯᒪᔭᖓᑦ ᑐᑦᑐᓕᕆᓂᖅ, ᑐᑦᑐᓂ 

ᖃᓄᑎᒋᒃ ᑐᑦᑐᒍᓐᓇᖅᓯᕙᓪᓕᐊᓂᕐᐊᒫᖓᑕ ᑕᐃᔅᓱᒪᙵᑐᖃᖅ ᐊᑐᖅᑕᐅᖃᑦᑕᓚᐅᖅᑐᒥᒃ ᐊᓯᕈᐃᔪᒫᓐᓂᐊᕐᕙᓗᒻᒪᑦ 

ᒥᓂᔅᑕ. 

 

ᐊᒻᒪ ᑖᒃᑯᐊ ᐅᑭᐅᖅ ᐆᒪᔪᕐᓂᐊᖅᑏᑦ ᑲᑎᒪᔨᖏᑦ ᑕᒫᓃᑎᑕᐅᓚᐅᕐᖓᑕ ᕖᕝᕗᐊᓕ 6-ᖑᑎᓪᓗᒍ ᑕᕝᕙᓂ 

ᐃᖃᓗᓐᓂ ᐊᖅᓴᕐᓂᕐᒥ ᑐᔪᕐᒥᕕᖓᓂ ᑲᑎᒪᓚᐅᕐᖓᑕ, ᑖᒃᑯᐊ ᐊᕙᑎᓕᕆᔨᒃᑯᑦ ᓴᖅᑭᕈᒫᕐᓂᐊᖅᑕᖓ 

ᐆᒪᔪᓕᕆᔨᕐᔪᐊᒃᑯᓐᓄᑦ ᐅᖃᐅᓯᐅᓯᒪᓐᓂᕐᖓᑦ ᑕᐃᑲᓂ ᓇᓗᓇᐃᖅᓯᓯᒪᒻᒪᑕ ᐆᒪᔪᕐᓂᐊᖅᑏᑦ ᑖᒃᑯᐊ 

ᑕᒫᓃᑎᑕᐅᓚᐅᖅᑐᑦ ᑐᑦᑐᓕᕆᔭᖅᑐᖅᓯᒪᔪᑦ. 

 

ᑖᔅᓱᒥᖓ ᖃᓄᑎᒋ ᑐᑦᑐᒐᔅᓴᐃᑦ ᐅᓄᕐᓂᕆᓂᐊᖅᑕᖓᓂ ᐃᓱᒪᖅᓴᖅᓯᐅᕈᑎᖃᖅᓯᒪᓂᑰᓐᓂᕐᖓᑕ ᑖᒃᑯᐊ ᒪᓕᑦᑐᒋᑦ 

ᖃᐅᔨᓴᖅᑕᐅᒍᑎᒥᓃᑦ. 

 

ᑲᑎᒪᔾᔪᑎᒥᓃᑦ ᒪᓕᑦᑐᒋᑦ ᐅᖃᐅᓯᐅᓂᖅᐹᖑᔮᕐᖓᑦ ᑐᑦᑐᐃᑦ ᐅᓄᕐᓂᕆᓕᖅᑕᖏᑦ ᐅᓪᓗᒥᐅᔪᖅ, ᑕᕝᕙᙵᑦ 15%-

ᒋᔭᖓᓂᑦ ᐃᖅᑯᓕᖅᓯᒪᔪᒥᓂᐅᓪᓗᑎᑦ, ᑕᒫᓂ 7,000 ᐅᖓᑖᓃᓗᐊᕋᔭᖅᑐᑎᒃ ᑐᑦᑐᒐᔅᓴᐃᑦ ᕿᑭᖅᑖᕐᓗᒻᒧᑦ 

ᑕᐃᒪᐃᒐᔭᕐᓂᖅᑲᑦ. ᐊᒻᒪᑦᑕᐅᖅ ᐃᓐᓇᐃᑦ ᑕᐃᑲᓃᓯᒪᒻᒥᒻᒪᑕ ᐅᑭᐅᖅ ᑲᑎᒪᑎᓪᓗᒋᑦ, ᐃᓄᐃᑦ ᖃᐅᔨᒪᔭᑐᖃᖓ 

ᑖᓐᓇ ᐊᑐᖅᑕᐅᑲᓐᓂᖁᔭᐅᓪᓗᓂ, ᐊᑐᖅᑕᐅᒃᑲᓐᓂᖁᔭᐅᓪᓗᓂ ᓲᕐᓗ ᑕᐃᔅᓱᒪᓂ ᐊᑐᖅᑕᐅᓚᐅᖅᓯᒪᒻᒥᒻᒪᑦ. 

 

ᑕᐃᒪᐃᓛᒃ ᐅᖃᖅᑏ, ᑕᒪᒃᑯᐊ ᑐᑦᑐᒐᓱᑉᐸᑦᑐᐃᑦ ᑕᖅᑲᒃᑯᐊᓗ ᑭᓇᒃᑯᑐᐃᓐᓇᐃᑦ ᖃᐅᔨᒪᔪᒪᑦᑎᐊᕐᖓᑕ ᒐᕙᒪᒃᑯᑦ 

ᑖᔅᓱᒧᖓ ᖃᓄᖅ ᐋᖅᑭᔅᓯᒪᒻᒪᖔᑕ ᑐᑦᑐᐃᑦ ᐊᐅᓚᑕᐅᓂᕆᓂᐊᖅᑕᖓᓐᓄᑦ. 

 

(ᑐᓵᔨᑎᒎᓕᖅᑐᖅ) ᑎᑎᕋᖅᑕᐅᒍᓐᓇᕐᓂᐊᕐᖓᑦ ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᑖᓐᓇ ᓇᒻᒥᓂᖅ ᐊᖏᕐᓂᕐᒪᖔᖅ 

ᐱᓕᕆᕕᖓᑕ ᐊᑐᓕᖁᔭᓕᐊᒥᓂᖓᓂᒃ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ, ᐊᒻᒪ ᐅᖃᕈᓐᓇᖅᑳ ᑭᓇ 

ᑲᑎᒪᔭᖅᑐᓛᕐᒪᖔᖅ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᓕᖅᑲᑕ ᐱᓕᕆᕕᖓᓂ ᑭᒡᒐᖅᑐᐃᓗᓂ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐊᕙᑎᓕᕆᔨᒃᑯᓐᓄᑦ, ᒥᓂᔅᑕ ᑯᓄ. 

 

ᐊᖓᔪᖅᑳᖅ ᐳᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒪᓕᒐᓕᐅᖅᑎ. 

 

ᐄ’, ᑕᒪᓐᓇ ᓇᖕᒥᓂᖅ ᐅᖃᐅᓯᕆᓇᓱᓪᓗᒍ ᐊᖑᓇᓱᑦᑎᐅᓂᕋ ᑕᐃᒪᓐᓇᑐᐃᓐᓇᖅᑕᐅᖅ ᐊᖑᓇᓱᑦᑎᑎᑐᑦ ᐱᓪᓗᒍ, 

ᑭᓯᐊᓂ ᐱᖁᔭᖅᑎᒍᑦ ᐊᑐᖅᖢᒍ, ᒪᓕᒐᓕᐅᖅᑎᐅᓂᕋᓗ ᒥᓂᔅᑕᐅ ᐊᑐᖅᖢᒍ, ᐱᖁᔭᐃᑦ ᐊᑐᕐᓗᒋᑦ ᑭᓯᐊᓂᐅᒻᒪᑕ.  

 

ᓴᓂᖅᑯᕝᕕᖃᙱᒻᒪᑦ ᓴᓂᖅᑯᓐᓇᓱᑲᓪᓗᐊᕈᑦᑎᒍᑦ, ᐃᓗᐊᙱᑦᑐᒧᑦ ᓴᖑᒋᐊᑐᐃᓐᓇᕆᐊᖃᕋᔭᕋᑦᑕ. ᑖᒃᑯᐊ ᑭᓯᐊᓂ 

ᐱᖁᔭᐃᑦ ᐊᑐᕐᓗᒋᑦ ᐱᓇᓱᖕᓂᐊᖅᖢᑎᒍᑦ ᑕᐃᒃᑯᓄᖓ. ᐅᑕᖅᑭᑐᐃᓐᓇᑲᓚᐅᕋᑦᑎᒍᑦ ᑕᐃᒃᑯᓄᖓ ᓄᓇᕗᒻᒥ 

ᐆᒪᔪᓕᕆᔨᕐᔪᐊᒃᑯᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑎ ᐊᐱᕆᓚᐅᕐᒥᒍᒃ, ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ. ᑕᐃᒪ ᑖᒃᑯᐊ ᐸᓐᓂᑑᕐᒥᐅᑕᐅᑉ ᐱᖓᓲᓚᐅᕐᖓᑕ 

ᐆᒪᔪᕐᓂᐊᖅᑎᒃᑯᓐᓃᖔᖓᔪᑦ, ᐃᓐᓇᒡᒍᑕᐅᓪᓗᑎᑦ, ᑖᒃᑯᐊ ᖁᔭᒋᔪᒪᓪᓗᒋᑦ ᑕᕝᕙᓂ ᐅᑭᐅᖅ 

ᑲᑎᒪᓂᖃᖅᑎᑕᐅᑎᓪᓗᒋᑦ ᐃᓚᒋᔭᐅᓚᐅᕐᖓᑕ, ᖃᐅᔨᒪᓇᕐᖓᑦ ᑖᒃᑯᐊ ᐃᓐᓇᐅᒐᒥᒃ ᐅᓪᓗᒥ ᖃᓄᖅ ᐆᒪᔪᐃᑦ 

ᐊᐅᓚᒻᒪᖔᑕ. ᒥᓂᔅᑕᑦᑕᐅᖅ ᖃᐅᔨᒪᒻᒪᑦ ᑕᐃᑲᓃᖃᑕᐅᓚᐅᕐᖓᑦ ᑲᑎᒪᓂᕐᒥᑦ. 

(ᑐᓵᔨᑎᒎᓕᖅᑐᖅ) ᑎᑎᖃᖅᑕᐅᒍᓐᓇᓂᐊᕐᖓᑦ ᒥᓂᔅᑕ ᓇᓗᓇᐃᕆᒍᓐᓇᖅᑳ ᑕᐃᒪᐃᒻᒪᖔᖅ ᐅᕝᕙᓘᓐᓃᑦ ᐋᒡᒐ 

ᕿᑭᖅᑖᓗᒻᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᐃᑲᔪᖅᓰᒻᒪᖔᑕ ᐊᕙᑎᓕᕆᔨᒃᑯᑦ ᐊᑐᓕᖁᔭᓕᐊᒥᓂᖓᓂᒃ ᓄᓇᕗᒻᒥ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᑯᓄ. 

 

ᐊᖓᔪᖅᑳᖅ ᐳᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒪᓕᒐᓕᐅᖅᑎ. 

 

ᑖᒃᑯᐊ, ᑕᐃᒃᑯᓄᖓ ᐅᖃᕆᐊᒃᓴ ᐊᔪᕋᒪ ᑕᐃᒃᑯᐊ ᕿᑭᖅᑕᓗᖕᒥ ᐆᒪᔪᓕᕆᔨᒃᑯᑦ. ᓇᖕᒥᓂᖅ ᑲᑎᒪᔨᖃᐅᕐᒥᒻᒪᑕ 

ᓇᖕᒥᓂᕐᓗ ᐅᖃᖅᐸᒃᖢᑎᒃ ᖃᓄᖅ ᐃᑲᔪᖅᑐᖅᑕᒥᓐᓂᒃ. ᑕᐃᒃᑯᓄᖓ ᐅᖃᕈᓐᓇᖏᒃᖢᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᑐᓪᓕᐊ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑎ ᐊᐱᕆᒍᒃ, ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ. ᑖᓐᓇ ᑐᑦᑐᓕᕆᓂᖅ ᓯᕗᓪᓕᖅᐹᖑᓯᒪᑦᑎᐊᖅᑑᔮᕐᖓᑦ ᓄᓇᕗᑦ 

ᒐᕙᒪᖃᓕᖅᑎᓪᓗᑕ ᒪᓕᒐᖃᖅᑐᓂ ᐃᓄᐃᑦ ᖃᐅᔨᒪᔭᑐᖃᖓᓂᑦ, ᐃᓄᐃᑦ ᖃᐅᔨᒪᔭᑐᖃᖏᑦ ᑕᕝᕙᓂ 

ᐊᑐᖅᑕᐅᓪᓚᕆᓐᓂᑰᒻᒪᑦ ᒥᓂᔅᑑᑎᓪᓗᖓ ᖁᓚᕈᔪᑦᑐᓂᑦ ᐃᓄᐃᑦ ᖃᐅᔨᒪᔭᑐᖃᖓ ᒪᓕᒐᐅᓗᓂ 

ᐊᐅᓚᑦᑎᑦᑎᐊᕈᓐᓇᕋᓗᐊᕐᒪᖔᖅ ᑐᓴᖅᑎᑕᐅᕙᓚᐅᖅᓯᒪᒐᒪ ᐅᓪᓗᒥ ᐅᖃᕋᕈᓐᓇᖅᑐᖓ ᐃᓄᐃᑦ ᖃᐅᔨᒪᔭᑐᖃᖓ 

ᒪᓕᒐᖅᑎᒎᖅᑎᓪᓗᒍ ᐊᐅᓚᑦᑎᑦᑎᐊᕈᓐᓇᖅᑐᖅ. ᑖᓐᓇ ᑕᐃᒪᐃᓕᖓᔪᖅ ᐅᓪᓗᒥ ᑖᓐᓇ ᖁᕕᐊᓇᖅᑐᖅ. 

 

ᖁᓚᕆᔭᐅᕈᔪᑦᑐᓂᑦ ᓯᕗᓪᓕᖅᐹᖑᒻᒪᑦ ᐃᓄᐃᑦ ᖃᐅᔨᒪᔭᑐᖃᖓ ᑐᑦᑐᒥ ᐊᐅᓚᑦᑎᔾᔪᑎᓂᑦ ᒐᕙᒪᐅᑉ ᐃᓗᐊᓂ 

ᐊᑐᕐᓂᐊᑎᓪᓗᒍ ᖁᓚᖅᑐᓂᑦ ᐱᑕᖃᓚᐅᖅᓯᒪᒻᒪᑦ ᐊᑐᖅᑕᐅᓚᐅᖅᓯᒪᖏᒻᒪᑦ. ᒫᓐᓇᓕ ᐊᑐᖅᓴᓕᕐᖓᑦ ᑐᑦᑐᐃᑦ 

ᐅᓄᖅᓯᕙᓪᓕᐊᓕᖅᑐᑎᒃ ᐃᓄᐃᑦ ᖃᐅᔨᒪᔭᑐᖃᖓ ᓇᓛᒎᑦᑎᐊᖅᑐᖅ ᐅᑎᕐᓂᐊᖅᑐᒋᔭᐅᓯᒪᒻᒪᑕ ᐊᓪᓛ ᑕᒪᓐᓇ 

ᐅᓪᓗᖓ ᒫᓐᓇ ᓈᒻᒪᓈᖅᑑᔮᖅᑐᖅ. ᐊᒥᓲᓂᖏᑦ ᐅᑎᕐᔫᒥᓂᐊᖅᑐᒋᔭᐅᓯᒪᒻᒪᑕ. 

 

ᑕᐃᒪᐃᓛᒃ ᒥᓂᔅᑕ ᖃᐅᔨᒪᒻᒪᑦ, ᑖᒃᑯᐊ ᒫᓐᓇ ᒪᓕᒐᐅᔪᑦ ᑖᔅᓱᒧᖓ ᑐᑦᑐᑦᑕᐅᖃᑦᑕᖅᑐᑦ ᐅᓄᕐᓂᖏᑦ ᕿᑭᖅᑖᓗᒻᒥ 

ᓇᓗᓇᐃᖅᑕᐅᓚᐅᖅᓯᒪᒻᒪᑕ ᑕᕝᕙᓂ ᓄᓇᕗᑦ Gazette−ᖑᓂᕋᑦᑕᐅᔪᒥ ᔪᓚᐃ 2022-ᖑᑎᓪᓗᒍ. 

 

(ᑐᓵᔨᑎᒎᓕᖅᑐᖅ) ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᖓ ᓂᕆᐅᒻᒪᖔᖅ ᓄᑖᑦ ᒪᓕᒐᐃᑦ ᓴᖅᑭᖅᑕᐅᓛᕐᓂᐊᕐᒪᖔᑕ 

ᐱᔭᕇᖅᓯᒪᓕᖅᑲᑕ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑕ ᐱᓕᕆᓂᕆᔭᖓᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐊᕙᑎᓕᕆᔨᒃᑯᓐᓄᑦ ᒥᓂᔅᑕ, ᑯᓄ. 

 

ᐊᖓᔪᖅᑳᖅ ᐳᕋᐃᔭᓐ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒪᓕᒐᓕᐅᖅᑎ. ᐄ’, ᑐᓴᕈᒥᓇᓪᓚᕆᑦᑑᒐᓗᐊᖅ 

ᑕᒪᓐᓇ ᖃᖓᐅᒐᔭᕐᒪᖔᑦ ᐅᖃᓐᓇᕈᓐᓇᙱᓚᐅᑲᒃᑲᒪ. 

 

ᑕᐃᒃᑯᐊ ᑲᑎᒪᔭᕇᖅᐸᑕ ᑐᓂᓯᓂᐊᕐᒪᑕ ᑐᓂᓯᑐᐊᖅᐸᑕ, ᑖᒃᑯᐊ ᐊᕙᑎᓕᕆᔨᒃᑯᑦ ᐅᓪᓗᓂ 30-ᓂᑦ 

ᐱᕕᖃᖅᑎᑕᐅᓯᒪᓲᑦ ᑭᓯᐊᓂ ᖃᖓᓪᓚᑦᑖᖑᒻᒪᖔᖅ, ᖃᖓᐅᓂᐊᕐᒪᖔᖅ ᐅᖃᕈᓐᓇᖏᒃᖢᖓ. ᓂᕆᐅᓇᖅᑑᒐᓗᐊᖅ 

ᔪᓚᐃ ᓴᖅᑭᖃᑦᑕᕐᒪᑕ ᑖᒃᑯᐊ ᑐᒃᑐᒐᒃᓴᐃᑦ ᓴᖅᑭᒃᑐᖃᖁᔪᒥᓴᕐᓂᐊᖅᑑᒐᓗᐊᑦ ᑕᒫᓂ, ᔪᓚᐃ ᑕᖅᑭᖓᓂ ᑭᓯᐊᓂ 

ᖃᖓᓪᓚᑦᑖᖅ ᐅᖃᕈᓐᓇᖏᖢᖓ.  

 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐊᑎᖁᑎᖃᕈᓐᓃᕋᒪ. ᑲᑎᒪᔾᔪᑎᑦᑎᓐᓄᑦ ᓈᓴᐅᑎᖓ 7, ᑎᑎᖅᑲᑎᒍᑦ 

ᐊᐱᖅᑯᑏᑦ. ᑎᑎᖅᑲᑎᒍᑦ ᑭᐅᔾᔪᑏᑦ 8. 9, ᒪᑐᐃᖅᓯᔾᔪᑎᓄᑦ ᑭᐅᔾᔪᑏᑦ. 10, ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ. 11, 

ᐊᑎᓕᐅᖅᓯᒪᔪᑎᒍᑦ ᑐᑦᓯᕋᐅᑎᓄᑦ ᑭᐅᔾᔪᑏᑦ. 12, ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᑦ ᐅᓂᒃᑳᖏᑦ 

ᕿᒥᕐᕈᓇᓚᐅᖅᑎᓪᓗᒋ ᐱᖁᔭᒃᓴᓂᑦ ᐊᓯᖏᓐᓂᓪᓗ. 13, ᑎᑎᖅᑲᑦ ᓴᖅᑭᑕᐅᓂᖏᑦ. ᐃᓄᓕᕆᔨᒃᑯᓐᓄᑦ, ᒥᓂᔅᑕ 

ᕼᐄᓕ ᐊᕿᐊᕈᖅ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 31 - 7(2): ᒐᕙᒪᑐᖃᒃᑯᑦ-ᐊᒡᒍᖅᓯᒪᔪᑦ-ᐅᑭᐅᖅᑕᖅᑑᑉ ᒐᕙᒪᖏᑦ ᑲᑎᒪᓂᐊ ᑲᓇᑕᒥ 

ᓄᓇᖃᖅᑳᖅᓯᒪᔪᑦ ᐊᕐᓇᖏᓄᑦ, ᓂᕕᐊᖅᓵᑦ, ᐊᒻᒪ 2SLGBTQI+-ᖑᓂᕋᖅᑐᓄᑦ ᑲᑎᒪᓂᖅ (ᕼᐄᓕ-

ᐊᕿᐊᕈᖅ) 

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᖁᕕᐊᓱᑉᐳᖓ 

ᒪᓕᒐᓕᐅᕐᕕᒻᒨᖅᓯᒋᐊᔅᓴᖅ ᒐᕙᒪᑐᖃᒃᑯᑦ ᐊᕕᑦᑐᖅᓯᒪᓂᖏᑕ ᐊᕕᑦᑐᖅᓯᒪᓂᕋᓛᖏᑕ ᒥᓂᔅᑕᐃᑦ 

ᐅᓂᒃᑳᓕᐊᒥᓂᖏᑦ ᑲᓇᑕᒥ ᓄᓇᖅᑳᖅᑐᒥᓃᑦ ᐊᕐᓇᐃᑦ, ᓂᕕᐊᖅᓯᐊᑦ ᐊᒻᒪᓗ 2SLGBTQI+ 

ᑲᑎᒪᓂᕆᒪᐅᖅᑕᖓᓂᒃ, ᕖᕝᕗᐊᓕ 11-ᒥᑦ 12-ᒧᑦ 2026-ᐅᑎᓪᓗᒍ, ᐋᑐᕚᒥ. 

 

ᐅᖃᖅᑏ, ᐃᓄᑦᑎᑑᓕᖅᑕᐅᓂᖏᑦ ᐱᔭᕇᖅᑕᐅᑉᐸᑕ, ᒪᓕᒐᓕᐅᕐᕕᐅᑉ ᑎᑎᕋᖅᑎᖓᓄᑦ ᑐᓂᓛᖅᑲᒃᑲ 

ᑐᓂᐅᖅᑲᕈᓐᓇᓛᕐᖓᒋᑦ ᒪᓕᒐᓕᐅᖅᑎᓕᒫᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑎᑎᖅᑲᑦ ᓴᖅᑭᑕᐅᓂᖏᑦ. ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᒥᓂᔅᑕ, ᐳᕉᔅᑐ. 

 

ᓴᖅᑭᑕᐅᔪᖅ ᑎᑎᖅᑲᒃ 32 - 7(2): ᐊᖓᔪᖅᑳᖅ ᑭᒃᑯᓕᒫᑦ ᖃᓂᒻᒪᒃᑕᐃᓕᓂᕐᒧᑦ ᑲᒪᔨᖓᑕ ᐊᕐᕌᒍᑦ 

ᒪᕐᕉᓐᓄᑦ ᐅᓂᒃᑳᖓ ᐳᕙᒡᓗᖕᓇᓂᕐᒧᑦ, ᒫᔾᔨ 2026 (ᐳᕉᔅᑐ) 

 

ᐊᖓᔪᖅᑳᖅ ᔮᓂᑦ ᐳᕉᔅᑐ (ᑐᓵᔨᑎᒍᑦ): ᐅᖃᖅᑏ, ᖁᕕᐊᔅᓱᑉᐳᖓ ᒪᓕᒐᓕᐅᕐᕕᒨᖅᓯᒋᐊᔅᓴᖅ 

ᐋᓐᓂᐊᖃᕐᓇᙱᑦᑐᓕᕆᔨᒻᒪᕆᐅᑉ ᐊᕐᕌᒎᒃ ᒪᕐᕉᒃ ᐊᓂᒍᕋᐃᒻᒪᑎᒃ ᐅᓂᒃᑳᓕᐊᕆᕙᑦᑕᖏᑦ ᐳᕙᓪᓗᓐᓇᐃᑦ ᒥᔅᓵᓄᑦ, 

ᐅᓪᓗᓕ ᒫᑦᓯ 2026. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): 13, ᒪᓕᒐᓕᐅᕐᕕᒨᕆᓂᖅ ᑎᑎᖃᖅᓯᒪᔪᓂᑦ, ᒥᓂᔅᑕ ᑲᒪᔨᐅᔪᖅ ᐆᒻᒪᖅᑯᑎ ᐊᑭᖏᓐᓂ 

ᑲᑎᒪᖏᔨᓐᓄᑦ ᒥᓂᔅᑕ ᒪᐃᓐ. 

 

ᓴᖅᑭᑕᐅᔪᖅ ᑎᑎᖅᑲᒃ 33 - 7(2): ᐆᒻᒪᖅᑐᓕᕆᔨᒃᑯᑦ ᐊᑭᓕᐅᑎᖏᓂᒃ ᕿᒥᕐᕈᔨᑦ ᑲᑎᒪᔨᖏᑦ ᓄᓇᕘᒥ 

2025 ᐊᕐᕌᒍᑕᒫᖅᓯᐅᑦ ᐅᓂᒃᑳᖏᑦ (ᒪᐃᓐ) 

 

ᓯᕗᓕᖅᑎ ᐋᕐᓗᖅ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᕕᐊᓱᑉᐳᖓ ᒪᓕᒐᓕᐅᕐᕕᒻᒨᖅᓯᒋᐊᔅᓴᖅ 

ᐆᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ ᑲᑎᒪᔩᑦ ᐊᕐᕌᒍᑕᒫᖅᓯᐅᑎᖏᑦ 2025-ᓕᓴᐃᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑭᑕᐅᓂᖏᑦ ᐱᑕᖃᕈᓐᓃᖅᐸᑦ. ᓈᓴᐅᑎᖓ 14, ᖃᐅᔨᒃᑲᐃᔾᔪᑏᑦ 

ᐱᖁᔨᕗᖔᕈᑕᐅᓂᐊᖅᑐᓂᑦ. 15, ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑕᐅᓂᐊᖅᑐᓂᑦ ᓯᕗᓪᓕᖅᐹᒥ 

ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᑦ. 15, ᐱᖁᔨᕗᖔᕈᑏᑦ. ᒪᒥᐊᓇᖅ 16 ᐱᖁᔨᕗᖔᕈᑏᑦ ᑕᐃᒪᑦᑎᐊᑕᐃᓐᓇᖅ, 

ᐱᖁᔨᕗᖔᕈᑎᑕᖃᙱᒻᒪᑦ. 17, ᓯᕗᓪᓕᖅᐹᒥᑦ ᐅᖃᓕᒫᖅᑕᐅᓃᑦ ᐱᖁᔭᒃᓴᑦ. 18, ᑐᒡᓕᐊᓂ ᐅᖃᓕᒫᖅᑕᐅᓂᖏᑦ 

ᐱᖁᔭᒃᓴᑦ. 19, ᑲᑎᒪᑐᐃᓐᓇᕐᓂᖅ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐱᖁᔭᒃᓴᓂᑦ ᐊᓯᖏᓐᓂᓪᓗ. 

 

ᐊᒻᒪᓗ ᐱᔪᓐᓇᕐᓂᖃᖅᑎᑕᐅᓯᒪᓂᕋ ᒪᓕᑦᑐᒍ ᐱᖁᔨᕗᖔᕈᑎ ᓈᓴᐅᑎ 4-7-2, ᒪᓕᓪᓗᒍ ᑖᒃᑯᐊ 

ᑲᑎᒪᑐᐃᓐᓇᕐᓂᐊᖅᑐᐃᑦ ᐅᓂᒃᑳᕋᓱᐊᕈᒪᙱᓐᓂᓕᒫᔅᓯᓐᓂᑦ. ᑭᓯᐊᓂ ᑕᕝᕗᖓ ᑲᑎᒪᓂᒨᓚᐅᖅᑳᑎᓐᓇᑕ 

ᑲᑎᒪᑐᐃᓐᓇᕐᓂᒧᑦ 20 ᒥᓂᑦᓯᒥᑦ ᓄᖅᑲᖓᑲᐃᓐᓇᕐᓂᐊᕋᑦᑕ. ᐃᖅᓱᑏ ᖃᐃᓚᐅᕐᒥᒋᑦ.  

 

>>ᐃᒡᓗᒥ ᑲᑎᒪᓂᖅ ᓄᖅᑲᖅᑐᖅ 15:15 ᐊᒻᒪᓗ ᑲᑎᒪᑐᐃᓐᓇᕐᓂᖅ ᐱᒋᐊᖅᑐᖅ 15:47 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᑲᑎᒪᓂᖅ ᐱᒋᐊᕐᓂᐊᓕᕐᒪᑦ. ᐅᑯᐊ ᑲᑎᒪᒋᓂᐊᖅᑕᕗᑦ: ᐱᖁᔭᒃᓴᖅ 1, 2, 3, ᐊᒻᒪᓗ 

4. ᖃᓄᐃᓕᕈᒪᕕᓯ? ᒥᔅᑕ ᑕᖅᑐ. 

 

ᑕᖅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓱᒪᒃᓴᖅᓯᐅᕈᑎᒋᓂᐊᕐᒥᔭᕗᑦ ᐱᖁᔭᒃᓴᖅ 1, ᑮᓇᐅᔭᖅᑐᕈᑏᑦ 

2026-2027 ᒐᕙᒪᓕᕆᔨᒃᑯᑦ ᐱᒋᐊᕈᑎᒋᓗᑎᒃᑯᑦ. ᐊᒻᒪᓗ ᒪᓕᒐᓕᐅᕐᕕᐅᑉ ᑎᑎᕋᕐᕕᐊ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᐊᖏᖃᑎᒌᑉᐱᑖ ᑖᓐᓇ ᐱᖁᔭᒃᓴᖅ 1, ᐱᒋᐊᕈᑎᒋᓗᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᑦ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᓐ, ᐊᐱᕆᔪᒪᓪᓗᒍ ᑕᑉᐹᓃᖃᑎᖃᕈᒪᕖᑦ?  

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᐄ’, ᒪ’ᓇ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᐊᖏᖅᐱᓰ, ᑖᓐᓇ ᒥᓂᔅᑕᐅᑉ ᐃᖅᑲᓇᐃᔭᖅᑎᖏᑦ ᑕᑉᐸᐅᖓᐅᔾᔭᐅᖁᓪᓗᒋᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᑦ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᐃᖅᓱᒃᑏ, ᐃᓯᖅᑎᒃᑭᑦ. ᒥᔅᑕ ᒪᐃᓐ ᑖᒃᑯᐊ ᑭᓇᒃᑰᒻᒪᖔᑦ ᓇᓗᓇᐃᑲᐃᓐᓇᒃᑭᑦ ᐊᒻᒪᓗ 

ᐅᖃᓕᒫᕐᓂᐊᖅᑕᑎᑦ ᐅᖃᓕᒫᕐᓗᒋᑦ. 

 

ᒪᓕᒐᒃᓴᖅ 1 - ᑮᓇᐃᔭᑦ ᐊᑐᖅᑕᐅᑲᐃᓐᓇᕐᓂᐊᖅᑐᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2026-

2027  – ᑲᑎᒪᔨᕋᓛᓄᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐅᕙᓂ ᓴᐅᒥᔅᓯᖕᓂ ᐋᓇ ᕙᐅᓗ, ᒥᓂᔅᑕᐅ 

ᑐᖏᓕᐊ ᐊᒻᒪᓗ ᓴᐅᒥᓐᓂ ᑕᓕᖅᐱᓐᓂ, ᐃᐅᕆᔪᓪ ᐊᑎᐊᓐᓴ ᑮᓇᐅᔭᓕᕆᔨᒃᑯᑦ ᐊᖓᔪᖅᑳᖓᑦ. 

 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᙵᓱᑦᑐᖓ 

ᐱᕕᖃᖅᑎᑕᐅᒐᒪ ᐅᖃᐅᓯᕆᒋᐊᖅᑐᕐᓗᒋᑦ 2026-2027 ᑮᓇᐅᔭᐃᑦ ᐊᑐᖅᑐᑦᓴᖏᑦ ᐊᒻᒪᓗ 2026-2027 

ᐱᓕᕆᐊᑦᓴᓄᑦ ᐸᕐᓇᐅᑎᖏᑦ ᒐᕙᒪᓕᕆᔨᒃᑯᑦ. 

 

ᐃᒃᓯᕙᐅᑖᖅ, ᐱᓕᕆᕕᑦᑕ ᒫᓐᓇᐅᔪᖅ ᑮᓇᐅᔭᐃᑦ ᐊᑐᖅᑐᑦᓴᖏᑦ 2026-2027 ᐊᕐᕌᒍᖓᓄᑦ ᑲᑎᓕᒫᖅᑐᒋᑦ 

$21.633 ᒥᓕᐊᓐ. ᐊᒡᒍᑐᖅᓯᒪᓗᒋᑦ ᐊᑐᖅᑐᑦᓴᐃᑦ $16.014 ᒥᓕᐊᓐ ᑮᓇᐅᔾᔭᑦᓵᓄᑦ ᐃᑲᔫᓯᐊᓄᓪᓗ, $395,000 

ᑮᓇᐅᔭᐃᑦ ᑐᓂᕐᕈᑎᑦᓴᐃᑦ ᐃᑲᔫᑎᑦᓴᐃᓪᓗ, ᐊᒻᒪᓗ $5.224 ᒥᓕᐊᓐ ᑮᓇᐅᔭᑦ ᒐᕙᒪᓕᕆᔨᒃᑯᑦ ᐊᐅᓚᔾᔪᑎᓄᑦ 

ᒪᑭᒪᐃᓐᓇᕈᑎᓄᓪᓗ. ᒐᕙᒪᓕᕆᔨᒃᑯᑦ ᑲᑎᓕᒫᖅᑐᒋᑦ 101-ᓂᒃ ᐃᖅᑲᓇᐃᔭᖅᑎᖃᕐᓂᐊᖅᑐᑦ 2026-27-ᒥ, 

ᐊᒥᓱᕐᖑᕆᐊᖅᑐᑦ 99-ᖑᓚᐅᖅᑐᑎᒃ ᐊᕐᕌᓂ. 

 

ᐃᒃᓯᕙᐅᑖᖅ, ᒐᕙᒪᓕᕆᔨᒃᑯᑦ ᐊᐅᓚᑦᓯᕙᑦᑐᑦ ᐱᖓᓲᔪᖅᑐᓂᒃ ᐊᒡᒍᑐᖅᓯᒪᔪᓂᒃ ᐱᓕᕆᕕᓐᓂᒃ: 

 

• ᐊᖏᔪᖅᑳᖃᕐᕕᒃ ᐊᑕᖏᖅᑐᓂᒃ ᐊᐅᓚᑦᓯᓂᕐᒧᑦ ᑐᑭᒧᐊᖅᑎᑦᓯᓂᕐᒧᓪᓗ ᖃᓄᐃᓕᐅᕈᑕᐅᔪᓂᒃ 

ᐱᓕᕆᐊᑦᓴᖏᓐᓂᓪᓗ ᒐᕙᒪᐅᖃᑎᒌᑦᑐᓕᕆᔨᒃᑯᑦ ᐊᖏᔪᖅᑳᖃᕐᕕᒥᓪᓗ ᒐᕙᒪᒃᑯᓐᓂ ᐃᓚᒋᔭᐅᓪᓗᑎᒃ 

ᒐᕙᒪᒃᑯᓐᓄᓕᒫᖅ ᑐᓴᕋᑦᓴᓕᕆᓂᕐᒧᑦ ᐃᑲᔪᖅᓱᐃᓂᓐᓈᖅᑐᑎᒃ ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔩᑦ 

ᑲᑎᒪᔨᖏᓐᓂᒃ ᐊᒻᒪᓗ ᐃᓐᓇᒻᒪᓕᕆᓂᕐᒧᑦ ᐱᓕᕆᕕᒻᒥᒃ. 2026-2027 ᑮᓇᐅᔭᐃᑦ ᐊᑐᖅᑐᑦᓴᐃᑦ 

ᐃᓚᒋᓕᐅᔾᔨᓯᒪᔪᑦ $6.133 ᒥᓕᐊᓐ ᑮᓇᐅᔭᑦ, ᐊᒻᒪᓗ 22 ᐃᖅᑲᓇᐃᔭᖅᑏᑦ ᑕᕝᕙᓂ ᐱᓕᕆᕕᖓᓂ. 



ᐱᖓᔪᐊ, ᔫᓂ 10, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

• ᖃᓄᖅᑑᕐᓂᒃᑯᑦ ᐊᐅᓚᑦᓯᔨᒃᑯᑦ ᓯᕗᓕᖅᐸᑦᑐᑦ ᑐᑭᒧᐊᖅᑎᑦᓯᓂᕐᒧᑦ ᐊᑐᐊᒐᓕᕆᓂᕐᒧᑦ ᒪᓕᒐᓕᕆᓂᕐᒧᓪᓗ 

ᐋᖅᑭᑦᓱᐃᓂᕐᒥᒃ ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᕕᖏᓐᓄᑦ ᑎᒥᖁᑎᖏᓐᓄᓪᓗ 

ᓇᓗᓇᐃᖅᑕᐅᓯᒪᖁᓪᓗᒍ ᐃᑲᔪᖅᑎᒌᒃᑕ ᐊᑐᓕᖅᑎᑕᐅᑦᓯᐊᕈᓐᓇᖁᓪᓗᒍ ᐃᑲᔪᖅᑕᐅᒍᓐᓇᖁᓪᓗᒋᑦ 

ᒥᓂᔅᑕᐅᖃᑎᒌᑦ ᕿᒥᕐᕈᖃᑦᑕᓂᕐᒧᑦ ᑲᑎᒪᔨᓄᑦ ᐃᓱᒪᓕᐅᕈᑕᐅᒋᐊᓕᓐᓂᒃ. ᑖᓐᓇ ᐱᓕᕆᕕᒃ 

ᐱᓕᕆᐊᑦᓴᖃᖅᑎᐅᒻᒥᔪᖅ ᓄᓇᕗᒻᒥ ᑭᒡᓕᓯᓂᐊᖅᑎᒃᑯᓐᓂᒃ ᓄᓇᕗᒻᒥᓗ ᑐᓴᕋᑦᓴᓂᒃ 

ᐊᑐᐃᓐᓇᖃᖅᑎᑦᓯᓂᕐᒧᑦ ᑲᙳᓇᖅᑐᓂᓪᓗ ᓴᐳᒻᒥᔮᕆᓂᕐᒧᑦ ᐊᓪᓚᕝᕕᖓᓂᒃ. 2026-2027 ᑮᓇᐅᔭᐃᑦ 

ᐊᑐᖅᑐᑦᓴᐃᑦ ᐃᓚᓖᑦ $4.531 ᒥᓕᐊᓐ ᐊᒻᒪᓗ 29 ᐃᖅᑲᓇᐃᔮᑦ ᐱᓕᕆᕕᖓᓂ. 

• ᓄᓇᕗᒻᒥ ᒥᓂᔅᑕᐅᖃᑎᒌᑦ ᐃᓚᒋᓕᐅᔾᔨᓯᒪᔪᑦ 21 ᐃᖅᑲᓇᐃᔮᑦ ᐃᖅᑲᓇᐃᔭᖅᑏᑦ ᑐᕌᖓᔪᑦ 

ᒥᓂᔅᑕᐅᖃᑎᒌᓄᑦ. 2026-2027 ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᓚᒋᓕᐅᔾᔨᓯᒪᔪᑦ $5.876 ᒥᓕᐊᓐ 

ᑖᒃᑯᓄᖓ. 

• ᓄᓇᕗᑦ ᑲᒥᓯᓇᐅᑉ ᐊᓪᓚᕝᕕᖓ ᐊᑕᐅᓯᕐᒥᒃ ᐃᖅᑲᓇᐃᔭᖅᑎᓕᒃ ᐊᓪᓚᕝᕕᓕᕆᓂᕐᒧᑦ ᐃᑲᔪᖅᐸᑦᑐᒥᒃ 

ᑲᒥᓯᓇᒧᑦ ᑲᒪᒍᓐᓇᖁᓪᓗᒍ ᐱᖁᔭᕐᔪᐊᒃᑯᑦ ᒪᓕᒐᖅᑎᒍᓪᓗ ᐱᓕᕆᐊᑦᓴᖏᓐᓂᒃ, ᐊᒻᒪᓗ ᐃᑲᔪᖃᑦᑕᓂᕐᒧᑦ 

ᒪᓕᑦᑕᐅᒋᐊᓕᓐᓂᒃ ᐃᓕᖅᑯᓯᓕᕆᓂᕐᒧᓪᓗ ᑐᕌᖓᔪᓂᒃ, 2026-2027 ᐊᑐᖅᑐᑦᓴᐃᑦ ᐃᓚᒋᓕᐅᔾᔨᒪᔪᑦ 

$378,000 ᑖᑦᓱᒧᖓ. 

• ᒐᕙᒪᐅᖃᑎᒌᑦᑐᓕᕆᔨᒃᑯᑦ ᓇᓗᓇᐃᖅᓯᓯᒪᕙᑦᑐᑦ ᒐᕙᒪᒃᑯᑦ ᓯᕗᓪᓕᐅᑎᒍᒪᔭᖏᑦ ᐃᓚᐅᖃᑕᐅᕕᖏᓪᓗ 

ᑭᒡᒐᖅᑐᖅᑕᐅᒍᓐᓇᖁᓪᓗᒋᑦ ᓴᖅᑭᔮᖅᑎᑕᐅᖁᓪᓗᒋᓪᓗ ᑲᓇᑕᒥ ᓄᓇᕐᔪᐊᒥᓗ, ᑐᑭᒧᐊᖅᑎᑦᓯᕙᑦᑐᑎᓪᓗ 

ᐱᓕᕆᐊᓂᒃ ᐱᔨᑦᓯᕋᐅᑎᓂᓪᓗ ᑲᓇᑕᒧᑦ ᐃᓯᖅᐸᓪᓕᐊᔪᓕᕆᓂᕐᒧᑦ ᒪᑭᒪᔾᔪᑎᓄᓪᓗ. 2026-2027 

ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᓚᓖᑦ $2.063 ᒥᓕᐊᓐ ᑮᓇᐅᔭᑦ ᐊᒻᒪᓗ 15 ᐃᖅᑲᓇᐃᔮᖅᑏᑦ ᑕᕝᕗᖓ 

ᐱᓕᕆᕕᖓᓄᑦ. 

• ᓇᒻᒥᓂᖅᓱᕐᓂᕐᒧᑦ ᐱᓕᕆᕕᒃ ᓯᕗᓕᖅᐸᑦᑐᑦ ᒐᕙᒪᒃᑯᑦ ᐅᐸᓗᖓᐃᔭᕐᓂᖏᓐᓄᑦ ᐊᑐᓕᖅᑎᑕᐅᓂᑦᓴᖓᓄᑦ 

ᓇᒻᒥᓂᖅᓱᕐᓂᕐᒧᑦ ᐊᖏᕈᑎ. 2026-2027 ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᓚᓖᑦ $2.652 ᒥᓕᐊᓐ ᑮᓇᐅᔭᑦ 

ᐊᒻᒪᓗ 14 ᐃᖅᑲᓇᐃᔮᑦ ᑖᒃᑯᓄᖓ. ᐱᓕᕆᕕᖓᓂ ᐃᖅᑲᓇᐃᔮᖅᑖᖅᑲᐅᑦ − ᑐᑭᒧᐊᖅᑎᑦᓯᔨ 

ᐊᑐᐊᒐᓕᕆᓂᕐᒧᑦ ᐸᕐᓇᐃᓂᕐᒧᓪᓗ ᑐᓴᕋᑦᓴᓕᕆᓂᕐᒧᓪᓗ, ᑐᑭᒧᐊᖅᑎᑦᓯᔨ ᑮᓇᐅᔭᓕᕆᓂᕐᒧᑦ, ᐊᒻᒪᓗ 

ᑐᑭᒧᐊᖅᑎᑦᓯᔨ ᐃᖅᑲᓇᐃᔭᖅᑐᓕᕆᓂᕐᒧᑦ, ᐃᓄᐃᑦ ᐃᖅᑲᓇᐃᔭᖅᑐᓕᕆᓂᕐᒧᑦ ᐱᓕᒻᒪᑦᓴᐃᓂᕐᒧᓪᓗ − 

ᐃᖅᑲᓇᐃᔮᑦ ᐱᓗᐊᖑᐊᖅᑐᑦ ᓴᖅᑭᖅᑕᐅᓂᑦᓴᖓᓄᑦ ᐱᓕᕆᕕᑖᖅᑲᐅ ᑐᖔᓂ ᐃᐳᕈ 1, 2027 

ᓄᑦᑎᖅᑕᐅᕕᖓᑕ ᐅᓪᓗᖓᓂ. 

• ᑮᓇᐅᔭᖃᖅᑎᑕᐅᓂᖏᑦ ᐃᖅᑲᓇᐃᔮᖅᑖᖅᑲᐅᑦ ᐱᔭᐅᓂᐊᖅᑐᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ 

ᓇᒻᒥᓂᖅᓱᕐᓂᕐᒧᑦ ᑮᓇᐅᔭᖃᖅᑎᑕᐅᓂᕐᒧᑦ ᐊᖏᕈᑎᒃᑯᑦ ᓄᓇᕗᑦ ᒐᕙᒪᒃᑯᖏᓐᓄᑦ ᑭᒃᑯᑐᐃᓐᓇᕐᓄᓪᓗ 

ᐃᖅᑲᓇᐃᔭᖅᑎᑖᕆᔭᐅᓯᒪᔪᓄᑦ ᐱᓕᕆᕕᑦᑖᖅᑲᐅᖑᓛᖅᑐᒥ. 

 

(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ, ᑮᓇᐅᔭᑦ ᐊᑐᖅᑐᒃᓴᐃ ᒐᕙᒪᓕᕆᔨᒃᑯᓐᓄᑦ ᑐᕌᖓᔪᑦ ᐅᓂᒃᑳᕆᔪᑉᓗᐊᕋᑉᑭᑦ 

ᐸᕐᓇᐅᒐᕆᔭᕗᓪᓗ ᐱᓕᕆᓂᕐᒧᑦ ᐅᖃᐅᓯᕆᔫᓪᓗᐊᕋᑉᑭᑦ. ᐊᑐᐃᓐᓇᐅᕗᖓ ᐊᐱᖅᑯᓯᒃᓴᖃᕐᓂᐊᕐᓂᕈᑉᓯ, 

ᑭᐅᑦᓯᐊᕐᓂᓗᓐᓂᐊᖅᖢᖓᓗ. ᒪ’ᓇ ᐃᒃᓯᕙᐅᑖᖅ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᑲᑎᒪᔨᕋᓛᑦ ᐊᐅᓚᑕᐅᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ, ᐃᒃᓯᕙᐅᑕᖓᑦ 

ᐅᖃᐅᓯᒃᓴᖃᖅᐹ? ᐊᑏ, ᒥᔅᑕ ᐲᑕᓴᓐ. 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᓱᑉᐳᖓ ᐅᖃᐅᓯᖃᕆᐊᒃᓴᖅ ᒪᑐᐃᖅᓯᔾᔪᑎᑦᑎᓐᓂᑦ 

ᐱᔾᔪᑎᓗᒋᑦ ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ 

ᕿᒥᕐᕈᓂᖃᓐᖑᓱᑦᑎᓪᓗᒋᑦ ᑐᒃᓯᕌᖑᔪᓂᑦ 2026-2027−ᒥ ᑮᓇᐅᔭᖅᑐᕈᑎᒃᓴᖏᓐᓂᑦ ᒥᒃᓴᐅᓯᔭᐅᓯᒪᔪᓂᑦ ᐊᒻᒪᓗ 

2026-2030-ᒥ ᐱᓕᕆᐊᒃᓴᓄᑦ ᐸᕐᓇᐅᑎᖏᓐᓂᑦ ᐱᓕᕆᕕᖓᑕ ᒐᕙᒪᓕᕆᔨᒃᑯᑦ. 

 

ᑖᒃᓱᒪᑉ ᐱᓕᕆᕕᐅᑉ ᑐᒃᓯᕌᖏᑦ 2026-2027-ᒥ ᐊᐅᓚᑦᑎᒍᑎᒃᓴᑦ ᐋᖅᑭᐅᒪᑎᑦᑎᒍᑎᒃᓴᖏᓪᓗ ᐊᑐᕈᒫᕐᓂᐊᖅᑐᑦ 

$21,633,000−ᖑᒻᒪᑕ. ᑖᓐᓇ ᐊᖏᓂᖅᓴᐅᓪᓗᓂ 8.5%-ᒥ ᑐᒃᓯᕌᕆᔪᔭᖏᓐᓂᑦ 2025-2026−ᒥ ᑮᓇᐅᔭᓕᕆᔾᔪᑎᑦ 

ᐊᕐᕌᒍᖓᓄᑦ. ᐃᖅᑲᓇᐃᔮᖁᑎᖏᑦ ᐱᓕᕆᕕᐅᔫᑉ ᐃᓚᔭᐅᒍᒪᔪᑦ 99.0-ᒥ ᑕᒪᐅᖓ 101.0-ᒧᑦ. 

ᒪᓕᒐᓕᐅᖅᑏᑦ ᐅᖃᐅᓯᖃᖃᑦᑕᔪᔪᑦ ᐃᓱᒫᓗᒋᔭᒥᓂᒃ ᐃᓱᒫᓗᓇᖅᑐᓂᓪᓗ ᒥᓂᔅᑕ ᓴᖅᑭᖅᔮᕋᑖᕐᓂᕆᔪᔭᖓᓂ 

ᑲᑎᒪᔨᕋᓛᑦ ᓵᖓᓂ. 

 

ᒐᕙᒪᒃᑯᑦ ᓄᑖᖁᑎᖓ ᐃᓐᓇᕈᖅᐸᓪᓕᐊᓂᖅ ᐱᑦᑎᐊᖅᑕᐅᓗᓂ ᐃᓐᓇᕐᓄᓪᓗ ᖃᓄᐃᓕᐅᕈᑕᐅᔪᒪᔪᖅ 

ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑦ ᒫᑦᓯ 7, 2024-ᒥ. ᐱᕙᓪᓕᐊᑎᑕᐅᓂᖓᑕ ᐅᓂᒃᑳᖏᑦ ᐱᔾᔪᑎᖃᖅᑐᑦ 

ᐊᑐᓕᖅᑎᑕᐅᓂᖓᓂᑦ ᑐᑭᒧᐊᒍᑎᒃᓴᐅᑉ ᒪᓕᒐᓕᐅᖅᕕᒻᒨᖅᑕᐅᔪᒻᒪᑕ ᒫᑦᓯ 5, 2025-ᒥ. ᑖᒃᓱᒪ ᐱᓕᕆᕕᐅᑉ 

2025-2026-ᒥ ᑮᓇᐅᔭᖅᑐᕈᑎᒃᓴᖏᑦ ᒥᒃᓴᐅᓯᔭᐅᓯᒪᔪᑦ ᐃᓚᖃᔪᒻᒪᑕ ᑮᓇᐅᔭᓂᑦ ᑐᕌᖓᔪᓂᑦ ᓴᖅᑭᖅᑕᐅᓂᖓᓄᑦ 

ᓄᑖᖑᔪᖅ ᐃᓐᓇᓕᕆᓂᕐᒧᑦ ᐊᓪᓚᕝᕕᐅᔪᒥᑦ. ᑭᓯᐊᓂᓕ, ᑖᓐᓇ ᐱᓕᕆᕕᐅᔪᖅ ᐃᓐᓄᒃᓯᒍᓐᓇᖅᓯᒪᓐᖏᒻᒪᑦ 

ᐃᖅᑲᓇᐃᔮᖑᔪᓂᑦ ᑖᒃᑯᓂᖓ.  

 

ᐊᒃᑑᕝᕙ 11, 2024-ᒥ, ᐱᓕᕆᕕᐅᔪᖅ ᑐᓴᖅᑕᐅᑎᑦᑎᔪᒻᒪᑦ ᑕᐃᒃᑯᐊᒎᖅ ᓄᓇᓖᑦ ᐃᖃᓗᐃᑦ, ᐃᖃᓗᑦᑑᑦᑎᐊᖅ, 

ᓴᓪᓕᖅ, ᐸᓐᓂᖅᑑᖅ ᐊᒻᒪᓗ ᑲᖏᖅᖠᓂᖅ ᐱᑎᑕᐅᓂᐊᕐᒪᑕ “ᐃᓐᓇᓕᕆᔾᔪᑎᐅᔪᓂᑦ ᓄᓇᓯᐅᑎᓂᑦ ᐃᓐᓇᑐᖃᐃᑦ 

ᐊᐅᓚᔭᒍᓐᓇᓂᖅᓴᐅᓂᐊᕐᒪᑕ ᐊᒻᒪᓗ ᐅᐸᒍᑎᔪᓐᓇᕐᓗᑎᒃ ᓄᓇᓕᒻᒥ ᐱᔨᑦᑎᕋᐅᑎᓄᑦ.” ᑖᒃᓱᒪ ᐱᓕᕆᕕᐅᔫᑉ 

2026-2030-ᒥ ᐱᓕᕆᐊᒃᓴᓄᑦ ᐸᕐᓇᐅᑎᖓ ᓇᓗᓇᐃᖅᓯᓯᒪᒻᒪᑦ ᐃᓚᖓᑦᒎᖅ ᐱᓕᕆᐊᕆᓂᐊᖅᑕᖏᓐᓄᑦ 2026-

2027-ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᑕᒪᓐᓇᐅᒻᒪᑦ “ᓴᓇᓗᑎᒃ ᐃᓯᕋᒃᓴᐅᔪᓂᑦ ᐅᓯᖃᖅᑕᓂᕐᒧᑦ 

ᐱᓕᕆᔾᔪᑎᐅᔪᓂᑦ.”  

 

ᒪᓕᒐᓕᐅᖅᑏᑦ ᓂᕆᐅᑦᑎᐊᖅᐳᑦ ᓇᓗᓇᐃᖅᑐᐃᕕᐅᖃᑦᑕᓛᕐᓂᕐᒥᓄᑦ ᖃᓄᐃᓕᖓᓕᕐᒪᖔᖅ ᑖᒃᓱᒪᑉ ᐱᓕᕆᕕᐅᔫᑉ 

ᐱᓕᕆᐊᖏᑦ ᐊᐅᓚᔾᔭᑎᑦᑎᒐᓱᐊᖅᑐᑎᒃ ᒫᓐᓇ ᑎᑭᓯᒪᔪᓂᑦ ᓄᓇᓯᐅᑎᓂᑦ ᐊᒻᒪᓗ ᓯᐊᒻᒪᑦᑕᐅᓗᑎᒃ ᐊᓯᖏᓐᓄᑦ 

ᓄᓇᓕᓐᓄᑦ. 

 

ᓄᑖᖑᔪᖅ ᑲᓇᑕᒧᑦ ᑎᑭᑉᐸᓪᓕᐊᔪᓕᕆᔩᑦ ᓴᖅᑭᖅᑕᐅᔪᒻᒪᑦ ᐃᓗᐊᒍᑦ ᒐᕙᒪᓕᕆᔨᒃᑯᑦ ᒐᕙᒪᐅᖃᑎᒌᑦᑐᓕᕆᕕᖓᓂ 

2023-2024-ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ. ᑖᒃᓱᒪᑉ ᐱᓕᕆᕕᐅᑉ 2026-2030-ᒥ ᐱᓕᕆᐊᒃᓴᓄᑦ ᐸᕐᓇᐅᑎᖓ 

ᓇᓗᓇᐃᖅᓯᓯᒪᒻᒪᑦ ᒪᕐᕉᒎᒃ ᐱᓕᕆᐊᕆᓂᐊᖅᑕᖏᑦ 2026-2027-ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᐅᑯᐊᖑᒻᒪᑎᒃ, 

“ᑲᑎᑎᕆᓗᑎᒃ ᕿᒥᕐᕈᒋᐊᓕᕐᓗᑎᒃ ᐊᑐᐃᓐᓇᐅᔪᓂᑦ ᒐᕙᒪᑐᖃᒃᑯᓐᓂ, ᓄᓇᕗᒻᒥ ᐊᒻᒪᓗ ᐊᐅᓚᑦᑎᔨᐅᖃᑕᐅᔪᓂᑦ 

ᑎᑎᕋᖅᓯᒪᔭᖏᓐᓂᑦ ᐱᔾᔪᑎᖃᖅᑐᓂᑦ ᑲᓇᑕᒥᐅᑕᐅᓐᖏᑦᑐᑦ ᐃᖏᕐᕋᔭᒐᓐᓂᖏᓐᓂᑦ. 

 

ᐊᒻᒪᓗ ᐊᑕᑲᐃᓐᓇᓂᐊᕐᓗᑎᒃ ᑲᓇᑕᒥᐅᑕᐅᓐᖏᑦᑐᑦ ᐃᖅᑲᓇᐃᔭᖅᑎᑕᐅᔪᖅ ᖃᑦᑎᐅᒻᒪᖔᑕ ᓄᓇᕗᒻᒥ” ᐊᒻᒪᓗ 

ᑎᑎᕋᐅᔭᕐᓗᑎᒃ ᐱᒋᐊᖅᑎᑦᑎᓗᑎᓪᓗ ᓄᓇᕗᓕᒫᒥᑦ ᓈᓴᐃᓂᐅᔪᒥᑦ ᑲᓇᑕᒥᐅᑕᐅᓐᖏᑦᑐᓂᑦ ᓄᐊᑦᑎᓗᑎᒃ ᖃᓄᖅ 

ᐃᓱᒪᖃᖅᕕᐅᒻᒪᖔᑕ ᐃᖅᑲᓇᐃᔭᖅᑎᑦᑎᔪᓄᑦ, ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᓄᓇᓕᓐᓄᑦ, ᐊᒻᒪᓗ 

ᑮᓇᐅᔭᓕᐅᕋᓱᐊᖅᑎᐅᖏᑦᑐᓄᑦ ᑎᒥᐅᔪᓄᑦ.” ᒪᓕᒐᓕᐅᖅᑏᑦ ᓂᕆᐅᑦᑎᐊᖅᐳᑦ ᑐᓴᖅᑎᑕᐅᖃᑦᑕᓛᕐᓂᕐᒥᓄᑦ 

ᖃᓄᐃᓕᖓᓕᕐᒪᖔᖅ ᑖᓐᓇ ᐱᒋᐊᖅᑎᑕᐅᓯᒪᔪᖅ. 

 

ᐃᖅᑲᓇᐃᔮᓂᑦ ᓯᐊᒻᒪᑦᓯᕆᓂᕐᒧᑦ ᐱᓕᕆᓂᐅᔪᖅ ᕿᒥᕐᕈᔭᐅᓂᖓᑕ ᐅᓂᒃᑳᓕᐊᒥᓃᑦ ᒪᓕᒐᓕᐅᖅᕕᒻᒧᑦ 

ᓴᖅᑭᖅᑕᐅᔪᒻᒪᑕ ᓄᕖᕝᕙ 6, 2024-ᒥ. ᒐᕙᒪᒃᑯᑦ ᑭᐅᔾᔪᑎᖏᑦ ᐅᓂᒃᑳᓕᐊᒥᓂᕐᒧᑦ ᒪᓕᒐᓕᐅᖅᕕᒻᒨᖅᑕᐅᔪᔪᑦ ᒫᑦᓯ 

10, 2025-ᒥ. ᐃᓚᖓᑦ ᐊᑐᓕᖁᔭᓕᐊᖑᔪᑦ ᐃᓗᐊᓃᑦᑐᖅ ᐃᖅᑲᓇᐃᔮᓂᑦ ᓯᐊᒻᒪᑦᓯᕆᓂᕐᒧᑦ ᐱᓕᕆᓂᐅᔪᒥ 

ᐅᓂᒃᑳᓕᐊᒥᓂᐅᔪᓂ ᑕᒪᓐᓇᐅᒻᒪᑦ “ᑲᔪᓯᓗᑎᒃ ᐃᓱᒪᒃᓴᖅᓯᐅᕈᑎᖃᕐᓂᕐᒥᑦ ᐊᓪᓚᕝᕖᑦ ᐊᐅᓚᑦᑎᐊᙱᑦᑐᑦ 

ᓄᓇᓕᓐᓂ ᐊᐅᓪᓛᖅᑕᐅᓂᖏᓐᓄᑦ ᐃᖃᓗᓐᓄᑦ ᐅᕝᕙᓘᓐᓃᑦ ᐊᖏᔪᖅᑳᖃᖅᕕᐅᔪᒧᑦ ᓄᓇᕗᒻᒥ.” ᑖᒃᓱᒪ 

ᐱᓕᕆᕕᐅᔫᑉ 2026-2030-ᒥ ᐱᓕᕆᐊᒃᓴᓄᑦ ᐸᕐᓇᐅᑎᖏᑦ ᓇᓗᓇᐃᖅᓯᓯᒪᒻᒪᑕ ᐃᓚᖓᑦᒎᖅ ᐱᓕᕆᐊᕆᓛᖅᑕᖓ 

2026-2027-ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᑕᒪᓐᓇᐅᒻᒪᑦ “ᐱᕙᓪᓕᐊᑎᑦᑎᓗᑎᒃ ᐊᑐᐊᒐᓕᐊᖑᔪᓐᓇᖅᑐᓂᑦ 

ᐃᖅᑲᓇᐃᔮᓂᑦ ᓯᐊᒻᒪᖅᑎᕆᓂᕐᒧᑦ ᓄᓇᓕᓐᓄᑦ ᓇᓖᕌᕈᑎᒃᓴᐅᔪᓂᑦ.” 

 

ᑖᒃᓱᒪ ᐱᓕᕆᕕᐅᔫᑉ 2025-2026−ᒥ ᐱᓕᕆᐊᒃᓴᓄᑦ ᐸᕐᓇᐅᑎᖓ ᓇᓗᓇᐃᖅᓯᓯᒪᒻᒪᑦ ᑕᐃᒫᒎᖅ 

“ᑐᑭᒧᐊᑦᑎᑦᑎᖃᑦᑕᕐᒪᑦ ᐃᓚᐅᖃᑦᑕᖅᑐᓂᓗ ᓄᓇᕗᒻᒥ ᐊᑐᓕᖅᑎᑦᑎᓂᕐᒧᑦ ᑲᑎᒪᔨᐅᔪᑦ ᑲᑎᒪᓂᖏᓐᓂᑦ 

ᕿᒥᕐᕈᔨᐅᓪᓗᑎᒃ ᐊᒻᒪᓗ ᐅᖃᐅᓯᖃᖃᑦᑕᖅᑐᑎᒃ ᐊᑐᓕᖅᑎᑦᑎᓂᕐᒧᑦ ᐱᓕᕆᐊᒃᓴᐅᔪᓂᑦ ᓄᓇᕗᑦ 

ᐊᖏᖃᑎᒌᒍᑎᖓᓂᑦ. ᓄᓇᕗᒻᒥ ᐊᑐᓕᖅᑎᑦᑎᔩᑦ ᑲᑎᒪᔨᑦ 2012-2013-ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑲᓕᐊᒥᓂᖏᑦ 

ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᓚᐅᖅᓯᒪᒻᒪᑕ ᓄᕖᕝᕙ 5, 2019-ᒥ. ᑕᐃᒪᓐᖓᓂᑦ ᐊᓯᖏᓐᓂᑦ ᐊᕐᕌᒍᑕᒫᖅᓯᐅᑎᓂᑦ 

ᐅᓂᒃᑳᓕᐊᒥᓂᕐᓂᑦ ᒪᓕᒐᓕᐅᖅᕕᒻᒧᑦ ᑐᓂᓯᔪᖃᓚᐅᖅᓯᒪᓐᖏᑦᑐᖅ.  

 

ᐱᔾᔪᑎᖃᖅᑐᑎᒃ ᐅᖓᓯᒌᑦᑕᖅᑐᓂᑦ ᐅᓂᒃᑳᓕᐅᖃᑦᑕᕐᒪᑕ ᐊᕐᕌᒍᑕᒫᖅᓯᐅᑎᓂᑦ, ᑲᑎᒪᔨᕋᓛᑦ ᑲᔪᖏᖅᓴᐃᕗᑦ 

ᒥᓂᔅᑕᐅᔪᒥᑦ ᓇᓗᓇᐃᖅᑐᐃᓚᐅᖃᑦᑕᖁᔭᐅᓪᓗᓂ ᖃᓄᐃᓕᖓᓕᕐᒪᖔᑕ ᒪᓕᒐᓕᐅᖅᕕᒻᒧᑦ ᐱᓕᕆᓂᕆᔭᖏᓐᓂᑦ 

ᐱᒋᐊᖅᑎᑦᓯᒪᔭᖏᓐᓂᓪᓗ. ᑖᒃᓱᒪ ᐱᓕᕆᕕᐅᔫᑉ 2026-2030−ᒥ ᐱᓕᕆᐊᒃᓴᓄᑦ ᐸᕐᓇᐅᑎᖓ ᓇᓗᓇᐃᖅᓯᓯᒪᒻᒪᑦ 

ᐃᓚᖓᑦᒎᖅ ᐸᕐᓇᓯᒪᔭᖓ ᐱᓕᕆᐊᕆᓛᕐᓗᓂᐅᒃ 2026-2027-ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᑕᒪᓐᓇᐅᒻᒪᑦ 

“ᐃᒻᒥᒃᑰᖅᑐᓄᑦ ᕿᒥᕐᕈᔭᐅᑎᑦᑎᓂᕐᒥᑦ, ᐊᖅᑯᑎᖃᕐᓗᑎᒃ ᓄᓇᕗᒻᒥ ᐊᑐᓕᖅᑎᑦᑎᔩᑦ ᑲᑎᒪᔨᖏᓐᓂᑦ, ᓄᓇᕗᑦ 

ᐊᖏᖃᑎᒌᒍᑎᖓᓂ ᓈᓴᐅᑎᓕᒻᒥᑦ 23 ᐊᒻᒪᓗ ᐊᑐᓕᖁᔭᓕᐅᕐᓗᑎᒃ ᐋᖅᑭᒋᐊᖅᓯᔾᔪᑎᒃᓴᓂᑦ 

ᓇᓗᓇᐃᖅᑕᐅᓯᒪᔪᓂᑦ ᐋᖅᑭᒋᐊᖅᑕᐅᔭᕆᐊᓕᓐᓂᑦ.” ᑲᑎᒪᔨᕋᓛᑦ ᑲᔪᖏᖅᓴᐃᕗᑦ ᒥᓂᔅᑕᐅᔪᒥᑦ 

ᒪᓕᒐᓕᐅᖅᕕᒨᖅᓯᖁᔭᐅᓪᓗᓂ ᖃᐅᔨᔭᒥᓂᐅᔪᓂᑦ “ᐃᒻᒥᒃᑰᖓᔪᓄᑦ ᕿᒥᕐᕈᔭᐅᓂᒥᓂᖓᓂᑦ ᓈᓴᐅᑎᓕᒃ 23” 

ᐱᔪᓐᓇᖅᓯᑐᐊᖅᐸᑦ. 

 

ᑕᐃᓐᓇ ᓄᓇᕗᒻᒥ ᓄᓇᐃᑦ ᐊᑐᖅᑐᒃᓴᓪᓗ ᓇᖕᒥᓂᖅᓱᕐᓂᕐᒧᑦ ᐊᖏᖃᑎᒌᒍᑎ ᐊᑎᓕᐅᖅᑕᐅᔪᒻᒪᑦ ᔮᓐᓄᐊᕆ 18, 

2024-ᒥ. ᑖᓐᓇ ᐊᖏᖃᑎᒋᒍᑎ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᔪᖅ ᕕᕝᕗᐊᕆ 22, 2024-ᒥ. ᑖᒃᓱᒪᑉ 

ᐱᓕᕆᕕᐅᔫᑉ 2026-2030-ᒥ ᐱᓕᕆᐊᒃᓴᓄᑦ ᐸᕐᓇᐅᑎᖓ ᓇᓗᓇᐃᖅᓯᓯᒪᒻᒪᑦ ᐃᓚᖓᑦᒎᖅ 

ᓯᕗᓪᓕᐅᑎᓐᓂᐊᖅᑕᖏᓐᓄᑦ 2026-2027-ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᑕᒪᓐᓇᐅᒻᒪᑦ “ᐱᔭᕇᖅᑕᐅᓗᑎᒃ 

ᑲᔪᓯᑎᑕᐅᓗᑎᓪᓗ ᐱᖁᔭᑖᖑᔭᕆᐊᓖᑦ ᐋᖅᑭᒃᓯᔾᔪᑎᐅᓂᐊᖅᑐᑦ ᐱᔪᓐᓇᐅᑎᑖᖑᔪᓄᑦ ᐊᑐᓕᖅᑎᑦᑎᒍᓐᓇᑎᑦᑎᔪᑦ 

ᓇᖕᒥᓂᖅᓱᓕᕐᓂᕐᒥᑦ.”  

 

ᐱᓇᓱᐊᕈᓯᕐᓂ ᐊᓂᒍᕋᑖᖅᓯᒪᔪᓂ, ᒐᕙᒪᒃᑯᑦ ᐊᖏᔪᖅᑲᐅᑏᑦ ᐃᖅᑲᓇᐃᔮᖏᓐᓂᑦ ᐱᒐᓱᐊᕋᒃᓴᓂᑦ 

ᓴᖅᑭᔮᖅᑎᑦᑎᓯᒪᓕᖅᑯᑦ ᑕᕝᕗᖓ “ᓄᑖᖑᔪᒧᑦ ᐱᓕᕆᕕᐅᔪᒧᑦ ᓴᖅᑭᖅᑕᐅᓛᖅᑐᒧᑦ ᑐᓂᔭᐅᑎᓪᓗᒋᑦ ᐱᔪᓐᓇᐅᑏᑦ 

ᓄᓇᒧᑦ ᐃᒪᕐᒧᓪᓗ ᒐᕙᒪᖓᓄᑦ ᓄᓇᕗᑦ.” ᖃᓄᑎᒋ ᓴᖅᑭᖅᑕᐅᓂᖓ ᓄᑖᖑᔪᖅ ᐱᓕᕆᕕᐅᔪᖅ ᐊᓯᕈᐃᓛᕐᒪᖔᖅ 

ᖃᓄᑎᒋ ᐊᖏᔫᓂᖏᓐᓂᑦ ᒐᕙᒪᖓᑕ ᓄᓇᕗᑦ ᒫᓐᓇ ᐱᓕᕆᕕᒋᔭᖏᑦ ᓱᓕ ᑐᑭᓯᓇᖅᓯᓯᒪᙱᑦᑐᖅ. 

 

ᑖᒃᓱᒪᑉ ᐱᓕᕆᕕᐅᔫᑉ 2026-2030-ᒥ ᐱᓕᕆᐊᒃᓴᓄᑦ ᐸᕐᓇᐅᑎᖓ ᓇᓗᓇᐃᖅᓯᓯᒪᒻᒪᑦ ᐃᓚᖓᒎᖅ 

ᓯᕗᓪᓕᐅᑎᓐᓂᐊᖅᑕᖏᓐᓄᑦ ᐸᕐᓇᓯᒪᔭᖓᑦ 2026-2027-ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᑕᒪᓐᓇᐅᒻᒪᑦ 

“ᓯᕗᓕᖅᑎᐅᓗᑎᒃ ᓄᓇᕗᑦ ᒐᕙᒪᖓᑕ ᐱᖃᑕᐅᓂᕆᔭᖓᓂ ᑭᖑᓪᓕᐹᖅᓯᐅᑎᒥᑦ ᐱᓕᕆᐊᖑᑎᓪᓗᒍ ᒎᑎᐊᓖᓐ 

ᑯᑎᓂ ᐃᖅᑭᓖᑦ ᐊᖏᖃᑎᒌᒍᑎᖓ, ᑕᐃᓐᓇᓗ ᐋᑕᕚᔅᑲ ᑎᐊᓂᓱᓕᓇᐃ ᐊᖏᖃᑎᒌᒍᑎᖓ ᐊᒻᒪᓗ ᓄᓇᕗᑦ 

ᐊᖏᖃᑎᒌᒍᑎᖓᑕ ᐊᖅᑭᒋᐊᖅᑕᐅᔾᔪᑎᖏᑦ.”  

 

ᖃᓄᑎᒋ ᑕᒪᒃᑯᐊ ᓄᓇᕗᑦ ᓄᓇᖓᑕ ᑭᓪᓕᖏᓐᓃᖃᑕᐅᔪᑦ ᑎᒥᐅᔪᑦ ᐊᖏᖃᑕᐅᒋᐊᖃᓛᕐᒪᖔᑕ 

ᐱᓕᕆᐊᒃᓴᐅᔪᓄᑦ ᐃᓚᖃᖅᑐᓄᑦ ᑭᕙᓪᓕᕐᒥ ᐆᒻᒪᖅᑯᑎᓄᑦ ᖃᕋᓴᐅᔭᓄᓪᓗ ᑲᓱᖅᑕᐅᒐᓱᐊᕐᓂᖓᓂᑦ ᓱᓕ 

ᑐᑭᓯᓇᖅᓯᓯᒪᙱᑦᑐᖅ.  

 

ᐊᒻᒪᓗ ᐃᓚᓯᒃᑲᓐᓂᕈᒪᓪᓗᖓ ᕿᑎᕐᒥᐅᓂ ᖁᕐᓗᖅᑐᐊᕐᔪᒻᒥ ᐊᖅᑯᑦ, ᑕᐃᓐᓇᑦᑕᐅᖅ ᐃᓱᒪᒋᔭᐅᖃᓯᐅᔾᔭᐅᔭᕆᐊᓕᒃ 

ᐊᒥᖅᑳᖅᑕᐅᒻᒪᑦ ᑕᐃᓐᓇ ᓄᓇᖓ. ᑖᒃᑯᓄᖓᑦᑕᐅᖅ ᐊᖏᖃᑎᒋᔭᐅᔭᕆᐊᖃᖅᖢᓂ ᑭᓯᐊᓂᓗ ᓇᓗᓪᓗᑕ. 

 

ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑎᒃᑲ ᐱᓪᓗᒋᑦ ᑐᒃᓯᕌᖑᔪᑦ 2026-2027-ᒥ ᑮᓇᐅᔭᖅᑐᕈᑎᒃᓴᑦ ᒥᒃᓴᐅᓯᔭᐅᓯᒪᔪᑦ 

ᐊᒻᒪᓗ 2026-2030−ᒥ ᐱᓕᕆᐊᒃᓴᓄᑦ ᐸᕐᓇᐅᑎᖏᑦ ᐱᓕᕆᕕᖓᑕ ᒐᕙᒪᓕᕆᔨᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑭᓱᑐᐃᓐᓇᕐᓄᑦ ᑐᕌᖓᔪᓂᒃ ᐊᐱᖅᑯᑏᑦ ᐃᓗᓕᑯᓘᔭᖏᑦ 

ᕿᒥᕐᕈᓇᓚᐅᖏᓐᓂᑦᑎᓐᓂ. ᐊᑎᖁᑎᖃᙱᓐᓇᒪ, ᒪᑉᐱᖅᑐᒐᖏᑎᒍᑦ ᕿᒥᕐᕈᓇᓯᒋᐊᕐᓂᐊᖅᑕᕗᑦ 2026-2027 B-

4-ᒥ ᐱᒋᐊᕈᑎᖃᕐᓗᑕ. ᕿᒥᕐᕈᓇᖕᓂᐊᓕᖅᐸᕗᑦ ᑖᒃᑯᐊ ᐊᐅᓚᑦᑎᔩᑦ ᒐᕙᒪᓕᕆᔨᒃᑯᑦ ᐊᑐᕈᒫᖅᑕᖏᑦ 2026-2027 

$6,123,000.00, ᐊᖓᔪᖅᑳᖃᕐᕕᐊᓄᑦ. ᐊᐱᖅᑯᑎᒃᓴᖅᑕᖃᖅᐹ? ᒥᔅᑕ ᒪᐃᒃ. 

 



ᐱᖓᔪᐊ, ᔫᓂ 10, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑕᕝᕙᓂ ᐱᓕᕆᕕᐅᔪᓂᑦ 2025-2026 ᐊᑐᕈᒫᕐᓂᐊᖅᑐᓂᒃ $665,000.00, 

ᑕᕝᕗᖓ ᓴᖅᑮᓂᐅᓂᐊᖅᑐᒧᑦ ᓄᑖᖑᓂᐊᖅᑐᒧᑦ ᐃᓐᓇᐃᑦ ᐱᔾᔪᑎᒋᓪᓗᒋᑦ ᐊᓪᓚᕝᕕᖃᕐᓂᖅ.  

 

ᑕᕝᕙᓂ ᐱᓕᕆᕕᐅᑉ ᐸᕐᓇᓯᒪᔭᖓᓂᑦ 2026-2027 ᐊᑐᕈᒪᔭᖏᓐᓂᑦ ᓇᓗᓇᐃᖅᓯᒪᑦ ᑮᓇᐅᔭᖅᑐᕈᑏᑦ ᑖᒃᑯᐊ 

ᑕᕝᕗᖓ ᐃᓐᓇᐃᑦ ᐊᓪᓚᕝᕕᒋᔭᖓᓄᑦ ᐅᓄᖅᓯᒋᐊᕐᓂᐊᖅᑐᑦ $1,873,000.00. ᑖᒃᑯᐊ ᓱᓇᒧᑦ ᑕᐃᒪ 

ᐊᖏᓪᓕᒋᐊᕈᑎᖃᖅᑲᑦ? ᑖᓐᓇ ᐊᐱᖅᑯᑎᒋᔭᕋ ᒥᓂᔅᑕᒧᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᒪ’ᓈᖅᖢᒍ ᐊᐱᖅᓱᖅᑐᖅ. ᑖᒃᑯᐊ ᑮᓇᐅᔭᑦ 

ᐊᖏᓪᓕᒋᐊᕐᓂᐊᕐᓂᕆᔭᐃᑦ ᑕᐅᑐᒃᖢᒋᑦ ᑮᓇᐅᔭᕐᓂᑦ ᐊᐱᕆᓯᒪᒐᑉᑕ, ᑖᒃᑯᐊ ᐃᓐᓇᕐᓄᑦ ᑐᕌᖓᔪᑦ ᓄᓇᒃᑰᕈᑎᑦ. 

ᐃᖏᕐᕋᔫᓪᓗᐊᕐᓂᖏᓐᓄᑦ ᑮᓇᐅᔭᕐᓂᑦ ᐊᑐᐃᓐᓇᕈᐃᓱᐊᖅᖢᑕ ᑕᕝᕘᓇ ᑐᒃᓯᕋᖅᓯᒪᔪᒍᑦ. ᐃᓱᒪᒋᔭᖃᖅᑐᒍᑦ 

ᐸᕐᓇᐃᖅᓯᒪᔪᒍᑦ ᑖᒃᑯᐊ ᑮᓇᐅᔭᑦ ᐊᖏᖅᑕᐅᓂᖅᐸᑕ ᐊᑐᐊᒐᕐᒥᑦ ᑎᑎᕋᕆᐊᓪᓚᓯᓐᓇᕋᔭᖅᖢᑕ.  

 

ᐊᑐᐊᒐᖅ ᐊᖏᖅᑕᐅᓯᒫᓂᓕᖅᐸᓪᓗ ᐊᑐᐃᓐᓇᐅᓂᕋᐃᔾᔪᑎᒥᒃ ᖃᑉᓗᓇᑎᑐᑦ “ᑐᓴᖅᑎᑦᑎᒍᑎ”, ᐱᑕᖃᕋᔭᖅᖢᓂ 

ᓄᓇᕗᑉ ᐃᓗᐊᓂ ᑕᒪᒃᑯᓂᖓ ᓄᓇᒃᑰᕈᑎᓂᑦ ᐊᐅᓚᑦᑎᓱᐊᖅᑐᑦ. ᑮᓇᐅᔭᕐᓂᓪᓘᓐᓃᑦ ᕿᓂᖅᑐᑦ ᑭᖑᓂᐊᖑᑦ 

ᑭᒃᓯᕋᖅᑕᑦᑑᓗᐊᓕᕋᔭᕐᒪᑕ ᐅᕙᑦᑎᓐᓂᑦ. ᑕᐃᒫᒃ ᑕᒪᓐᓇ ᐊᖏᓪᓕᒋᐊᕈᑎᒋᔭᖓ ᑕᕝᕙ. ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᒥᔅᑕ ᒪᐃᓐ. 

 

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᔭᓐᓇᒦᓪᓗ ᒥᓂᔅᑕ. ᑖᓐᓇᐃᓛᑦ ᓄᑖᒥᒡᒎᖅ ᓴᖅᑭᑦᑎᓂᐊᕐᖓᑕ ᐊᓪᓚᕝᕕᐅᔪᒥ, 

ᐊᓪᓚᕝᕕᐅᔪᒃᓴᐅᔪᖅ? ᓇᓗᓇᐃᕆᐊᕈᓐᓇᖅᑭᐅᒃ ᐃᓐᓇᕐᓄᑦ ᑐᕌᖓᔪᑦ ᓴᖅᑭᑕᐅᔪᖅ ᓄᑖᖅ ᐃᓐᓇᕐᓄᑦ ᐊᓪᓚᕝᕕᒃ? 

ᓇᓗᓇᐃᕆᐊᕈᓐᓇᖅᑭᐅᒃ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐃᓐᓇᐃᑦ ᑎᑎᕋᕐᕕᖓ ᑕᐃᓐᓇ 

ᑎᑎᕋᖅᑕᐅᓚᐅᖅᓯᒪᖕᒪᑦ 2025-2026-ᒥ. ᑕᐃᑰᓇ ᑮᓇᐅᔭᖅᑐᕈᑎᒃᓴᖏᑦᑎᒍᑦ ᐸᕐᓇᐅᑎᓕᕐᓂᖏᑎᒍᑦ ᒫᓐᓇ 

ᐃᔨᒋᓂᖅᓴᐅᔪᑦ ᐃᓐᓇᐃᑦ ᑎᑎᕋᕐᕕᖓ ᑕᐃᓐᓇ ᐃᖅᑲᓇᐃᔭᖅᑎᑖᖁᓪᓗᒍ. ᐃᓐᓄᒃᓯᓇᓱᖃᑦᑕᓚᐅᕋᓗᐊᖅᑐᒍᑦ 

ᐃᖅᑲᓇᐃᔮᒥᒃ ᐊᖏᔪᖅᑲᐅᔅᓴᖏᓐᓂᒃ ᑕᐃᒃᑯᐊ ᐃᓐᓇᕐᓄᑦ ᑎᑎᕋᕐᕕᖓᓐᓂ, ᐃᓐᓇᕐᓅᖓᔪᓄᑦ. ᑕᐃᓐᓇ 

ᐃᓐᓄᒃᑕᐅᔪᓐᓇᙱᒻᒪᑦ ᐊᖓᔪᖅᑳᒃᓴᖓ.  

 

ᐱᓕᕆᕕᕗᑦ ᐊᖏᖅᓯᒪᑦᑎᐊᖅᑐᖅ ᐃᓐᓄᒃᓯᓂᕐᒥᒃ ᑖᒃᑯᓂᖓ ᐊᒻᒪ ᑖᒃᑯᐊ ᑎᑎᕋᕐᕕᖓᑦ ᐱᓕᕆᔪᓐᓇᖅᓯᓂᐊᕐᒪᑦ 

ᐱᒻᒪᕆᐅᖕᒪᑦ ᑖᒃᑯᐊ ᑐᑦᑕᕐᕕᐅᓂᐊᕐᒪᑦ ᑎᑎᕋᕐᕕᒃ. ᐃᓕᓴᖅᓯᓯᓪᓗᑕ ᐱᓕᕆᕖᑦ ᐅᓄᖅᑐᒻᒪᕇᑦ ᑲᒪᒋᔭᒃᓴᖃᕐᒪᑕ 

ᐱᔨᔅᓯᕆᐊᖃᖅᑕᖏᓐᓄᑦ ᑖᒃᑯᐊ ᑐᑭᒧᐊᒍᑕᐅᓗᑎᒃ. ᑕᕝᕙᓂ ᑕᐃᑲᓂ ᕿᓂᕋᓱᒃᑐᒍᑦ ᐃᖅᑲᓇᐃᔭᖅᑎᑖᖁᓪᓗᒋᑦ 

ᑖᒃᑯᐊ ᐃᓐᓇᕐᓄᑦ ᑎᑎᕋᕐᕕᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. ᐊᐱᕆᒃᑲᓐᓂᕈᒪᔪᖓ, ᖃᑦᑎᑦ ᑕᐃᒪ ᑕᕝᕙᓂ ᐃᓐᓇᐃᑦ 

ᐊᓪᓚᕝᕕᖓᓂ ᐃᖅᑲᓇᐃᔮᔅᓴᑦ ᑖᒃᑯᐊ ᑎᓴᒪᐅᓪᓗᑎᒃ. ᑕᐃᒪ ᑕᕝᕙᓂ ᖃᑦᑎᐅᕙᑦ ᐃᓐᓄᒃᓯᒪᙱᑦᑐᑦ ᐃᖅᑲᓇᐃᔮᑦ? 

ᖁᔭᓐᓇᒦᒃ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᓐ. 

ᓯᕗᓕᖅᑎ ᐋᕐᓗᒃ ᒪᐃᓐ: ᒫᓐᓇ. ᑕᒪᕐᒥᒃ ᐃᓄᖃᙱᑦᑐᑦ. ᑕᒪᓐᓇ ᐃᓐᓄᒃᓯᒪᙱᓐᓂᕆᔭᖏᑦ ᐃᓱᒫᓘᑎᒋᔭᕗᑦ, 

ᖃᓄᖅᑑᕈᑎᒋᔭᕗᑦ ᒫᓐᓇ ᖃᓄᖅ ᐃᓐᓄᒃᑑᓪᓗᐊᕐᒪᖔᑦ. ᖃᓄᖅ ᐃᑲᔪᖅᑐᖅᑑᓗᐊᕐᒪᖔᑉᑕ 

ᐃᓐᓄᒋᐊᓪᓚᒃᓯᓐᓇᖁᓪᓗᒋᑦ ᐱᓕᕆᐊᒃᓴᑦ. ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᔅᓱᒧᖓ ᓱᓕ ᐃᓐᓇᓕᕆᓂᕐᒧᑦ, ᑖᒃᑯᐊ ᑮᓇᐅᔾᔭᔅᓴᖃᖅᑎᑕᐅᓂᐊᓕᕐᖓᑕ, 

ᓄᓇᓯᐅᑏᓪᓗ ᐊᐅᓚᔾᔪᑎᒋᓂᐊᖅᑕᔅᓴᕆᔭᖏᑦ. ᑕᒪᓐᓇ ᑕᐃᒫᒃ ᐃᓕᖅᑯᓯᖃᐃᓐᓇᕐᓂᐊᓕᖅᑲᑦ ᐃᓐᓇᕐᓅᖓᔪᓂᑦ 

ᑐᕌᖓᔪᓂᓛᒃ ᓱᓇᑐᐃᓐᓇᐃᑦ ᐃᓐᓇᕐᓅᖓᔪᑦ ᑲᔪᓯᐊᑦᑎᐊᖁᓪᓗᒋᑦ ᑕᕝᕙᓴᐃᓐᓇᖅ. ᑖᓐᓇᓕ ᖁᕕᐊᓇᑐᐃᓐᓇᖅᑐᖅ 

ᑕᐃᒃᑯᐊ ᓄᓇᓕᓐᓂ ᑕᒫᓂ ᓄᓇᕗᑉ ᐃᓗᐊᓂ ᓄᓇᓯᐅᑎᑖᖅᓯᒪᔪᐃᑦ ᐊᐅᓚᔾᔪᑎᔅᓴᖃᕐᓂᐊᕐᕙᓗᓕᕐᖓᑕ.  

 

ᑕᐃᒪ ᐃᖅᑲᓇᐃᔭᖅᑏᑦ ᐃᖅᑲᓇᐃᔭᖅᑎᒧᑦ ᑭᓯᐊᓂ ᐃᖏᕐᕋᑎᑕᐅᓂᐊᕐᒥᒻᒪᑦ ᑕᒪᒃᑯᐊ ᓄᓇᓯᐅᑏᓪᓘᓐᓃᑦ 

ᐃᓐᓇᐃᓘᓐᓃᑦ. ᖃᓄᖅ ᑕᐃᒪ ᐃᖅᑲᓇᐃᔭᖅᑏᑦ ᓱᓇᓪᓚᕆᒻᒥᑦ ᐱᓕᕆᖃᑦᑕᓂᐊᕐᖓᑕ ᑐᑭᓯᐅᒪᑦᑎᐊᓛᕐᖓᑕ 

ᐃᓐᓇᐃᑦ ᑕᖅᑲᒃᑯᑦ ᐱᔾᔪᔾᔭᐅᓇᓱᓐᓂᕐᒥᓂᑦ, ᓇᓗᓇᐃᖅᓯᒋᐊᒃᑲᓐᓂᕈᓐᓇᖅᑭᑦ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᐅᕙᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᒫᓐᓇ ᖃᓄᓪᓚᕆᒃ ᐋᖅᑭᒃᓯᒪᓂᐊᕐᒪᖔᑖ ᐅᖃᕐᓂᖅ ᐊᔪᖅᖢᖓ, 

ᐱᔾᔪᑎᒋᑉᓗᒍ ᓄᓇᓖᑦ ᐊᔾᔨᒌᙱᓐᓂᕆᔭᖏᑦ.  

 

ᓄᓇᓖᑦ ᐃᓚᖏᑦ ᐃᒻᒪᖄ ᕼᐋᒻᒪᓚᒃᑯᑎᒍᑦ ᓄᓇᒃᑰᕈ’ᒥ ᐊᐅᓚᑦᑎᓱᐊᕐᓂᕐᒥᒃ ᐱᑕᖃᖅᓯᓇᕆᐊᖃᖅᖢᑎᒃ 

ᐅᕝᕙᓘᓐᓃᑦ ᐊᓯᐊᓂᒃ ᓄᓇᓕᓐᓂ ᓇᖕᒥᓂᖅ ᐱᓕᕆᕝᕕᐅᔪᖅ ᑎᒍᒥᐊᖔᕈᐊᕋᔭᕐᓂᖅᐸᑦ. ᐅᕝᕙᓘᓐᓃᑦ ᑕᒪᒃᑯᐊ 

ᑲᑎᒪᔨᐊᓛᖑᑦᑕᖅᑐᑦ ᖃᑉᓗᓈᑎᑐᑦ ᑮᓇᐅᔭᓕᐅᕋᓱᐊᖅᑎᐅᙱᑦᑐᑦ ᑲᑎᒪᔨᐊᓛᑦ ᑮᓇᐅᔭᓕᐅᓂᓗᙱᑦᑐᑦ 

ᐊᐅᓚᑦᑎᓱᐊᕋᔭᕐᓂᖅᐸᑕ. 

 

ᑖᓇ ᐊᑐᐊᒐᖅ ᐋᖅᑭᓯᒪᓂᓗ’ᓂᐊᕋᑉᑎᒍᑦ ᑮᓇᐅᔭᑦ ᐊᖏᖅᑕᐅᓂᖅᐸᑕ, ᐋᖅᑭᒃᓯᒪᓂᓗ’ᓂᐊᒐᕗᑦ ᓄᓇᓖᑦ 

ᐊᔾᔨᒌᙱᓐᓂᖏᑦ ᐃᓱᒪᒋᒋᐊᕐᓗᒋᑦ, ᐊᒻᒪ ᑮᓇᐅᔭᕐᓂᒃ ᐃᑲᔫᑎᒃᓴᓂᑦ ᑐᓂᓯᓱᐊᕐᓗᑕ ᒐᕙᒪᒃᑯ’ᓄᑦ 

ᑎᒍᒥᐊᖅᑕᐅᙱᒃᑲᓗᐊᖅᐸᑕ ᑖᒃᑯᐊ ᓄᓇᒃᑰᕈᑏᑦ ᖃᓄᐃᒋᙱᖦᖢᑎᒍᑦ. ᒪ’ᓇ, ᐃᒃᓯᕙᐅᑖᖅ. 

 

ᐃᔅᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. ᐊᖏᕇᕋᓗᐊᖅᑐᖓᓕ ᑖᒃᑯᓂᖓ ᐅᖃᐅᓯᕆᔭᑦᑎᓐᓂᒃ 

ᐃᓵᒃᑲᓐᓂᓛᕆᓪᓗᖓᓗ ᓂᕈᐊᕈᑕᐅᓕᖅᑲᑦ.  

 

ᐅᓇ ᐊᐱᖅᑯᑎᒋᒃᑲᓐᓂᕈᒪᔭᕋ ᑐᑭᓯᑦᑎᐊᕐᓂᐊᕋᑦᑕ ᐱᓕᕆᕝᕕᐅᔪᑦ ᑖᓐᓇ 2026-2030 ᐸᕐᓇᓯᒪᔭᖏᓐᓂᒃ 

ᓇᓗᓇᐃᖅᓯᓯᒪᔪᖃᕐᖓᑦ ᑕᕝᕙᓂ 2026-2027 ᑮᓇᐅᔭᖅᑐᕐᓇᐅᔪᒥ ᓴᖅᑮᓂᐊᖅᑐᑎᒃ (ᑐᓵᔨᑎᒎᓕᖅᑐᖅ) ᓴᓇᓗᑎᑦ 

ᑖᒃᑯᓂᖓ ᓄᓇᓯᐅᑎᓄᑦ ᐊᑐᖅᑕᐅᔪᓐᓇᕐᓗᑎᑦ ᐱᓕᕆᔾᔪᑎᒃᓴᓂᑦ. (ᑐᓵᔨᑎᒎᕈᓐᓃᖅᑐᖅ) ᑕᕝᕙᓂ ᐃᓗᐊᓂᒃ 

ᐱᓕᕆᔾᔪᑎᐅᓂᐊᖅᑐᑦ, ᐃᓛᒃ ᐱᓕᕆᔪᒫᕐᓂᐊᕐᓂᐅᑉ ᑮᓇᐅᔭᖅᑐᓚᖓᒥᒻᒪᑦ ᑖᓐᓇ ᑖᔅᓱᒪᑉ ᐃᓚᒋᕙᓪᓚᐃᙱᒻᒪᐅᒃ 

ᐅᖃᐅᓯᕆᕋᑖᖅᑕᑦᑕ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᔅᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᖅ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᓐᓇ ᑕᕝᕙ ᐊᑎᖓ ᑖᒃᑯᐊ ᐃᑲᔪᖅᑐᐃᔾᔪᑏᑦ 

ᓄᓇᓯᐅᑎᖏᑦ ᐃᑲᔪᖅᑐᐃᔾᔪᑏᑦ, ᐱᓕᕆᔾᔪᑎᖓ ᑕᐃᒃᑯᓂᖓ ᑕᕝᕙᓂ ᓴᓇᔪᒪᔪᒍᑦ ᑐᒃᓯᕋᐅᑎᒃᓴᓄᑦ ᑮᓇᐅᔭᓂᑦ 

ᐱᔪᒪᓇᓱᒍᑎᓂᒃ ᐊᑐᐊᒐᕆᓂᐊᖅᑕᖏᓐᓂᒃ ᑕᐃᒃᑯᐊ ᑐᒃᓯᕋᕈᓐᓇᕐᓂᐊᕐᒪᑕ ᑕᐃᒃᑯᐊ ᐊᖏᖅᑕᐅᓯᒪᔪᑦ 

ᐱᓇᓱᖃᑕᐅᔪᑦ ᓄᓇᓕᖕᓂᑦ ᐊᐅᓚᑦᑎᓂᐊᕐᒪᑕ ᓄᓇᓯᐅᑎᓂᑦ ᐃᓐᓇᑐᖃᕐᓄᑦ, ᑖᓐᓇ ᐊᔾᔨᑐᐃᓐᓇᖓ 

ᐃᓐᓇᑐᖃᕐᓄᑦ ᓄᓇᓯᐅᑎᓄᑦ ᓅᒃᑕᐅᑎᒃᓴᐃᑦ.  

ᐃᓐᓇᑐᖃᑐᐃᓐᓇᐅᙱᑦᑐᓄᑦ, ᑭᓯᐊᓂ ᑕᐃᒃᑯᐊ ᐅᓯᔭᐅᔭᕆᐊᖃᖅᑐᑦ ᑕᒪᒃᑯᐊ ᑎᒥᒥᒍᑦ ᐱᒡᒐᕈᑎᖃᖅᑐᑦ 

ᐅᓯᑲᖅᑕᑦᑕᐅᔾᔪᑎᒃᓴᖏᓐᓂᒃ ᐃᓐᓇᐅᔪᑦ. ᑕᐃᒪᐃᑦᑐᑦ ᐃᑲᔪᖅᑕᐅᒐᔭᕐᒥᔪᑦ ᑖᒃᑯᑎᒎᓇᖅ ᓄᓇᓯᐅᑎᒃᑯᑦ ᐃᓐᓇᕐᓄᑦ 

ᐊᒻᒪᓗᑦᑕᐅᖅ ᑭᒃᑯᑐᐃᓐᓇᕐᓄᑦ ᑐᕌᖓᔪᖅ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓐᓇᐃᑦ ᐃᑉᐱᒋᔭᐅᑦᑎᐊᖁᓪᓗᒋᑦ ᐃᓐᓇᕈᖅᑎᓪᓗᒋᑦ 

ᐃᓐᓇᑐᖃᐃᑦ ᐸᕐᓇᐅᑎᖓᓐᓄᑦ ᑲᒪᓂᕐᒧᑦ ᓴᖅᑭᑕᐅᓚᐅᕐᒪᑦ ᒪᓕᒐᓕᐅᕐᕕᖕᒥ ᒫᑦᓯ 7, 2024-ᒥ 

ᐱᕙᓪᓕᐊᓂᕆᔭᖏᓐᓄᑦ ᐅᓂᒃᑳᑦ ᐊᑐᓕᖅᑎᑦᑎᕙᓪᓕᐊᕐᓂᕐᒧᑦ ᐸᕐᓇᐅᑎ ᓴᖅᑭᑕᐅᓚᐅᕐᒪᑦ ᒪᓕᒐᓕᐅᕐᕕᖕᒥ ᒫᑦᓯ 5, 

2025-ᖑᑎᓪᓗᒍ. ᑭᖑᓪᓕᕐᒥᓪᓕ ᐱᕙᓪᓕᐊᓂᕆᔭᖏᓐᓄᑦ ᐅᓂᒃᑳᑦ ᓴᖅᑭᑕᐅᔪᒫᖅᐸᑦ ᒪᓕᒐᓕᐅᕐᕕᖕᒥ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᖅ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᒫᓐᓇᐅᔪᖅ ᑖᓐᓇ ᐃᔨᒋᓂᖅᓴᐅᔪᒍᑦ 

ᐃᖅᑲᓇᐃᔭᖅᑎᑖᕈᒪᓪᓗᑕ ᐃᓐᓇᕐᓄᑦ ᐃᓐᓇᓕᕆᓂᕐᒧᑦ ᑎᑎᕋᕐᕕᒃᓴᖅ, ᑎᑎᕋᕐᕕᒃ. ᑖᓐᓇ ᐱᔾᔪᑎᒋᓪᓗᒍ 

ᑎᑎᕋᕐᕕᒃᓴᖓᓂᒃ ᐃᓐᓇᕐᓄᑦ ᐃᓐᓄᒃᓯᒪᙱᒻᒪᑕ ᑭᖑᓪᓕᕐᒥᒃ ᐅᓂᒃᑳᑦ ᓴᖅᑭᑕᐅᓛᕐᓂᐊᕐᓂᖓ ᓇᓗᓈᕿᔪᖅ ᒫᓐᓇ.  

 

ᐃᖅᑲᓇᐃᔭᕈᒪᒐᑦᑕ ᑐᖏᓕᕇᑦᑕᖅᑐᒃᑯᑦ ᐱᓕᕆᓗᑕ ᑐᑭᓯᑦᑎᐊᖅᑐᒍᑦ ᐅᓄᖅᑐᐊᓘᖕᒪᑕ ᐱᒻᒪᕆᐊᓗᐃᑦ ᐸᕐᓇᐅᑏᑦ 

ᐃᓗᐊᓂ ᑎᑎᕋᖅᑕᐅᓯᒪᖕᒪᑕ ᓄᑖᕈᕆᐊᖅᑕᐅᑉᐸᑕ ᐱᒻᒪᕆᐅᒻᒪᑦ ᐊᑑᑎᖃᖅᖢᓂᓗ. ᑭᓯᐊᓂ, 

ᐃᖅᑲᓇᐃᔭᖅᑎᑭᒃᓴᕐᓂᕐᒧᑦ ᑕᐃᒪᓐᓇ ᑭᖑᕙᕆᐊᖅᓯᒪᕗᖅ ᑖᒃᑯᐊ ᓴᖅᑭᑕᐅᓂᒃᓴᖓ ᑖᒃᑯᐊ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕ: ᖁᔭᓐᓇᒦᒃ. ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᐅᑉ ᑎᑎᖅᑲᖓ ᓴᖅᑭᑕᐅᓚᐅᕐᒪᑕ ᒪᓕᒐᓕᐅᕐᕕᖕᒥ 

ᓄᕖᕝᕙ 8, 2022-ᒥ ᑲᑎᒪᔾᔪᑕᐅᓪᓗᑎᑦ ᓴᖅᑭᖅᑕᐅᓚᐅᕐᒪᑕ. ᑎᑎᕋᖅᓯᒪᓪᓗᑎᒡᓗ ᓯᕗᓪᓕᐅᔾᔭᐅᓯᒪᔪᓂᒃ ᐊᑐᓂ 

ᒥᓂᔅᑕᐃ ᑲᒪᔾᔪᑎᒃᓴᖏᖕᓂᒃ ᐸᕐᓇᒃᓯᒪᔪᑦ ᒥᓂᔅᑕᐃᑦ ᑎᓕᓯᔾᔪᑎᖏᑦ ᐸᕐᓇᒃᓯᒪᕚᑦ ᑐᓂᓯᓂᐊᕐᓂᕋᕐᓗᑎᒃ 

ᑎᑎᖅᑲᓂᒃ ᒫᓐᓇ ᒥᓂᔅᑕᕆᔭᐅᔪᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᒃᑯᐊ ᕿᒥᕐᕈᓇᒃᑕᕗᑦ ᑐᓂᓯᖃᑦᑕᕐᓂᖅ 

ᑎᑎᖅᑲᓂᒃ ᑎᓕᓯᔾᔪᑎᓂᒃ ᒫᓐᓇ ᐸᕐᓇᒃᓯᒪᔪᒍᑦ ᑐᓂᓯᓂᐊᕋᑦᑕ ᑎᓕᓯᔾᔪᑎᓂᒃ ᑎᑎᖅᑲᓂᒃ ᐊᔾᔨᒋᙱᐊᕐᔪᒃᑕᖓᒍᑦ 

ᐱᓇᓱᒃᑲᑦᑕ ᐊᒡᓚᒡᕕᐅᑉ ᐃᓗᐊᓂ ᑎᑎᖅᑲᖁᑎᓂᒃ. ᐸᕐᓇᒃᓯᒪᔪᒍᑦ ᒫᓐᓇ. ᓴᖅᑭᑦᑎᖃᑦᑕᔾᔮᙱᑲᐃᓐᓇᖅᑐᒍᑦ 

ᑖᒃᑯᓂᖓ ᒪᓕᒐᓕᐅᕐᕕᖕᒥ.  

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐃᓐᓇᕐᓄᑦ ᓄᓇᓯᐅᑏᑦ ᒥᒃᓵᓄᑦ ᒐᕙᒪᒃᑯᑦ ᓂᐅᕕᓚᐅᖅᑐᑦ 

ᐅᑭᐅᓂᒃ ᖄᖏᖅᑐᓂᑦ. ᑭᓯᐊᓂ, ᒪᑯᐊ ᓲᕐᓗᒃ ᖃᑉᓗᓈᑐᑦ ᑕᐃᓇᔭᕈᒃᑯ ᐋᖅᑭᐅᒪᑎᑦᑎᔾᔪᑎᖏᑦ, ᓴᓇᔭᕆᐊᖃᖅᑐᑦ 

ᐊᒃᓴᓗᐊᖓᓘᓐᓃᑦ ᐊᑦᔭᕈᕆᐊᖃᓕᖅᐸᑦ, ᐅᐊᔭᖓ ᐊᓯᔾᔨᖅᑕᐅᓗᓂ ᐊᒻᒪᓗ ᐅᑭᐅᖅᑕᖅᑐᕐᒥᐅᑕᐅᔪᒍᑦ ᓲᕐᓗᒃ 

ᖃᑉᓗᓈᑐᑦ ᓄᓇᓯᐅᑎᒃᑯᕖᑦ ᑕᒪᒃᑯᐊᕋᓗᐃᑦ ᐃᓱᒪᒋᔭᕆᐊᖃ’ᒪᑕ ᖃᓄᖅᑑᕈᑕᐅᔭᕆᐊᖃᕐᓂᐊᖅᖢᑎᑦ. ᑖᒻᓇᓕ 

ᖃᓄᖅ ᐋᖅᑭᒃᓱᕆᐊᕐᓂᐊᖅᐱᐅᒃ ᑖᑉᓱᒪᑉ ᒥᒃᓵᓄᑦ? ᒪ’ᓇ, ᐃᒃᓯᕙᐅᑖᖅ. 

 



ᐱᖓᔪᐊ, ᔫᓂ 10, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᐄ’, ᑖᑉᑯᐊ ᐃᓱᒪᒋᖃᓯᐅᑎᒋᐊᖃᕐᓂᐊᕋᑉᑎᒍᑦ ᑖᓐᓇ ᐊᑐᐊᒐᖅ, 

ᖃᓄᖅ, ᓄᓇᒃᑰᕈᑎᓄᑦ ᑐᕌᖓᓂᐊᖅᑐᑦ ᐃᓛᒃ, ᐊᐅᑉᓛᖅᑑᓗᐊ’ᓂᐊᕐᓂᖏᖕᓄᑦ ᑐᕌᖓᔪᑦ ᑖᒃᑯᐊ ᑮᓇᐅᔭᐃᑦ 

ᐱᓕᕆᔨᓄᐃᓐᓇᖅ ᑐᕌᖓᒋᐊᖃᕐᓂᐊᙱᑐᑦ ᓄᓇᒃᑰᕈᑏᑦ ᖃᓄᐃᑦᑕᐃᓕᐅ− ᖃᓄᖅ, ᐊᐅᓪᓛᑦᓯᐊᕆᐊᖃᕐᓂᖏᑕ 

ᒥᑦᓵᓄᑦ.  

 

ᑕᒪ’ᓇ ᐃᓚᒋᔭᐅᒋᐊᖃᕐᓂᐊ’ᒪᑦ. ᐅᖃᐅᓯᓕᕆᖅᖢᒍ ᐃᓗᓕᓗᒃᑖᖏᓗ ᑕᐅᑐᓕᖅᖢᒋᑦ ᐱᔭᕆᐊᑐᕐᓚ’ᖕᒪᑦ ᑕᒪᓐᓇ 

(ᑐᓵᔨᑎᒎᓕᖅᑐᖅ) ᐊᔾᔨᒌᙱᑦᑐᑦ ᒪᓕᒋᐊᖃᖅᑐᑦ ᒪᓕᑦᑐᒋᑦ ᓴᓇᒋᐊᓕᓐᓄᑦ, ᓇᒥᓪᓗ ᐃᓂᑦᓴᖃᕆᐊᖃᕐᓂᖏᖕᓄᑦ, 

ᐊᒻᒪᓗ ᓚᐃᓴᓐᓯᖃᕆᐊᖃᕐᓂᑦᑕᐅᖅ, ᐃᖅᑲᓇᐃᔭᖅᑏᓪᓗ ᐊᒻᒪ ᓇᓪᓕᐅᒃᑯᒫᖅᓯᐅᑏᑦ. 

 

ᑕᒪᒃᑯᐊ ᐃᓗᓕᑯᓗᖏᑦ ᑕᑯᓕᕋᕕᒋᑦ ᐊᐅᓚᑦᓯᓂᐊᕐᓗᓂ ᐃᖏᕐᕋᔾᔪᑎᒥᒃ ᐅᓯᔾᔪᑎᒻᒥᒃ ᓄᓇᓕᐅᔪᒥ, 

ᐃᖅᑲᓇᐃᔮᑦᓴᓕᒻᒪᕆᐊᓘᒻᒪᑦ. ᐃᓚᒋᔭᐅᒍᒪᓪᓗᐊᖅᐳᒍᑦ ᐃᑲᔪᖅᑐᐃᒍᒪᑦᓯᐊᖅᐳᒍᑦ, ᐱᔨᔅᓯᕋᐅᑎᐅᔪᒥᒃ ᑕᒪᑐᒪᙵᑦ. 

ᐱᒋᐊᙵᐅᑎᐅᖅᑰᖅᐳᖅ ᑖᓐᓇ. ᑲᔪᓯᒍᑎᐅᑦᓴᐃᓐᓇᕐᓗᓂ ᒐᕙᒪᐅᓚᐅᖅᑐᓄᑦ ᐱᒋᐊᖅᑎᑕᐅᓚᐅᖅᑐᖅ. 

ᐱᔪᒪᓂᖃᑦᓯᐊᖅᑐᖅ ᖃᐅᔨᒪᕗᒍᑦ ᓄᓇᓕᓐᓂ ᓄᓇᓕᓕᒫᓂᐅᙱᑉᐸᑦ ᐱᔨᔅᓯᕋᐅᑎᒧᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᓯᖏᓐᓂᒃ ᐊᐱᖅᑯᑎᑦᓴᖃᖅᐹᑦ? ᑖᒃᑯᐊ 

ᐊᖓᔪᖅᑲᐅᕕᒻᒧᑦ, ᐃᓐᓇᒃᑯᕕᑉ ᐊᓪᓚᕝᕕᖓᓐᓄᑦ. ᒥᔅᑕ ᖃᒪᓂᖅ. 

 

ᖃᒪᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᖓ ᒥᓂᔅᑕᐅᔪᑦ ᐱᓕᕆᑎᑦᓯᒍᑎᐅᔪᑦ ᑎᑎᖅᑲᖅ 

ᓴᖅᑭᑕᐅᔪᒫᖅᐸ ᒪᓕᒐᓕᐅᕐᕕᒻᒧᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᒪᓂᖅ, ᒥᓂᔅᑕᐅᑉ ᑭᐅᕌᓂᖅᑲᐅᒻᒪᒍ. ᐊᐱᖅᑯᑎᑦᓴᖃᒃᑲᓐᓂᖅᑐᑎᑦ? 

ᐊᑏ, ᑲᔪᓯᒋᑦ, ᒥᔅᑕ ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇᓕᑭᐊᖅ ᐊᐱᕆᔭᐅᖅᑲᐅᒋᕗᖃᐃ? (ᑐᓵᔨᑎᒎᓕᖅᑐᖅ) ᐱᓕᕆᕝᕕᔅᓯ 

2026-2027 ᑮᓇᐅᔭᖅᑐᕈᑎᑦᓴᐃᑦ ᐅᖃᖅᓯᒪᕗᑦ ᐱᔨᑦᓯᕋᕐᓂᕐᒧᑦ ᑳᓐᑐᕌᒃᑦ−ᑕᐅᕙᑦᑐᓄᑦ $72 ᑕᐅᓴᓐ ᑮᓇᐅᔭᐃᑦ 

2025-2026−ᒥᓂᑦ? $2,170,000.00-ᖑᓕᖅᖢᓂ. 2025-2026 ᐊᕐᕌᒍᖓᓂ ᑖᓐᓇ 161.2%-ᒥ ᐊᖏᓪᓕᒋᐊᕐᒪᑦ. 

ᑭᑐᑦ ᐱᓪᓗᒍ ᐊᑭᑦᑐᕆᐊᖅᐹ ᐊᖏᓪᓕᒋᐊᖅᐹ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᓐᓇ ᐅᓄᖅᓯᒋᐊᓚᕿᔪᖅ ᐊᑐᐃᓐᓇᐅᒍᓐᓇᖅᑐᑦ 

ᐃᖏᕐᕋᔾᔪᑎᑦᓴᓄᑦ ᐊᑐᐃᓐᓇᐅᒍᓐᓇᖅᑐᑦ ᐃᖏᕐᕋᔾᔪᑎᑦᓴᒧᑦ ᐱᓇᓱᒃᑕᐅᔪᒧᑦ. ᒫᓐᓇᐅᔪᖅ ᑮᓇᐅᔭᖅᑐᕈᑎᑦᓴᐃᑦ 

ᓴᓂᕐᕙᖅᑕᐅᓯᒪᔪᑦ ᐱᒋᐊᙵᐅᑎᖓᓂᒃ ᑮᓇᐅᔭᖅᑑᑎᒋᒋᐊᙵᐅᑕᐅᓚᐅᖅᓯᒪᔪᓂᒃ. 

 

ᐊᑐᐊᒐᐃᑦ ᑕᕝᕙ ᐱᔭᕇᖅᓯᒪᓕᕈᑦᑎᒍᑦ ᒪᑐᐃᕐᓗᒋᓪᓗ ᑐᑦᓯᕋᕈᑎᐅᒍᓐᓇᖅᑐᐃᑦ ᐊᑑᑎᖃᒻᒪᕆᓐᓂᐊᕐᒪᑦ ᐅᕙᑉᑎᒻᓄᑦ 

ᓱᖅᑯᐃᖅᓯᕈᑎᒋᓗᒍ ᖃᑦᓯᑦ ᑮᓇᐅᔭᖅᑖᕈᑎᖃᖃᑦᑕᓂᐊᖅᐸᑕ ᓄᓇᓕᒻᒥ. ᑕᓪᓕᒪ ᕙᓰᑦ ᓂᐅᕕᖅᑕᐅᓚᐅᖅᓯᒪᔪᑦ 

ᓇᒻᒥᓂᖃᖅᑑᔪᓄᑦ. ᑲᔪᖏᖅᓴᐃᑎᒋᓚᐅᖅᑕᖏᑕ ᒐᕙᒪᐅᓚᐅᖅᑐᑦ. ᑭᓯᐊᓂ, ᓄᓇᒃᑰᑎᒃᑲᓐᓃᑦᑕᐅᖅ 

ᐊᐅᓚᑕᐅᕙᒻᒥᔪᑦ ᕼᐊᒻᓚᒃᑯᓐᓄᑦ ᐊᓯᖏᓐᓄᓘᓐᓃᑦ.  

 

ᐊᑐᐊᒐᖃᓕᕈᑦᑕ ᑐᓴᐅᒪᑎᑦᓯᕐᓗᑕᓗ ᑐᑦᓯᕋᕈᑕᐅᔪᓐᓇᕐᓂᖓᓂᒃ ᐃᓕᕝᕚᓪᓕᕈᑎᒋᓛᖅᑰᖅᑕᕗᑦ ᑭᒃᑯᑦ ᐊᐅᓚᑦᓯᕙᑦ 

ᐱᔨᔅᓯᕋᐅᑎᓂᒃ ᑭᒃᑯᓪᓗ ᐃᑲᔪᖅᑕᐅᓇᓱᒃᐸᑦ? ᓱᖅᑯᐃᖅᓯᕈᑎᒋᓂᐊᕋᑉᑎᒍᑦ ᖃᑦᓯᑦ ᑮᓇᐅᔭᖅᑐᕈᑕᐅᖃᑦᑕᓛᕐᒪᖔᑦ 

ᐊᕐᕌᒍᓂᒃ ᐊᒡᒋᖅᑐᓂᑦ ᐱᔪᒪᓂᖏᑦ ᑕᖅᑳᓂ ᒪᓕᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᑯᙱᑕᐃᓐᓇᕋᒪ ᐊᐱᖅᑯᑎᑦᓴᖃᒃᑲᓂᕐᓂᒃ. ᒥᔅᑕ ᒪᐃᒃ. 

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᒃᑯᐊ ᐊᐅᓚᔾᔭᒋᐊᕈᒪᔭᖏᑦ ᑕᕝᕙᓃᒻᒪᑦ 2026-2027 ᓴᖅᑮᔪᒪᔪᕐᔫᔮᖅᑐᑦ 

ᓄᓇᕗᑦ ᒐᕙᒪᒃᑯᑦ ᐊᓪᓚᕝᕕᑖᕐᓗᑎᑦ ᐋᑐᕚᒥ. ᑖᓐᓇ ᑕᒫᓂ ᐸᕐᓇᐅᑎᒋᔭᖓᓂᒃ ᑕᒪᑐᒪᓂ ᐊᑐᖅᑕᑎᓐᓂ 

ᖃᓄᐃᓕᖓᒻᒪᖔᖅ ᑐᑭᓯᑎᑦᑎᒋᐊᕈᓐᓇᖅᑳ ᒥᓂᔅᑕ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᓱᓕ ᖃᐅᔨᓴᖅᐸᓪᓕᐊᓕᑕᐃᓐᓇᕋᑉᑕ ᑖᓐᓇ 

ᐱᓪᓗᒍ. ᑕᐅᑐᒃᑲᓗᐊᖅᐳᒍᑦ ᐊᓪᓚᕝᕕᑦᓴᒥᒃ ᐋᑐᕚᒥ ᐊᑑᑎᖃᕋᔭᖅᑐᒥᒃ ᐊᓪᓚᕝᕕᑦᓴᒥᒃ ᒐᕙᒪᑦᑎᓐᓄᑦ. ᑕᑯᔭᒐᕈᑉᑕ 

ᑎᒥᐅᔪᐃᑦ  

ᑮᓇᐅᔭᖅᑖᕋᓱᑉᐸᑦᑐᑦ ᐊᒻᒪᓗ ᓯᕗᓕᖅᑎᐅᔪᑦ ᑕᑯᑉᓗᒋᑦ ᐋᑐᕚᓕᐊᕋᔪᒻᒪᑕ ᐱᓇᓱᒃᑐᓂᒃ ᒐᕙᒪᑐᖃᒃᑯᓐᓂᒃ 

ᐱᓗᐊᖅᑐᖅ ᑲᑎᖃᑎᖃᕆᐊᖅᑐᖅᖢᑎᑦ. 

 

ᐃᓱᒪᓕᐅᖅᓯᒪᓪᓚᕆᙱᑦᑐᒍᑦ ᑖᓐᓇ ᐱᓪᓗᒍ. ᑭᓯᐊᓂ ᑕᐃᒪᐃᑦᓱᓐᓇᑐᐃᓐᓇᕆᐊᖃᕐᒪᑦ ᖃᐅᔨᒐᓱᑉᐳᒍᑦ ᖃᓄᖅ 

ᑕᐃᒪᐃᒍᓐᓇᕋᔭᕐᒪᖔᑉᑕ ᐃᖏᕐᕋᑦᓯᐊᓂᖅᓴᐅᔪᒥᒃ ᐊᑑᑎᖃᑦᓯᐊᕋᓗᐊᕐᒪᖔᓪᓘᓐᓃᑦ ᒐᕙᒪᑦᑎᓐᓄᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᔭᓐᓇᒦᒃ ᒥᓂᔅᑕ. ᑖᓐᓇᑦᑕᐅᖅ ᐱᒻᒪᕆᒋᔭᐅᖏᓐᓇᖅᑑᔮᖅᑐᖅ 

ᐊᐅᓚᔾᔭᒋᐊᖅᑕᐅᒍᓐᓇᕐᒥᔪᖅᑕᐅᖅ 2026-2027 ᐅᖃᐅᓯᖃᖅᑐᖓ ᐱᓕᕆᐊᑦᓴᓪᓗᐊᑕᕆᔭᖓᓂᒃ ᐃᓗᐊᓂ.  

 

ᑖᓐᓇ ᑲᔪᓯᑎᑕᐅᕙᓪᓕᐊᓗᓂ ᓄᓇᕗᑦ ᐅᑭᐅᖅᑕᖅᑐᖓᓂ ᓴᐳᒻᒥᔭᐅᓂᖓ. ᐊᒻᒪᓗ ᑖᒃᑯᓂᖓ ᓄᓇᕗᑦ 

ᑐᙵᕕᒃᑯᓐᓂ ᖃᓄᖅᑑᖃᑎᖃᕈᒫᕐᓂᐊᖅᑑᔮᖅᑐᑦ ᐅᖃᖅᓯᒪᒻᒪᑦ ᑕᐃᒫᒃ. ᑖᓐᓇ ᑐᑭᓯᓇᖅᓯᑎᒃᑲᓐᓂᕈᓐᓇᖅᑭᐅᖅᑲᐃ 

ᒥᓂᔅᑖ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᓄᓇᕗᒻᒥ ᐅᑭᐅᖅᑕᖅᑐᒥ ᓄᓇᖃᕐᓂᖅ 

ᓴᐳᔾᔨᓂᕐᓗ ᐋᖅᑭᑦᑕᐅᓯᒪᔪᖅ ᑭᖑᓪᓕᖅᐹᕐᒥᓪᓗ ᐋᖅᑭᑦᑕᐅᔪᓪᓗᓂ ᒐᕙᒪᐅᓚᐅᖅᑐᓄᑦ. ᐸᕐᓇᒍᑎᐅᔪᖅ ᑲᑐᑕᐅᓗᓂ 

ᐋᕿᑕᐅᓯᒪᔪᖅ ᓴᕿᑕᐅᓗᓂᓗ, ᐃᓱᒪᒋᔭᐅᓯᒪᔪᖅ ᑕᐅᑐᓪᓗᐊᑕᓕᖅᐳᓪᓗ ᐃᕕᖅᑎᒐᓱᓕᖅᑐᓂᔾᔪᒃ ᑖᓇ ᐸᕐᓇᐅᑎ. 

 

ᐅᖃᕈᒪᓪᓗᖓᓗᖃᐃ ᐅᑭᐅᖅᑕᖅᑐᒥ ᓴᐳᔾᔨᓂᕐᒧᑦ ᓄᓇᖃᕐᓂᖅ ᕿᓚᒥᕈᓘᔮᖅᑐᖅ ᐱᕙᓪᓕᐊᓚᕆᒪᑕ ᒐᕙᒪᑐᖃᒃᑯᑦ 

ᐱᕙᓪᓕᐊᓂᖏᑦ, ᐃᓱᒪᓕᐅᖅᐸᓐᓂᖏᓪᓗ ᓲᕐᓗᒃ ᐊᐅᓚᔪᓄᑦ ᐃᑲᔪᕐᕕᐅᔪᓐᓇᖅᑐᓂᒃ ᓴᓇᔭᐅᒍᓐᓇᖅᑐᓂᓪᓘᓐᓃᑦ 

ᐊᖏᔫᑎᓄᑦ ᐊᑑᑎᖃᕋᔭᖅᑐᓄᑦ. ᓴᓇᒋᐊᓕᓐᓄ ᑕᕝᕙ ᑮᓇᐅᔭᐃᑦ ᐃᒻᒪᖃ ᓄᓇᕗᑦ ᒐᕙᒪᑯᓐᓄ ᑐᓂᔭᐅᓇᔭᖅᑐᑦ 

ᐊᓯᖏᑦ ᐊᓯᑦᑎᓄᓪᓘᓐᓃᑦ. 

 

ᑕᑯᒑᖓᒃᑯᑦ ᐸᕐᓇᒍᑎᐅᔪᖅ ᐱᑐᖃᐅᒐᓚᓕᕋᓗᐊᖅᖢᓂ 2025-ᒥ ᑕᐅᑐᒃᑕᐅᓚᐅᖅᑐᒥᒃ ᐱᕙᓪᓕᐊᓚᕆᖂᓕᕐᒪᑦ. 

ᐅᓐᓂᖅᓯᐅᕐᓗᖓᓗ ᓱᒃᑲᓕᔪᒥᒃ ᐱᕙᓪᓕᐊᔪᒪᕇᑦ ᓴᐳᓐᓂᐊᕐᓂᕐᒧᑦ ᓄᓇᖃᓂᕋᓂᕐᒧᑦ. ᐃᓗᖏᖅᓱᑦᑎᐊᖅᖢᓂᓗ 

ᐃᖅᑲᓇᐃᔭᖅᑎᖃᖅᖢᑕ ᐱᓕᕆᔨᖁᑎᖃᖅᖢᑕᓗ ᑐᖓᕕᑯᓐᓄᑦ. ᑖᓇ ᐅᖃᕈᒪᕋᑖᕆᓪᓗᒍ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑖᓇ ᑭᖑᓕᖅᐹᖑᓕᕐᒥᔪᖅ ᐊᐱᖁᑎᔅᓴᖏᓐᓂ ᐅᕙᖓ. ᑖᒃᑯᐊ ᓱᓕᑲᓐᓂᖅ 

ᐊᐅᓚᔾᔭᐸᓪᓕᐊᓂᐊᕐᕙᓗᑦᑐᑦ ᑕᒫᓂ 2026-2027-ᒥ. ᖃᐅᔨᓴᖅᐸᓪᓕᐊᓗᑎᑦ ᑕᕝᕗᖓ ᓴᖅᑭᐸᓪᓕᐊᒍᓇᕐᒪᖔᑦ, 

ᑕᒪᓐᓇ ᓄᓇᓕᓐᓂ ᖃᐅᔨᒋᐊᖃᑕᕐᓂᖅ ᐊᐅᓚᓂᖓ. ᑖᓐᓇ ᐱᔪᑎᖃᓗᐊᕋᔭᕐᖓᑦ ᑖᑯᓇᙵᑦ ᐊᒡᒍᑐᖅᓯᒪᔪᓂᒃ 

ᐱᓕᕆᕕᐅᔪᓂᑦ, ᑖᓇ ᖃᓄᓪᓚᕆᒃ ᑐᑭᖃᕐᓂᐊᖅᑲ ᐊᑐᓕᕐᓂᐊᖅᑲ ᓴᕿᓂᐊᖅᑲᑦ? ᖁᔭᓐᓇᒦᒃ, ᐃᔅᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᐃᒪᐃᒐᓱᐳᒍᓪᓕ ᐋᖅᑭᑦᓯᐊᕋᓱᓕᖅᓱᑎᒍᑦ ᐱᓇᓱᓂᕆᔭᕗᑦ 

ᐅᖃᖃᑎᖃᖅᐸᓐᓂᕐᒥᒃ ᐊᖏᖃᑎᒌᓐᓂᕐᒥᓪᓗ ᐃᓱᒪᓕᐅᕆᓇᓱᑦᓱᑕ. ᑕᕝᕙ ᑖᓐᓇ ᒐᕙᒪᑯ ᐱᓕᕆᕝᕕᖓ ᒪᓕᓪᓗᒍ 

ᑭᓱᒧᓪᓗ ᐱᓇᓱᒃᑕᐅᔪᑦ ᒪᓕᓪᓗᑎᒃ ᑖᓇ ᐅᖃᖃᑎᒌᓐᓂᕐᒧᑦ ᐊᔾᔨᒌᐸᙱᒪᑕ ᐅᖃᖃᑎᒌᓐᓃᑦ. ᑐᑕᕐᕕᓗᐊᑕᐅᑉᓗᑕ 

ᒐᕙᒪᓕᕆᔨᑯᑎᒍᑦ ᐊᑑᑎᖃᕐᓂᖓᓂᒃ ᑕᑯᓯᒪᒍᕗᑦ ᑐᑭᒧᐊᒍᑎᑦᓴᓂᒃ ᖃᐃᑦᓯᖃᑦᑕᖅᓱᑕ 

ᐱᒋᐊᓕᑐᐃᓇᑦᓴᐃᓐᓇᕐᓂᐊᙱᒻᒪᑕ.  

 

ᐃᒫᒃ ᐊᔪᓕᕈᑎᒋᑦᓴᐃᓐᓇᔾᔭᙱᑦᑕᕗᑦ ᖃᓄᖅ ᐅᖃᖃᑎᖃᑦᑐᓴᐅᓂᖏᑦ ᓄᓇᓕᓐᓂ 

ᐱᒋᐊᔅᓵᓕᕈᑎᒋᓂᐊᖅᑕᖓᓄᓪᓕ ᐱᔪᒥᓇᓚᖓᖕᒪᑦ. ᑖᓐᓇᓗ ᑲᑐᔨᖃᑎᒌᓂᐅᑉ ᓈᓴᐅᑎᒥᒃ 13 ᐊᑖᓂᒪᑦ 

ᐅᖃᖃᑎᒌᓂᕐᒧᑦ ᐋᕿᑦᓱᐃᕙᓪᓕᐊᓂᐊᕐᓂᕆᔭᕗᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᑎᖁᑎᖃᒃᑲᓐᓂᕈᓐᓃᕋᒪ, ᒪᓕᒐᓕᐅᖅᑏᖅ ᐊᖏᖅᐸᑦ ᑖᑯᐊ ᒐᕙᒪᑯᑦ ᓯᕗᓕᖅᑯᑦ 

ᐊᓪᓚᕝᕕᖃᕐᕕᑦᓴᒧᑦ $6,133,000.00-ᒥᒃ ᑮᓇᐅᔭᓂᒃ? 

 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᐱᒐᖓᓅᓕᕐᒥᑕ B-5. ᕿᒥᕈᓂᐊᓕᕐᒥᔭᕗᑦ ᒐᕙᒪᓕᕆᔨᒃᑯᑦ ᐸᕐᓇᐅᑎᑦᓴᖏᖕᓄᑦ 

ᖃᓄᖅᑑᕈᑎᐅᔪᒧᑦ. ᐊᐱᖁᑎᑦᓴᖃᕐᕕᐅᕚ? ᒥᔅᑕ ᖃᒪᓂᖅ. 

 

ᒥᔅᑕ ᖃᒪᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᓐᓇ ᓯᐊᒻᒪᑎᕆᓂᕐᒥᐅᑦ ᕿᒥᕈᓂᖅ ᐅᓂᒃᑳᑦ 

ᐃᒡᓗᒧᑦ ᓴᖅᑭᑕᐅᓚᐅᖅᓯᒪᕗᖅ ᒪᓕᒐᓕᐅᕕᒻᒧᑦ ᓄᕖᕝᕙ 6, 2024. ᐱᓕᕆᕝᕕᓯ 2026-2030 ᐸᕐᓇᐅᑎᒋᔭᓯ 

ᐅᖃᖅᓯᒪᕗᑦ ᐃᓚᖓᑕ ᐸᕐᓇᐅᑎᐅᔪᓂᒃ 2026-2027-ᒧᑦ ᐋᖅᑮᔪᒫᓂᐊᕐᓗᑎᒃ ᐊᑐᐊᒐᐅᔪᓐᓇᖅᑐᓂᒃ 

ᓯᐊᒻᒪᑦᑎᕆᓂᕐᒧᑦ ᑐᖓᔪᓂᒃ. ᓇᓖᕌᕈᑎᑦᓴᐃᑦ ᑭᑐᑦ ᐃᓱᒪᒃᓴᖅᓯᐅᖅᑕᐅᕙᑦ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑕᑯᑉᓗᒋᑦ ᓯᐊᒻᒪᑦᑎᕆᓂᐅᔪᐃᑦ ᐃᑯᖓ 

ᐱᒋᐊᕐᓂᖓᓂᒃ ᓄᓇᕗᑦ ᐱᙳᖅᑎᑕᐅᒻᒪᑦ ᐱᒐᓗᐊᖅᖢᓂ ᒐᕙᒪᒃᑯᑦ ᐋᖅᑭᑦᓯᒪᓪᓚᕆᑦᑐᒥᒃ ᑎᑎᕋᖅᓯᒪᔪᒥᒃ 

ᐊᑐᐊᒐᖃᓚᐅᖅᓯᒪᙱᒻᒪᑕ.  

 

ᑖᓐᓇ ᐱᓪᓗᒍ ᐊᐅᓚᑕᐅᔫᔭᖅᓯᒪᔪᖅ ᐱᓇᓱᑦᑕᐅᓂᕋᖅᑕᐅᓪᓗᓂ ᐱᓕᕆᐊᒃᓴᐅᓂᕋᖅᑕᐅᓪᓗᓂ. ᑖᒃᑯᐊ 

ᓯᐊᒻᒪᑦᑎᕆᓃᑦ ᐱᒻᒪᕆᐅᓇᓱᕆᔭᕗᑦ ᐱᓗᐊᖅᑐᒥᒃ ᐃᓄᓐᓂᒃ ᐃᖅᑲᓇᐃᔭᖅᑎᑦᓯᖅᐸᓐᓂᕐᒧᑦ. ᓯᐊᒻᒪᑦᑎᕆᔭᐅᓯᒪᔪᑦ 

ᒐᕙᒪᒃᑯᑦ ᐃᖅᑲᓇᐃᔮᑦᓴᐃᑦ ᐃᓄᓐᓂᖅᓴᐅᕙᒃᐸᑦ ᐃᓄᐃᑦ ᐃᖅᑲᓇᐃᔭᖅᑐᑦ?  

 

ᑕᕝᕙ ᐊᑐᐊᒐᖃᕆᐊᖃᕐᓂᖅ ᐱᑕᖃᖅᑐᖅ. ᐅᖃᑦᓵᓕᓗᐊᑐᐃᓐᓇᖅᑰᖅᐳᒍᑦ ᑭᓱᓪᓚᑦᑖᖑᓛᕐᒪᖔᑖ 

ᐊᑐᐊᒐᕐᒦᓛᖅᑐᑦ. ᑭᓯᐊᓂᑦᑕᐅᖅ, 2026−ᖑᓕᕐᒪᑦ ᐃᒪᐃᒍᓐᓇᖅᐳᒍᑦ ᑕᒪᒃᑯᐊ ᐱᓇᓲᑎᐅᓕᖅᑐᑦ ᑲᒪᓇᓕᕐᒪᑕ 

ᑕᒪᓐᓇᓗ ᖁᓚᕐᓇᙱᑦᑐᖅ ᐊᑐᖅᐸᓪᓕᐊᓕᕋᔭᖅᑕᕗᑦ ᐱᔪᓐᓇᖅᓯᑦᓯᕙᓪᓕᐊᑦᓯᐊᓕᕋᔭᖅᑕᕗᑦ ᓯᐊᒻᒪᑦᑎᕆᓂᕐᒥᒃ.  

 

ᒪᑐᐃᖓᑦᓯᐊᓂᖅᓴᐅᓕᕐᓗᓂ ᐊᑐᐃᓐᓇᕆᒋᐊᒥᒃ ᐱᓗᐊᖅᑐᒥᒃ. ᐃᒻᒪᖄ ᐃᓄᓐᓂᒃ 

ᐃᖅᑲᓇᐃᔭᖅᑎᑦᓯᒃᑲᓐᓂᕈᓐᓇᕐᓂᕐᒧᑦ ᓄᓇᕗᒻᒥ ᐊᔪᙱᑦᑐᑦ ᐱᔪᓐᓇᕐᓃᓪᓗ ᓇᕝᕚᒃᑲᓐᓂᕈᓐᓇᓕᕐᓗᑎᒍᑦ 

ᒐᕙᒪᒃᑯᓐᓄᑦ ᐃᖅᑲᓇᐃᔭᕐᓂᐊᕐᒪᑕ ᓯᐊᒻᒪᑦᑎᕆᓂᕐᒧᑦ ᐊᑐᐊᒐᖅ ᐱᔾᔪᑎᒋᓪᓗᒍ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᒪᓂᖅ. 

ᖃᒪᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐊᑐᓕᖁᔭᐅᓯᒪᔪᖅ ᐃᓚᖓᑦ ᓯᐊᒻᒪᑦᑎᕆᓂᕐᒥᒃ 

ᕿᒥᕐᕈᓂᐅᔪᒧᑦ ᐅᓂᒃᑳᒥᒃ, ᑲᔪᓰᓐᓇᕐᓗᑎᑦ ᐃᓱᒪᑦᓴᖅᓯᐅᑦᓴᐃᓐᓇᕐᓗᑎᑦ ᐃᖏᕐᕋᑦᓯᐊᙱᓐᓂᖃᖅᑐᓂᒃ 

ᐊᓪᓚᕝᕕᒻᒪᕆᖕᓂᒃ ᓅᑕᐅᒐᔭᕐᓗᑎᑦ ᐃᖃᓗᓐᓄᑦ, ᐅᕝᕙᓗ ᐊᒡᒍᑐᖅᓯᒪᔪᓂᒃ ᑐᑦᑕᕐᕕᐅᔪᓄᑦ. ᓇᓪᓕᐊ ᑕᐃᒪ 

ᐊᓪᓚᕝᕕᒃ ᐃᓱᒪᒋᔭᐅᕙ ᓅᑕᐅᕙᓪᓕᐊᒐᔭᕆᐊᖏᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᓯᕗᓪᓕᖅᐹᒥᖃᐃ ᑖᓐᓇ ᑕᐃᒎᓯᖅ ᐊᑐᖅᑕᐅᔪᖅ 

ᐊᐅᓚᑦᑎᐊᙱᓐᓂᕋᐃᔪᖅ ᑭᖑᒧᑦ ᑕᑯᒋᐊᕐᓗᑕ ᐊᓯᐊᓂᖔᖅ ᐊᑎᖃᖅᑎᑕᐅᒍᓐᓇᖅᑐᒥᓂᐅᔮᖅᑑᒐᓗᐊᖅ ᑖᓐᓇ 

ᑐᓴᕈᒥᓇᑦᑎᐊᙱᑦᑐᒥᒃ, ᐃᓛᒃ ᐊᑎᕐᓗᒻᒫᑦ. ᐅᓂᒃᑳᓕᐊᒥᓃᓪᓕ ᐊᓂᓯᒪᓕᕇᕐᖓᑕ ᐊᓯᔾᔨᕈᓐᓇᐃᓪᓕᒻᒪᑦ. 

 

ᐱᓕᕆᕖᑦ ᒐᕙᒪᒃᑯᑦ ᐃᓛᒃᑯᑦ ᐱᓕᕆᕕᖏᑦ ᑲᒪᔨᐅᔪᐃᑦ ᐊᔾᔨᒌᙱᑦᑐᓂᑦ ᐊᐅᓚᓲᕆᔭᖏᓐᓂᒃ 

ᐊᐅᓚᑦᑎᐊᕋᓗᐊᕐᒪᖔᑕᓗ ᐊᐅᓚᒋᐊᓕᖏᑦ. ᑖᒃᑯᐊ ᒐᕙᒪᓕᕆᔨᒃᑯᓐᓄᑐᐊᖅ ᑲᒪᒋᔭᐅᙱᑦᑐᑦ. ᐊᓪᓚᕝᕕᓂᑦ 

ᑎᑎᕋᖃᑦᑕᖅᑎᐅᙱᑦᑐᒍᑦ ᓇᓕᐊ ᐊᐅᓚᑦᑎᐊᙱᒻᒪᖔᖅ. 

 

ᐱᓕᕆᕕᐅᔪᐃᑦ ᐊᓯᔾᔩᒍᒪᑉᐸᑕ ᒥᓂᔅᑕᐃ ᑲᑎᒪᔨᖏᓐᓅᓲᖑᒻᒪᑕ ᐃᖅᑲᓇᐃᔮᓂᑦ ᐊᑕᐅᓯᕐᒥᒃ ᓄᓇᓕᒻᒥ ᐊᓯᐊᓄᑦ 

ᓄᓇᒧᑦ ᐊᐅᓪᓛᖅᓯᒐᓱᓐᓂᕐᒥᒃ ᐃᓛᒃ, ᐱᔾᔪᑎᖃᖅᑐᐃᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᖁᔭᓐᓇᒦᒃ, ᐅᓂᒃᑳᕋᕕᑦ (ᑐᓵᔨᑎᒎᓕᖅᑐᖅ) ᐱᓕᕆᕕᓯ 

ᑎᑎᕋᕆᐊᙵᐅᑎᖏᑦ 2026-2027−ᒥ ᑮᓇᐅᔭᖅᑐᕈᑎᔅᓴᐃᑦ ᐅᖃᖅᓯᒪᒻᒪᑕ ᐱᓕᕆᕕᓯ ᑭᓪᓕᓯᓂᐊᖅᑐᓕᕆᔨᖏᑦ 

ᐊᕐᕕᓂᓕᓂᒡᒎᖅ ᐃᖅᑲᓇᐃᔮᖃᕐᖓᑕ. ᑕᕝᕙᓂᓕ ᐊᕐᕕᓕᓂᐅᔪᓂᑦ ᐃᖅᑲᓇᐃᔮᓂᒃ ᖃᑦᑎᑦ ᐃᓐᓄᒃᑕᐅᓯᒪᕙᑦ 

ᖃᐅᑕᒫᑦ ᐃᖅᑲᓇᐃᔮᖑᓂᐊᕐᓗᑎᑦ ᐊᒻᒪᓗ ᖃᑦᑎᑦ ᐃᓐᓄᒃᑕᐅᓯᒪᙱᓚᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐱᖓᓱᓂᑦ ᐃᖅᑲᓇᐃᔭᖅᑎᓪᓚᕆᖃᖅᑐᒍᑦ ᒪᕐᕉᒃ 

ᐃᖅᑲᓇᐃᔭᑲᐃᓐᓇᖃᑦᑕᖅᑑᒃ, ᐊᒻᒪ ᐊᑕᐅᓯᕐᓗ ᐃᓐᓄᒃᑕᐅᓯᒪᓇᓂ. ᐊᒻᒪ ᒫᓐᓇ ᐅᖃᐅᓯᕆᔪᒪᔭᒃᑲ ᑕᐃᒃᑯᐊ 

ᐱᓕᕆᑦᑎᐊᕐᓂᕋᕐᓗᒋᑦ ᑭᓪᓕᓯᓂᐊᖅᑎᒃᑯᑦ ᐊᓪᓚᕝᕕᖓᑦ ᓄᓇᕗᒻᒥᐅᓂᒃ ᐱᔾᔪᔾᔨᓪᓗᑎᒃ. ᐆᑦᑑᑎᒋᓗᒍ ᓂᖀᑦ 

ᐊᑭᖏᓐᓂᒃ ᖃᐅᔨᓴᕋᑖᓚᐅᕐᖓᑕ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᐱᓕᕆᕕᓯ ᑎᑎᕋᕆᐊᙵᐅᑎᖏᑦ 

2026-2027 ᑮᓇᐅᔭᖅᑐᕈᑎᔅᓴᐃᑦ ᐅᖃᖅᓯᒪᒻᒪᑕ ᐱᓕᕆᕕᓯᒎᖅ ᑕᑯᔪᓐᓇᐅᑎᖏᑦ ᑐᑭᓯᐅᒪᔾᔪᑎᓄᑦ ᐊᒻᒪ 

ᓴᐳᒻᒥᑦᑎᒍᑕᐅᔪᓂᒃ ᑲᙳᓇᖅᑐᓂᒃ ᐊᓪᓚᕝᕕᖓᑦ ᑕᓪᓕᒪᓂᒃ ᐃᖅᑲᓇᐃᔮᖁᑎᖃᕐᓂᕐᖓᑕ. ᖃᑦᑎᓪᓕ ᐃᖅᑲᓇᐃᔮᑦ 

ᐃᓐᓄᑦᑕᐅᓯᒪᕙᑦ ᖃᐅᑕᒫᑦ ᐃᖅᑲᓇᐃᔭᖃᑦᑕᖅᑐᓄᑦ ᐊᒻᒪ ᖃᑦᑎᑦ ᐃᓐᓄᑦᑕᐅᓯᒪᙱᓚᑦ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᖁᕕᐊᓱᑉᐳᖓ ᐅᖃᕆᐊᔅᓴᖅ ᑖᒃᑯᐊ 

ᐊᑕᖏᖅᑐᑎᑦ ᖃᐅᒫᑦ ᐃᖅᑲᓇᐃᔭᖃᑦᑕᖅᑐᓄᑦ ᐃᓐᓄᑦᑕᐅᓯᒪᓕᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᒪᓂᖅ. 

ᖃᒪᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᐱᓕᕆᕕᓯ 2026-2030-ᒧᑦ 

ᐱᓕᕆᐊᔅᓴᓄᑦ ᐸᕐᓇᐅᑎᖓ ᐅᖃᖅᓯᒪᒻᒪᑦ ᐃᓚᖓᒎᖅ ᐸᕐᓇᑕᐅᓂᐊᖅᑐᖅ ᐊᐅᓚᔾᔭᒋᐊᖅᑕᐅᓗᓂ 2026-2027 

ᐊᕐᕌᒍᖓᓂ ᑕᒪᓐᓇᐅᒻᒪᑦ, ᐱᔭᕇᕐᓗᑎᒃ ᐃᓗᐊᓂ ᖃᐅᔨᒋᐊᕐᓂᐅᔪᐃᑦ ᐱᔾᔪᑎᖃᖅᑐᓂᒃ 2025-ᒥ ᕿᒥᕐᕈᓂᐅᔪᔪᓂᑦ 

ᑕᑯᔪᓐᓇᐅᑎᓂᒃ ᑐᑭᓯᐅᒪᔾᔪᑎᓄᑦ ᓴᐳᒻᒥᑦᑎᒍᑕᐅᔪᓂᒃ ᑲᙳᓇᖅᑐᓂᒃ ᐱᖁᔭᕐᔪᐊᖓᓂᒃ.  

 

ᐊᒻᒪᓗᑦᑕᐅᖅ, ᐊᑐᐃᓐᓇᕈᐃᕐᓗᑎᒃ ᓯᓚᑎᑦᑎᓐᓂ ᖃᐅᔨᒋᐊᓛᕐᓂᕐᒥᓄᑦ. ᖃᓄᓪᓚᑦᑖᖅ ᐋᖅᑭᒋᐊᖅᑕᐅᓵᕐᖓᑕ 

ᐱᖁᔭᐃᑦ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᓐᓇ ᓯᕗᓪᓕᖅᐹᒥᒃ ᐊᓪᓗᕆᐊᕐᓂᕆᔭᕗᑦ 

ᐱᓕᕆᒋᐊᕐᓂᕆᔭᕗᑦ ᓴᖅᑭᖅᓯᕙᓪᓕᐊᒐᓱᑦᑐᑕ ᓄᑖᕈᕆᐊᖅᑕᐅᓯᒪᔪᒥᒃ ᐱᖁᔭᕐᔪᐊᕐᒥᒃ.  

 

ᐊᒻᒪ ᐃᓚᖓᑦ ᐃᓱᒪᔅᓴᖅᓯᐅᕈᑎᓂᐊᖅᑕᕗᑦ ᖃᓄᖅ ᐃᓚᓕᐅᔾᔨᒍᓐᓇᕐᓂᐊᖅᑭᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᐅᕝᕙᓘᓐᓃᑦ ᐃᓄᐃᑦ ᐃᓅᖃᑎᒌᓐᓂᕐᒧᑦ ᐅᑉᐱᕆᔭᖏᓐᓂᒃ ᐅᕙᒍᑦ ᐱᓕᕆᒐᓱᓐᓂᕆᔭᖏᓐᓄᑦ. ᓄᓇᕗᑦ 

ᒐᕙᒪᐅᓪᓗᑕ ᐊᔾᔨᐅᙱᓐᓇᑦᑕ. ᓄᓇᕗᑦ ᐃᓄᖏᑦ ᐃᓕᖅᑯᓯᖏᓐᓂᓪᓗ ᐊᔾᔨᒋᔭᐅᙱᒻᒪᑕ.  

 

ᑕᐃᒫᓪᓗ ᐱᖁᔭᖅᐳᑦ ᓴᖅᑭᔮᖅᑎᑦᑎᖁᒐᑦᑎᒍᑦ ᐃᓄᐃᑦ ᐅᑉᐱᕆᔭᖏᓐᓂᒃ ᐱᒍᓐᓇᕐᓂᓕᒫᑦᑎᒍᑦ. 

ᐱᒋᐊᖅᓯᒪᓕᖅᑐᒍᑦ ᐊᓪᓚᕕᑦᑕ ᐃᓗᐊᓂ ᖃᐅᔨᒋᐊᕐᓂᕆᔭᑦᑎᓐᓂ ᑐᑦᑕᕐᕕᒃᑯᓪᓗ ᐱᖃᑕᐅᓪᓗᑎᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᐃᒃ.  

 

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᒥᓂᔅᑕ ᑕᕝᕙᓂ ᐱᓇᓱᐊᒐᖏᓐᓂᒃ ᑖᓐᓇ ᑎᑎᖅᓯᒪᓂᓕᒃ 7−ᒋᔭᐅᖅᑰᖅᑐᖅ. ᑖᓐᓇ 

ᓂᖀᑦ ᓂᐅᕕᐊᔅᓴᐃᑦ ᓄᓇᕗᒻᒥ ᐊᕐᕌᒍᑕᒫᑦ ᖃᐅᔨᓴᖅᑕᐅᓲᖑᒻᒪᑕ ᑖᒃᑯᐊ ᓄᓇᓕᓐᓂ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᐅᔪᑦ ᓄᓇᓕᓐᓂ ᑐᓴᐅᒪᔪᓕᕆᔨ, ᑖᓐᓇ ᑕᒪᒃᑯᓂᖓ ᓂᖀᑦ ᐊᑭᖏᓐᓂᒃ ᐅᕝᕙᓘᓐᓃᑦ ᐃᓅᓯᕐᒧᑦ 

ᑐᕌᖓᔪᓂᑦ ᐊᑭᖏᓐᓂᒃ ᖃᐅᔨᓴᖅᑎᐅᓲᖑᒻᒪᑕ.  

 

ᑖᓐᓇ ᐅᓇ ᖃᓄᓪᓚᕆᒃ ᐊᑑᑎᓕᒃ ᓂᐅᕕᕐᕕᐅᑉ ᐃᓗᐊᓂ ᓂᐅᕕᐊᔅᓴᓄᑦ, ᖃᓄᕐᖑᓇ ᐊᑑᑎᖃᖅᐸᑦᑐᖅ? 

ᑐᑭᓯᓪᓚᕆᓚᐅᖅᓯᒪᙱᓐᓇᒃᑯ ᐊᐱᖅᑯᑎᒋᔭᕋ ᑖᓐᓇ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᐃᓛᒃ ᑕᒪᓐᓇ ᐊᑑᑎᖃᑦᑕᖅᑐᖅ ᖃᓄᖅ ᑐᙵᕕᒋᑦᑕᕋᑉᑎᒍᑦ 

ᑕᒪᒃᑯᐊ ᖃᐅᔨᓴᕈᑕᐅᔪᕕᓃᑦ ᑐᙵᕕᒋᑦᑕᕋᑉᑎᒍ ᒐᕙᒪᐅᖦᖢᑕ ᐃᓱᒪᒃᓴᖅᓯᐅᕐᓂᕆᔭᑉᑎᒻᓄ ᐊᔾᔨᒌᙱᑐᓄᑦ 

ᐊᑦᑐᐊᓂᖃᖅᓯᓐᓇᕆᐊᓕᒃ ᑕᒪᓐᓇ ᓂᖃᐃᑑᑎᑎᒍᑦ ᐃᑲᔫᑕᐅᑦᑕᖅᑐᑦ ᐅᕝᕙᓘᓐᓃᑦ ᐊᓯᐊᒍᑦ ᑕᒪᒃᑯᐊ 

ᐊᑭᑦᑐᖅᐸᓪᓕᐊᓃᑦ ᖃᓄᑎᒋ ᐊᑭᑦᑐᖅᐸᓪᓕᐊᓂᖅᑕᖃᖅᓯᒪ’ᒪᖔᑦ.  

 

ᐊᒻᒪᓗ ᐊᑐᑎᖃᑦᑕᖅᖢᓂᒡᓗ ᐅᕙᑦᑎ’ᓄᑦ ᒐᕙᒪᑐᖃᒃᑯᓐᓃ’ᖔᖅᓯᒪᔪᓂᒃ ᐅᖃᖃᑎᖃᕌᖓᑉᑕ. ᓄᓇᕗᑦ’ᒥᐅᑦ ᖃᓄᖅ 

ᐊᒃᓱᕈᖅᑕᕐᓂᕆᔭᐃᑕ ᒥᒃᓵᓄᑦ ᐅᓂᒃᑳᑲᓐᓂᖅᑑᓪᓗᐊᕐᓂᐊᕋᑉᑕ. ᐅᖃᐅᓯᑐᐃᓐᓇᕐᓂᒃ ᐃᓛᓐ’ᓂᒃᑯᑦ ᑕᒪᒃᑯᐊ 

ᒥᓂᔅᑕᐅᑏᑦ ᐅᕝᕙᓘᓐᓃᑦ ᐱᓕᕆᔨᒋᔭᖏᑦ ᑐᓴᕈᐊᖅᑕᙱ’ᒪᑕ ᑭᓯᐊᓂ ᓈᓴᐅᑎᓂᒃ ᖃᓄᑎᒋ 

ᐊᑭᑦᑐᖅᐸᓪᓕᐊᓂᖅᑕᖃᖅᓯᒪ’ᒪᖔᑕ ᐅᑉᐱᕐᓇᕐᓂᖃᐅᑕᖅᑰᕋᑉᑕ ᐃᓛᓐ’ᓂᒃ ᓈᓴᐅᑎᓂᒃ ᐅᓂᒃᑳᖅᑑᓪᓗᐊᕌᖓᑉᑕ 

ᑕᐃᒫ ᑕᕝᕘᓇ ᐊᑑᑕᐅᑦᑕᖅᑐᖅ.  

 

(ᑐᓵᔨᑎᒎᓕᖅᑐᖅ) 2026-ᒥ ᓄᐊᑦᑎᖃᑕᑎᓪᓗᑕ ᖃᐅᔨᒪᔾᔪᑎᓂᒃ ᓄᐊᑦᑎᓂᕆᔭᕗᑦ ᐱᔭᕇᐸᓗᓪᓚᕆᓯᒪᓕᖅᑐᑦ 

ᐊᒻᒪ ᑭᖑᓪᓕᕐᒥ ᐅᓂᒃᑳᓕᐊᔅᓴᑎᓐᓂᒃ ᐱᓕᕆᐊᖃᖅᐸᓪᓕᐊᓕᖅᑐᒍᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. ᑕᕝᕙᓂᑦᑕᐅᖅ ᐱᓕᕆᐊᒃᓴᑦ 2026−2027, ᑖᓐᓇ 

ᓇᓗᓇᐃᒃᑯᑕᖓ ᑎᓴᒪᖓᑦ ᕿᒥᕐᕈᓂᖅ ᐅᓪᓗᒥᒧᑦ ᐊᖑᒻᒪᑎᑦᑎᒋᐊᕐᓂᐅᔪᔅᓴᐅᔪᑦ ᐅᕝᕙᓘᓐᓃᑦ ᑖᔅᓱᒥᖓ 

ᑲᑐᔾᔨᖃᑎᒌᓐᓂᕐᒥᒃ ᑕᐃᔭᐅᔪᖅ (ᑐᓵᔨᑎᒎᓕᖅᑐᖅ) ᖃᐅᔨᒋᐊᕐᓗᑎᑦ ᓄᓇᕗᑦ ᒐᕙᒪᖓᑕ ᐱᓕᕆᕕᖏᓐᓂᒃ, 

ᑐᙵᕕᒃᑯᓐᓂᓗ. 

 

(ᑐᓵᔨᑎᒎᕈᓐᓃᖅᑐᖅ) Article 32, ᓱᓇᒥᒃ ᑐᑭᑖᕐᓂᖅᑕᖃᕆᐊᔅᓴᓲᖑᕙ ᑕᕝᕙᓂ ᕿᒥᕐᕈᔭᐅᓕᖅᑎᓪᓗᒍ ᑖᓐᓇ 

ᒪᓕᒐᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐃᒃᓯᕙᐅᑖᖅ. ᐃᓛᒃ ᑖᒻᓇ ᐊᑐᐊᒐᖅ ᐃᑲᔫᑕᐅᑦᑕᕐᒪᑦ ᐅᕙᑦᑎᓐᓄᑦ 

ᐱᓕᕆᖃᑎᒌᖕᓂᖃᑦᓯᐊᕈᐊᖅᖢᑕ ᐃᓕᖅᑯᓯᖃᕋᑦᑕ ᓄᓇᕗᑦ ᑐᙵᕕᒃᑯᓐᓂᒃ ᐱᓕᕆᖃᑎᖃᑦᓯᐊᕈᐊᖅᖢᑕ.  

 

ᑖᓐᓇ ᐊᑐᐊᒐᖅ 2021−ᒥ ᐱᙳᖅᑎᑕᐅᓵᓚᐅᖅᓯᒪᖕᒪᑦ, ᑕᐃᒪ ᐅᑭᐅᑦ ᑕᓪᓕᒪᑦ ᖄᖏᖅᓯᒪᓂᐊᓕᕐᒪᑕ. 

ᓄᑖᙳᖅᑎᖅᑕᐅᔭᕆᐊᖃᖅᐸ? ᐋᖅᑭᒃᑲᓐᓂᕆᐊᖃᖅᐸ ᐊᑐᐊᒐᖅ? ᓄᓇᕗᑦ ᑐᙵᕕᒃᑯᑦ ᒫᓐᓇ ᐅᖃᖃᑎᒋᔭᕗᑦ 

ᑕᒪᑐᒪ ᒥᒃᓵᓄᑦ, ᐄ’, ᐃᓚᒋᔭᐅᑉᓗᓂᓗ.  

 

(ᑐᓵᔨᑎᒎᓕᖅᑐᖅ) ᐃᒃᓯᕙᐅᑖᖅᑕᐅᖅ ᐅᖃᕈᒪᒐᒪ, ᑐᑭᓯᐅᒪᔾᔪᑎᖏᑦ ᑕᐅᖅᓰᕐᓂᕐᒧᑦ ᐊᖏᖃᑎᒌᒍᑎᖃᕋᑦᑕ 

ᐊᑐᐊᒐᕐᒧᑦ ᐊᑦᑐᐊᓂᖃᖅᑐᒥᒃ. ᐃᑲᔫᑎᖃᖅᓯᒪᔪᖅ ᓄᓇᕗᑦ ᑐᙵᕕᒃᑯᓐᓂᒃ ᐱᓕᕆᖃᑎᖃᕋᓱᑦᑎᓪᓗᑕ. 

ᐳᕙᓪᓗᖃᑦᑕᖅᑐᓂᓗ ᓄᖑᔾᔫᒥᑎᑦᑎᒐᓱᐊᕐᓂᕐᓂᒃ ᓄᓇᕗᑦ ᒐᕙᒪᖓ ᖃᐅᔨᒪᔾᔪᑎᓂᒃ ᑐᑭᓯᐊᒪᔾᔪᑎᓂᒃ 

ᑐᓂᓯᖃᑦᑕᕈᓐᓇᕐᖓᑕ ᓄᓇᕗᑦ ᑐᙵᕕᒃᑯᓐᓂᒃ ᑖᓐᓇ ᐊᖅᑯᑎᒋᔭᐅᓗᓂ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑎᕐᓂᒃ ᑕᑯᒃᑲᓐᓂᙱᓐᓇᒪ. ᐊᖏᖅᑭᓯᐅᒃ ᒐᕙᒪᓕᕆᔨᒃᑯᑦ ᑐᑭᒧᐊᒍᑎᔅᓴᓂᒃ 

ᐸᕐᓇᒍᑎᔅᓴᖏᑦ ᑲᑎᓪᓗᒋᑦ $4,531,000? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᖅᑐᒐᖅ B-6−ᒨᓕᕐᒥᒋᔅᓯ. ᒫᓐᓇ ᕿᒥᕐᕈᙳᒧᓕᕐᒥᔭᕗᑦ ᒐᕙᒪᓕᕆᔨᒃᑯᑦ ᓄᓇᕗᒻᒥ 

ᒥᓂᔅᑕᐃᑦ ᑲᑎᒪᔨᖏᓐᓂᒃ ᐱᓕᕆᔨᖏᑦ. ᑮᓇᐅᔭᖅᑐᕈᑎᔅᓴᐃᑦ 2026-2027-ᒧᑦ $5,876,000. ᒪᓕᒐᓕᐅᖅᑏᑦ 

ᐊᐱᖅᑯᑎᔅᓴᖃᖅᑲᑦ? 

ᐃᓵᑦᑐᖃᙱᒻᒪᑦ. ᑲᑎᒪᔩᑦ ᐊᖏᖅᑭᓯᐅᑦ ᒐᕙᒪᓕᕆᔨᒃᑯᑦ ᓄᓇᕗᒻᒥ ᒥᓂᔅᑕᐃᑦ ᑲᑎᒪᔨᓕᕆᔾᔪᑎᔅᓴᖏᑦ 

$5,876,000? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑉᐱᖅᑐᒐᖅ B-7−ᒨᓕᕐᒥᒋᔅᓯ. ᒫᓐᓇ ᕿᒥᕐᕈᙳᓱᓕᕐᒥᔭᕗᑦ ᒐᕙᒪᓕᕆᔨᒃᑯᑦ ᑲᒥᓯᓇ, 

ᓄᓇᕗᑦ ᑲᒥᓯᓇᖓᑕ ᐱᓕᕆᕕᖓ, ᐊᐱᖅᑯᑎᔅᓴᖃᕐᕕᐅᕙ? ᑕᑯᙱᓐᓇᒪ, ᐊᖏᖅᑭᓯᐅᒃ ᒐᕙᒪᓕᕆᔨᒃᑯᑦ ᓄᓇᕗᑦ 

ᑲᒥᓯᓇᖓᑕ ᐊᓪᓚᕝᕕᖓᑕ ᑕᔅᓯᕌᖏᑦ $378,000?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): B-8−ᒨᓕᕐᒥᒋᔅᓯ. ᑕᐃᒪ ᒫᓐᓇ ᕿᒥᕐᕈᙳᓱᓕᕐᒥᔭᕗᑦ ᒐᕙᒪᐅᖃᑎᒌᑦᑐᓕᕆᔨᒋᔭᖏᑦ 

ᒐᕙᒪᓕᕆᔨᒃᑯᑦ, ᑐᔅᓯᕌᖏᑦ ᑮᓇᐅᔭᖅᑐᕈᑎᔅᓴᐃᑦ $2,063,000. ᐊᐱᖅᑯᑎᔅᓴᖃᖅᑭᓯ ᑲᑎᒪᔩᑦ? ᒥᔅᑕ ᑲᐅᑕᖅ. 

ᑲᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᐱᓕᕆᕕᓯ 2026-2030−ᒧᑦ ᐱᓕᕆᐊᔅᓴᓄᑦ ᐸᕐᓇᐅᑎᖓ 

ᐅᖃᖅᓯᒪᒻᒪᑦ ᒪᕐᕉᒎᖅ ᐸᕐᓇᓯᒪᔭᖏᑦ ᐊᐅᓚᔾᔭᒋᐊᓛᕐᓗᒋᑦ 2026-2027 ᐊᕐᕌᒍᖓᓂ ᑖᒃᑯᐊᖑᒻᒪᑎᒃ 

ᐱᒋᐊᓕᕐᓗᑎᒃ ᓄᐊᑦᑎᓗᑎᒃ ᖃᐅᔨᓴᕆᐊᖅᐸᓪᓕᐊᓕᕐᓗᑎᒃ ᐊᑐᐃᓐᓇᐅᔪᓂᒃ ᒐᕙᒪᑐᖃᒃᑯᓐᓂ ᓄᓇᕗᒻᒥ.  

 

ᐊᒻᒪᓗᑦᑕᐅᖅ ᐊᐅᓚᑦᑎᔨᐅᖃᑕᐅᔪᓄᑦ ᖃᐅᔨᒪᔭᐅᔪᓂᒃ ᐱᔾᔪᑎᖃᖅᑐᓂᒃ ᑲᓇᑕᒥᐅᑕᐅᙱᑦᑐᓂᒃ 

ᐃᖏᕐᕋᓂᕆᕙᑦᑕᖏᓐᓂᒃ ᐊᒻᒪᓗ ᑲᓇᑕᒥᐅᑕᐅᙱᑦᑐᐃᑦ ᐃᖅᑲᓇᐃᔭᑲᐃᓐᓇᕈᑎᖏᑦ ᓄᓇᕗᒻᒥ. ᑕᐃᒫᓪᓗ 

ᖃᐅᔨᒐᓱᐊᕐᓗᓯ ᐃᖅᑲᓇᐃᔭᖅᑎᑦᑎᓲᓂᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᓄᓇᓕᓐᓂ ᐊᒻᒪᓗ 

ᑮᓇᐅᔭᓕᐅᕋᓱᑦᑎᐅᙱᑦᑐᓂᒃ ᑎᒥᐅᔪᓂᒃ.  

 

ᐅᓪᓗᒥᐅᓕᖅᑐᖅ ᖃᑦᑎᓪᓚᑦᑖᖑᕙᑦ ᑲᓇᑕᐅᑕᐅᙱᑦᑐᐃᑦ ᐃᖅᑲᓇᐃᔭᑲᐃᓐᓇᕈᓐᓇᖅᑐᐃᑦ ᐃᖅᑲᓇᐃᔭᖅᑐᑦ 

ᓄᓇᕗᒻᒥ? ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᒃᑯᐊ ᐃᖅᑲᓇᐃᔭᑲᐃᓐᓇᖅᑐᓕᕆᓂᖅ 

ᑲᓇᑕᒥᐅᑕᐅᙱᑦᑐᓂᒃ ᑲᓇᑕᒨᖅᐸᓪᓕᐊᔪᓕᕆᔨᓄᑦ ᒐᕙᒪᑐᖃᒃᑯᓐᓄᑦ ᐊᐅᓚᑕᐅᒻᒪᑕ. ᓄᓇᕗᑦ ᒐᕙᒪᖓᓄᑦ 

ᐊᐅᓚᑕᐅᙱᒻᒪᑕ. ᐅᓪᓗᒥᒧᑦ 2026−ᒥ ᐱᔪᓐᓇᐅᑎᓂᒃ ᑎᒍᒥᐊᖅᑐᖃᙱᑦᑐᖅ ᓄᓇᕗᒻᒥ. 2025−ᒥ ᐊᕐᕌᒍᓕᒫᒥ 

60−ᐅᓚᐅᖅᑐᐃᑦ ᐱᔪᓐᓇᐅᑎᒥᒃ ᑎᒍᒥᐊᖅᑐᐃᑦ ᐃᖅᑲᓇᐃᔭᕈᓐᓇᐅᑎᒥᒃ ᐱᔪᓐᓇᐅᑎᒥᒃ ᑎᒍᒥᐊᖅᑐᑦ 

ᑲᓇᑕᒥᐅᑕᐅᙱᑦᑐᐃᑦ. 

 

ᐸᕐᓇᓪᓗᑕᓕ ᓄᓇᕗᒻᒧᑦ ᑐᕌᖓᔪᒥᒃ ᑲᓇᑕᒥᐅᑕᐅᙱᑦᑐᓂᒃ ᐊᑐᐊᒐᕐᒥᒃ ᐱᓕᕆᐊᖃᖅᑐᒍᑦ ᓄᓇᕗᒻᒥ 

ᑲᓇᑕᒥᐅᑕᐅᙱᑦᑐᐃᑦ ᖃᑦᑎᑦ ᐃᓯᖅᓯᒪᒻᒪᖔᑕ ᓈᓴᐃᓂᕐᒥᒃ ᐅᕝᕙᓘᓐᓃᑦ ᐊᐱᖅᓱᕈᑎᖃᖃᑦᑕᓂᕐᒥᒃ. ᖃᐅᔨᓴᕐᓗᑕ 

ᑐᑭᓯᑦᑎᐊᕋᓱᓛᖅᑐᒍᑦ ᖃᓄᖅ ᑕᑯᓐᓈᑦᑕᐅᒻᒪᖔᑕ, ᖃᓄᕐᓗ ᐊᑦᑐᖅᓯᒪᒻᒪᖔᑕ ᐃᖅᑲᓇᐃᔮᓂᒃ. 

ᐃᖅᑲᓇᐃᔮᖅᑖᖅᑎᑕᐅᕙᒻᒪᖔᑕ ᐃᖅᑲᓇᐃᔭᐃᓐᓇᖅᑎᑕᐅᕙᒻᒪᖔᑕᓘᓐᓃᑦ ᑎᑭᕋᑖᖑᔪᐃᑦ ᑲᓇᑕᒥᐅᑕᐅᙱᑦᑐᐃᑦ. 

ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᑲᐅᑕᖅ. 

 

ᑲᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, ᖁᔭᓐᓇᒦᒃ, ᑭᐅᒐᕕᑦ. ᓄᓇᕗᒻᒥ ᐊᑐᓕᖅᑎᑦᑎᕙᓪᓕᐊᓂᕐᒧᑦ 

ᑲᑎᒪᔩᑦ 2012-2013 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ ᓅᕖᐱᕆ 5, 2019−ᒥ. 

ᑕᐃᒃᑯᐊᓕᑭᐊᖅ ᑭᖑᕙᖅᓯᒪᔪᕐᔪᐊᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᖃᖓ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓛᖅᐸᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑲᓇᑕᐅᑉ ᒐᕙᒪᒃᑯᖏᑦ ᐃᒃᑯᐊ ᑖᑯᓂᖓ 

ᐊᕐᕌᖑᑕᒫᖅᓯᐅᑏᑦ ᐅᓂᒃᑳᖏᓐᓂᒃ ᓴᖅᑭᑦᑐᔨᐅᖃᑦᑕᕐᒪᑕ ᐊᒻᒪᓗ ᓄᓇᕗᑦ ᒐᕙᒪᒃᑯᑦ ᑭᖑᓂᑦᑎᓐᓂ ᑲᓇᑕᐅᑉ 

ᒐᕙᒪᒃᑯᖏᓐᓄᑦ ᑐᓂᓯᖃᑦᑕᖅᓯᒪᔪᑦ ᐊᒻᒪᓗ ᐅᓂᒃᑳᑦ ᑕᐃᒃᑯᐊ ᑎᑎᕋᖅᑕᐅᖁᓪᓗᒋᑦ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᔪᓐᓇᕐᓂᐊᕐᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᑲᐅᑕᖅ. 

 

ᑲᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᒥᓂᔅᑕ ᑭᐅᒐᕕᑦ. ᐅᓪᓗᒥᒧᑦ ᑎᑭᖦᖢᒍ ᑭᒃᑯᑦ ᐃᒃᑯᐊ 

ᐃᒃᓯᕚᖃᑕᐅᕙᑦ ᓄᓇᕗᑦ ᐊᑐᓕᖅᑎᑦᑎᕙᓪᓕᐊᓂᕐᒧᑦ ᑲᑎᒪᔨᖏᓐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᒪᐃᓐ. 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ (ᑐᓵᔨᑎᒎᓕᖅᑐᖅ) ᓄᓇᕗᑦ ᒐᕙᒪᒃᑯᑦ ᑏ ᑖᔭᓐᑯᐊ ᑭᒡᒐᖅᑐᐃᔪᖅ 

ᓄᓇᕗᑦ ᒐᕙᒪᒃᑯᓐᓂᑦ, ᓄᓇᕗᑦ ᑐᙵᕕᒃᑯᓐᓂᑦ ᐸᑰᒻ ᓗᐃᑦ ᐊᒻᒪᓗ ᐳᕌᑦ ᕼᐃᒃᔅ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᑎᒃᓴᐃᑦ. ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᕈᓐᓃᖅᑐᖅ) ᐅᓇ ᐊᐱᖅᑯᑎᒋᓂᐊᒐᕋ ᑕᕝᕙᓂ 

ᐱᓕᕆᕝᕕᐅᑉ 2026-2030 ᐱᓕᕆᐊᒃᓴᓄᑦ ᐸᕐᓇᐅᑎᖓᓂ ᓇᓗᓇᐃᖅᓯᒪᖕᒪᑦ 2026-2027, ᑖᒃᑯᐊ 

ᑲᑎᒪᓂᐅᓂᐊᖅᑐᑦ ᓄᓇᕗᑦ ᒐᕙᒪᒃᑯᑦ ᐱᖃᑎᖃᕐᓂᐊᕐᓗᑎᒃ ᐱᐊᓂᒡᓗᒍᓗ ᑖᒃᑯᐊ ᐃᖅᑭᓕᐅᔪᐃᑦ ᑲᑎᒪᖃᑎᒋᓗᒋᑦ 

ᐊᒻᒪ ᐋᖅᑭᒋᐊᖅᓯᓂᖅᑕᖃᕐᓗᓂ ᑖᑉᓱᒪ ᒥᒃᓵᓄᑦ ᓇᓗᓇᐃᖅᑑᓪᓗᐊᖅᐱᑦ ᖃᓄᐃᓕᖓᓕᕐᒪᖔᑦ ᒥᓂᔅᑕ ᒪᐃᓐ? 

(ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐅᑯᐊ ᐊᑎᓕᐅᕈᑏᑦ ᐊᑎᓕᐅᖅᑕᐅᓚᐅᖅᓯᒪᔪᑦ 

ᐊᕐᕌᓂ ᔫᓂ 2025−ᒥ ᐊᒻᒪ ᒫᓐᓇ ᓵᙵᓗᐊᙳᐊᖅᑐᒍᑦ ᑲᓇᑕᐅᑉ ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ ᒐᕙᒪᒃᑯᑦ, 

ᓄᓇᑦᓯᐊᑉ ᒐᕙᒪᒃᑯᑦ ᐊᒻᒪᓗ ᐊᓯᖏᑦ ᐊᑐᓕᖅᑎᑕᐅᓂᐊᕐᓂᖏᓐᓄᑦ ᐸᕐᓇᐅᑏᑦ ᐱᓪᓗᒋᑦ ᐊᒻᒪᓗ ᓄᓇᕗᑦ 

ᒐᕙᒪᒃᑯᑦ ᐊᖏᕈᑖ ᐋᖅᑭᒋᐊᖅᑕᐅᓂᐊᕐᒪᑦ ᑳᓐᑐᕌᒃᓗ ᑖᒃᑯᓄᖔᖅᑐᖅ.  

 

ᑕᒪᓐᓇ ᐊᑯᓂᐊᓗᒃ ᐱᓕᕆᐊᕆᓯᒪᓕᖅᑕᕗᑦ ᑖᒃᑯᐊ ᓄᓇᖃᖅᑳᖅᓯᒪᔪᑦ ᐊᖏᕈᑏᑦ ᐱᓪᓗᒋᑦ ᑭᓯᐊᓂ ᐱᕙᓪᓕᐊᔪᑦ 

ᐊᒻᒪᓗ ᑖᒃᑯᐊ ᐊᖏᕈᑏᑦ ᐱᔭᕇᖅᑕᐅᒃᐸᑕ ᐊᑐᓕᖅᑎᑦᑎᕙᓪᓕᐊᓂᕐᒧᓪᓗ ᑐᕌᖓᔪᑦ ᐊᖏᕈᑕᐅᒃᐸᑦ ᓄᓇᕗᓪᓗ 

ᐊᖏᕈᑖ ᐋᖅᑭᒋᐊᖅᑕᐅᒃᐸᑦ ᐊᖏᕈᑏᑦ ᑖᒃᑯᐊ ᐊᑐᓕᖅᑎᑕᐅᕙᓪᓕᐊᓂᐊᖅᑐᑦ. ᑕᐃᒪᓐᓇ ᐊᖏᕈᑎᒋᓗᑎᒃᑯᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᑏᑦ. ᐊᖏᖅᐱᑕ ᒐᕙᒪᓕᕆᔨᒃᑯᑦ ᒐᕙᒪᐅᖃᑎᒌᑦ ᐊᐅᓚᔾᔪᑏᑦ ᒪᑭᒪᐅᑏᑦ 

$2,063,000. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒃᐱᖅᑐᒐᖅ B-9−ᒧᐊᕐᓗᑎᑦ. ᒐᕙᒪᓕᕆᔨᒃᑯᑦ ᓇᖕᒥᓂᖅᓱᖅᐸᓪᓕᐊᓂᕐᒧᑦ ᑎᑎᕋᕐᕕᒃ. 

ᒥᔅᑕ ᒪᐃᒃ. 

 

ᒪᐃᒃ: ᐊᐱᖅᑯᑎᖃᕈᒪᑐᐃᓐᓇᖅᑐᖓ. ᑖᓐᓇ ᐅᖃᐅᓯᕆᖃᑦᑕᖅᑕᕋᓗᐊᕗᑦ ᐊᐱᖅᑯᑕᐅᕙᑦᑐᓂᓗ ᑕᒪᓐᓇ 

ᓇᒻᒥᓂᖅᓱᖅᐸᓪᓕᐊᓂᖅ ᐱᔾᔪᑎᒋᓪᓗᒍ.  

 

ᑖᓐᓇᑦᑕᐅᖅ ᐊᐃᑉᐸᖓ NPC−ᓕᕆᓂᖅ ᓄᓇᕗᒻᒥ ᓄᓇᒥᑦ ᐸᕐᓇᐃᔨᐅᓂᕋᖅᑕᐅᔪᑦ ᑖᒃᑯᐊ ᑕᒪᒃᑭᖅᑐᒋᑦ 

ᐱᔭᕆᐊᑐᔪᒻᒪᕇᑦ ᐅᕙᖓᓗᑦᑕᐅᖅ ᐃᓚᖓᓂᒃ ᑐᑭᓯᐅᒪᙱᑦᑎᐊᖅᑐᖓ ᖃᓄᑎᒋ ᐊᑐᕐᓂᖓ ᐊᑕᐅᑦᑎᒃᑰᕐᓗᑎᒃ 

ᖃᓄᑎᒋᒃ ᐱᓂᐊᕐᓂᕋᕐᓂᐊᕐᒪᖔᑎᒃ ᑖᓐᓇ ᓇᒻᒥᓂᖅᓱᕐᓂᕋᖅᑕᐅᔪᖅ ᑭᒃᑯᑐᐃᓐᓇᕐᓄᑦ ᓄᓇᐃᑦ, ᐃᓄᐃᑦ 

ᓄᓇᖁᑎᖏᓐᓂᐅᙱᑦᑐᖅ ᐅᖃᖅᓯᒪᒻᒪᑦ ᒪᓕᒐᔅᓴᖅ, ᑕᖅᑲᐅᖓ ᑐᕌᖓᔪᓂᒃ.  

 

ᐃᓄᐃᑦ ᓄᓇᖁᑎᖃᖅᑐᑎᒃ, ᑕᒪᓐᓇᐅᒻᒪᑦ ᑖᒃᑯᐊ ᐃᓛᓐᓂᒃᑯᑦ ᐃᓱᒪᒋᓇᓱᐊᖅᑐᒋᑦ 

ᐊᑲᐅᓈᖅᓯᒪᑦᑎᐊᕆᐊᖃᕐᓂᐊᖅᑑᔮᖅᑐᖅ ᐃᓛᒃ ᑖᒃᑯᐊᓗ ᓄᓇᕗᑦ ᐸᕐᓇᐃᔨᒃᑯᑦ ᑲᒪᒋᓯᒪᔭᖓ 

ᐃᓱᒪᔅᓴᖅᓯᐅᕈᑕᐅᒻᒪᑦ ᒫᓐᓇᐅᔪᖅ. ᑖᒃᑯᐊ ᑕᕝᕘᓇ ᖃᓄᖅ, ᐃᓛᒃ ᖃᓄᐃᖁᔨᙱᒧᑦᑕᐅᖅ 

ᓈᒻᒪᓈᖅᓯᒪᒃᑲᓐᓂᖁᔨᒐᓗᐊᒧᑦ ᑭᓇᓕᒫᒧᑦ.  

 

ᒥᓂᔅᑕᖃᐃ ᑕᐃᒫᒃ ᑕᒪᒃᑯᓂᖓ ᑲᒪᒋᔭᖏᓐᓂᒃ ᖃᓄᕐᓕ ᐃᓱᒪᖃᑦᑕᕐᒪᖔᑦ ᑕᒪᒃᑯᓄᖓ ᒫᓐᓇᐅᔪᖅ ᐊᐅᓚᔪᓄᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᒃᑯᐊ ᑐᑭᓯᓪᓗᑎᑦ ᐅᓄᕈᓘᔭᖅᑐᑦ 

ᐱᕙᓪᓕᐊᖕᒪᑕ ᒫᓐᓇᐅᔪᖅ.  

 

ᖃᓄᕐᓗ ᑕᒡᕙ ᓇᖕᒥᓂᖅᓱᕐᓂᖅ ᐱᖕᒪᖔᑦ ᑖᒃᑯᐊ ᐃᖕᒥᒃᑰᖅᑐᑦ ᐊᒻᒪᓗ ᓴᙱᓂᕐᒥᒃ ᓇᖕᒥᓂᖅᓱᕐᓂᖅ ᑖᓐᓇ 

ᐱᖓᓱᓄᑦ ᐊᕐᕌᒍᓄᑦ ᐱᓯᒪᓕᕐᒪᑦ 2027−ᒥ ᐊᑐᓕᖅᑎᑕᐅᓚᐅᖅᖢᓂ. ᓄᓇᐃᑦ ᐊᑐᖅᑕᐅᓂᖏᓐᓄᑦ ᐸᕐᓇᐅᑎ 

ᑕᐃᒪᙵᓕᒫᖅ ᑲᔪᓯᔪᖅ.  

ᐊᒻᒪᓗ ᐊᕗᖓᔾᔨᓯᒪᓗᒍ ᐱᓕᕆᐊᕆᓂᐊᖅᑕᕗᑦ.  

 

ᐃᒻᒪᖄ ᓄᓇᕗᒻᒥ ᐸᕐᓇᐃᔩᑦ, ᐃᓛᒃ ᐊᕙᑎᓕᕆᔩᑦ ᑕᑯᓪᓗᒋᑦ ᑮᓇᐅᔭᑦ ᑖᒃᑯᐊ ᓱᕐᕋᔾᔮᙱᑦᑐᑦ 

ᑖᒃᑯᓄᙵᖅᑕᐅᖃᑦᑕᖅᑐᑦ. ᐃᒻᒪᖄ ᑕᐃᒃᑯᐊ ᑲᒥᓴᓐᒋᔭᐅᔪᖅ ᐊᑭᓱᖅᑕᐅᖏᓐᓇᕐᓗᑎᒃ ᐊᒻᒪᓗ ᑖᒃᑯᐊ ᐊᕙᑎᓕᕆᔪᑦ 

ᓇᖕᒥᓂᖅᓱᕐᓂᖅ ᐱᓪᓗᒍ ᓄᓇᕗᑦ ᒐᕙᒪᒃᑯᑦ ᑎᒃᑯᐊᖅᓯᔨᐅᓂᐊᖅᑐᑦ ᑖᒃᑯᓄᖓ ᐃᖏᖃᑕᐅᓂᐊᖅᑐᓂᒃ.  

ᑭᓯᐊᓂ ᑖᒃᑯᐊ ᐊᕙᑎᓕᕆᔩᑦ ᐱᓪᓗᒋᑦ ᐃᓱᒪᓕᐅᕈᓐᓇᕐᓂᕆᔭᖏᑦ ᓱᕐᕋᔾᔮᙱᑦᑐᑦ ᐊᒻᒪᓗ 

ᐱᕙᓪᓕᐊᔾᔪᓯᕆᖃᑦᑕᖅᑕᖏᑦ.  

 

ᐄ’, ᑕᐃᑲᓂ ᐊᒃᑐᐱᓪᓛᕐᔪᖃᑦᑕᖅᑑᒐᓗᐊᖅ ᑭᓯᐊᓂ ᓇᖕᒥᓂᖅᓱᕐᓂᖅ ᐊᒻᒪᓗ ᓄᓇᕗᒻᒥ ᐸᕐᓇᐃᔩᑦ ᑕᐃᒃᑯᐊ 

ᓴᖅᑭᔮᖏᓐᓇᕐᓂᐊᖅᑐᑦ. ᒫᓐᓇ ᑕᐃᒪᐃᓐᓇᒥᒃ ᓱᕐᕋᔾᔮᙱᑦᑐᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᒪᐃᒃ. 

 

ᒪᐃᒃ: ᑯᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᒥᓂᔅᑕ.  

 

ᐄ’, ᑖᓐᓇ ᐃᖏᕐᕋᕙᓪᓕᐊᓂᐊᕐᖓᑦ ᓇᓗᓇᙱᒻᒪᑦ ᑖᓐᓇ ᓇᒻᒥᓂᖅᓱᕐᓂᐅᔪᖅ, ᐊᕐᕌᒍ ᓇᓗᓇᙱᑦᑎᐊᕐᖓᑦ 

2027-2028, ᑕᐃᒃᑯᐊ ᑕᒫᓂ ᒪᓕᒐᓕᐅᕐᕕᒻᒥ ᐃᔅᓯᕚᖅᑎᓪᓗᑕ ᒪᓕᒐᔅᓴᐅᓂᐊᖅᑐᑦ ᑖᓐᓇ ᐱᔾᔪᑎᒋᓪᓗᒍ 

ᓇᓗᓇᙱᑦᑎᐊᕐᖓᑦ ᐊᑐᕆᐊᓯᓛᕐᖓᑕ ᐊᕐᕌᒎᓛᖅᑐᖅ.  

 

ᑖᒃᑯᐊ ᐱᒻᒪᕆᐅᓂᖏᑦ ᐅᖃᐅᓯᕆᖃᑦᑕᓂᐊᕐᒥᔭᕗᑦ ᓇᓗᓇᙱᑦᑐᖅ ᑭᓯᐊᓂ ᐅᓇ ᐅᓪᓗᖃᕐᓂᐅᓴᒻᒪᑦ 

ᓇᒻᒥᓂᖅᓱᕐᓂᖅ ᑕᕝᕗᖓ ᑲᒪᒋᔭᑦᑕ ᐃᓗᐊᓅᓪᓚᑦᑖᕐᓗᓂ ᐱᔭᔅᓴᕗᑦ ᖃᓄᑎᒋᒃ ᐊᖏᓪᓕᓂᐊᕐᒪᖔᑕ, ᖃᓄᖅ 

ᐱᔭᕆᐊᑐᓂᐊᕐᒪᖔᑦ ᑖᓐᓇᐅᓕᖅᑲᑦ. ᒥᓂᔅᑕᖃᐃ ᑖᔅᓱᒪ ᒥᔅᓵᓄᑦ ᓇᓗᓇᐃᖅᓯᑲᐃᓐᓇᕈᓐᓇᖅᑲ ᒫᓐᓇ? ᖁᔭᓐᓇᒥᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᒃᑯᓄᖓ ᑐᕌᖓᓂᐊᖅᑐᑦ 

ᐅᖃᐅᓯᕆᔭᒃᓴᕆᒐᕕᒋᑦ ᑕᒪᓐᓇ ᑲᒪᒋᓂᐊᖅᑕᕗᑦ ᑲᓇᑕᐅᑉ ᑕᐃᒃᑯᐊ ᐱᖁᔭᕐᔪᐊᖏᑦ ᐊᐅᓚᑦᑎᔾᔪᑎᒋᔭᐅᔪᑦ 

ᑲᓇᑕᐅᑉ ᒐᕙᒪᒃᑯᖏᑦᑕ ᐅᕙᒍᖔᖅ ᐱᖁᔭᕐᔪᐊᖅᑎᒎᖓᓕᕐᓂᐊᖅᑐᖅ. 

 

ᑕᓪᓕᒪᐅᖕᒪᑕ ᐱᖁᔭᒃᓴᐃᑦ ᓴᖅᑭᑦᑐᒫᕐᓂᐊᖅᑕᕗᑦ ᐃᓱᒪᒃᓴᖅᓯᐅᕈᑎᒋᔭᐅᔪᓐᓇᕐᓂᐊᕐᒪᑦ ᐊᒻᒪᓗ ᒪᓕᒐᐃᑦ, ᑕᐃᒪ 

6−ᖑᕗᑦ ᑲᒪᒋᔭᕆᐊᖃᖅᑕᕗᑦ ᑕᒪᓐᓇ ᓇᖕᒥᓂᖅᓱᕐᓂᖅ ᐅᕙᑦᑎᓐᓄᐊᓚᐅᙱᓐᓂᖓᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᒥᓂᔅᑕ. ᑖᓐᓇ ᓇᖕᒥᓂᖅᓱᕐᓂᕐᒧᑦ ᐱᓕᕆᕝᕕᒃ ᑖᒃᑯᐊ ᑲᒪᒋᓛᓕᖅᑕᕗᑦ ᒪᓕᒐᐃᑦ ᐊᑐᓕᕋᐃᑉᐸᑕ. 

ᑖᒃᑯᐊ ᐊᐅᓚᑕᐅᓂᖏᑦ ᒐᕙᒪᑐᖃᒃᑯᑦ ᓄᓇᖁᑎᖏᑕ ᐱᔪᓐᓇᐅᑎᖏᑦ ᐊᒻᒪᓗ ᐃᑉᐱᒋᔭᐅᓂᖏᑦ ᐃᒪᐃᑦ ᐊᒻᒪᓗ 

ᓄᓇᒦᙶᖅᑐᑦ ᓄᓇᕗᒻᒥ.  

ᑖᓐᓇ ᐱᔭᕆᐊᑐ− ᐃᓛᒃ ᓇᓗᓇᙱᑦᑐᖅ ᐱᔭᕆᐊᑐᓛᖅᑐᖅ ᐃᖅᑲᓇᐃᔭᖅᑏᑦ ᑕᐃᒃᑯᐊ ᒪᓕᓐᓂᐅᓴᒻᒪᑕ ᑕᕝᕘᓇ 

ᐊᑲᐅᔪᖅ ᑕᒪᒃᑯᓂᖓᓕ ᑲᒪᒋᔭᖃᑦᑕᖅᑕᒥᓂᒃ ᑲᒪᑐᐃᓐᓇᓛᕐᖓᑕ. ᑖᓐᓇᖃᐃ ᓄᓇᕗᒻᒧᑦ ᑮᓇᐅᔭᑎᒍᑦ 

ᒐᕙᒪᒃᑯᑎᒎᖅᑐᓂᒃ ᒪᑭᑉᐹᓪᓕᕈᑎᒋᒃᑲᓐᓂᕐᓂᐊᕆᕙᕗᑦ ᐱᕙᓪᓕᐊᔪᓕᕆᓂᖅ ᐃᓱᒪᒋᓗᒍ? ᖁᔭᓐᓇᒦᒃ, ᐃᔅᓯᕙᐅᑖᖅ. 

ᑕᐃᒫᖅᑐᖓ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐊᓯᐊᓂᒃ ᐅᕗᖓ ᐃᖏᖁᔨᓪᓗᖓ 

ᑕᐃᒪᐃᑦᑐᓐᓇᖅᑎᑦᑎᒍᕕᑦ, ᐃᒃᓯᕙᐅᑖᖅ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑏ. ᒥᔅᑕ ᒫᓐᓯᐅᓪ, ᐊᑏ. 

 

ᒫᓐᓯᐅᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᒃ ᐊᐱᖅᑯᑎᑦᑎᐊᔮᓗᖕᒥᒃ ᐊᐱᕆᓵᕋᕕᑦ. 

ᐋᔩᖃᑎᒌᖕᓂᖅ ᑖᓐᓇ ᐋᔩᕈᑎᒋᓗᑎᒃᑯᑦ ᑲᓇᑕᐅᑉ ᒐᕙᒪᒃᑯᖏᑦᑕ ᐱᔭᒃᓴᖅᑖᕆᓯᒪᔭᖏᑦ ᑎᒍᓂᐊᓕᕈᑦᑎᒃᑯᑦ 

ᑮᓇᐅᔭᓂᑦᑕᐅᖅ ᒪᓕᑦᑐᖃᕆᐊᓖᑦ. ᐊᒻᒪᓗ ᓄᒃᑎᖅᑕᐅᓂᐊᕐᓂᖓ ᐱᔭᒃᓴᐃᑦ. ᑖᒃᑯᐊ ᓄᓇᕗᑦ ᒐᕙᒪᒃᑯᑦ $82.25 

ᒥᓕᐊᓐᓂᒃ ᑮᓇᐅᔭᓂᒃ ᐊᖏᕈᑎᖃᖅᓯᒪᔪᑦ ᐊᒻᒪᓗ 64 ᒥᓕᐊᓐ ᑮᓇᐅᔭᓂᒃ ᑖᒃᑯᐊ ᑎᒍᖃᓯᐅᑎᖃᑦᑕᕐᓂᐊᖅᑕᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᑕᐃᒪ ᐅᔭᕋᓐᓂᐊᖅᑏᑦ ᑮᓇᐅᔭᓂᒃ ᑲᓇᑕᐅᑉ ᒐᕙᒪᒃᑯᖏᓐᓅᖅᓯᓲᖑᕙᓪᓚᐃᒻᒪᑕ, 

ᑖᓐᓇᓕᖃᐃ ᐊᓱᐃᓪᓛᒃ ᑲᒪᒋᓛᓕᖅᑕᕗᓇᐃ ᑮᓇᐅᔭᑦ ᑕᐃᓐᓇ ᐅᔭᕋᓐᓂᐊᖅᑐᓕᕆᔨᒥᒃ ᐱᓕᕆᐊᖑᖃᑦᑕᕐᒪᑦ. 

ᑲᓇᑕᐅᑉ ᒐᕙᒪᒃᑯᖏᓐᓄᑦ, ᐃᓛᒃ, ᑐᓂᓯᖃᑦᑕᕋᓗᐊᕐᒪᖔᑕ ᖃᐅᔨᒪᔾᔭᙱᑦᑐᖓ. ᑕᐃᒪᐃᒐᔭᕐᓂᖅᑲᑦ 

ᐊᓱᐃᓪᓛᖑᒐᔭᖅᑲᖃᐃ? ᖁᔭᓐᓇᒦᒃ, ᐃᔅᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᓈᓴᐅᑎ ᒥᔅᑕ ᒪᓐᓯᐅᓪ 

ᐅᓂᒃᑳᑦᑎᐊᒃᑲᓐᓂᖁᓪᓗᒍ ᑖᒃᑯᓂᖓ ᓂᖏᖅᑕᕈᑎᓂᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒫᓐᓯᐅᓪ. 

 

ᒫᓐᓯᐅᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᒃ ᐊᐱᕆᒐᕕᑦ. ᐄ’, ᐃᓚᖏᑦ ᐃᑲᔪᕈᑎᐅᔪᖅ 

ᓇᖕᒥᓂᖅᓱᕐᓂᖅ ᐱᓪᓗᒍ ᓄᓇᕗᑦ ᒐᕙᒪᒃᑯᖏᑦ ᓂᖏᖅᑕᕈᑎᓂᒃ ᐱᖃᑦᑕᕋᔭᖅᑐᖅ ᒐᕙᒪᑐᖃᒃᑯᑦ 

ᓄᓇᖁᑎᖓᓂᖓᓃᑦᑐᖅ ᓄᓇᕗᒻᒥ ᐱᑕᖃᑎᒻᒪᑦ. ᒐᕙᒪᒃᑯᑦ ᓄᓇᖁᑎᖏᓐᓂᒃ ᐱᕙᓪᓕᐊᔪᖃᓗᐊᙱᒻᒪᑕ.  

 

ᓯᕗᓂᒃᓴᑦᑎᓐᓂ ᑮᓇᐅᔭᓕᐅᕈᑕᐅᒐᔭᖅᑐᖅ ᐱᕕᒃᓴᖃᕐᓗᑎᓪᓗ ᑮᓇᐅᔭᖅᑖᖃᑦᑕᕐᓂᒃᑯᑦ. ᑭᓯᐊᓂ, ᒫᓐᓇ 

ᐅᔭᕋᓐᓂᐊᕐᒪᑕ ᓄᓇᑦᓯᐊᕐᒥ ᐃᓄᐃᑦ ᓄᓇᖁᑎᖓᓃᒻᒪᑕ. ᑖᒃᑯᐊᓗ ᓂᖏᖅᑕᕈᑎᖏᑦ ᐃᓄᐃᑦ ᑎᒥᖁᑎᖓᓐᓄᑦ 

ᑐᓂᔭᐅᖃᑦᑕᖅᑐᑦ ᒐᕙᒪᑐᖃᒃᑯᓐᓂ ᓄᓇᖁᑎᒋᔭᖓᓄᑦ ᓇᖕᒥᓂᖅᓱᕐᓂᖅ ᑎᒍᒍᑦᑎᒍᑦ ᑖᒃᑯᐊ ᓄᓇᕗᑦ 

ᒐᕙᒪᒃᑯᖏᓐᓂ ᓂᖏᖅᑕᕈᑕᐅᖔᓕᕈᒫᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐊᑕᒍᑦᑖᓗᒃ. 

 

ᐊᑕᒍᑦᑖᓗᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᓕᐅᖅᑎᐅᖃᑎᕗᑦ ᓇᑭᙶᖅᖢᓂᑭᐊᖅ ᐅᖃᓕᒫᖃᑦᑕᕐᒪᑦ. 

ᐊᓯᐅᖅᑲᔪᒃᓴᐅᒐᓗᐊᖅᖢᖓ ᐆᒥᖓ ᐊᐱᕆᓂᐊᖅᐳᖓ.  

(ᑐᓵᔨᑎᒎᓕᖅᑐᖅ) ᒫᓐᓇᕋᑖᖑᔪᖅ ᒐᕙᒪᒃᑯᑦ ᓴᖅᑭᑦᑎᓚᐅᕐᒪᑕ ᐃᖅᑲᓇᐃᔮᒃᓴᓂᑦ ᓴᖅᑭᑦᑎᓪᓗᑎᒃ 

ᐊᖓᔪᖅᑳᖑᓂᐊᖅᑐᓂᒃ ᐱᓕᕆᕕᖕᒥ ᓴᓇᓂᐊᖅᑐᖅ ᐃᓚᒋᐊᕈᑎᐅᓂᖅ ᓇᖕᒥᓂᖅᓱᕐᓂᕐᒧᑦ. ᑲᑎᒪᔨᐅᓂᐊᖅᑐᓂᒃ 

ᓄᓇᒧᑦ ᐃᒥᕐᒧᓪᓗ ᓄᓇᕗᒻᒥ ᖃᔅᓯᑦ ᐃᖅᑲᓇᐃᔮᒃᓴᐃᑦ ᐱᓕᕆᕕᐅᒧᖅ ᖃᔅᓯᓂᒃ ᓄᑖᓂᒃ  

ᐃᖅᑲᓇᐃᔮᒃᓴᖃᕐᓂᐊᖅᐹ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᒥᔅᑕ ᒫᓐᓯᐅᓪ ᐅᖃᖅᑲᐅᔪᖅ ᐊᖏᖅᑕᐅᑉᐸᑕ 

ᓇᐃᓴᐅᑏᑦ ᑐᙵᕕᖃᖅᑐᑦ ᐊᖏᖅᑕᐅᑉᐸᑦ ᒪᓕᒐᓕᐅᕐᕕᖕᒥ ᒫᓐᓇ, ᑕᐃᒃᑯᐊ ᓄᑖᖅ ᐱᓕᕆᕕᒃ 174-ᓂᒃ 

ᐃᖅᑲᓇᐃᔭᖅᑎᖃᕋᔭᖅᑐᑦ ᑲᑎᒡᓗᒋᑦ. ᐊᒻᒪᓗᑦᑕᐅᖅ, ᖄᒃᑲᓐᓂᐊᒍᑦ, ᖄᒃᑲᓐᓂᐊᒍᑦ ᐃᖅᑲᓇᐃᔮᒃᓴᑦ ᑖᒃᑯᐊ 

ᓴᖅᑭᑕᐅᔭᕆᐊᖃᕋᔭᖅᑐᑦ ᑖᒃᑯᓄᖓᓕᕆᔪᑦ ᖃᓂᒋᔭᖓᓂ ᐱᓕᕆᖃᑎᒋᔭᖏᖕᓂ ᐱᓕᕆᕕᖕᓂ. 

 

ᑖᒃᑯᐊ ᓴᖅᑭᑕᐅᑎᓪᓗᒋᑦ ᐱᓕᕆᕕᒃ ᐅᔭᕋᖕᓂᐊᕐᓂᓕᕆᓂᕐᒧᑦ ᓄᓇᓕᕆᓂᕐᒧᑦ ᓄᓇᒥᐅᑕᓕᕆᓂᕐᒧᒡᓗ ᒪᕐᕉᓐᓂᒃ 

ᐃᖅᑲᓇᐃᔭᖅᑎᑖᕋᔭᖅᑐᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 10−ᖑᔪᑦ ᐃᖏᕐᕋᔾᔪᑎᓕᕆᓂᕐᒧᑦ, ᓄᓇᕗᒻᒥ 

ᐊᐅᓚᔪᓐᓇᐅᓯᐅᕐᓂᖅ, ᐊᕙᑎᓕᕆᔩᒃ ᒪᕐᕉᒃ, ᒪᕐᕉᒃ ᑮᓇᐅᔭᓕᕆᔨᒃᑯᓐᓄᑦ, ᑎᓴᒪᐃᑦ ᒪᓕᒐᓕᒐᓕᕆᔨᒃᑯᓐᓄᑦ, 

ᑕᓪᓕᒪᑦ ᒐᕙᒪᓕᕆᔨᒃᑯᑦ ᐊᐅᓚᑦᑎᔨᒃᑯᑦ ᐱᓕᕆᕕᖓᑦ, ᒪᕐᕉᒃ ᐃᖅᑲᓇᐃᔭᖅᑐᓕᕆᔨᒃᑯᑦ, ᖄᒃᑲᓐᓂᐊᒍᑦ ᒪᕐᕉᒃ 

ᐃᓕᖅᑯᓯᓕᕆᓂᒃᑯᑦ ᐱᖅᑯᓯᓕᕆᕕᒃᑯᑦ ᑖᒃᑯᐊ ᐃᖅᑲᓇᐃᔮᒃᓴᐃᑦ ᓴᖅᑭᒃᑲᔭᖅᑐᑦ. 

 

ᐱᖃᓯᐅᔾᔨᓯᒪᔪᑦ ᑭᓯᐊᓂ ᐊᑕᐅᓯᑐᐊᖅ ᐱᓕᕆᕕᒃ ᓇᖕᒥᓂᖅᓱᙱᒻᒪᑦ ᐃᖅᑲᓇᐃᔭᖃᑎᒌᑦᑐᐃᓐᓇᐅᓪᓗᑎᓪᓗ 

ᐱᓕᕆᖃᑎᒋᔭᕆᐊᖃᖅᑐᑦ ᓲᕐᓗᒃ ᐃᓚᒌᑦᑐᑦ ᒐᕙᒪᒃᑯᑦ ᖁᕕᐊᓱᖃᑎᒌᒡᓗᑎᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᐊᑕᒍᒃᑖᓗᒃ. 

 

ᐊᑕᒍᒃᑖᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ ᒥᓂᔅᑕ. ᖃᔅᓯᑦ ᐃᖅᑲᓇᐃᔮᒃᓴᐃᑦ 

ᓄᒃᑎᖅᑕᐅᓂᐊᖅᐸᑦ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖏᖕᓂ ᒫᓐᓇ ᐊᑐᖅᑕᐅᔪᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᑲᐃᑎᑦᑐᒪᓪᓗᒍ ᑲᑎᒪᔨ, ᑖᓐᓇ ᑭᐅᔭᐅᔭᕇᕐᒪᑦ. 

ᐊᐱᖅᑯᑎᒃᓴᖅᑕᖃᙱᑉᐸᑦ. ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 2026-2027 ᓇᐅᑦᑎᖅᓱᐃᓂᐊᖅᑐᑦ ᓄᒃᑎᕆᓗᑎᒃ 

ᐊᑐᐃᓐᓇᑦᑎᐊᓕᕐᓗᑎᒃ ᐱᓕᕆᐊᒃᓴᖏᑕ ᑕᒪᒃᑯᐊᓗ ᐱᖁᑏᑦ ᓄᒃᑎᖅᑕᐅᓗᑎᑦ ᐱᓕᕆᔾᔪᑎᖏᑦᑕᓗ 

ᐋᖅᑭᒃᓱᖅᓯᒪᔪᐃᑦ ᑕᒪᒃᑯᐊ ᓄᒃᑎᕈᑎᒋᔭᐅᓂᐊᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᐅᓇ ᐊᐱᖅᑯᑎᒋᓂᐊᒐᕋ ᐆᒪᑉ 

ᓇᓛᒎᕐᓂᐊᖅᑐᖅ ᐃᓄᐃᑦ ᓇᖕᒥᓂᖅᓱᕐᓂᖅ.  

 

ᐅᕙᒍᑦ ᒐᕙᒪᐅᔪᑎᒍᑦ ᑎᑎᖅᑲᑎᒍᑦ ᖃᓄᐃᓕᐅᕐᓂᐊᕐᓂᕆᔭᖓᓂᒃ ᑐᑭᓯᐅᒪᔪᑦ ᑭᓯᐊᓂᓕ ᓄᓇᕗᒻᒥᐅᑕᐃᑦ 

ᑐᓴᐅᒪᑦᓯᐊᖅᐹ? ᑐᓴᐅᒪᑦᓯᐊᖅᐸᑦ ᖃᓄᐃᓕᐅᕐᓂᐊᕐᓂᕆᔭᖓᓂᒃ ᐃᓗᓪᓕᕆᓂᐊᒐᐃᑦ ᑖᒃᑯᐊ, ᓇᖕᒥᓂᖅᓱᕐᓂᖅ 

ᓲᕐᓗᒃ ᑐᑭᓯᓇᔭᖅᐸᑦ ᐃᓄᒃ ᐊᑕᐅᓯᖅ ᓇᖕᒥᓂᖅ ᓄᓇᕗᑦ ᓇᖕᒥᓂᖅᑖᕆᓂᐊᓕᖅᐸᕗᑦ? ᐃᒪᖁᑎᖏᓪᓗ ᓄᓇᖓᓗ 

ᑕᕝᕙᓕ ᓇᖕᒥᓂᖅᓱᕐᓂᖅ ᑖᓐᓇ ᐱᒋᓪᓚᕆᓐᓂᐊᓕᖅᐸᕗᑦ.  

 

ᖃᓄᐃᓐᓂᐊᖅᐸ? ᑖᒃᑯᐊ ᓄᓇᓖᑦ ᓄᓇᕗᒻᒥ ᑐᓴᖅᑎᓐᓂᐊᖅᐱᓯᐅᒃ? ᓇᖕᒥᓂᖅ ᓄᓇᓕᖕᓄᑦ ᐊᐅᓪᓛᕐᓗᓯ 

ᑖᒃᑯᓇᓂ ᐱᖓᓱᓂᑦ ᐊᕕᑦᑐᖅᓯᒪᔪᑦ ᓄᓇᕗᒻᒥ. ᑖᓐᓇ ᐊᐱᖅᑯᑎᒐ. ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᐃᓛᒃ ᑕᒪᓐᓇ ᐊᐱᖅᑰᑕᐅᓯᒪᔪᖅ ᑐᑭᓯᐅᒪᑦᓯᐊᖅᖢᒍ ᓄᓇᕗ’ᒥᐅᑦ 

ᖃᓄᖅ, ᐃᓗᓕᖏ’ᓂᒃ ᖃᐅᔨᒪᑦᓯᐊᕆᐊᖃᕐᒪᑕ ᓇᖕᒥᓂᖅᓱᕐᓂᖅ ᖃᓄᖅ ᓱᓇᓂᒃ ᐃᓗᓕᖃᕐᒪᖔᑦ.  

ᑐᓴᐅᒪᑎᑦᓯᔾᔪᑕᐅᓂᐊᖅᑐᒥᒃ ᖃᑉᓗᓈᑎᑐᑦ ᑐᓴᐅᒪᑎᑦᑎᓂᕐᒧᑦ ᐸᕐᓇᐅᑎᒥᒃ ᓯᐊᑦᑐᒥᒃ ᐋᖅᑭᒃᓱᐃᕙᓪᓕᐊᔪᒍᑦ. 

ᓄᓇᓕᖕᓄᑦ ᐊᐅᓪᓛᖅᑕᕐᓂᕐᒧᑦ ᑭᓯᐊᓂ ᐸᕐᓇᐃᖅᓯᒪᙱᑐᒍᑦ. ᐱᕙᓪᓕᐊᔪᑎᒍᑦ ᖃᕆᑕᐅᔭᑎᒍᓪᓘᓐᓃᑦ 

ᓈᓚᐅᑎᒃᑯᓪᓗ ᑐᓴᐅᒪᑎᑦᓯᓇᓗᓐᓂᐊᖅᖢᑕ, ᐃᓛᒃ ᑐᓴᐅᒪᑎᑦᓯᓂᐊᖅᖢᑕᐃᓛᒃ ᓱᓇᓂᒃ ᐃᓗᓕᖃᕐᒪᖔᑦ ᑕᒪᓐᓇ 

ᓇᖕᒥᓂᖅᓱᕐᓂᖅ.  

 

ᓄᓇᕗᑦ ᒐᕙᒪᖓ ᑕᐅᑐᒃᖢᒍ ᐊᖏᒡᓕᒋᐊᕐᓂᖅᑕᖃᕐᓂᐊᓕᕐᒪᑦ ᓄᑖᒥᒃ ᐊᕕᒃᑐᖅᓯᒪᔪᖁᑎᖃᓕᕐᓗᓂ ᒐᕙᒪᖓ. 

ᐱᔪᓐᓇᕐᓂᖃᕐᓂᖅᓴᐅᓕᕐᓗᓂ ᒐᕙᒪᒋᔭᕗᑦ ᓲᕐᓗ ᐱᕈᒃᑲᓐᓂᖅᑐᑦ ᐊᒃᑐᕈᖅᐸᓪᓕᐊᔪᖅᑐᑦ ᒐᕙᒪᕗᑦ 

ᐃᓕᖅᑯᓯᖃᕐᓂᐊᖅᑑᔭᕐᒪᑦ ᑐᑭᓯᐊᒪᑦᓯᐊᖁᔭᕗᑦ ᓄᓇᕗᒻᒥᐅᑦ ᑐᓴᐅᒪᑦᓯᐊᕐᓂᐊᕐᒪᑕᓗ ᐱᓕᕆᓂᐊᖅᖢᑕ. ᒪ’ᓇ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᐱᖅᑯᑎᒃᓴᖅᑕᖃᖅᐸ ᓱᓕ ᑲᑎᒪᔨᓂᑦ? ᐱᑕᖃᙱᒻᒪᑦ. ᑲᑎᒪᔩᑦ ᐊᖏᖅᐸᑦ 

ᐊᐅᓚᑦᑎᔩᑦ ᒐᕙᒪᐅᖃᑎᒌᒃᑐᓕᕆᔨᒃᑯᓪᓗ ᑲᑎᓪᓗᒋᑦ ᐊᐅᓚᔾᔪᑎᒃᓴᖏᑦ $2,652,000?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑏ ᒪᒃᐱᒐᖅ B-3−ᒧᑦ ᐅᑎᕐᓗᓯ. ᑲᑎᒪᔩᑦ ᐊᖏᖅᐸᑦ ᐊᐅᓚᑦᑎᔨᐅᖃᑎᒌᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᑦ 2026-2027 ᐊᑐᕈᒫᖅᑕᖏᑦ ᐊᐅᓚᔾᔪᑎᒃᓴᖏᓐᓄᑦ $21,633,000?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐸᑦ ᐱᔭᕇᕋᑦᑎᒍᑦ ᒐᕙᒪᐅᖃᑎᒌᑦ ᐊᐅᓚᑦᑎᔨᒃᑯᑦ ᐱᓕᕆᕕᖓ 

ᐊᑐᕈᒫᖅᑕᖏᑦ ᐱᔭᕇᕋᑦᑎᒍᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑐᔾᔪᑎᒃᓴᖃᖅᐱᑦ, ᓯᕗᓕᖅᑎ ᒪᐃᓐ? 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᐄ’, ᒫ’ᓈᕐᓗᖓᒃᓵᑑᖕᒪᑦ. (ᑐᓵᔨᑎᒎᓕᖅᑐᖅ) 

ᐅᖃᕈᒪᑐᐃᓐᓇᖅᑐᖓ ᖁᔭᓐᓇᒦᕐᔪᐊᕈᒪᓪᓗᖓ ᐃᖅᑲᓇᐃᔭᖅᑎᑦᑎᓄᑦ ᐱᓕᕆᕕᑦᑎᓐᓂ ᐃᖅᑲᓇᐃᔭᖅᑐᓄᑦ 

ᑐᖏᓕᕋ ᕙᐅᓗ, ᒥᔅᑕ ᒫᓐᓯᐅᓪ, ᒥᔅᑕ ᐊᑎᐊᓐᓴ.  

 

ᐊᐃᑉᐸᖓᓗ ᑖᓐᓇ ᑐᖏᓕᖓ ᖁᔭᓐᓇᒦᕈᒪᓪᓗᖓ ᐅᐱᒋᔪᒪᓗᒋᑦ ᑖᒃᑯᐊ ᑭᒡᓕᓯᓂᐊᖅᑎᑐᐃᓐᓇᐅᙱᑦᑐᓄᑦ, 

ᐱᓕᕆᕕᓕᒫᑦᑎᐊᓄᑦ ᐊᖏᖅᓯᒪᑦᑎᐊᖅᑐᓂᒃ ᐃᖅᑲᓇᐃᔭᖃᑦᑕᖅᑐᓂᒃ ᐊᒃᓱᕈᑦᑎᐊᖅᖢᑎᒃ ᒐᕙᒪᒃᑯᓐᓂᒃ 

ᑭᒡᒐᖅᑐᐃᓪᓗᑎᒃ. 

ᐱᑕᖃᙱᑉᐸᑕ ᑖᒃᑯᐊ ᓴᖅᑭᒃᑲᔭᙱᑦᑐᑦ ᐱᓕᕆᐊᕆᔭᕗᑦ ᐱᔭᕐᓂᙱᑦᑐᐊᓘᒐᔭᖅᑐᖅ ᐊᑐᓕᖅᑎᑦᑎᔭᕆᐊᒃᓴᖅ.  

 

ᖁᔭᓐᓇᒥᒃ ᑲᑎᒪᔩᑦ ᐅᓪᓗᒥ ᐊᐱᖅᓱᑦᑎᐊᖃᑦᑕᖅᑲᐅᒐᔅᓯ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᖅ): ᐃᖅᓱᖅᑎ, ᐅᑯᐊ ᐊᓂᑎᓚᐅᒃᑭᑦ. 10 ᑎᑦᑕᐃᑦ ᕿᑲᓚᐅᑲᖕᓂᐊᖅᑐᒍᑦ 

ᕿᒥᕐᕈᓇᓚᐅᙱᓐᓂᑦᑎᓐᓂᒃ 2026-2027 ᒪᓕᒐᓕᐅᕐᕕᐅᑉ ᐊᑐᕈᒫᖅᑕᖏᓐᓂᒃ ᑲᒪᓚᐅᙱᓐᓂᑦᑎᓐᓂᒃ. ᖁᔭᓐᓇᒦᒃ. 

 

>>ᐸᒃᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᓱᒃᑏ, ᐅᑯᐊ ᐊᓂᑎᓚᐅᒃᑭᑦ. 10−ᒥᓂᔅᓯᒥᒃ ᕿᑲᑲᐃᓐᓇᕐᓂᐊᖅᑐᒍᑦ 

ᕿᒥᕐᕈᓇᓚᐅᙱᓂᑦᑎᓐᓂ 2026-2027 ᒪᓕᒐᓕᐅᕐᕕᐅᑉ ᐊᑐᕈᒫᖅᑕᖏᓐᓂᒃ ᑲᒪᓚᐅᙱᓂᑦᑎᓐᓂ. ᖁᔭᓐᓇᒦᒃ.  

 



ᐱᖓᔪᐊ, ᔫᓂ 10, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᑲᑎᒪᓂᖅ ᓄᖅᑲᖅᑐᖅ 17:13 ᐊᒻᒪᓗ ᐱᒋᐊᖅᑐᖅ 17:26 

 

ᐃᒃᓯᕙᐅᑕᖅ (ᒥᔅᑕ ᕗᕆᐊᑦ ᐲᑕᓴᓐ) (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᓂᑦᑎᓐᓄᑦ ᐅᑎᓕᕐᒥᕗᒍᑦ. ᐅᖃᖅᑏ, ᑕᒫᓂ 

ᓵᓐᓃᖃᑎᖃᕈᒪᕕᑦ?  

 

ᐅᖃᖅᑎ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖏᖅᑕᐅᔪᒪᒐᓗᐊᖅᑐᖓ 

ᐃᖅᑲᓇᐃᔭᖅᑎᖃᕈᓐᓇᖁᓪᓗᖓ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᕋᓛᑦ ᐊᖏᖅᐸᑦ ᐱᓕᕆᔨᖏᑦ ᓵᑦᓯᓐᓃᑦᓱᓐᓇᕐᓗᑎᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, ᑕᑉᐸᐅᙵᐅᑎᒃᑭᑦ. 

 

ᖃᐅᔨᒪᓂᐊᕋᑦᑕ ᐅᖃᖅᑏ, ᑭᒃᑰᓂᖏᓐᓂᒃ ᐱᓕᕆᔨᑎᑦ ᒪᑐᐃᕈᑎᖕᓅᓕᕐᒥᓗᑎᑦ.  

 

ᐅᖃᖅᑎ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓪᓗᒃᑯᑦ, ᐅᓪᓗᑦᓯᐊᕙᒃᑯᑦ.  

 

ᑕᕝᕙᓃᖃᑎᒋᔮᒃᑲ ᑖᒃᑯᐊ ᒪᓕᒐᓕᐅᕐᕕᒻᒥ ᐃᖅᑲᓇᐃᔭᖅᑎᒻᒪᕇᒃ, ᓯᕗᓪᓕᕐᒥ ᑖᓐᓇ ᑕᓕᖅᐱᓐᓃᑦᑐᖅ ᐃᓕᔅᓯ 

ᓴᐅᒥᖓᓂ ᒥᔅ ᑖᓂᐊ ᐅᐃᓐᒥᐅᓪ, ᑖᓐᓇ ᑐᑭᒧᐊᒃᑎᑦᓯᔨᐅᓪᓗᓂ ᐊᐅᓚᑦᓯᓂᕐᒧᑦ ᐊᒻᒪᓗ ᑮᓇᐅᔭᓕᕆᔨᒃᑯᓐᓄᑦ. 

ᑖᓐᓇᓗ ᑕᓕᖅᐱᓯᓐᓃᑦᑐᖅ ᐅᕙᖓ ᓴᐅᒥᖓᓃᑦᑐᖅ ᐊᓪᓚᒃᑎᒻᒪᕆᒃ ᒪᓕᒐᓕᐅᕐᕕᖕᒥ, ᒥᔅᑕ ᓯᑏᕙᓐ ᐃᓄᒃᓱᒃ. 

 

ᐱᒋᐊᕈᑎᒃᑲᓄᑦ ᐃᒃᓯᕙᐅᑖᖅ, ᖁᕕᐊᑉᐳᖓ ᐃᓕᑦᓯ ᓵᖓᓅᕈᓐᓇᕋᒪ ᐅᓪᓗᒥ. ᐅᓂᒃᑳᕆᐊᖅᑐᕐᓗᒋᑦ ᓄᓇᕗᒻᒥ 

ᒪᓕᒐᓕᐅᕐᕕᐅᑉ ᑮᓇᐅᔭᖅᑑᑎᒃᓴᕆᒍᒪᔭᖏᑦ 2026-2027−ᒥ.  

 

ᒪᓕᒐᓕᐅᕐᕕᐅᑉ 2026-2027−ᒥ ᑮᓇᐅᔭᐃᑦ ᐊᑐᕈᒫᕐᓂᐊᖅᑕᖏᑦ ᓴᖅᑮᕗᑦ ᑮᓇᐅᔭᑎᒍᑦ ᐃᖅᑲᓇᐃᔭᖅᑎᑎᒍᓪᓗ 

ᐊᑐᐃᓐᓇᐅᔭᕆᐊᓖᑦ ᐊᓪᓚᕝᕕᒋᔭᕗᑦ ᐊᐅᓚᔪᓐᓇᐅᑎᒋᓂᐊᖅᑕᖏᓐᓂ. ᑖᒃᑯᐊᓗ ᐃᒻᒥᒃᑰᖅᑐᑦ ᐊᓪᓚᕝᕕᐅᔪᑦ 

ᑎᒃᑯᐊᖅᑕᐅᓯᒪᑎᓪᓗᒋᑦ ᒪᓕᒐᓕᐅᕐᕕᒃᑯᑎᒍᑦ.  

 

ᐃᒃᓯᕙᐅᑖᖅ, ᑲᑎᑦᓱᒋᑦ ᑐᑦᓯᕋᖅᐳᒍᑦ $31,076,000−ᓂᒃ ᐊᐅᓚᑦᓯᒍᑎᑦᓴᓄᑦ ᐋᖅᑭᐅᒪᔾᔪᑎᑦᓴᓄᓪᓗ 2026-2027 

ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂ. ᑖᓐᓇ ᑮᓇᐅᔭᖅ ᒥᑭᓐᓂᖅᓴᐅᕗᖅ ᑕᐃᑦᓱᒪᓂᓂᑦ ᑐᑦᓯᕋᖅᑕᐅᓚᐅᖅᑐᖅ 

ᐊᑐᖅᑕᐅᓚᐅᖅᑐᐃᑦ 2025-2026 ᑮᓇᐅᓕᕆᓐᓇᐅᑉ ᐊᕐᕌᒍᖓᓂ. ᐱᔾᔪᑎᒋᓪᓗᒍ ᓄᓇᕗᒻᒥ ᓂᕈᐊᑦᑐᓕᕆᔨᕐᔪᐊᒃᑯᑦ 

ᑮᓇᐅᔭᖃᕆᐊᑐᙱᓐᓂᖅᓴᐅᒻᒪᑕ. 

 

ᐃᒃᓯᕙᐅᑖᖅ, ᐅᔾᔨᕈᓱᑉᐳᖓ ᒪᓕᒐᓕᐅᕐᕕᐅᑉ ᒥᓂᔅᑕᒃᑯᕕᒻᒥᓪᓗ ᐱᖁᔭᕐᔪᐊᖅ ᐃᓚᖓᓂ ᑎᑎᕋᖅᓯᒪᒻᒪᑦ 37 

ᐃᒪᐃᓕᖓᔪᖅ, ᐃᓛᒃ ᐱᔭᕆᐊᖃᖅᑎᑦᓯᒻᒪᑦ ᐃᒻᒥᒃᑰᖓᔪᒥᒃ, ᕿᒥᕐᕈᔨᐅᔪᓂᒃ ᑲᑎᒪᔨᓂᒃ ᕿᒥᕐᕈᖃᑦᑕᕋᔭᖅᑐᓂᒃ 

ᒪᓕᒐᓕᐅᖅᑏᑦ ᑮᓇᐅᔾᔭᒃᓵᖏᓐᓂᒃ, ᑮᓇᐅᔭᖃᖅᑎᑕᐅᔾᔪᑎᖏᓐᓂᒃ, ᑮᓇᐅᔭᖅᑐᖅᑐᖏᓐᓂᓪᓗ ᐊᒻᒪᓗ 

ᐃᑲᔫᓯᐊᖏᓐᓂᒃ. ᑕᐃᒪᐃᑦᑐᓂᒃ ᑲᑎᒪᔨᓂᒃ ᓴᖅᑭᑕᐅᔪᖃᖃᑦᑕᕆᐊᖃᕐᒪᑦ ᓂᕈᐊᕕᒡᔪᐊᕐᓂᕐᒥᒃ ᐊᑕᐅᓯᕐᒥᒃ 

ᐊᓪᓗᐃᖃᑦᑕᕐᓗᑎᒃ. ᑲᑎᒪᓕᕆᔨᒃᑯᑦ ᒫᓐᓇ ᐋᖅᑭᒃᓱᐃᕙᓪᓕᐊᔪᑦ ᕿᒥᕐᕈᔨᐅᒐᔭᖅᑐᓂᒃ ᑲᑎᒪᔨᓂᒃ.  

 

ᐃᒃᓯᕙᐅᑖᖅ, ᒪᓕᒐᓕᐅᖅᑏᑦ ᖃᐅᔨᒪᒻᒪᑕ ᐃᓕᑕᖅᓯᕋᑖᔪᒐᑦᑕ 25−ᓂᒃ ᐊᕐᕌᒍᓂᒃ ᓄᓇᕗᑦ ᓴᖅᑭᑕᐅᕕᒻᒥᓂᖓᓂᒃ 

ᓇᓪᓕᐅᕐᓂᖅᓯᐅᖅᑕᐅᑎᓪᓗᓂ. ᖁᕕᐊᑉᐳᖓ ᐅᖃᕆᐊᒃᓴᖅ ᒪᓕᒐᓕᐅᕐᕕᐅᑉ ᐃᖅᓱᒐᖓ ᐳᓚᕋᐅᔾᔭᐅᖃᑦᑕᔪᑎᓪᓗᒍ 

ᑭᒻᒥᕈᒻᒧᑦ, ᑲᖏᖅᑐᒑᐱᒻᒧᑦ ᐊᒻᒪᓗ ᕿᑭᖅᑕᕐᔪᐊᕐᒧᑦ. ᑖᓐᓇ ᐃᖅᓱᒐᖅ ᐳᓚᕋᑦᑎᑕᐅᓯᒪᓕᖅᐳᖅ ᓄᓇᕗᑦ 

ᓄᓇᓕᓕᒫᖏᓐᓄᑦ.  

 

ᐃᓕᑕᕆᔪᒪᒐᒃᑯ ᖁᔭᓕᔪᒪᓪᓗᒍᓗ ᐅᐱᓐᓇᖅᑐᖅ ᑲᒥᓯᓇᐅᓚᐅᖅᑐᖅ ᐃᓚᒋᔭᐅᔪᓐᓇᖅᓯᒪᒻᒪᑦ ᐳᓚᕋᖅᑎᓪᓗᒋᑦ 

ᐊᒻᒪᓗ ᑲᒥᓯᓇᐅᑉ ᐃᓕᑕᕆᔭᐅᔾᔪᑎᖓᓂᒃ ᑐᓂᓯᖃᑦᑕᓚᐅᖅᑐᑎᒃ ᐊᒥᓱᑲᓪᓚᖕᓄᑦ ᓄᓇᕗᒻᒥᐅᑕᕐᓄᑦ. ᐊᓪᓚᒡᕕᒐ 

ᓯᕗᒧᑦ ᓂᕆᐅᑦᓯᐊᖅᐳᖅ ᓄᑖᕐᒥᒃ ᐱᒋᐊᒃᑲᓐᓂᖅᑎᑦᓯᓛᕐᓗᓂ ᐃᖅᓱᒐᐅᔫᑉ ᐳᓚᕋᐅᔾᔭᐅᓂᖓᓂᒃ ᐊᒻᒪᓗ 

ᐊᓯᖏᓐᓂᒃ ᐱᓕᕆᐊᕆᔭᑦᑎᓐᓂᒃ ᓄᓇᕗᒻᒥᐅᑕᕐᓄᑦ ᓴᖅᑭᔮᕐᓂᖃᖅᑎᓪᓗᒍ 7−ᒋᔭᖓ ᒪᓕᒐᓕᐅᕐᕕᖃᖅᑎᓪᓗᑕ.  

 

ᐃᒃᓯᕙᐅᑖᖅ, ᖁᕕᐊᑉᐳᖓ ᑭᐅᒐᓱᐊᕈᓐᓇᕆᐊᒃᓴᖅ ᖃᓄᑐᐃᓐᓇᖅ ᒪᓕᒐᓕᐅᖅᑏᑦ ᐊᐱᖅᑯᑎᖃᕐᓂᖅᐸᑕ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑏᑦ ᐅᖃᐅᓯᑦᓴᖃᖅᐸᑦ ᐃᓗᓕᖏᓐᓂᒃ 

ᐊᐱᖅᓲᑎᖃᓚᐅᙱᓂᑦᑎᓐᓂᒃ? ᑕᑯᙱᑕᐃᓐᓇᕋᒪ, ᐊᑐᓃᖅᑕᓕᕐᓚᕗᑦ ᒪᑉᐱᒐᐃᑦ. 2026-2027 

ᑮᓇᐅᔭᖅᑐᕈᑎᑦᓴᐃᑦ A-4.  

 

ᕿᒥᕐᕈᓂᐊᓕᕐᒥᔭᕗᑦ ᒪᓕᒐᓕᐅᕐᕕᐅᑉ ᐊᐅᓚᓂᖏᓐᓄᑦ, $10,408,000. ᐊᐱᖅᑯᑎᔅᓴᖃᕐᕕᐅᕙ? ᑕᑯᙱᓐᓇᒪ. 

ᒪᓕᒐᓕᐅᖅᑏᑦ ᐊᖏᕈᑎᖃᖅᐸᑦ ᒪᓕᒐᓕᐅᕐᕕᒻᒧᑦ ᐊᐅᓚᔾᔪᑎᓄᑦ $10,408,000?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᒐᖓᓅᓕᕐᒥᓗᑕ A-5. ᕿᒥᕐᕈᓂᐊᓕᕐᒥᔭᕗᑦ ᒪᓕᒐᓕᐅᕐᕕᐅᑉ 

ᑮᓇᐅᔭᖅᑐᕈᑎᒋᕙᑦᑕᖏᑦ ᒪᓕᒐᓕᐅᖅᑏᑦ ᐱᓪᓗᒋᑦ. ᑲᑎᑦᑐᒋᑦ ᐊᐅᓚᔾᔪᑎᓄᑦ $14,196,000. 

ᐊᐱᖅᑯᑎᑦᓴᖃᕐᕕᐅᕙ? ᑕᑯᙱᓐᓇᒪ. ᒪᓕᒐᓕᐅᖅᑏᑦ ᐊᖏᕈᑎᖃᖅᐸᑦ ᒪᓕᒐᓕᐅᕐᕕᐅᑉ ᑮᓇᐅᔭᖅᑐᕈᑎᑦᓴᖏᓐᓂᒃ 

ᒪᓕᒐᓕᐅᖅᑎᓄᑦ $14,196,000?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᒐᖓᓅᓕᕐᒥᓗᑕ A-6. ᕿᒥᕐᕈᓂᐊᓕᕐᒥᔭᕗᑦ ᒪᓕᒐᓕᐅᕐᕕᐅᑉ 

ᐃᒻᒥᒃᑰᖅᑐᑦ ᑲᒪᔨᖏᑦ, $6,472,000 ᑲᑎᑦᑐᒋᑦ. ᐊᐱᖅᓲᑎᑦᓴᖃᕐᕕᐅᕙ ᒪᓕᒐᓕᐅᖅᑎᓄᑦ? ᑕᑯᙱᓐᓇᒪ. 

ᐊᖏᖅᐸᑦ ᒪᓕᒐᓕᐅᖅᑏᑦ ᒪᓕᒐᓕᐅᕐᕕᐅᑉ ᐃᒻᒥᒃᑰᖅᑐᖅ ᐊᓪᓚᕝᕖᑦ ᐊᐅᓚᓂᕆᔭᖏᓐᓄᑦ $6,472,000-ᒥᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑉᐱᒐᖓᓅᓕᕐᒥᓗᑕ A-3. ᒪᓕᒐᓕᐅᖅᑏᑦ ᐊᖏᖅᐸᑦ ᒪᓕᒐᓕᐅᕐᕕᐅᑉ 

2026-2027 ᑮᓇᐅᔭᖅᑐᕈᑎᑦᓴᖏᓐᓂᒃ $31,076,000−ᒥᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᖏᖅᐸᑦ ᐱᐊᓂᒃᑲᑦᑎᒍᑦ ᒪᓕᒐᓕᐅᕐᕕᐅᑉ ᐊᓪᓚᒡᕕᖓᓂᒃ.  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓄᖅᑲᐅᓯᕈᑎᖃᖅᐱᑦ, ᐅᖃᖅᑎ? 

 

ᐅᖃᖅᑎ ᑕᐃᕕᑎ ᔪᐊᓇᓯ: ᖁᔭᓐᓇᒦᑦᓯᐊᖅᐸᒋᑦ, ᐃᒃᓯᕙᐅᑖᖅ, ᒪᓕᒐᓕᐅᖅᑏᓪᓗ ᑖᓐᓇ ᐊᖏᕈᓐᓇᕋᔅᓯᐅᒃ 

ᑮᓇᐅᔭᖅᑑᑭᒃᓴᕆᒍᒪᔭᕗᑦ ᑕᕝᕙᓂ ᐊᕐᕌᒍᒥ 2026-2027, ᐊᒻᒪᓗ ᓂᕆᐅᑦᓯᐊᖅᐳᖓ ᑖᒃᑯᐊ ᑮᓇᐅᔭᐃᑦ 

ᐊᑐᑦᑎᐊᒃᑲᓐᓂᕈᓐᓇᓂᐊᕋᑦᑎᒍᑦ ᓯᕗᒧᑦ ᑕᐃᑯᖓ ᐊᕐᕌᒎᑉ ᐃᓱᐊᓄᑦ.  

 

ᖁᔭᓐᓇᒦᑦᓯᐊᖅᐸᑦᓯ ᑲᑎᒪᓂᕗᑦ ᑲᔪᓯᑦᓯᐊᕈᓐᓇᖅᓯᒪᒻᒪᑦ ᒫᓐᓇᒧᑦ. ᑖᒃᑯᐊᓗ ᐃᖅᑲᓇᐃᔭᖅᑏᑦ 

ᓇᑯᕐᒦᑦᓯᐊᕆᕙᒃᑲᑦᑕᐅᖅ ᐸᕐᓇᓯᒪᒻᒪᑕ ᐅᖃᐅᓯᒃᓴᕆᔭᒃᑲᓂᒃ ᐊᒻᒪᓗ ᑖᒃᑯᐊ ᑮᓇᐅᔭᖅᑑᑎᒃᓴᕆᓂᐊᖅᑕᑦᑎᓐᓂᒃ 

ᐃᑲᔪᑐᒻᒪᕆᐊᓘᖃᑦᑕᖅᓯᒪᒻᒪᑕ ᐱᓗᐊᖅᑐᒥᑦᑕᐅᖅ ᑐᓵᔨᕗᑦ ᖁᔭᓐᓇᒦᑦᓯᐊᖅᐸᒃᑲᑦᑕᐅᖅ.  

ᑖᓐᓇ ᐃᓄᐃᑦ ᐅᖃᐅᓯᖓ ᐊᑐᐃᓐᓇᕋᓱᐊᖅᖢᒍ ᑲᔪᓯᓂᖃᑦᓯᐊᖁᓪᓗᒍᐃᓛᒃ ᓄᓇᕗᒻᒥᐅᓄᑦ 

ᑐᓴᖅᓴᐅᑦᓯᐊᖃᑦᑕᕈᓐᓇᕐᓂᐊᖁᓪᓗᒍᐃᓛᒃ. ᖁᔭᓐᓇᒦᑦᓯᐊᖅᐸᒃᑲᑦᑕᐅᖅ ᑐᓵᔩᑦ. ᑕᐃᒪ. ᖁᔭᓐᓇᒦᒃ. 

 

>>ᐸᒃᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, ᐊᓂᑎᒃᑭᑦ ᑖᒃᑯᐊ ᖃᐃᖁᔭᐅᓯᒪᔪᑦ. ᒪᓕᒐᓕᐅᖅᑏᑦ, 

ᐃᑦᓯᕙᑐᐃᓐᓇᕐᓗᓯ ᐊᑐᓃᖅᑕᕐᓂᐊᓕᕋᑦᑎᒍᑦ ᐱᖁᔭᑦᓴᖅ 1, ᐃᓚᒋᐊᕈᑏᑦ (ᐊᐅᓚᔾᔪᑎᓄᑦ ᓴᓇᔾᔪᑎᓄᑦ) ᐱᖁᔭᖅ 

2026-2027−ᒧᑦ.  

 

ᖁᔭᓐᓇᒦᒃ. ᑲᑎᒪᓂᖅᐳᖅ ᐱᒋᐊᒃᑲᓐᓂᖁᓕᖅᓱᒍ. ᐱᖁᔭᒃᓴᖅ 1-ᒨᕈᓐᓇᕈᔅᓯ ᐊᐅᓚᔾᔪᑎᓄᑦ ᓴᓇᔾᔪᑎᓄᑦ 

ᐸᐃᑉᐹᖁᑎᔅᓯᓐᓂ ᓵᑦᓯᓐᓃᑉᐳᖅ ᐱᖁᔭᑦᓴᖅ 1, (ᐊᐅᓚᔾᔪᑎᓄᑦ ᓴᓇᔾᔪᑎᓄᑦ) ᐱᖁᔭᖅ 2026-2027-ᒥ.  

 

ᐱᖁᔭᑦᓴᐅᑉ 1, ᐊᑖᓂ ᐃᓚᒋᐊᕈᑏᑦ ᓴᓇᒋᐊᕈᑎᓄᑦ 2026-2027−ᒥ. ᒪᓕᒐᓕᐅᖅᑏᑦ ᐱᖁᔭᒃᓴᖅ 1−ᒨᕆᑦᓯ 

ᐸᐃᑉᐹᖁᑎᑦᓯᓐᓂ ᓈᓴᐅᑎᖓ 1.  

 

ᐱᖁᔭᑦᓴᖅ 1, ᐊᐅᓚᔾᔪᑏᑦ ᐃᓚᒋᐊᕈᑏᑦ (ᐊᐅᓚᔾᔪᑎᓄᑦ ᓴᓇᒋᐊᕈᑎᒧᑦ) ᐱᖁᔭᖅ 2026-2027 ᑎᑎᕋᖅᓯᒪᔪᖅ 1, 

ᓈᒻᒪᒃᓴᖅᑐᓯ.  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ 2, ᐊᖏᖅᐱᓯᐅᒃ. 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᕋᖅᓯᒪᔪᖅ 3, ᐅᐃᒍᖓᓅᕐᓗᓯ ᒪᑉᐱᒐ 2. 1, ᐊᐅᓚᔾᔪᑎᓄᑦ 

ᓴᓇᔾᔪᑎᓄᑦ ᑲᑎᑦᑐᒋᑦ. $2,470,200,000? ᑲᑎᑦᑐᒋᑦ $2,470,200,000. ᐱᖓᔪᐊᑦ ᑎᑎᕋᖅᓯᒪᓂᖓ 

ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖃᖅᓯᒪᔪᓂᒃ 4−ᒨᕐᓗᓯ. ᓯᑕᒫᓅᕐᓗᓯ ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᕋᖅᓯᒪᔪᖅ 5 ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 6, ᐊᖏᖅᐱᓯᐅᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᖏᖅᐸᑦ ᐱᖁᔭᑦᓴᖅ 1 ᐃᓘᓐᓈᓂᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖃᑎᒌᑉᐱᑕ ᐱᓕᕆᐊᔅᓴᖅ 1 ᐃᓚᒋᐊᕈᑎ (ᐊᐅᓚᔾᔪᑎᓄᑦ 

ᓴᓇᒋᐊᕈᑎᓄᑦ) ᐱᖁᔭᖅ 2026-2027−ᒥ ᐱᖓᔪᐊᓐᓂ ᐅᖃᓕᒫᖅᑕᐅᒍᓐᓇᖅᓯᕗᖅ ᑲᑎᒪᔾᔪᑎᑦᓴᓂ ᐅᓪᓗᖅ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ ᐊᖏᖅᐸᑦ ᐱᐊᓂᒃᑲᑦᑎᒍᑦ ᐱᖁᔭᑦᓴᖅ 1, (ᐊᐅᓚᔾᔪᑎᓄᑦ 

ᓴᓇᒋᐊᕈᑎᓄᑦ) 2026-2027?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᖃᓄᐃᑦᑐᒪᕙᑦ ᑲᑎᒪᔨᕋᓛᑦ? ᒥᔅᑕ ᑕᖅᑐ. 

 

ᑕᖅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᒋᐊᖅᑎᑦᓯᕗᖓ ᐱᕙᓪᓕᐊᓂᑦᑎᓐᓂᒃ ᐅᓂᒃᑳᖁᔨᓕᖅᓱᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑕᖅᑐ. ᐱᖁᔨᕗᖔᕈᑎᖃᕐᒪᑦ ᐱᕙᓪᓕᐊᓂᑦᑎᓐᓂᒃ, 

ᐊᐃᕙᐅᑕᐅᒍᓐᓇᙱᑦᑐᖅ. ᓈᒻᒪᒃᓴᖅᑐᑦ ᐱᒋᐊᖅᑎᑕᐅᔪᒧᑦ? ᐊᑭᕋᖅᑐᖅᑐᑦ? ᐱᖁᔨᕗᖔᕈᑦ ᑲᔪᓯᕗᖅ. 

ᓇᖏᖅᓯᓂᐊᓕᖅᐳᖓ ᐱᕙᓪᓕᐊᓂᕆᔭᑦᑎᓐᓂᒃ. 

 

>>ᑲᑎᒪᑐᐃᓐᓇᕐᓂᖅ ᓄᖅᑲᖅᑐᖅ 17:39 ᐊᒻᒪᓗ ᐃᒡᓗᒥ ᐃᒃᓯᕙᓂᖅ ᐱᒋᐊᖅᑐᖅ 17:40 

 

ᐅᖃᖅᑎ: ᑲᑎᒪᔾᔪᑎᑦᑕ ᓈᓴᐅᑎᖓ 20, ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᑦ. ᒥᔅᑕ ᐲᑕᓴᓐ. 

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐲᑕᓴᓐ (ᑐᓵᔨᑎᒍᑦ): ᐅᖃᖅᑏ, ᑲᑎᒪᔨᕋᓛᑦ ᐃᓱᒪᔅᓴᖅᓯᐅᕈᑎᖃᕋᑖᕐᖓᑕ ᐱᖁᔭᔅᓴᖅ 1 ᑮᓇᐅᔭᓄᑦ ᑐᔅᓯᕋᐅᑎᒥᒃ 

ᐊᐅᓚᒍᑎᔅᓴᓄᑦ 2026-2027ᒧᑦ ᐊᒻᒪ ᐱᕙᓪᓕᐊᓯᒪᓂᕋᕈᓐᓇᓕᕋᑦᑕ ᐱᖁᔭᔅᓴᖅ 1 ᐱᖓᔪᐊᓐᓂ 

ᐅᖃᓕᒫᖅᑕᐅᔪᓐᓇᖅᓯᔪᖅ. ᐅᖃᖅᑏ, ᐱᒋᐊᖅᑎᑦᑎᕗᖓ ᑲᑎᒪᔨᕋᓛᑦ ᐅᓂᒃᑳᖏᑦ ᓈᒻᒪᒋᔭᐅᖁᓪᓗᒋᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᐱᖁᔨᕗᖔᕈᑎᑕᖃᕐᒪᑦ. ᐊᐃᑉᐱᖅᑕᐅᕙ? ᒥᔅᑕ ᐊᕿᐊᕈᖅ. ᐱᖁᔨᕗᖔᕈᒻᒥᒃ ᓈᒻᒪᒃᓴᖅᑐᑦ ᐃᓵᒡᓕᑦ. 

ᓈᒻᒪᒃᓴᙱᑦᑐᑦ? ᐱᖁᔨᕗᖔᕈᑦ ᑲᔪᓯᕗᖅ.  

 

ᑲᑎᒪᔾᔪᑎᑦᑎᓐᓄᑦ, 21, ᐱᖓᔪᐊᓂ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᐃᓕᓴᕆᕙᕋ ᑮᓇᐅᔭᓕᕆᓂᕐᒧᑦ. ᒥᓂᔅᑕ 

ᒪᐃᓐ. 

 

ᑲᑎᒪᔾᔪᑎᒃᓴᖅ 21: ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 1 - ᑮᓇᐃᔭᑦ ᐊᑐᖅᑕᐅᑲᐃᓐᓇᕐᓂᐊᖅᑐᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2026-

2027  – ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᐃᖃᓗᐃᑦ ᑕᓯᓗᒻᒧᑦ. ᐱᖁᔭᔅᓴᖅ 1, ᑮᓇᐅᔭᓄᑦ ᑐᔅᓴᕋᐅᑏᑦ ᐊᐅᓚᒍᑎᔅᓴᓄᑦ 

ᐋᖅᑭᐅᒪᒍᑎᔅᓴᓄᑦ ᐱᖁᔭᕐᔪᐊᖅ, 2026-2027 ᐱᖓᔪᐊᓂᑦ ᐅᖃᓕᒫᖅᑕᐅᖁᓪᓗᒍ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᒻᒧᑦ ᓈᒻᒪᒃᓴᖅᑐᑦ? ᓈᒻᒪᒃᓴᙱᑦᑐᑦ? ᐱᖁᔨᕗᖔᕈᑦ ᑲᔪᓯᕗᖅ.  



ᐱᖓᔪᐊ, ᔫᓂ 10, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᒃᑕᑐᖅᑐᑦ  

 

ᑲᑎᒪᔾᔪᑎᑦᑕ ᓈᓴᐅᑎᖓ 22, ᑲᑎᒪᔾᔪᑏᑦ. ᐊᓪᓚᒃᑎᒻᒪᕆᒃ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᐃᓄᒃᓱᒃ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᖃᐅᔨᒪᔪᖓ ᒪᓕᒐᓕᐅᖅᑎᓕᒫᑦ 10-ᒨᖅᑲᑦ 

ᑲᑎᒪᓂᐊᓚᐅᕋᓗᐊᕐᖓᑕ. ᐅᓪᓗᑐᐃᓐᓇᕐᒥ ᑲᑎᒪᒌᓚᐅᕐᖓᑕ ᑲᑎᒪᒋᐊᖃᔾᔮᓛᙱᑦᑐᑦ ᖃᐅᑉᐸᑦ ᐅᓪᓛᒃᑯᑦ.  

 

(ᑐᓵᔨᑎᒎᕈᓐᓃᖅᑐᖅ) ᖃᐅᒃᐸᒧᑦ ᔫᓂ 11:  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ, ᐅᖃᖅᑏ. 



ᐱᖓᔪᐊ, ᔫᓂ 10, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᒃᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐊᒻᒪᓗ ᑕᓚᕖᓴᒃᑯᓪᓗ ᓈᓚᐅᑎᒃᑯᓪᓗ ᑐᓵᔪᒥᓃᑦ ᓄᓇᕗᒻᒥᐅᑦ ᐊᓯᖏᓪᓗ, 

ᑐᓵᑦᓯᐊᖅᑲᐅᔪᑦᓴᐅᒐᓗᐊᖅᐳᓯ ᐊᒻᒪᓗ ᑕᕝᕙᐅᕗᑏᖅᓱᒋᑦ.  

 

ᑖᓐᓇ ᒪᓕᒐᓕᐅᕐᕕᒻᒥ ᑲᑎᒪᓂᕆᔭᕗᑦ ᓄᖅᑲᓚᐅᑲᒃᑭᕗᖅ. ᖃᐅᑉᐸᑦ ᓯᑕᒻᒥᐅᓕᖅᐸᑦ ᔫᓐ 11, 

ᐱᒋᐊᕐᕕᑦᓴᖃᒃᑲᓐᓂᕆᕗᒍᑦ ᓯᕿᕐᖑᔭᖅ 1:30−ᑉᐸᑦ.  

ᐃᖅᓱᖅᑎ, ᐊᑏ! 

 

>>ᐃᒡᓗᒥ ᑲᑎᒪᓂᖅ ᓄᖅᑲᖅᑐᖅ 17:43ᒧᐊᖅᑎᓪᓗᒍ



 

 

 

 

 


